
 አማኻር ክልሉ ክንቲው ቢሩስ ቴርትኹ

 አማኻር ክልሉ ክንቲው ቢሩስ ቴርትኹ



PB iiiአውጚ ኮንኪ    8ንቲ ቤን አውጚ ኮንኪ    8ንቲ ቤን

iv vአውጚ ኮንኪ    8ንቲ ቤን አውጚ ኮንኪ    8ንቲ ቤን

ክንታንትካኩ ቾታብልስ ታክስፂ

እን ክንታንትካው ሜፃፍ ፍኖታካርቲስታ አጌርአቡቕ ምንዛኒ ኩስጚ አሳባ ስሬታስ 

2013 ም.ኣስ ፄውስትኹ ክንቲቴርታ ኪሲ ስሬታስ ቴርትኹያኽ። ያኽጝስኪ 

ሜፃፍዳ ሲፋንኩ ጉዳይካስ ሊሊቲ ቱክቲ እይስታ፦ 

1.	ክንታንትካውሳ ኻልትስ አሴብጙ፣ ታናታንጙ፣ ካሲጙ፣ ችግሮ ኽይጙ፣ 
ዎሴንጙ፣ ቱትጝጙስታ ጋማጋምጙሳ ካሊቕቶ ሌጌፃንኩ አይኔታ 
ሜንችካ ቴግባርካ ቴክሌልጜካ።

2.	ክንታንትካውሳ ኬሌቴፍጝፃማ አንቤብጝ፣ ቹኒትጝ፣ ዙሚጝስታ ፃፊጝ 
ካሊቕትካዋ አድርፃንኩ ታሪክካስታ እንጚሊ እምትጙንኩ ቴግባርካ 
ዝኮንታ ፄውስታ።

3.	ክንቲው ዲግስጝጚ እሚ ትኩታዴስ ኪቻ ቴግባር ትኩታሾ አዴላታ 
ያኻ።

4.	አጌራኻስኩ አቕትካ ጛፋይስታታጊ ታሪክካ፣ ፅፌትካስታ ቴግባርካኻዳ 
ቴክሌልጜካ::

5.	ባይሉ አይቲስታ አርቤንቱሳ ትክሞ እርዳትፃንኩ ታሪክካ፣ ፅፌትካስታ 
ግትምፅንትካ ጛው ፋይስትታ ቱዌካ።

6.	ክንታንትካ ሜንቾ ጊዞ ቴቤቤርጚስ ክንታንኩ አድልካ አሜችጜካ።

7.	ክንትጝስ ክንትጝኩ ካሊቕትካዋ ሌጌፅጝስ እስቱስ ክንታንትካ ፋንቲቲቺፋ 
ሴዛ ካሊቕትካዋስታ ሰዋስው እምካዋ ክንታንኩ አይኔታሚንችካ ሴልካ 
ቴክሌጜካ።

8.	ክንታንትካው ፌቴርጙ ካሊቕቶ ሌጌፅጝስ እስቱስ ኮንኬ ፌቴርካማ 
ቴኬምስታንኩ ሜንችካ እድልካ አሜችጜካ።

9.	ፆቲቴርታስታ እምፕልስጙ ክንቴ ግምትዳ ሚፅጝስ ታሪክካ፣ ፅፌትካ፣ 
ፄጌርጙንኩ ቴግባርካስታ ኮንኪው ክንቲ እምካ ዲግስጝጝካዳ ትንካኪ 
ፄውስታ።



iv vአውጚ ኮንኪ    8ንቲ ቤን አውጚ ኮንኪ    8ንቲ ቤን

ክንታንትካው ሜፃፍ ክንታንትካ አውጚ ኮንኪስ ኻልትስ አሴብⶓ፣ አንቤብⶓ፣ ፃፊⶓ፣ 

ቹኒትⶓስታ ዙሚⶓ ክንታንታ ቴርትኹያኽ። ሜፃፉ ቴርትጝጚ ክንታንትካ ዋትጛ 

አሴብጝ፣ አንቤብጝስታ ፃፊⶓ ካላኑስታ፣ ክንትጝ ዋትጛ ፊቲሪውስታ ዴስፃንቲ 

ያኻውስታ፣ ክንቲጝናኩስታ ጝናኻስኩ ቴግባርካ ዋትጛ ክንትⶓ አጌዛኑስታስታ 

ሌጌፃኑስታ ፄውስቱንኩ ምርምሪኩ አግስታካዳ ሲሪስትኹያኽ። ያኽጝስኪ 

ክንታንትካስታ ክንታንትካኩ ቾታብል ክንቲጝናኻዳ አኮሜችስቱንኩ ቴግባርካዋ 

ኽስኹሳ ሌጌፅጝስ ጝናኻዳ እምፕልትስ እንፃኽስትጝ ማንዲስቴ።

ክንቲኩ እምካ ፅካ ፋንቴትካስ አቺትጝጙንኩያኽ። ፍንቴን አንኮ ፋንቴትካ እምፕላንቲ 

አሜትሻዳ፣ ይጎንትካ አንኮ ፋንቴትካ ዴሜካ ላጛንቲ አሜትሻዳ አሌድስታንታ 

ያኼካማ ዲጉንኩያኽ። ፋንቲቲቺፋኩ ክንቲ እምካ እምፕል ትኩሚስ ጎሌልጙንኩ 

ሹኻ ቼፍካስ ዎኬልስቱንኩያኽ። ጂሚሪ ቼፍ ፋንቲቴ፣ ላጛንቲ ቼፍ ሶኼቶስታ 

ሹኻንቲ ቼፍ ጌርኮ ዎኬላንኩያኽ።ምሳሊስ፦ 1.1.1 ናንኩ ቼፍካ ፋንቲቲ እምፕል፣ 

እምፕላንቲ ሶኼትስታ እምፕላንቲ ጌርክ ቤዴራሲፊስ ቶኬማና። አንታውላኪ 

10.2.3 ናንኩ ቼፍካ ፋንቲቲ ፅካ፣ ሶኼት ላጛስታ ጌርክ ሹኻዋ ካንትፃና።

ሜፃፍኩ ስርኩ ጉስፅካ ሲፋንኩያኽ።
•	 ክንታንትካ እምፕልታቕስ ፋይስታንትካ ያኹንኩ ጛርካ ጉዳይካዋ 

ካንትኹስ ክንታና፤ ፋንቲቲ ጛራ ጛራ እምፕል ቹዋ ፅፌቱ ችብትስታ 
እንፅካ ጉዳይ ጛርካዋ ሾፌኔ።

•	 ክንታንትካ ጛራ ጛራ ፅፌት ችብታሳስታ እንፅካ ጉዳይካዋ ካንትኹስ 
ፃፊስቱንኩ ፅፌትካዋ ቹኒቱኒዴስስታ አንቤቡኒዴስ ፋሌንጋ ቹኒቱኑስታ 
አንቤቡኑ ፁፍዳ ሲሪስቴካማ ዙማና፣ ፃፋናኪላ።

•	 ጛራ ጛራ ፋንቴትካው ኮንኪው ክንቲ እምካ ፋንቲቲው ችብትስታ 
እንፅካ ጉዳይካዳ ስሬታ ፄውስትካማ ፃፊስቱንኩ ፅፌትካሊ ማልጛ 
ኩራርጙንኩያኽ።

•	 ክንታንትካ ሜንችካ ዙሚኩ፣ ቹኒትጝኩ፣ አንቤብጝኩስታ ፃፊጝኩ 
ቴግባርካዋ አኮሜቻንታ ማንዲስቴ። እንጚኪ ቴግባርካዋ ሳሴርስ 
ቱስት አኺኒስ አኮሜችጝስስታ ጛጛራሳ ኮንኪስ ክችክቺስ ጌሌፅጝስ 
ቼጌርስታቲንታ እርዳቴ።

•	 ክንታንትካ ጛርትስ ያኻውላ አብርታ ክንታንኩ ጛአፄብካስታ ኬችስ 



vi viiአውጚ ኮንኪ    8ንቲ ቤን አውጚ ኮንኪ    8ንቲ ቤን

አብርታ እንፃኽስታንኩ ክንታንትካሊ ቴቤቤርጝጚስ ክንታና።

•	 ክንታንትካ ፋንቲቲኩ ችብትካስታ እንፅካ ጉዳይካዳ ሲሪስትካማ ዲጉንኩ 
ፅፌትካዋ ቹኒታኑ፣ አንቤባኑስታ ስካውካ ስካውካ ካልካዋ አቕትጛኔ 
ጌዝማ ካልካውሳ ኽዮ ክንታና፤ እርዳትስታና፤ ቴኬምስታናኪላ። እኒጛ 
ስካውካ ስካውካ ካልካዋ ቴኬምስታኑ ጉዝማ ኽስኹሳ እርዳትስታና፤ 

ኮንኪውሳ ካሊቕቶኪላ ማልጜ አድርፃና።

ጝናኻዳ ጝናቕሊ ክንትጝ

ክንታንትካ ክንቲጝናዳ ክንታንኩሳ ክንቲ እምካዋ ኽስኹሳ ይስጝፅጝስ ጛኾዳ 

ቾታብልሊ እንፃኽስታንኩ ሜንችካ ክንቲ ቴግባርካ ዝኩና። እን ያኽጝስ ቾታብል 

እኒጛ ሜንችካ ቴግባርካዴስ እንፁኒ ልቓዋ ቾታብልሊ አብርታ እንፃኽስታንታ 

ማንዲስቴ።

1.	ቾታብል ሶኼቱሳ ያኹኪ እሌቱ ፅፌት እማሳ አኹኪ ጛሪጉዳያሳ 
እንቲሪሳ ካስቲካማ እርዳትስታን።

2.	ክንቲጝናዳ አንቤቡንኩሳ ፅፌትካዋ እምፕልቱ አንቤፓን። እንሳኪ 
ጄርካ አኹኪ ቾታብል ጛራ አኹኪ ቴርስ ቴሮ አንቤብጝስ ቴጌቤርጝስ 
ካሊስቴ።

3.	እንቲሪሳ ሲፋንኩሳ ፄጌሩንኩ ካስካዋ ካሲጝስ ፅፌቶ ካንትኹስ 
ኩስጝጛን።

•	 ፅፌት ዋታኮውሳ ንባቡሳ እሜ ሾፌኔ?

•	 ዋታኮው ጛሪጉዳያዳ ትኩቴ?

•	 እንዴስ ክንትናው ዳማሳይ?

ሜፃፉ እምካው አቺትጝጚ

ክንትካ

ሜፃፋኻዳ ዝኩንኩ ክንቲኩ እምካ ፅካ ፋንቴትካስ አቺትጙንኩያኽ። ፋንቲቲ 

ጛራ ጛራ ጚው ችብትካስታ እንፅካ ጉዳይጛርካ ቹኒትስታንኩስታ አንቤብስታንኩ 

ፅፌትካ ዝኩኑዊያኽ። ፅፌትኩ ችብትካስታ እንፅካ ጉዳይጛርካ ክንታንትካ ኮንኪስ 

ኬሌቴፍጝፄካማ ዙሚጝስ፣ ቹኒትጝስ፣ አንብጝስስታ ፃፊጝስ እርዳታንታ ያኼካማ 



vi viiአውጚ ኮንኪ    8ንቲ ቤን አውጚ ኮንኪ    8ንቲ ቤን

ቴርቱንኩያኽ።

ክንታንትካ፣ ጛራ ጛራ ፋንቲቲዳ አድርፃንኩ ካሊቕትካ ጃላዳ ቶኬምስቱንኩያኽ። 

ቾታብል እኒ ካሊቕትካዋ ካንትኹስ ካሲ ዝኩኒ ጚሪሳ አኹኪ ክንትፃንትካዋ ካስቲካማ 

ኽይትጝፄ አግፅጝስ ካሌና። ድምክናኪ እንቲሪሳ ዋትጛ እርዳትጝስ ካሌንውስታ 

ክንትፃንትካሊ ኩስጝጝታንታ ማንዲስቴ።

ቹኒትጝስታ ዙሚጝ 

ክንታንትካ አንቤባኑስታ ቹኒታኑ ፅፌትዳ ትኩቶ ፄውⶓስታ እርዳትስትⶓ ክንታና። 

ድምክናኪ ቹኒታኑኪ ያኻ አንቤባኑ ፁፍዳ ሲሪስቱንኩ ቴግባርካዳ አሴቴፍጛና። 

እንፃኽስታንኩ ቴግባርካኪላ ሲፋንኩሳ ቴክሌልጝፅጝስ ካላና።

•	 ቹኒትጙ ፅፌት ስሬታ ፄውኽሳ እሜ ጛሬ ጉዳዮ ካንትኹስ ዙሚጝጚ፣ 

•	 ቹኒትጝዴስ ፍና ጋሚጝ፣ 

•	 ኩልፍካ ካልካዋ ክንትጝስታ ጛጂሶ ካንትኹስ ዙሚጝጚ፣ 

•	 ቤዴራ ቹኒት፣ ቹኒትጙ ካስታስታ ቹኒታማ እርዳትስትጝ ካስካዋ 
ካሲጝስታ ዙርፅጝ፣ 

•	 ቹኒትጝ ፅፌትዳ አፄብካሊ ቤናኻዳ ኩስጝጚ

•	 ቹኒትጙ ፅፌቶ፣ ጛሬ ጉዳዮስታ ቹኒትጝ ፅፌቱሳ እሜ ካንትኹስ ፃፊጝ

•	 ቹኒቱኑሳ ፅፌቶ ካንትኹስ ዙሚጝ፣ ጛርት አሳባሳ ዲግስጝ

•	 ቹኒትጝ ፅፌትካ እምካዳ አኹኪ ጉዳይጛርካዳ ትኩትቱንኩስታ ቤናኻዳ 
ኬዌንስትጝስ ካላንኩ ታሪክካዋ፣ ግትምካዋ፣ ታውኔትካዋ ኬዌንጝ

ኬሌቴፍጝፃማ አንቤብጝ

ክንታንትካ ፅፌትካዋ ጛ-አቻስ ቱስቱኹ ፍትኔት፣ ክችክቺስስታ ቱስቱኽ ጌሌፅጝጚስ 

ንጝኪ ንባቡሳ እንፅኼንቶ ጌሌፃው እንኮኽትስ ድምፆ እንኮኽጝስ ኬሌቴፍጝፅካማ 

አንቤባና።



viii ixአውጚ ኮንኪ    8ንቲ ቤን አውጚ ኮንኪ    8ንቲ ቤን

አንቤባማ እርዳትስትጝ

•	 ጉዳይጛራሳ ካንትኹስ ድምክና ዳራ አቕና? ጉዳይጛራሳ ካንትኹስ 
አብንስ አኹኪ እሊኩ አቕ ዙማኒስ እንኮኽንኹ ዳርማይ? ጉዳይጛራሳ 
ካንትኹስ እሊው ስፍሪዴስ ዳራ አንቤብና?

•	 ጉዳይ ጛራሳ ካንትኹስ አኹኪ ጉዳይ ንባባኻዳ ዲግኹ ዳድዳ ጛርትስ 
ፃንኹ ካንቲ ዳርማይ?

•	 ፅፌታኻዳ ቶኬምስትኹዳስ እሊው ጉዳይጛራሳ ካንትኹስ ዳራ አቕⶓ 
ፋኔ?

•	 ጉዳይጛራሳ ካንትኹስ ሊሊቲ አኺኒስ ዳራ እንፃኽስትⶓ ፋኔ?

4.	ፅፌታኻዳ አግፂንኩ ካልካዋ ካትኹስ ሲፋንኩሳ ፄጌራንኩ ካስካዋ 
ካሲጝስ ኩስጝጛን።

•	 እን ካሉ ኽይ ዳርማይ?

•	 ካልሳ ፅፌቶ እርዳትስትጝስ እያዋ ቴኬማማ?

•	 ሊሊትጙንኩ ዳድካስ ትክምዳ እሼማ?

•	 ይው ዝኩኒዳ ዋትጛ ቴኬምስትጝስ ካሌ?

5.	ጉዳይጛራሳ ካንትኹስ ታክስፃንኩ እሊኩ ፅፌትካዋ ሜፃፍካዴስ፣ ጋዚትካዴስ፣ 
አኹኪ ሜፄትካዴስ ፋቴካማ አንቤፓን።

6.	ጛርታ አንቤቢኒስ (ስራስሪ ጛሬ ካሌካማ ጛርታ አንቤባንታ ይስጝፃን)፤ አንዴስኪ 
አንቤቡኑሳ ጉዳዮ ካንትኹስ ኩስጝጛን።

7.	ቴሌቪጅን፣ ራዲዎን፣ አኹኪ ድረጌፅዴስ ጉዳይጛራሳ ካንትኹስ ቹኒታን አኹኪ 
ካንታን።

8.	ስራስሪ ቤናኻዳ ዳራ ዳራ ክንቱኑስታ ጛዴብቴራሳ እምፕልቱ ካንታን፤ ዳራ 
ካንትኹስ ክንቱኑስታስታ ዳር እንኮኽስትኹስታ ሲፋንኩሳ ፄጌሩንኩ ካስካዋ 
ጉሽቴካማ ኩስጝጛን። 

•	 ክንቲ ይዙኪማ/እሺኾማ?

•	 ክንቲ ሳሴርማ/እሺኾማ?

•	 ኮንኪው ክንቲስ ቴኬማንቲማ/እሺኾማ?

•	 ስራስሪ ሲፌካማ ዳራ ክንትⶓ ፋያን?



viii ixአውጚ ኮንኪ    8ንቲ ቤን አውጚ ኮንኪ    8ንቲ ቤን

9.	 ፃፊጙሳ ካሊⶓ አድርፅጝስ ክንቱንኩሳ ዝርዝርካ ካሊቕትካዋ እርዳትስትጝስ ዳራ 
ክንቱኑስታ አቕጝስ ሲፋንኩ አይኔትካ ካስካዋ ስራስሪዋ ካስታን። ምሳሊስ፦ 
ካልኩ ፊዳልካ ቱስታው አኺኒስ ፃፊስቴካማ/ሴዴርስትካማ? ዲብቴርትካኻዳ/
አኹኪ ክቻክቺዳ ዝኩንኩ ቴርት ምልኻትካ (ሴዛ ትኩሚ፣ ኒፂሊ ባይ፣ ድርቢ 
ባይስታ ፄጌርጙንኩ) ቱስታው ስፍሪዳ ቱዌካማ? እ.እ.ኮ

10.	ስራስሪ እይስትኹሳ ጝን እንፅኻሳ ሲራኒስ፣ ጛርቶ አኹኪ እሊኩ ጝናቕኩ 
አባልካዋ ካልካሳስ፣ ዙሜ ፃፊጝስ፣ አኹኪ ዙሚ ዴስጝጛ ጉዝማ አሴቴፍጝጝስ 
እምፕልታ እንፃኽስትጝ ፋይስቴ።

11.	 ስራስሪ ዴዴጝካ ዴዴጝካ ዳብዳብካዋ (ምሳሊስ፦ ጝናቕኩ አባልካስ አኹኪ 
አፄብካስ) ፃፋንታ አኹኪ እሌትስ አኹኪ ሶኼትስ ኬሴትስቱንኩ ጉዳይካዋ 
ካንትኹስ አኹኪ እምፕሎ ጉዳዮ ካንትኹስ ዝኩኽሳ ካንቴ እ.እ.ኮ ፃፋንታ 
ይስጝፃን። 

ክንታንትካ አንቤባኑሳ ፅፌቶ ዋትጛ ትኩቶ እይካማ አንቤባኑስታስታ እርዳትስታኑስታ 

ክንታና። ድምክናኪ አንቤቡኒ ፅፌትዳ ስርቴካማ ቴርቱንኩ ዙሚስታ ፃፊጝ ቴግባርካዳ 

አሴቴፍጛን? እኒጛ ቴግባርካኪ ሲፋንኩሳ ቴክሌልጝፅጝስ ካላና።

•	 ፅፌት ሲሪስትኹሳ እሜስታ ጉዳይጛራሳ ካንትኹስ ዙሚጝጚ

•	 አንቤብጝዴስ ፍና ጋሚጝ

•	 ፋይስታንትካ ካልካዋ ክንትጝስታ ጛጂሶ ካንቴኹስ ዙሚጝጚ

•	 ቤዴራንባብ፣ ንባብጉዝማስታ አንቤባማ እርዳትስትጝ ካስካዋ ካሲጝስታ 
ዙርፅጝ

•	 ፅፌትዳ አፄብካሊ ቤናኻዳ ኩስጝጝ

•	 ፅፌቶ፣ ጛሬጉዳዮስታ ፅፌቱሳ እሜ ካንትኹስ ፃፊጝ

•	 ፅፌቶ ካንትኹስ ዙማንታ ጛርትአሳባሳ ዲግሳንታ ፄውጝ

•	 ፅፌትኩ ችብትካዳ አኹኪ እንፅካ ጉዳይከዳ ትኩትቱንኩስታ ቤናኻዳ 
ኬዌንስትጝስ ካላንኩ ታሪክካዋ፣ ግትምካዋ፣ ታውኔት ፁፍካዋ 
ኬዌናንታ ፄጝው



x 1አውጚ ኮንኪ    8ንቲ ቤን አውጚ ኮንኪ    8ንቲ ቤንx 1አውጚ ኮንኪ    8ንቲ ቤን አውጚ ኮንኪ    8ንቲ ቤን

ካልካ 

ክንታንትካ አንቤባኩስታ ቹኒታንኩ ፅፌትካኻዳ አግፃንኩሳ ስካውካ ስካውካ ካልካዋ 

ክንትካማ ቴኬምስታና። ምሳሊስ፦ 

•	 ካልካውሳ አንቤብስትጜ፣ ኽዮስታ ሊሊትጝኹ ቴኬምስትጝጜ ክንታና፣ 

•	 ምስሊ ኽይ ዝኩክ እሊኩ ካልካዋ ክንታና፣ 

•	 ቤናኻዳስታ ቤን ሴጋዳ (ምሳሊስ፦ ጝን አኹኪ እምፕልታቑ ዙራሙሪ) 
ፌፄምስታንኩ ዙሚስታ ፃፊጝ ቴግባርካዳ ካልካዋ ቴኬምስታና።

ሳዋሳው 

ክንታንትካ ኮንኪውሳ ልቓ ውክርው ቤንካዋ ምሳሊስ፦ ኒፂሊስታ ሜንች ቼፍ 

ስምካዋ፣ ጝሺስታ ፌይኹ ጊዝ ግስካዋ፣ ስማጌሌፅካዋ፣ ግሳጌሌፅካዋ፣ ኒፂሊስታ 

እልቕቲ ዲብቴርትካዋ ቴኬምስትጝጜ ክንታና።

ፃፊጝ 

ክንታንትካ አንቤባንኩ ፅፌትካዋ ካንትኹስ ችብትካስታ እንፅካ ጉዳይካዋ ጛርታ 

አኹኪ ኬችስ ፃፋና። ፃፋንኩ ፁፍካኪላ ሲፋንኩሳ ቴክሌልጝፅጝስ ካላና።

•	 ሊሊትጙንኩ ፅፌትኩ አይኔትካዋ፣ ምሳሊስ ቴሬካንቲ፣ ጌሌፃንቲስታ 
ዌዴዴርጝፃንቲ ፅፌትካዋ ፃፍጝ

•	 ጛአሳባሳ ፃፋንታ፣ ጋምባንታስታ እትሜትስ ቴርትኹ ፄዋንታ ፄውጝ

•	 ፁፍኩ ሊሊትጙንኩ ኩፕካ አሳብካዋ፣ ምሳሊስ ካልካኻዳ ፊዳልካዋ 
ቱስቲስስታ ክችክቺስ ፃፍጝ፣ ካልካዋ ክችክቺስ አንቤብጝ፣ ዴዴጝትካማ 
ፃፊስቱንኩ ካልካዋ እ.እ.ኮ እርዳትስትጝ 



x 1አውጚ ኮንኪ    8ንቲ ቤን አውጚ ኮንኪ    8ንቲ ቤን

ፋንቲቲ 1 ምግባር ፅንታ

x 1አውጚ ኮንኪ    8ንቲ ቤን አውጚ ኮንኪ    8ንቲ ቤን

1.1.	ሞይስታ ሞዩ ምግባር ፅንታ

 1.1.1 አንቤብጝ 	

 ቤዴራንባብ 

በ. ሲፋንኩሳ ካስካዋ ካልስ ዙርፃን። 

1. ሞዩ ምግባር ፅንታሳ ካንትኹስ ታቑኑሳ ድቑዋን?

2. ሞይዳስታ ምግባር ፅንታ ክቻዳ እምፕልትስታ ሊሊት ዝኮውሳ ፄጌሬማ? 
ዋትጛ?

ሞይ ስልታኒስ አግስታው፣ ካሊስቶ፣ አቕቶስታ ካሊቕቶ ስሬታ ፄዋማ አድርታው፣ 
ዴሶስታ ኻልት ዝክኹሳ ቼሜትጜ ካሴው፣ ጛርትስስታ ዝብስ ቼቤትስታንቴ ትክሞ 
እያው እንፅኼኽ። እሊው አኺኒስ፣ ሞይ ሞይቴንካዴስ ቻቤልስቶ ያግፁንኩ ቴርት 
ዝኩክ ሊኪፅካው ኩፕቲ ያኽስታማክላ ካፅስቴ። ዋሺኒኪ ሞይ ጚው ያኹኽ ሞዩ 
ምግባር ፅንታሳ ፃያ። እን ካስትዳ እንፅኺ ስፍሪው ምግባር ፅንት ኽይስታው 
እንፅኺው ዜርፍስ ቴግባርዳ እሼንኩ ምግባር ፅንታስኩ ሜሜርካው ኩፕቲስያኽ። 
ምሳሊስ እክምኒኩ፣ ክንትፅጝኩ፣ እግኩስታ ኢንጂኔሪንግኩ ሞይካ አኮሜችስታኑ 
ጛኩ ያኹንኩ ምግባር ፅንታስኩሳ ሜርህካዋ ስሬታ ፄዌካማኽ። 

እምፕል አኪም እንፅኺው ምግባር ፅንት ፌኬዳቲው አኺኒስ አኬምስታንትካ 
ድኹኑሳ ስርኩኔ እሊኩ አቕስ ፍሻማ ድኹዋታ ማንዲስታላኪ። ቑንዳስቴንካዴስ 
እንኮኹኽሳኪ ያኻ ካንትኹሳ ዋሺኔኪ ዲቦ ስርኩኒስ ማንዲጝ ግዴኽ። ያኼስጉ 
ዴንቤንካውሳ ስርኩኔ እሊው አቒስ ድኹኒጊ፣ “ስርኩኔ ማንዲጝ” ናው እንፅኺው 
ምግባር ፅንታሳ ፌያፌይጝጙኻ ንጚያኽ። እሊው ሜካስ እምፕል ማኪናዋ ፄጌናው 
ሜካኒክ አቤሌሽትኹሳ ማኪናዋ ቢካው አኺኒስ ቴጌንጝዴስኪቻ፣ ማኪና ዌና ዙራማ 
ይንታታ አሴባማ፣ እሊው ማኪናው አካል አቤሌሽስታታ ፄውኒጊ፣ እንፅኺውሳ 

ፋንቲቲ

ምግባር ፅንታ1

ምግባር ፅንታሳ ኬቤርፃያ ንጝ ካሊስቴ። እንታኮንኩ ችግርካ ካንትፃኑ አቕ እንፅኺ 
ስፍራዳ ፌቴራኑ ምግባር ፅንታሳ ሻሪጙሳ አኺኔኽ። 

ኬፄራንቲ ሜስሪጝናዴስ ማንዲስታንኩ ቹዋ ቹዋ ዲብካ ክቻዴስ እምፕል 
ኬፄርስታንቲውሳ ሞይ ዳሊጝታሳስታ ሞዩ ምግባር ዝክኹ ያኽⶓ ቼሜትጝፅጚያኽ። 
እሊው ሜካስ እንፃኽስታንቲው ዳሊት ዎሴንስታው እንፅኺ ስፍራዳ አግስታማ፣ 
ቴግባሮ ዳሊትስ እንፃኽስታ ካሉኒጊያኽ። እንፅኺ ስፍሪዳ ሳትስ አግስታውላስ 
ይጉጝ፣ ሳቶ ፌይፃማ ቱጝ፣ እንፅኺ ጊዛሳ አላባሊ ዲብዳ ድፅጝ ኩፂ እንፅኼ 
ቤዴሌ። እን አኺኒ እንፃኽስታንቲ ጚው ስንፍኒዴስ ጁኽሳ አኬዳማ እንፃኽስታ 
ካላቲታ ፄዌ። 

ሊሊትጙንኩ ፅኹርካ ዝኩንኩ እንፃኽስታንትካ ሜስሪጝናሱ እንፅኺው ኩምችኒዳ 
ቻኒስቶ ፌቴርጝስ ካላና። ሚንቾ ጊዞ እንፅኺዳ ይጉዋንኩ፣ ጊዞ አላባሊ አኺኒዳ 
ፌይፃንኩ እንፃኽስታንትካ ሜስሪጝናሱሳ እንፅኼ ቤዴላና። እን አኽጝስ ሜስሪጝናስኩ 
አላፍካ ይጉንኩ አቑሳ ድምክኔ እንፅኼ እሊኩ ሞይቴንካ እንፃኽስታንታ 
ፄዋኑ አኺኒክላ ካንትስቴ። እንታኮው አኺኒ ኩፂ ቲጋንኩ እንፃኽስታንትካው 
አይምሩዳስታ አካልዳ ቻኒስቶ ፌቴርጝስ ካሌ። እን ኬሴት ቲጌካማ እንፃኽስታንኩ 
ሞይቴንካው እንፅኺው ሞራል እታታስታ ቲኑ ችግር ታምባታክላ ፄዌ። ቲጌካማ 
እንፃኽስታንኩ ሞይቴንካው እንፅኺው ጁትጝጚክላ አችስ አቾ ጉዲስታማጊ ካሴ። 
ይሴንቱ ምሳልትክላ እንጚስታ ጉዲስትጝስ ካሌ። 

ጌሬትጝ፣ አምንስትጝ፣ ውኔቴንትጝስታ ጁትጝጝ ዋሺኒዳኪ ስፍሪዳ እንፃኽስታንኩ 
እንፃኽስታንትካዴስ ማንዲስታንኩ እሊኩ ባይርካኽ። እኒጛ ክቻዴስ፤ ጌሬትጝ፣ አቖ 
እንካንጝ፣ ቴቤቤርጛማ እንፃኸስትጝ፣ እሊኩሱሳ ችግሮ ጛርትታ ፄዋማ ካፅጝ፣ 
አላፍቶ ፊትጝጝ ናንኩ አግስታና። “አብት ድሱኒ ዳራኪ አታላኽ፣ ቲን ድሱኒ 
እምፕሎ ዲቦ አቴ፣ ጌሬትቶ አቱኒ ኩፂ ውላዋጊ አቴ” ናው እስቲ ጌሬትቶ ኽስኹስ 
ጌሌፅጝስ ካላው ምሳሊ አኽጝስ ካሌ። 

አምንስትጝ እሊው አኺኒስ ዳዴኾ ባይጝ፣ እንፅኺውሳ ሳቶ ኬቤርፅጝ፣ ውኖ 
ዲብስጝ፣ እንፅኼ ፃንኩፃማ እንፃኽስትጝ እ.እ.ኮ ንጝያኽ። ሞይቴንካ ሜስሪጝናስስታ 
አጌላጌልስታናኩ አቕስ አምንስታንኩ ያኹኒጊ፣ አቕዴስ ክብሮ አግፃና፤ እንፅኺው 
ውቴትስ ዴስቴና ያኻና። እንፂኺው ሞራልኪላ ጌርክቺፍ አድርታማጊክላ ካሴ። 

ውኔቴንትጝ ዴሜካ እምፕል ሞይቲኒ እንፅኺው ስፍሪዳ አምንስታማ፣ ውንትስ 
አግስታማ፣ አዴልⶓ ባያማ፣ ክችክቺስ እንፃኽስታማ፣ እንፅኼ ብካትስ ፊትጛማ 

ፋንቲቲ 1 ምግባር ፅንታ

አግስታ ካሊⶓ ካንትፃው ጉድ ምግባሩ ጊሊፅፄኽ። ውንትስ ቴግባርካዋ እንፃኽስታንኩ 
ሞይቴንካ ጛኩ አላፍካስስታ ዴንቤንካስ አምንስታና። 

ጁትጝጝ እሊው እንፅኺ ስፍራሱ ፅኹር ያኹስ፣ እንፅኼ እንካንጝ፣ ካሊስቶስታ 
ካሊቕቶ እምፕልሳማ አድርፅጝስ ቴግባሮ አኮሜችጝስ ቲጊጝ፣ እንፅኼ ሳትስ 
አኮሜችጝ፣ ኬፍ ንኹ አይምሩው ልግስዳ ታምብጝ፣ ጌርክ ቺፋ ካሊስቶ ሌጌፅጝ፣ 
ኪሴ ካንትፃ ካሊጜኽ። 

*** ሜስሪጝናስኩ ሞይቴንካዴስ ዳርማ ዳርማ ማንዲስቴ ኒካማ 

አሴብታን?***

ትክላሊስ እምፕል ሜስሪጝናስኩ አቕዴስ ማንዲስታንኩ ዲብካ ክቻዴስ፤ ውንትስ 
እንፃኽስትጝ፣ አምንስትጝ፣ እንፅኺ ጊዛሳ ኬቤርፅጝ፣ ዙራሙሪውሳ ፃንኩቶ ማንዲጝ፣ 
ዝቡሳ አብቶስታ ንብሬቶ ዳዴኽጝዴስ ኮቴብስትጝ፣ ሊሊትጙንኩሳ ችግርካዋ ኽይጝ፣ 
ኽሳንትካዋ ኬቤርፅጝ፣ ዴጌጌፍጝጝ፣ ሞዮ ሌጌፅጝ፣ እሊኩዴስ ክንትጝ፣ እንፅኺውሳ 
ክብሮ እሳንጝጝፅጝ እ.እ.ኮ ስሬታውካ ዲብካኽ። 

(የአማራ መልሶ መቋቋምና ልማት ድርጅት፣ 2020፤ ናውዴስ አውጚሾ ዙራማ ካፅስትኹ)

  አንቤባማ ርዳትስትጝ

በ. ሲፋንኩሳ ካስካዋ ፅፌት ስሬታስ ውን አኹ አሱ ኒካማ ዙርፂኒዴስ ፋሌንጋ 
እንት ዙርፃሳ ምክንያትስ ጌዴፍፃን። 

1.	ውንትስ እንፃኽስትጝስታ አምንስትጝ ሞይቴንካዴስ ማንዲስታዊያኽ። 

2.	ስርኩኔ ፍሽጝ ሞይው ምግባር ፅንታሊ እምትጛላ። 

3.	ስልታን ዌን እግስ ካሲስትጝስ ካላላ። 

4.	ሞይዳስታ ምግባር ፅንታ ክቻዳ ሊሊት ዝኮላኪ። 

5.	እንፅኺው ኽሳንቲ አኹኪ ፅሊ እላ። 

6.	ሞይቲኔ ሞይቴና ፄዋው አቕስ ምሳላ ያኻውሳ እንፅኼ እንፃኽስታ 
ካሉኒጊያኽ። 

7.	ዳቴንት ሞይው ምግባር ፅንትሊ እምትጛላኽ። 



4 5አውጚ ኮንኪ    8ንቲ ቤን አውጚ ኮንኪ    8ንቲ ቤን

ፋንቲቲ 1 ምግባር ፅንታ

ከ. ሲፋንኩሳ ካስካዋ ፅፌቱ ስሬትስ ፁፍስ ዙርፃን። 

1. ሞዩሳ እንዳርቶ ኽይትጝፂካማ ጌሌፃን። 

2.	ሊሊትጙንኩ ሞይቴንካውሳ ፅኹሮ ርዳትፃን። 

3.	ሜስሪጝናስኩ ኬፄራንትካዴስ ማንዲስታንኩሳ ዲብካዋ ጌሌፃን። 

4.	ቲጋንኩዳስታ ሻኻ ጋንኩ ሞይቴንካ ክቻዳ ዝክኹሳ ሊሊቶ ኽይትጝፃን። 

ኬሌቴፍጝፃማ አንቤብጝ

ጃላዳ ዲግኹሳ ፅፌቶ ድምፆ እንኮኽፂካማ ፅምዳ ፅምዳ ታኼካማ ባኔባንቶ አንቤፓን። 

ካልኩፕካውሳ ቤንጝጜ ሲፍትካማ ቴርት ምልኻትካውሳ ባይሬስታ ፁፉ ድምፄቱሳ 

ሌዜ ማንዲካማ ክችክቺስ አንቤፓን።

1.1.2 ካልካ፣ ፃፊጝ

ካልካ

ሲፋንኩ ካልካስ ዲብቴርቶ ሲራን። 

1.	አምንስትጝ

2.	ቲጋንኩ

3.	ጌሬትትጝ

4.	ሻኻጋንኩ

5.	አላፍት

6.	ካሊስት

7.	ጁትጝጝ

8.	ቻኒስት

9.	ካሊቕት



4 5አውጚ ኮንኪ    8ንቲ ቤን አውጚ ኮንኪ    8ንቲ ቤን

ፋንቲቲ 1 ምግባር ፅንታ

ፃፊጝ

ድርሴቶ ፃፊጝ

ታክስፂ፦

ድርሴቶ ፃፊጝኩ ሜርኽካ

ድርሴት እምፕል ጛሪ ጉዳይዳ ትኩታማ ፃፊስታው ፁፉ አይኔቲያኽ። ድርሴት 

ፃፊስቱስ ትኩትዳ ቱዋንኩ ሊሊትጙንኩ አችካ ሲፋውስታ ዲግካ። 

በ. ቤዴራ ፃፊጝኩ ቴግባርካ

1) ድርሴቶ ፃፊጙሳ አላሜ ርዳትስትጝ

እምፕሎ ፁፎ ያኹ ድርሴቶ ፃፊጝዴስ ፍና፣ ፁፍ ያኹ ድርሴት ዋታኮው አላሚስ 

ፃፊስታው አኽⶓ ትንካኪስ እርዳትስትጝ ፋይፄ። ፁፉ አኹኪ ድርሴቱ አይኔት 

ሊሊትቱስ አላሚክላ እንጚታ ሊሊትቴ። እን አኽጝስ ድርሴት ፃፊስታውሳ አላሜ 

ጁፂዴስ እርዳትስትጝ ማልጛ ቴኬሜ። 
2)	ጛሬ ጎሌልጝ 

እምፕል ድርሴት ፃፊስታው ጛሪ አኹኪ ችብት ፃፋንቴ ዴስፃውስታ ጉሳው ያኻኒ 

ኬሼ እስታማ አሴብስቴ። እን አኽጝስ ፃፊጝስ አስሜምጛውሳ ጛሬ ጎሌልጝ ድርሴቶ 

ፃፊጙ ቢዲሪ ቴግባርያኽ። እምፕላኒ እምፕላኒ ፃፋንቲው ፋያ ጋቲታ እይስታው 

ጛሪዳ ፃፊጙ አኺኒ ፌቴርስትጝስ ካሌ። እንታኮው አኺኒዳ፣ እይስትኹሳ ጛሬ 

ጉሳው አኺኒስ አቺትጝጝፅጝ ፃፋንቲው/ታው ቢዲሪ እንፅኺያኽ። 

3)	ጛሬ ፄቤብፅጝ 

ፃፊስታው ጛሪ ፃፊስታውሳ አላሜ ዋኽትጝፃው አኹኪ ታምብዳ ታምፃው ያኻታ 

ፄዋማ ፃፊጝ ፋይፄ። እን አኽጝስ ፃፊስታው ፁፉ እሳንቱሳ ልኮ ዎሴንጝስታ 

ሜቴንጝ ፃፋንቲዴስ ማንዲስቴ። ፃፊስታው ድርሴት ጊዝስ፣ ስፍሪስስታ ካልካው 

ሜቴንስ ዎሴንስታው አኽጝስ፣ ጛሬ ፄቤብፅጝ ግድ ያኻው አኺኒ ዝኮ። 

ከ. ሲፋንኩሳ ካስካዋ ፅፌቱ ስሬትስ ፁፍስ ዙርፃን። 

1. ሞዩሳ እንዳርቶ ኽይትጝፂካማ ጌሌፃን። 

2.	ሊሊትጙንኩ ሞይቴንካውሳ ፅኹሮ ርዳትፃን። 

3.	ሜስሪጝናስኩ ኬፄራንትካዴስ ማንዲስታንኩሳ ዲብካዋ ጌሌፃን። 

4.	ቲጋንኩዳስታ ሻኻ ጋንኩ ሞይቴንካ ክቻዳ ዝክኹሳ ሊሊቶ ኽይትጝፃን። 

ኬሌቴፍጝፃማ አንቤብጝ

ጃላዳ ዲግኹሳ ፅፌቶ ድምፆ እንኮኽፂካማ ፅምዳ ፅምዳ ታኼካማ ባኔባንቶ አንቤፓን። 

ካልኩፕካውሳ ቤንጝጜ ሲፍትካማ ቴርት ምልኻትካውሳ ባይሬስታ ፁፉ ድምፄቱሳ 

ሌዜ ማንዲካማ ክችክቺስ አንቤፓን።

1.1.2 ካልካ፣ ፃፊጝ

ካልካ

ሲፋንኩ ካልካስ ዲብቴርቶ ሲራን። 

1.	አምንስትጝ

2.	ቲጋንኩ

3.	ጌሬትትጝ

4.	ሻኻጋንኩ

5.	አላፍት

6.	ካሊስት

7.	ጁትጝጝ

8.	ቻኒስት

9.	ካሊቕት



6 7አውጚ ኮንኪ    8ንቲ ቤን አውጚ ኮንኪ    8ንቲ ቤን

ፋንቲቲ 1 ምግባር ፅንታ

4)	 ንባሮ ፋይጝ 

ጃላዳ ጌሌፅስቱንኩ ዎሴንስቱኒዴስ ፋሌንጋ ንባርካዋ ፋይጝስታ ኩፕፅጝ ቢዲሪ 

ቴግባርያኼ። እንዴስ ሲፋው ቴግባር ዴሜካ ንባርካዋ ጛ-አይኔታስ አቺትጝጝፅጜኽ። 

5)	ቢጋሮ ፃፊጝ

ቢጋር ቹዋ ድርሴቶ ፃፊጝዴስ ፍና ትክላሌ ፁፉሳ አኺኔ ካንትፃው ዝርዝር ንባራ 

አቺትጝፂ ፅፌትያኽ። ድርሴት ፃፊስትጝዴስ ፍና ድርሴታኻዳ ቱዋንኩ ቹዋ ቹዋ 

ዲብካዋ ቢጋሩ ንድፍዳ ስሬታ ያኼካማ ቴርታና። 

6)	አንቤባንትካስታ አውድ

እምፕል ፃፋንቲ አንቤባንትካው ርዳትስትጝ አክማሳ ያቓንታ ማንዲስቴ። 
አንቤባንትካው ርዳትስትጙ ልክስ ፁፎ ቴርስጝ ፋይፄ። 

ከ. ፃፊጙ ቴግባር

1)	ጂሚሬ ሴቶ ፃፊጝ፦ 

እምፕል ጛሪዳ ሜንችካ አሳብካ ጁጝስ ካላና። አሳብ ዝኮ እስታማ አግስቱኽስታጊ 

ጌሙታ ፃፊጝ ክችክቻ ጋቲዌኽ። ቴኬማውሳ ንባሮ ቴኬማቲውዴስ ጎሌልጝ ፋይፄ። 
ንባርካዋ ቢጋሩ ንድፍዳ ስርትናና ሴቶ ፃፊኔ። ሴት ፁፍ ክቺያሱ ጂሚሪ ፁፍያኽ። 

2)	አሊዲ ሴቶ ፃፊጝ 

እምፕል ድርሴቱ ሴት ቴርቱንዴስ ፋሌንጋ ሊሊትጙንኩ ዳድካስ ፃንኩፅጙ ቴግባር 

አኮሜችስቴ። አሊዲ ሴት እምፕል ቼሜትጝጛው ዳድ ካቢትጝጚው ንባብሲያኽ። 
እንጚ አኺኒስ ፅፌታኻዳ ቱንኩ ቹዋ ቹዋ ጉዳይካስታ ዝርዝርካዳ ጉድጛ 

ጌሌፅስታያሱ አሳብ ዝኩኒ ክችስፂ ያኽስቴ። ፊዴልካዳ፣ ካልካዳ፣ ዲብቴርትካዳ፣ 
እ.እ.ኮ ኬርት ዝኩኒጊ ዋኽ ክችስፂ ያኽስታው እን አችዳኽ። 
(ደረጄ ገብሬ፤ 1996። ተግባራዊ የፅሕፈት መመሪያ፣ ናውዴስ ኬሽጝጛማ ካፅስትኹ።)

ሲፋማ ዲግኹ ቢጋሩሳ ቲራግድሜ ስሬታ ፄውትካማ አሳብካዋ እሳንጝፂካማ 

ምክንያትስስታ ውቴትስ አዌኬርጙንኩሳ ላጛ ቱንዝካዋ ፃፋን። 

ሞይ

ጊፅ

ሹፍርኒ

ክንትፅጝ

ግብርኒ

1.1.3 ቹኒትጝ፣ ሳዋሳው

ቹኒትጝ

እንፅኼ አላፍትስ ፊትጝጝ

ቤዴራ ቹኒትጝ

ሲፍካማ ዲጉንኩሳ ካስካዋ ካልስ ዙርፃን። 

1.	እንፅኼ አላፍቶ ካፃማ እንፃኽስትጝ ካሊስቴ ኒካማ አሴብታናማ? ዋትጛ?

2.	ጛርቱዳስታ ይጋሪኩ እንፅኽካ ክቻዳ ሊሊትት ዝኮውሳ ፄጌሬማ?

ቹኒታማ ርዳትስትጝ

ፅፌቶ ስሬታ ፄውቴካማ ሲፋንኩ ካስካስ ዙርፅካዋ እያን። 

1.	እንፅኺውሳ እንዳርቶ ምሳሊስ ርዳትፃን። 

2.	  ይጋሬስታ ጛርቱሳ እንፅኼ እንፃኽስትጙሳ አላፍቶ ጌሌፃን። 

3.	እንፅኺው ምግባር ፅንታ ርዳትጝጜ ፋያውሳ አኺኔ ጌሌፃን። 

4.	እንፅኼ ፋይስ እንፃኽስትጙሳ ትክሞ ርዳትፃን። 

5.	እንፅኺስ ኔፃኔት አግስታውሳ አኺኔ ኽይትጝጝፃን። 

ሳዋሳው

ኮንኪው ውክር

እምፕል ዲብቴርት ስሞ ጜዋናታ፣ ግሶኪ እንፂውፂታ ካፃማ አዌኬርጜ። እሊው 

ጊሊፂስ ዲብቴርት ስሙ ካልኩፓዴስስታ ግሱ አኼርዴስ አዌኬርጜ። ኬሽኹስ 

ርዳትስትጝስ ሲፍካማ ዲጉንኩሳ ምሳልካዋ ካንታን። 

1.	ሊጊሲሚ እንፃይ ናካ ይንታሺኾ። 

ስሙ ካልኩፓ = ሊጊሲሚ እንፃይ

ግሱ ካልኩፓ = ናካ ይንታሺኾ 

2.	አጋሉ ኩሚቺ ክንታንቲያኽ። 

ስሙ ካልኩፓ= አጋሉ

ግሱ ካልኩፓ = ኩሚቺ ክንታንቲያኽ። 

ጃሌንካ ምሳልካ ካንትፃኑ ዲብቴርቶ እሳንጝጝፃማ ክችክቺስ ሲሪጝዴስ ፍና 

ዲብቴርታኻዳ አግስታንኩሳ ካልኩሳ ቤንካዋ አቕጝ ፋይፃው አኽⶓኽ። 

1፦ ስምካ

ምሳሊ፦ቢሪ፣ አቒ፣ ብቲ፣ ባርዳር፣ ጝን፣ ካርጝ እ.እ.ኮ እስታንኩ ስምካ 
ያኻኒስ ግስዴስ አኹኪ ግሱ ካልኩፓዴስ ቤዴርካማ ይንታና። ባንኩሳ 
ዲብቴርትካስ ቖቔስፅናና ሲፋውስታ ካንትንስ። 

1.	ቢሪ ክዮ ኹዌ። 

2.	አቒ ሜብት ኬቤርስታያታ ፋዬ። 

3.	ብቲ አኾ ኮፄርኾ። 

2፦ ስማ ጊሊፂ

ምሳሊ፦ፃርኪ፣ ጎቤዝ፣ ልግዳ፣ ኩሚቺ፣ እንካንታ፣ ዛንዚ፣ ድካ እ.እ.ኮ. ስማ ጌሌፅካ 
ያኻኒስ ስምዴስ ቤዴርካ ይንቴካማ ስሞ ጌሌፃና። እን ቴግባርዴስ ጁኽስ 
ካልካ ስማ ጌሌፅካ እስታና። ሲፍካማ ዲጉንኩሳ ድምክንካ ምሳልካዋ 
ካንታን።

1. ፃርኪ ዱሪ ናቴ ይንቱኻ። 

2.	ጎቤዝ ምሽታሪ እንካንስቴ። 

3.	ኮሜቻ ክንታንታ ይስታታ ፂኒስቴ።

4.	ድኪ አቒ ይንቱኻ። 

3. ግስ፦ ዲብቴርቱ ዊድዊዲዳ ቶማ አሳቦ እንፄውጝስ ቴኬሜ። 

 ምሳሊ፦ 

1.	ካሴች እርባቶ ኹይኾ። 

2.	ቢተውሽ ጝና ካታ። 

3.	እርባት ዊድስታ። 

4.	ባላው እንፅኼ እንፃኽስቱስ እሺኾ። 

4 ግሳ ጌሌፅካ

ምሳሊ፦

1.	ውዴ እኑሳ ቲንቱኻ። 

2.	እንፅኼ ናካ ጄሜሩና። 

3.	አስቴር ድክጛ እቲኾ። 

አጉዌንካ ምሳልካዴስ ዳድስቱንኩ ካልካ (እኑሳ፣ ናካ፣ ድክጛ) እስታንኩ ግሳ ጌሌፅካ 

ያኻኒስ ቲንቱኻ፣ ጄሜሩና፣ እቲኾ ናንኩ ዴሜካ እንፄውፅካ ግስካኽ። 
 5. አምኽጝፃንትካ

ምሳሊ፦-ዳ፣ -ስ፣ -ሊ፣ -ሾ ናንኩ አሌዳ ናቔንት ምላድካ ያኻኒስ ጛጂሱ እንፅኺ 
አምኽጝፅጜኽ። 

1.	ሳንክዳ

2.	አፄብስ 

3.	ክንታንቲሊ 

4.	ብቲሾ 

በ. ሲፋንኩ ዲብቴርትካኻዳ ዳድስቱንኩ ካልኩፓውሳ አይኔቶ ጌሌፃን። 

1.	አጋሉ ጝኖ ጄውኾ። 

2.	ሙሉናሽ አብጂሊዳ ቲሪቴ። 

3.	ሳቔኑ አቒ ምርኪዳ ታምቤ። 

4.	ያረጋል ብቴ ቢሪስ አሬሱኻ። 

5.	ዎርክኔሽ አሬኽትስ ካሴ ዙርፂኾ። 

6.	ድባን ውኒቲኔ አቔ እንካኔ። 

7.	አልማዝ ድክጛ ቡዚቲኾ።

ከ. ሲፍካማ ዲጉንኩ ዲብቴርትካኻዴስ ስሙሳ ካልኩፕካዋ ዳድፂካማ ካንትፃን። 

1.	ሜልካሚ ታብሊ ጉዶ ምግባሮ ጄርካስ ክንትፄ። 

2.	አጋሉ አይሎ ኩሚቺያኽ። 

3.	ዎርክኔሽስታ ዘውዴ ኹሉቺፍ ብሽታኖ ማኩታና። 

ኸ. ሲፍካማ ዲጉንኩ ዲብቴርትካኻዴስ ግሱሳ ካኩፓዋ ዳድፂካማ ካንትፃን። 

1. ትሁን ድክጛ ቑንዳስቴ። 

2. ውድኔሽ ጌንዝቦ ካስቲኾ። 

3. ፋቱማ ፍታኔ ፌትኾ። 

1.2 ይሴን እንፅኺው ምግባር ፅንታ

 1.2.1 አንቤብጝ	

 ቤዴራንባብ

ፅፌቶ አንቤብጝዴስ ፍና ሲፋንኩሳ ካስካዋ ካልስ ዙርፃን። 

1.	 “ይሴን እንፅኺው ምግባር ፅንት” ናው ፅፌት ዳራ ጌሌፃውሳይ ፄጌሬ?

2.	ኩው ዙራሙሪዳ ይሴን እንፅኺው ምግባር ፅንት ዝኩክ አቕ ዝኩናማ?

ይሴን እንፅኺው ምግባር ፅንት፣ አቑ እንፅኺው ካንቲዴስስታ ፋይዴስ ፍልቔ። እንጚ 

ምግባር ፅንት እንፃኽስታንትካ እንፃኽስታኑ እንፅኺው ዜርፍዳ አግስትካማስታ 
እንፃኽስትካማ ውቴትዌና አኽⶓ ካንትፄ። እንጚክላ እንፃኽስታንትካ ፌቴራኑ 
እንፅኺው ጁትጝጚስታ እንካንስ ዎሴንስቴ። ይሴን እንፅኺው ምግባር ፅንት 
ጛርታቕስ፣ ማቤራቕስስታ አጌራው ልግስስ እያው ትክምክላ አይሎ ጉዋል ንኹዌኽ። 

ይሴን እንፅኺው ምግባር ፅንት ጛርታቑሳ ሚፄ ኬፍፃማ ዝኩዊኔ ኬሽጝፅጝስ 
ቴኬሜ። እንፃኽስታንትካ እንፃኽስታኑ ሞዩ ዜርፍዳ ግርቦስታ አቕቶ ኽችክቺስ 
እንፅኺዳ እሽፅጝ፣ ምርቶ ሌጌፃማ ሚፄ ዴሜክጝስ ርዳቴ። ሚፂ ሌጌስኹቺፋ ጝናቑ 
ዝኩዊኒው አኺኒ ኪስስታማጊ ካሴ። ጝናቑ ፋይ ዋኽትጙስ ጛው ሴላምስታ ዴስቲ 
ማንዲስትኹ ያኼ። እንዴስ ድምክና አቕ እንፃኽስታኑ ሞይዳ ጛርትስ አምንጝጙሳ 
እንኮኽስቶ አድርፃንታ ርዳቴ። እን አኺኒ አቕ ስካዌ እንፅኼክላ ፌቴራንታ ጁትጝፃው 
አኽጝስ፣ እንፃኽስታኑ ሞይዳ ኬሽኹሳ እንፅኼ እንፃኽስታንታ ካሊፄ። 

ይሴን እንፅኺው ምግባር ፅንት ማቢሪውሳ ልግሶ ያጌ። ማቤራቑ አባልካ አጌዝጜካማስታ 
ርዳትጜካማ አኬድስትኹሳ እንፅኼ አብርታ እንፃኽስታንታ ይስጝጝፄ። እምኘልካ 
ያቔካያሱሳ እሊኩዴስ ክንቴካማጊ፣ ታምባንኩሳ ችግርካዋ ኽይካማ ውቴትዌና 
ያኻንታ ፄዌ። ግርቦስታ ፋይፃንኩሳ ዲብካዋ አብርታ ቴኬምስታኑ ጊዛይ፣ ሜንቾ 
ጊዞ ካፃውሳ እንፅኼ ልቓ ጊዝዳ ዊዳንታ ፄዌ። ይሴን እንፅኺው ምግባር ፅንት፣ 
እንፃኽስታንትካ ጛርትስ አምንጝጙሳ እንኮኽስቶ አድርፄካማ ጛጂሱሳ ዙራሙሬ 
ኪሳንታስታ ሌጌፃንታ ካሊፄ። 

ጉዶ እንፅኺውሳ ምግባር ፅንቶ አድርፁንኩ እምፕልታቕ ካሊስቶስታ ግርቦ 
አምፕልሴካማ እንፃኽስታኒስ ፋያኑ ግብዳ እሜ ታምባና፤ ቴግባር ውቴታሳክላ 
ልቓ ጊዝዳ ካንታና። እንፅኺውሳ ሜሳሬ፣ ግርቦስታ ጊዞ እምኘልታ ቴኬምስታንኩ 
ያኽጝስ፣ ሚንቾ ጌርኮ ዊዳንውላስታ ዴሬፃውሳ እንፅኼ ዴዴጝ ጊዝዳ ፃንኩፅካማ 
ዊድጝስ ካላና። እንታኮው ምግባር ፅንትስ እንፃኽስታንኩ ማቤራቕ እምፕልታቑሳ 
ታምትጜ ይስጝጝፄካማ፣ ቴቤቤርጜካማስታ አጌዝጜካማ እንፃኽስትጙሳ ዴሶ አድርፃና። 
እንታኮው አኺኒስ እንፃኽስታንኩ አቕ፣ ዋዳኪ ያኻ ዋኒ እንፅኺስ ውቴትዌንካ 
ያኻና እስታማ አሴብስቴ። 

ይሴን እንፅኺው ምግባር ፅንት አጌሩሳ ልግሶ አሬኽፃማ ማቢሪውሳ ልግሶ ያጌ። 
አቕ እንፅኺስ ውቴትዌንካ ያኻኒስ፣ አጌራኩ ሊሊትጙንኩ ሚፅካ ዴሜካና፤ ዝብዴስ 
አግስታው ሚፂክላ እንጚታ ሌጌሳማጊ ካሴ። ዝብካ ሚንቾ አብቶ አግፄካማጊ ካሱንቺፋ 
ስካውካ ስርት ልማትካዋ ዋኽትጝፃና። ክንቲጝንካዋ፣ ዳድካዋ፣ ቲንኩሳ ኾትካዋ፣ 

በ. ሲፋንኩ ዲብቴርትካኻዳ ዳድስቱንኩ ካልኩፓውሳ አይኔቶ ጌሌፃን። 

1.	አጋሉ ጝኖ ጄውኾ። 

2.	ሙሉናሽ አብጂሊዳ ቲሪቴ። 

3.	ሳቔኑ አቒ ምርኪዳ ታምቤ። 

4.	ያረጋል ብቴ ቢሪስ አሬሱኻ። 

5.	ዎርክኔሽ አሬኽትስ ካሴ ዙርፂኾ። 

6.	ድባን ውኒቲኔ አቔ እንካኔ። 

7.	አልማዝ ድክጛ ቡዚቲኾ።

ከ. ሲፍካማ ዲጉንኩ ዲብቴርትካኻዴስ ስሙሳ ካልኩፕካዋ ዳድፂካማ ካንትፃን። 

1.	ሜልካሚ ታብሊ ጉዶ ምግባሮ ጄርካስ ክንትፄ። 

2.	አጋሉ አይሎ ኩሚቺያኽ። 

3.	ዎርክኔሽስታ ዘውዴ ኹሉቺፍ ብሽታኖ ማኩታና። 

ኸ. ሲፍካማ ዲጉንኩ ዲብቴርትካኻዴስ ግሱሳ ካኩፓዋ ዳድፂካማ ካንትፃን። 

1. ትሁን ድክጛ ቑንዳስቴ። 

2. ውድኔሽ ጌንዝቦ ካስቲኾ። 

3. ፋቱማ ፍታኔ ፌትኾ። 

1.2 ይሴን እንፅኺው ምግባር ፅንታ

 1.2.1 አንቤብጝ	

 ቤዴራንባብ

ፅፌቶ አንቤብጝዴስ ፍና ሲፋንኩሳ ካስካዋ ካልስ ዙርፃን። 

1.	 “ይሴን እንፅኺው ምግባር ፅንት” ናው ፅፌት ዳራ ጌሌፃውሳይ ፄጌሬ?

2.	ኩው ዙራሙሪዳ ይሴን እንፅኺው ምግባር ፅንት ዝኩክ አቕ ዝኩናማ?

ይሴን እንፅኺው ምግባር ፅንት፣ አቑ እንፅኺው ካንቲዴስስታ ፋይዴስ ፍልቔ። እንጚ 

እ.እ.ኮዋ ግቢታና። እንፅኼ ፋይካስኪላ ስካዌ እንፅኺውሳ ድሎ አግፃንታ ዳዶ 
ብስካያና። እንታኮው ቴግባር እምፕልታቑ እንፅኺው ምግባር ፅንታ አድርጛማጊ 
ካሳታ ፄዌ። እንታኮው አኺኒስ እምፕልታቑ ዝኩዊኒክላ ኬሽጝጛማጊ ካሴ። 

*** ይሴን እንፅኺው ምግባር ፅንት ዝኩጝ ዳርማስ ቴኬሜ?***
ይሴን እንፅኺው ምግባር ፅንታሳ አድርፃማጊ ካስጝ፤ አሲብጝጚስስታ አቕትስ 
አድርቱንኩ፣ ካሊስትስ ኬፍ ኑንኩ፣ ጉድ ምግባር ፅንት ዝኩክ፣ ቲንዌንስታ ክንቱንኩ 
አጌራቕት አግስታንታ አጌዜ። እን አኽጝስ ይሴኖ እንፅኺውሳ ምግባሮ ይስጝፃማስታ 
እሳንጝፃማ ይዎት ኬሽጝጛታ አኬዳማ እንፃኽስትጝ ፋይፄ። 

ትክላሊስ ይሴን እንፅኺው ምግባር ፅንት ጛርታቑሳኪ ያኻ ማቤራቑ ሚፂውሳ 
ሚንቺቶ ሌጌፄ፤ ይዎቶ ክችክቺስ ጉስጝስስታ ጝናቑሳ ፋዮ ዋኽትጝፅጝስ ካሊፄ። 
ጝናቑሳኪ ያኻ ማቤራቑሳ ልግሶ ያጌ። እን ምክንያትስ አጌራው አብት ጊዝዴስ ጊዞ 
ሌጌሳማጊ ካሳው አኽጝስ እምፕልታቑ ዝኩዊኒ ኬሽጝጛማጊ ካሴ። አጌራው አብት 
ልግሳ ዴሜካ አጌራቕቱሳ ዝኩዊኔ ኪሴ፤ ስርት ልማትካዋ እሳንጝጝፄ። አጌራቕት 
ክንቲውሳ፣ ቲኑሳስታ ፄጌርጛንኩ ማቢሪኩሳ ግልጋሎትካዋ ያግፃንታ ካሊፄ። 

 አንቤባማ ርዳትስትጝ

በ. ሲፍካማ ዲጉንኩ ካስካስ ፅፌቶ ስሬታ ፄውትካማ ክችክቼ ዙርፄ እሚኹሳ 
ጎሌልስታንቴ ጎሌላን። 

1.	 -------- ሞዮስታ ሞይቲኔ ኬሽኹ ውቴትዳ ታምፄ። 

በ. እንፅኺ  ኸ. ካሊስት

ከ. ካሊቕት  ቨ. ሞይ 

2. ይሴን እንፅኺው ምግባር ፅንቶ አድርፅጝስ ካሊፃቲው ዋሺኒይ?

በ. ፋይስ እንፃኽስትጝ 		   ኸ. እንፅኺስ ጁትጝጝ

ከ. እንፅኺስ ዝኩኽ ካንቲ ኬፍ ንጝ ቨ. ጛርት ይባቺስ እንፃኽስትጝ

3. ዴስስ አግስታው ካሊስት አኹኪ ካሊቕት----ያኽ። 

በ. ሬዴት  ኽ. እንፅኺ 

ከ. ሞይ  ቨ. ውቴት



12 13አውጚ ኮንኪ    8ንቲ ቤን አውጚ ኮንኪ    8ንቲ ቤን

ፋንቲቲ 1 ምግባር ፅንታ

ከ. ሲፋንኩሳ ካስካዋ ፅፌቱ ስሬትስ ፁፍስ ዙርፃን። 

1.	ይሴን እንፅኺውሳ ምግባር ፅንቶ ንባርካስ ጊዲፍፂካማ ጌሌፃን። 

2.	ይሴን እንፅኺው ምግባር ፅንት ዋትጛ አድርታማጊ ካሳው አኽⶓ ርዳትፃን። 

3.	ጉድ እንፅኺው ምግባር ፅንት እምፕልታቕስ እያኩሳ ትክምካዋ ርዳትፃን። 

4.	አቒዳስታ ጉድ እንፅኺው ምግባር ፅንት ክቻዳ ዝክኹሳ ታምትጜ ጌሌፃን። 

5.	ጉድ እንፅኺው ምግባር ፅንት እላቲኩ አቕኩሳ ፅኹርካዋ ኽይትጝፃን። 

 ኬሌቴፍጝፃማ አንቤብጝ

ሲፋማ ዲግኹሳ ፅፌቶ ቢካውሳ ክችክችቶ፣ ፍትኔቶስታ ጊሊፅፄ ማንዲካማ ቤንኩ 

አፄብካስ አንቤፓን። 

ግትም ፅንታ እምኘሎ ዲቦ አኹኪ ልቕልቕቴ ጉዋልፃማ ካንትፅጙ፣ አሳቦ ኬፍፃማ 
ዲግስጙ ካሊስት ዝክኹ፣ ልቓ ጉልልካ ካልካስ ሚንችካ ዲብካዋ አሜካማ እሜው 
ሙዚኪው ሌዚ ዝክኹ አኽጝስ እንኮኽቶ ኔክፃው፣ ዲብካስ ዲጊት ዝክኹ ትቤቡ 
ዜርፍያኽ። ግትምፅንታ አይሎ ክብስቱንኩ፣ ልቓ ካልካስ ሜንቾ አሳቦ ጌሌፅጝስ 
ካሊፃው ፁፍፅንታሱ ማሊፊያኽ። እሊኩ ፁፍፅንታኩ ዜርፍካዴስጊ ኽስኹስ 
ጉዋል ንኹ አይል ዝክኹ ፍትሪ ፁፍ ያኹስ፣ እንሳ አይሎ ኩፂ እምኘል እምኘል 
ግትሙ ዳድ ጚው ፄጌርዴስ አኹኪ ቤዴርካማ ዲብስስቱንኩዳ ትኩታማ ያግፁኽ 
አኽጝስ ካሌ። ግትም ፅንታ ብራኖስታ እንኩዊንቶ ፍልቕፃው ጊዝ ቺፋ ቦግቦግናው 
ኮንኪያኽ። እን ፁፍፅንታሱ ማሊፊ እንኮኽስትዳ ትኩታው አኽጝዴስ ድምክና እሊኩ 
ትቤብኩ ቤንካታጊ ቹዋ ትኩት አቒያሱ ይዎትዳኽ። አቒ እሌቱሳ ታምቦ፣ እንኮኽስቶ 
ኔክፃውስ፣ ጉሳውስስታ ዴስፃውስ ሴልስ ዲግሴ። 

1.2.2 ካልካ፣ ፃፊጝ 	

ካልካ

ሲፍካማ ዲጉንኩ ካልካስ ምሳልካዋ ስሬታ ፄውቴካማ ዲብቴርትካዋ ሲራን። 

1.	ክንቲው ዘርፍ ሌጌሳማጊ ይንቴ። 

2.	ቹትካ ጄሩ እንካን ዝኩኬኽ። 

3.	ባላው ጛርት እንፅኻሳ እንካኔ። 

4.	ሞዮ ኬሽጝጝፅጝ እንፅኺ ፃንኩታሳ ዴሜኬ። 
1.	ዴስቴና

2.	ማቢሪው

3.	ማንዲስቴ

4.	ውቴዌና

5.	አድርፄካማ

6.	ቴቤቤርጜካማ

	

ፃፊጝ

ሲፋው ቲራግድሚዳ ዲጉንኩ ጛርካዴስ እምፕሎ ጎሌልትካማ ኬችስ አሳቦ 

ፍሽጝጝፂኔዴስ ፋሌንጋ ድርሴቶ ፃፋን። 

ጉድ ምግባር ፅንታ

አምንስትጝ ስርኩኔ ማንዲጝ ሙስኔ 
ፄዬፍስትጝ

1.2.3 ዙሚጝ፣ ሳዋሳው

ዙሚጝ

ሲፋማ ዲግኹሳ ታሪኮ ስሬታ ፄውቴካማ ታሪክ ዌንካሳ ዎኬልትካማ ቤናኻዳ ዙሜ 

ካስጝጝፃን። 

ይቹ እያ ጉዝግዳ እምቲታ እንጅኩዌታ ቴሮ ማንዴታጊያኽ። “ዳራ ቑንዳፃማይ አኪም 
ጝና ቲንቱኺ?” ንኾ ይቹሳ ድንጌትስ። ይቹኪ “አይ እንቲ” ኔታ ካስቲኾ። “ኪራጉ፤ 
አን አዋይ ፄጌርኹ?” ናታ ዙርፁኻ። ኽስኹሳ አምንፅጝስ ፋታታክላ ጉዝጋኻዳ 
አኽⶓ ቼሜትጝፄታ አሴፓታ ላጚኒ “ግልብት… ግልብት …”ንኹዋ። ሲፍፃታኪ 
“ታሪኮ ቹኒትጝ ይው ሜብቲያኽ፤ እንት ቲንቱኽሳ። ” ናታ ይቹ አኪምጝና ቲንቱኽሳ 
ምክንያቶ ድኹታታ ፋቱኻ። ይቹኪ “ጚሜካስ ኩዋ ዳኽፅጝስ” ኒኾ። 

“አን ካሜንስታቲታ ኔታማ?” ናታ ልንዴትስ ዙርፃይኾ። ይቹ ኩፂ “ይጋ” ኒኾ። 
አንኪ ዙርፃታ “ካሜንስታኻኽ” ንኹዋ ድምፆ ኬፍፃታ። 

“አራ ካሜንስቴ ጋይ! ይአጌራሳስታ ዎጌኖ አችዳ ታምፅጙ ቲኹዋ ዝኩኻኽ። ውላ 
አቕጊ ድክካኽ ናታ አምናላኪ። እርኩስካ ዝኩኑሳ ላካ ክዱስካ አቕ ዝኩካ። አሱቲኒስ 
ውኒቲኒ፣ ካዲያንስ አምንስታንቲ፣ ትቢቲኒስ አዜናንቲ፣ ድኪስ ጉድ፣ ዎልፊኒስ ቻዊ፣ 
ባሊጊስ ምግባሪኒ፣ ጛራ እንካኒስ እቓ እንካኒ፣ ሼውኪኒስ አሬክጝፃንቲ ፌቴርስታ። አን 
አቔ ቤዴላቲው፣ አፄብካውሳ ዲኒክፄ እንፅኼ ይው ናቲው፣ ችግር ጊዛይ ታምባው፣ 
ኽምቢ ብላፅትስ ያኻውላ ቴግባርስ አምናው ሼውሳ አፄቦ ፋቴ። 

አጌራስ ውንትስ እንፃኽስታው፣ ቢሮክራሲ አቤሌሻያሱ፣ ዳዴኻቲው፣ ሙስኔ 
ሴብትጛው፣ ዎጌኑ ልግስስታ ዴክትስ ታኬታውላስ እንፃኽስታው፣ ባር ኾቼሱ 
አሴብጚስ አቤሌሽስታቲው፣ ዝቡሳኪ ያኻ ጚውሳ ባይሎ አድርፃው ጉዶ ይቶፕያውሳ 
አቔ ካንትጝስ ናፌካ። ድክካ ጛው ኬርትዴስ ክንታንታ አን ሞዴላ አቓታ ክንትፅⶓ 
ፋቴ። ሚንችካ ኽሳንታ አቖ አቲናቲታ ዳኽፅⶓ አይሎ ኬዌምጜ። ሜቴናማ ካሜንጝዳ 
ኩፂ አምኔ፤ ጉድ አፌቴሮ፣ አጌሮ ጉሳንቴ፣ አጌሮ ፅላትዴስ ማንዳውሳ ጄግኔ 
ውታድሬክላ ካንትጝስ ፋቴ። እን አኽጝስ እያዋ ግድስ ካሜንቴ። ”

(መስፍን ሃብተማርያም፣ እፍታ፣ 1993 ናውዴስ ኬሽጛማ ካፅስትኽ)

ሳዋሳው

በ. ሲፍካማ ዲጉንኩ ካልኩሳ ቤንካዋ ቲኪምስቲካማ ዋልታ ዲብቴርትካዋ ሲራን። 

-ሾ፣ አጌር፣ ክማኒ፣ ቡኻ፣ -ስ፣ ድኪ 

ከ. ሲፍካማ ዲጉንኩ ካልካስ ምሳሊው ስሬትስ ላጛ ላጛ ዲብቴርትካዋ ሲራን። 

ትንኩት፣ ልንቑሽ፣ ቦግ፣ ታንኩ፣ ችግም፣ ዋካክ፣ ምስቑ፣ ኪንክ፣ ጁጝ፣ ሚቑ

ምሳሊ፦1. ሜብራት ቦግ ንኾ። 

	  2. ሜብራቶ ቦግ ፁና። 

ኸ. ሜብራት ቦግ ኑኻ እስታ ሜብራቶ ቦግ ፁና ሊሊትታኑ እንዳርማሲ?

4.	ሞዮ ኬሽጝጝፅጝ እንፅኺ ፃንኩታሳ ዴሜኬ። 
1.	ዴስቴና

2.	ማቢሪው

3.	ማንዲስቴ

4.	ውቴዌና

5.	አድርፄካማ

6.	ቴቤቤርጜካማ

	

ፃፊጝ

ሲፋው ቲራግድሚዳ ዲጉንኩ ጛርካዴስ እምፕሎ ጎሌልትካማ ኬችስ አሳቦ 

ፍሽጝጝፂኔዴስ ፋሌንጋ ድርሴቶ ፃፋን። 

ጉድ ምግባር ፅንታ

አምንስትጝ ስርኩኔ ማንዲጝ ሙስኔ 
ፄዬፍስትጝ

1.2.3 ዙሚጝ፣ ሳዋሳው

ዙሚጝ

ሲፋማ ዲግኹሳ ታሪኮ ስሬታ ፄውቴካማ ታሪክ ዌንካሳ ዎኬልትካማ ቤናኻዳ ዙሜ 

ካስጝጝፃን። 

ይቹ እያ ጉዝግዳ እምቲታ እንጅኩዌታ ቴሮ ማንዴታጊያኽ። “ዳራ ቑንዳፃማይ አኪም 
ጝና ቲንቱኺ?” ንኾ ይቹሳ ድንጌትስ። ይቹኪ “አይ እንቲ” ኔታ ካስቲኾ። “ኪራጉ፤ 
አን አዋይ ፄጌርኹ?” ናታ ዙርፁኻ። ኽስኹሳ አምንፅጝስ ፋታታክላ ጉዝጋኻዳ 
አኽⶓ ቼሜትጝፄታ አሴፓታ ላጚኒ “ግልብት… ግልብት …”ንኹዋ። ሲፍፃታኪ 
“ታሪኮ ቹኒትጝ ይው ሜብቲያኽ፤ እንት ቲንቱኽሳ። ” ናታ ይቹ አኪምጝና ቲንቱኽሳ 
ምክንያቶ ድኹታታ ፋቱኻ። ይቹኪ “ጚሜካስ ኩዋ ዳኽፅጝስ” ኒኾ። 

“አን ካሜንስታቲታ ኔታማ?” ናታ ልንዴትስ ዙርፃይኾ። ይቹ ኩፂ “ይጋ” ኒኾ። 
አንኪ ዙርፃታ “ካሜንስታኻኽ” ንኹዋ ድምፆ ኬፍፃታ። 

1.3	ይሴንቱ ምሳልት

 1.3.1 አንቤብጝ

 ቤዴራ ንባባ

ሲፋንኩሳ ካስካዋ ካልስ ዙርፃን። 

1.	እንፅኺው ምሳልት ንጝ ዳራ ንጚይ?

2.	እንቶጂሱ ዙራሙሪዳ እንፂኺስ ምሳላ ያኹንኩሳ አቖ ታቔካማ?

አቤባ ሌግስቱኽሳ ባንጂ ዎራዳዋ ባይፄታ ድስታታ ካትኹ ቹዋታብሉ ምክንያትስ 
እሺኾ። ፋታውላ ኽይፁንቲ አኽጝስ ዙራሙሬ ባይፄታ ድስታታ ካትኾ። ዙራሙሪው 
ባይል ስሬትስ ኽይስቲኹ ጌና ሊጊ ድሚዳኽ። ጜራ ክንዴሊ ድሚስ ክችክችካ 
እሺካያ። እን አኽጝስ ክንዴዋ እንካናላ፤ ኹሉቺፋ ቻካቻክጛና። ድስታታ ጝናቕውላ 
ካቱስ ጚታላ ቖላማ ሚንች ጊዛይ እንግራ ጚያራሱላ ዙርታታ ፄዌ። ጌርክቺፋ 
ፌቴርስታው ቻካቻክጚው ካቢትጝጚ አቤባዋ ሜሬርፅኾ። 

እምፕላቺ ዎሌንካሊ ጌቤላ ፍይታ ጝና ዙርታውላ ቲጉኻ። ጝንዴስ ፍይስ ዋይጝስ 
ኮፄርቱት አራዴስ ይጎ ዱንጊዳ እንዳራውላ ጌንዜቦ ምቴያኪ። ዳድዳ እንዜጝቱስ ኩፂ 
አሳብስ ስጙስቲ። ጌቤላ ታምቢታ እምቲኹሳ ዋይታታ ጌንዜቦ አግፂኒዴስ ፋሌንጋ 
ጌፄንካሊ እንዜጝጝስ ዎሴንትኾ። 

*** አቤባ እንዴስ ፋሌንጋ ውሻ ካታውሳይ ፄጌሬ?***

ጌፄንካ ካሳኑ ቻግኔ ኬቴሞ እሺኹዋ። ጚኪላ አብርታ እንዜጝትኾ። ቻግኔ ስምስጃጊ 
ታቓያኪ። ጌፄንካሊ አሌቔትጝታታ ቻግኔ ካቱስ ጌፄንካ ክቻዴስ እምፕል ሹማጌልት 
ንኹ አቒ ውሻ ካታት አኽⶓ ታክሲሎ ካሲኾ። አቤባክላ ችግሮ ዛራዛርታታ ድኹቱኻ። 
ጚኪ ቻግኒዳ ዝኬት ጚቹጃሊ ናቕፃት አኽⶓ ጌሌፃማ ቴስፌ እይኾ። እንሱ ስሬትስ 
ቻግኔ ኬቴሞ ታምቡንታ ጊፂኒኪ ጚቹጃሊ ታምትጝፁኻ። ጊፂኒቹጃኪ አቤባ እንፅኼ 
ዴስትምባኺስታ ጚኾዳ ሲኒቢትፂኾ። አንዴስኪ እዋ ታኻታ እሊው ጝንዳ ጝንቲ 
እንፃኽስታንታ ፄውታታ ኪፂርፂኾ። ኪፂርስቲኹ ጝን ኩፂ ጌፄርዴስ ቲንቱት አቤባስ 
አስሜምጛው /አሜቻው እሺያ። ያኹኽ ያኻያሱዳ ቻካቻክጝጚ ሚንቻኒ እምኘሎ 
አርፌ እንፃኽስቲታ ባታታ ፍይኾ። አንዴስኪ ሊሊትጙንኩ ጝንካዳ ኬፄርስቴታጊ 
ሜንችካ ቼጌርፅካ አቕኩሳስታ እንፅኽካኩሳ ባይርካዋ ማሊኾ። 

ፋንቲቲ 1 ምግባር ፅንታ

ዊድዊዲዳ ኪፂርስቲኹ ጝን ኩፂ ውላዴስጊ ኬሽኹ እሺኾ። ጝን ዌንካ ሹኻ ጄርካዋ 
ንጝኪ ላጛ ጝርጃስታ እምኘላ ኹናዋ ፃይካ። ጄርካኪ ያኼካ ቹዋታብል አቤባሊ ዝክኹ 
ዲግጝጚ ጉድ እሺኾ። እንፅኼ ትንካኪስ እንፃኽስቴትስታ አምንስቴት አኽጝስ ውላጊ 
እንካኑና። ዳሞዜ ባንክዳ ክብስጝስ አኼንካዋ አሜሜችጝፅካይና። ክንቲውሳ ፍሼ 
ሾፌንካማ ጌርካ ጝን እንፅኻሳ እንፃኽስቴታጊ ክሙሳ ክንቴ ክንትጝስ ፌኬዳይና። 
አቤባ ክንቲስ ኬፍንኹ ፋይስታ ፅሬት ዝኩት አኽጝስ፣ ልቓ ጌርካኻዳ አንቤብⶓስታ 
ፃፌⶓ ካሊኾ። ጝንዌንካ ጝንዳ ፂኒስፃና። አንቤብስታንኩሳ ሜፃፍካዋኪላ ጄዌካያና። 
ይስታታ ፂኒስቱት አኽጝስ ቤንዴስ ቤኖ ጉዶ ውቴቶ ታጋ ፌታታጊ ዋልታንቴ 
ቤኖ ታምቢኾ። ቹዋታብልሊ ዴብዳቤ ፃፌታጊ ታምትጝጜ ጄሜርትኾ። እምፕላቺ 
ኩፂ አቤባውሳ ይዎቶ ኪሳው አኺኒ አግስቱኻ። ክንቲጝና ካቱስ አቕ ኩፔካማ 
አቕፄ አንቤባና። ጚኪላ ናቕቴታ አንቤብⶓ ጄሜርትኾ። አቕፂ ስልታኒ እይስቱኒዴስ 
ፋሌንጋ ማቢሪስ አቺትጜካማ እንፃኽስትጝስ ፋያንኩሳ ዎታትካዋ ካንታው እሺኾ። 
ቑዊታቑዊቱንትሳ ላካ ዴስቲ ስጙዋማ ኾኽቲኾ። አናጛታዋ ክንቲኹሳ ማሊያ። ጝና 
ታምቢታ ፉኽ አቕፂ ስሬትስ ሴሌቴንጝስ አሴብቱት አኽⶓ እንፃኽፃንትካስ (ጝን 
ዌንካስ) ድኹቱኻ። ጛጂኪላ አሳቦ ቻቤልካማ ኽስኹሳ ይስጝጝፁና። 

ሲፋው ጌርክዳ ቴክኒክስታ ሞዩ ኢንታርኘራይዝካው ልማቱ ሜምሪሾ ካቱስ ጚጛስታ 
ሜዜጌብስትጝስ ይንቱንኩ ዎታትካሊ ታምትጝቱኻ። አንዴስኪ ስልታኔ ጄሜርትኾ። 
ስልታኒ ጊዛይ ሚንችካ አፄብካሊ አቕትጝቱኻ። ልቓ ጌርክካው ስልታኒዴስ ፋሌንጋ 
አፄብካሊ ማቢሪስ አቺትጝቱኻ። አንዴስኪ፣ ቱሼ ቱሽጙሳ፣ ዋይጙሳስታ ጊፁሳ እንፅኼ 
እንፃኽስትጝስ አስሜምጙና። 

ጊፁሳ እንፅኼ ጄሜርጝስኪ ጌንዜቦ ጛራ ጛራ ፍሽጝፅካማ ክብስⶓ ጄሜሩና። ፍሽጝፁኑ 
ጌንዜብ ይቢቺ ዳላቲው አኽጝስ፣ አሴቡኑውስታጊ እንፃኽስትጝስ ካሊፃቲው ያኹኻ። 
እን አኽጝስ ቴክኒክስታ ሞዩ ኢንተርኘራይዝካው ልማት ሜምሪ ጉሼ አግፃኑሳ 
አኺኔ አሜሜችጝፃያታ ካሴ ዲግስካማ ጉሺ ፌኬድስታይኹዋ። እንስ ይስጝጜካማ 
አቕቶስታ ግርቦ ቴኬምስትካማ ቱሼ ቱሽካማጊ ዋይⶓ ጄሜሩና። ዙራሙሪኩ 
ማቤራቕኪላ ቱሼ ሚንቺትስ ጄዌካማጊ ይስጝፁና። ማቤራቕ ጌርክቺፋ እያንኩሳ 
ካንትካዋ ዋታትካ ቻቤልካማ ኬሽጝፃንኩ አኽጝስ፣ ቱሺኪላ እንካንስታው ያኹኻ። 
ቱሽጙሳ እንፅኼ ጛጂ እንፃኽስታንኩ አኽጝስ እንፃኽስታንትካስ ዳሞዜ ፍሻሊን። እን 
ምክንያትስ ጌቤል ሌጌሳማጊስታ ምርት ዴሜካማጊ ካሳኒ ሊሊትጙንኩ ስፍርካዳ 
ቤንጝጝፅካስታ ዋይፅካ ሱክካዋ ብሱና። እን አኺኒስ ጌቤል ጊዝዴስ ጊዞ ዴሜካማጊ 
ይንቱኻ። 

1.3	ይሴንቱ ምሳልት

 1.3.1 አንቤብጝ

 ቤዴራ ንባባ

ሲፋንኩሳ ካስካዋ ካልስ ዙርፃን። 

1.	እንፅኺው ምሳልት ንጝ ዳራ ንጚይ?

2.	እንቶጂሱ ዙራሙሪዳ እንፂኺስ ምሳላ ያኹንኩሳ አቖ ታቔካማ?

አቤባ ሌግስቱኽሳ ባንጂ ዎራዳዋ ባይፄታ ድስታታ ካትኹ ቹዋታብሉ ምክንያትስ 
እሺኾ። ፋታውላ ኽይፁንቲ አኽጝስ ዙራሙሬ ባይፄታ ድስታታ ካትኾ። ዙራሙሪው 
ባይል ስሬትስ ኽይስቲኹ ጌና ሊጊ ድሚዳኽ። ጜራ ክንዴሊ ድሚስ ክችክችካ 
እሺካያ። እን አኽጝስ ክንዴዋ እንካናላ፤ ኹሉቺፋ ቻካቻክጛና። ድስታታ ጝናቕውላ 
ካቱስ ጚታላ ቖላማ ሚንች ጊዛይ እንግራ ጚያራሱላ ዙርታታ ፄዌ። ጌርክቺፋ 
ፌቴርስታው ቻካቻክጚው ካቢትጝጚ አቤባዋ ሜሬርፅኾ። 

እምፕላቺ ዎሌንካሊ ጌቤላ ፍይታ ጝና ዙርታውላ ቲጉኻ። ጝንዴስ ፍይስ ዋይጝስ 
ኮፄርቱት አራዴስ ይጎ ዱንጊዳ እንዳራውላ ጌንዜቦ ምቴያኪ። ዳድዳ እንዜጝቱስ ኩፂ 
አሳብስ ስጙስቲ። ጌቤላ ታምቢታ እምቲኹሳ ዋይታታ ጌንዜቦ አግፂኒዴስ ፋሌንጋ 
ጌፄንካሊ እንዜጝጝስ ዎሴንትኾ። 

*** አቤባ እንዴስ ፋሌንጋ ውሻ ካታውሳይ ፄጌሬ?***

ጌፄንካ ካሳኑ ቻግኔ ኬቴሞ እሺኹዋ። ጚኪላ አብርታ እንዜጝትኾ። ቻግኔ ስምስጃጊ 
ታቓያኪ። ጌፄንካሊ አሌቔትጝታታ ቻግኔ ካቱስ ጌፄንካ ክቻዴስ እምፕል ሹማጌልት 
ንኹ አቒ ውሻ ካታት አኽⶓ ታክሲሎ ካሲኾ። አቤባክላ ችግሮ ዛራዛርታታ ድኹቱኻ። 
ጚኪ ቻግኒዳ ዝኬት ጚቹጃሊ ናቕፃት አኽⶓ ጌሌፃማ ቴስፌ እይኾ። እንሱ ስሬትስ 
ቻግኔ ኬቴሞ ታምቡንታ ጊፂኒኪ ጚቹጃሊ ታምትጝፁኻ። ጊፂኒቹጃኪ አቤባ እንፅኼ 
ዴስትምባኺስታ ጚኾዳ ሲኒቢትፂኾ። አንዴስኪ እዋ ታኻታ እሊው ጝንዳ ጝንቲ 
እንፃኽስታንታ ፄውታታ ኪፂርፂኾ። ኪፂርስቲኹ ጝን ኩፂ ጌፄርዴስ ቲንቱት አቤባስ 
አስሜምጛው /አሜቻው እሺያ። ያኹኽ ያኻያሱዳ ቻካቻክጝጚ ሚንቻኒ እምኘሎ 
አርፌ እንፃኽስቲታ ባታታ ፍይኾ። አንዴስኪ ሊሊትጙንኩ ጝንካዳ ኬፄርስቴታጊ 
ሜንችካ ቼጌርፅካ አቕኩሳስታ እንፅኽካኩሳ ባይርካዋ ማሊኾ። 



18 19አውጚ ኮንኪ    8ንቲ ቤን አውጚ ኮንኪ    8ንቲ ቤን

ፋንቲቲ 1 ምግባር ፅንታ

ጌቤል ዴሜካማጊ ካስኹ ምክንያትስ አግፃኑ ፊቲ ዴሜካኒ እሊው እንፅኺ ዜርፋሳ 
ብስጝስ ኩስጝጜካማ ፍሽጝፄ ኑኑሳ ብሉኬቱሳ አሚሪትፄ ብሱና። እሊኩ አቕስኪላ 
እንፅኺውሳ ድሎ ብስካማ ስካውካ እንፃኽስታንትካዋ ኬፄሩና። ቱሺ ጝናስታ ብሎኬቶ 
አሚሪትፂ እምኘልዳ ኬፍንኹሳ ሚፄ አግፃንታ ፄዋይኾ። ማቢኩ አባልካው ዝኩዊኒ 
ኪስስቱኻ። አቤባ ኬፄርስትጝዴስ ፍዬታ ኬፄራንታ ታኹኻ። ጚው ይሴንትስ 
ዝኩዊኒስታ ይዎቱ አኺኒ ኪስስታይኾ። 

(8ንቲ ቤንዴስ ኬሽጝጛማ ካፅስትኹ)

 አንቤባማ ርዳትስትጝ

ሲፋንኩሳ ካስካዋ ፅፌት ስሬትስ ካልስ ዙርፃን። 

1.	አቤባ ድስታታ ካትኹሳ አኺኔ ኽይትጝፂካማ ጌሌፃን። 

2.	  እንቶጂ አቤባዋ ታኹኒ ዳራ ፄውታንኻ አኽⶓ ርዳትፃን። 

3.	አቤባ ድስታታ ካታያ ታኹኒ ዳራ ታኻት አኽⶓ ጌሌፃን። 

4.	አቤባ ዋኽትጛይት ኹና አኽጝስ ታምቢኹሳ ካስቶ ርዳትፃን። 

5.	እንፅኺስ ዋትጛ ውቴዌና አኽጝ ካሊስታው አኽⶓ ጌሌፃን። 

6.	አበባው ይዎት ዳራ ክንትፃው አኽⶓ ርዳትፃን። 

1.3.2 ካልካ፣ ፃፊጝ

 ካልካ

ሲፍካማ ዲጉንኩ ካልካስ ዲግኹ ምሳሊ ስሬታስ ኩቴ ኽዮ እሜንታ ፄውቴካማ 

ዲብቴርቶ ሲራን። 

1.	ታካየ ፋታውላ ኽይስቲኾ። 

2.	ናኪኒ ዝቤንዳ አክኽካው ዋይሚ ዴሜካማጊ ካስኾ። 

3.	ብርቱካን ይስታታ ክንቴ ክንቲኾ። 

4.	አቖ ታምባማ ቖሊጝ ፋይፃላ። 

 

1.	ናቕት

2.	ስሬትስ

3.	ስልታኒ

4.	ፍሽጝፅካማ

5.	ዝኩዊኒ

6.	 ሌጌስጝ
 



18 19አውጚ ኮንኪ    8ንቲ ቤን አውጚ ኮንኪ    8ንቲ ቤን

ፋንቲቲ 1 ምግባር ፅንታ

 ፃፊጝ

ድርሴቶ ፃፊጝ

እንዴስ ኩክሪዳ ምክንያትስታ ውቴትስ ጌዴፍስታማ ዲጉኽሳ ንባሮ ስሬታ ፄውትካማ 

ድርሴቶ ፃፋን። 

1.	ቤላይኔሽ አቒኾዳ ኪፂርስቲኾ። 

2.	አቒው ጌንዜብ ድስኾ። 

3.	ጌንዜቦ አግፂኾ።

4.	አቒ ጌንዞቦ አግፅጝስ ዱቡኻ። 

5.	ቤላይኔሽ አቒው አኺኒዳ 
ኪንኬታ ካስቲኾ። 

6.	ጌንዜብ ድስⶓ ድኹኻ። 

7.	ጌንዜቦ ይትኾ። 

8.	አቒክላ ዴኔክስትኾ። 

9.	ቤላይኔሽ አምንስቲኾ። 

10.	 ኬፍቲኒ አች ዝክኹ እንፅኺዳ 
ሹሙኻ።

1.3.3 ዙሚጝ፣ ሳዋሳው

ዙሚጝ

ጌሬትትዳስታ ድክት ክቻዳ ዝክኹሳ ሊሊትቶ ካንትኹስ ፍናኪ ፅምድስ፣ ሲፍፂካማኪ 

ኬችስ ኩስጝጝቱኒዴስ ፋሌንጋ ኬቹ ዎኪል/ላ ሜካስ ቤንኩ አፄብካስ ዙሜ ፄፓን። 

ሳዋሳው

 ሲፍካማ ዲጉንኩ ዲብቴርትካኻዳ ዳድስቱንኩ ካልኩፓውሳ አይኔቶ ጌሌፃን። 

1.	የሻረግ ጚቹሳ ፄጌርቴ። 

2.	ኽምብቲኒ ክንታንቲ ቤኖ አሬቤሽኾ። 

3.	ሴሌቴኑንኩ አቕ እንፅኼ ክችክቺስ እንፃኽስታና። 

4.	አጋሉ ግሴⶓ ግንብስ ታስኾ። 

5.	አይናሌም ቤን እንፅኻሳ እምቢታማ ዊድኾ። 

ጌቤል ዴሜካማጊ ካስኹ ምክንያትስ አግፃኑ ፊቲ ዴሜካኒ እሊው እንፅኺ ዜርፋሳ 
ብስጝስ ኩስጝጜካማ ፍሽጝፄ ኑኑሳ ብሉኬቱሳ አሚሪትፄ ብሱና። እሊኩ አቕስኪላ 
እንፅኺውሳ ድሎ ብስካማ ስካውካ እንፃኽስታንትካዋ ኬፄሩና። ቱሺ ጝናስታ ብሎኬቶ 
አሚሪትፂ እምኘልዳ ኬፍንኹሳ ሚፄ አግፃንታ ፄዋይኾ። ማቢኩ አባልካው ዝኩዊኒ 
ኪስስቱኻ። አቤባ ኬፄርስትጝዴስ ፍዬታ ኬፄራንታ ታኹኻ። ጚው ይሴንትስ 
ዝኩዊኒስታ ይዎቱ አኺኒ ኪስስታይኾ። 

(8ንቲ ቤንዴስ ኬሽጝጛማ ካፅስትኹ)

 አንቤባማ ርዳትስትጝ

ሲፋንኩሳ ካስካዋ ፅፌት ስሬትስ ካልስ ዙርፃን። 

1.	አቤባ ድስታታ ካትኹሳ አኺኔ ኽይትጝፂካማ ጌሌፃን። 

2.	  እንቶጂ አቤባዋ ታኹኒ ዳራ ፄውታንኻ አኽⶓ ርዳትፃን። 

3.	አቤባ ድስታታ ካታያ ታኹኒ ዳራ ታኻት አኽⶓ ጌሌፃን። 

4.	አቤባ ዋኽትጛይት ኹና አኽጝስ ታምቢኹሳ ካስቶ ርዳትፃን። 

5.	እንፅኺስ ዋትጛ ውቴዌና አኽጝ ካሊስታው አኽⶓ ጌሌፃን። 

6.	አበባው ይዎት ዳራ ክንትፃው አኽⶓ ርዳትፃን። 

1.3.2 ካልካ፣ ፃፊጝ

 ካልካ

ሲፍካማ ዲጉንኩ ካልካስ ዲግኹ ምሳሊ ስሬታስ ኩቴ ኽዮ እሜንታ ፄውቴካማ 

ዲብቴርቶ ሲራን። 

1.	ታካየ ፋታውላ ኽይስቲኾ። 

2.	ናኪኒ ዝቤንዳ አክኽካው ዋይሚ ዴሜካማጊ ካስኾ። 

3.	ብርቱካን ይስታታ ክንቴ ክንቲኾ። 

4.	አቖ ታምባማ ቖሊጝ ፋይፃላ። 

 

1.	ናቕት

2.	ስሬትስ

3.	ስልታኒ

4.	ፍሽጝፅካማ

5.	ዝኩዊኒ

6.	 ሌጌስጝ
 



20 21አውጚ ኮንኪ    8ንቲ ቤን አውጚ ኮንኪ    8ንቲ ቤን

ፋንቲቲ 2 ባይልኩ ማኺትካ

2.1	አዊስታ ፊሪሲ

 ቤዴራንባብ 

ቤዴራ አቕቶ ቲኪምስቲካማ ሲፋንኩሳ ካስካዋ ካልስ ዙርፃን። 

1. ኩክሪዳ ዲግኹ ስልዴስ ዳራ ርዳትስቲን?

2. አዋኻዳ ፌሬስካ ዋታኮንኩሳ ትክምካዋ እያን ኔን?

ፊሪሲስታ አዊ እንፅኺስ፣ ባይልስስታ ታሪክስ ኩራርጚ ዝኩኬኽ። አዌ እቑዌማ 
ፊሪሴ ባይጝ፣ ፊሪሴ ዲብሳማ አውዊሳ ዝቦ ባይጝ ኩፂ ላንጊጊ ዋኽካ ያኻቲንታ ፄዌ። 
አዊው ፊሪሲ ባይልስ፣ ታሪክስስታ ማቤሪው ኩራርጚስ ኽስኹ ስፍሪ ዝክኹያኽ። 
አዊ ፌሪሴ ፊሪሲሊ፣ ቢሪሊስታ ብቕሊሊ ፄሜዳማ አሬሴ። 

2
ፋንቲቲ

ባይልኩ ማኺትካ



20 21አውጚ ኮንኪ    8ንቲ ቤን አውጚ ኮንኪ    8ንቲ ቤን

ፋንቲቲ 2 ባይልኩ ማኺትካ

ፊሪሴ፣ ሴንቴ፣ ኻሶ፣ ብሽታኖስታ ፄጌራንኩሳ እጄብጝስክላ ቴኬምስቴ። ግድ ሜሳርካስ 
ግዲንኩ ፌሬስቴንካ ኬሴቶ አጄባኒስ ፌቴርስታው ድባብ አዋዋስ ሊሊቴ ኽዮ እዬ። 
ድግስ ፊታማ ክቢኒ፣ ኹስታ ዝቕስቱኒ ፌሬስቴኖስታ ፊሪሴ ጋቲታ ዋኒኪ ያኹኒ 
ግዲታላኪ። 

***ፌሬስቴንካ ብሽታኖ አጄብጛ ካስጝዴስ ፍና ፄዋንኩ ኩምችንካ ዳርካ 

ዳርካይ?***

ፊሪስቲኒ ብሽታኖ አጄብጛ ካስጝዴስ ፍና ፊሪሴ ሳሙኒስ ቑፄ። እንዴስኪ ሌኮ፣ 
ልጎሞ፣ ፋርኒሴ፣ ኩሮ፣ ርካቦ፣ ግላሶስታ ፄጌራንኩሳ ሴይፃማ ማልጛክላ ግዲፄ። አዊ 
ሴያ ችራማ፣ ጋሼስታ ዜንጎ እሜማ፣ ፊሪሲዳ ማቻማ፣ እሊኩ አፄብካሊ ብሽታኖ 
እጄቤ። 

ፌሬስቴንካክላ ጋሊብፂ ስፍሪሾ ሆቲስ ካሳና። አንዴስኪ ባንኩ ፌሬስቴንካ ውታኺ 
ፌሬስካዋ ፅንጋኽፃቲው አኽⶓ ጉችጉችቲው አኹኪ ስግሪው ግልብስ ፌቴሻና። 
ውታኺ ግልብስ አሜቻው አኽⶓ አሬጌጌትጝፁኒዴስ ፋሌንጋ፤ ላጛ ላጛ ጋሌባንትካ 
ሲፍጝጜካማጊ እምፕል ጋሼ፣ እሊው ዜንጎ እሜማ ጋሌባና። ቴግባሮ ኪስጜካማጊ 
ባኔ ባንቶ ጋሼ ሴብካማጊ እንክራና። እን ኩምችኒ ካንታንትካስኪ ያኻ ጋሌባንትካስ 
እያው ዴስቲ ኬፍ ንኹያኽ። 

ታሌን ይቶፒያዋ ዎሬርትኹ ጊዛይ አዊኩ ፌሬስቴንካ ፊሪሲስ እሊኩ ይቶፔኩ 
አቕሊ እምፕልቴካማ ታሌንሊ ሴብትጜካ። ዋሬሞ ይቶፒያ ዊፂኒዴስ ፋሌንጋ አዊኩ 
ፌሬስቴንካ አዋኾ ዙራኒስ፤ ፊሪሲውሳ ማቢሬ ቲሪትጝፄካማ ዋራዳውስስታ ዞኑ አችስ 
አሜትቺፍ ኬቤርፅካማጊ አግስታና። ማቢሪው አላሚክላ ዋሬምዳ አሴቴፍጙንኩሳ 

ዝማችካዋ አሴብጝ፣ ፌሬስቴንካውሳ ታምትጝጜ ይስጝፅጝ፣ ጌውስጙንኩሳ አሬክጝፅጜኽ። 
እን ሚንቺት ኬቤርስታው ማቢሪ አሜትቺፍ ዴሜካማጊ ካሳንኩሳ አባልካዋ እሜ። 
እንጚ ማቢሪ ዞናኻዳ ዝኩንኩሳ ዋራድካዋ ዙራማጊ አሜትቺፍ ኬቤርስታማጊ 
አግስቴ። (ሌይኩን ሲሳይ፣ 2012፤ ኬሽጛጝማ አውጚሾ ካፅስትኹ)። 

 አንቤባማ ርዳስትጝ

በ. ፅፌቱ ስሬትስ “በ” ው ዛንጌርዳ ዲጉንኩስ “ከ”ው ቤንዴስ አስሜምጛውሳ አሳቦ 

ፋቴካማ ድንግርሳን። 

በ ከ

1. አዊስታ ፊሪሲ በ. ሊሊቲ ግድ ፌቴርስቴ

2. ፊሪስቲኒ ኻሶ አጄቡስ ከ. አሜትችፋ ኬቤርስቴ

3. ታሊያኑ ውራሪዳ ኸ. አዊስታ ፊሪሲ አሴቴፍጜካ

4. ፊሪስቲኒው ማቢሪው አላሚ ቨ. ማልጛ ኩራርጛና

5. ፌሬስቴኑ ማቢሪ ሰ. ጌውስጙንኩሳ አሬክጝፅጜኽ

ሸ. አሬክጙንኩሳ ጌውስጝፄ

ከ. ፅፌቶ ስሬታ ፄውቴካማ ቢጋሩ ቴራግድሚዳ “ፊሪሲ” ናው ካልሊ እምትጙንኩሳ 

ካልካዋስታ ካልኩፓሳ ኽይትጝፃን። 

ፊረሲው 

ትክም

አጄብጙ ቴርት

ባል ኬቤርስታው 

ምክንያት

ግድ ሜሳራ

ኸ. ፅፌቱ ስሬትስ ሲፍካማ ዲጉንኩ ካስካስ ክችክቼ ዙርፄ ፁፍስ እያን። 

1.	ፊሪሲ እያኩሳ ትክምካዋ ምሳልካስ ጊዲፍፂካማ ርዳትፃን። 

2.	ፊሪሲውሳስታ ፊሪስቲኒውሳ ኩራርጜ ንባርስ ኽይትጝፃን። 

3.	አዋኾዳ ፊሪሲ ዝኮውላስ ይጉኒ ታንባንኩሳ ዳንጉትካዋ ጌሌፃን። 

 ኬሌቴፍጝፃማ አንቤብጝ

ሲፋማ ዲግኹሳ ፅፌቶ ድሞፆ ኬፍፂካማ ቤንኩ ክንታንትካስ አንቤፓን። 

ካልፅንታ ዙሚትጚስ፣ ሴንስትጝስ አኹኪ ዜሚስ ያኼንካዳ አኮሜችስታው፣ ካልስ 
ፌቴርስታው ፁፍፅንታሱ ቤኔኽ። እምኘል እምኘልታቑሳ ባይሎ፣ ዋጎ፣ ዴሶስታ 
ታሪኮ ፌያፌይጝፅጝስ፣ ሊሊትጙንኩ ይዎትኩሳ ፄጌርካዋስታ ፅኹርካዋ ጌሌፅጝስ 
አቕ ቴኬምስታኑ ትቤቡ ፅንቴኽ። እን ትቤቡ ፅንት እምኘልታቕ ጛው ሊጊሲሚ 
ጊዙ ታሪክስ አፌሩኑ ማኺቲ ያኹስ፣ ጛው እሌቱ ይዎትስ ናኒስ ፄዋኑ ልቕልቕቲስ 
ፌቴርስታው፣ ጛው ዙራሙሪሊስታ ዙራሙሪው ፍትሬትካሊ ፄዋኑ ታምትጚስታ 
ግብሪው ምክንያትስ ኬሴትስታው፣ ሜንች ታምትጚው ኩኘትጚስታ ታምትጚውክላ 
ዋርቕፄኽ። እን ካሉ ትቤብ ፁፍስ ቴኬምስታቲንኩ እምኘልታቕዳ ጛውሳ አይቶ፣ 
እንዳርቶ፣ እምኔቶ፣ ኑሩውሳ ሴሎስታ ፍልስፍኔ፣ ትክላሊስ አሌሙሳ ካንቴስታ ጚውሳ 

ማኺቴ ቲኪስታንቲ ክምንትሾ ፌያፌይጝፅጝስ እንክራው ታምብ ኬፍንኹዌኽ። 

2.1.2 ካልካ፣ ፃፊጝ

 ካልካ

ሲፍካማ ዲጉንኩ ፃምርካ ካልካዋ ቲኪምስቲካማ ዲብቴርቶ ሲራን። 

1.	ቼርካታሲ 

2.	ኖራማንዲ

3.	ስልኻዝቒ

4.	እምፕላዳዲ

5.	ካናጋሚ

6. አቓላኹዊ

 ፃፊጝ

ታክስፂ፦

ድርሴት እምፕል አሳብዳ ትኩታማ ፃፊስታው ፁፌኽ። ድርሴታኻዳ እምፕል አሳብ 

ዋኽትጛማ ፌይትጝጝስ ካላው ሹኻ ውክርካ ዋኽትጜካማ ዲጋኒሴኽ። እኒጛክላ፤ 
ቱፂ፣ ቹዋ አካልስታ ዳማዳምጝፄኽ። ቱፂ ድርሴቱ ጂሚሪ ቤን ያኹስ፣ ድርሴታኻዳ 

ጁዋውሳ ጉዳዮ ትክላሊስ አቕትጝፄ። ቹዋ አካል ጝሹላ ቱፂዳስታ ዳማዳምፂ ክቻዳ 

ይንታው ያኻማ አሳቦ ሊሊትጙንኩ ንባርካስ ቖቔስፃማ ጌሌፄ። አሊዲዳ ይንትው 

ዳማዳምፂ ጝሺውላ ቱንዚውሳ ቹዋ አሳቦ ቴክሌልጝፃማ ልሜ። 

አጉዊኔ ውክሮ እሚንኩ ሊሊትጙንኩ ድርሴትኩ አይኔትካ ዝኩና። እኒጛ 
ክቻዴስክላ እምፕል ካንትጝጝፃንቲ ድርሴቴኽ። እን ድርሴቱ ቹዋ አላሚክላ ላጛ 

አቑሳ፣ ዲብካውሳ፣ ንሴስካውሳ፣ ኬቴምካውሳ፣ እ.እ.ኮ ሜሴልጝጜ ያኹ ፄጌርጝጜ 

ካንትጝጝፃማ ጌሌፅጜኽ። ምሳሊ፦

ባርዳር ኬቴሞስታ አዋሳ ኬቴሞ ካንትጝጝፅናኒ ሚንች ሜሴልጝጚ ዝኮ። ባርዳሩ 
ኬቴም አማኻሪ ክልል ምንግስቱ ቹዋ ኬቴሜኽ። እንጚስታጊ አዋሳክላ ሲዳማ 

ክልል ምንግስቱ ቹዋ ኬቴሜኽ። ባርዳር ናቕታዳ ያቕስቱኽ ታናው አይክ ዝኮ። 
አዋሳ ናቕታዳክላ ያቕስቱኽ አዋሳ እስታው አይክ ዝኮ። እን ያኽጝስ ላጝጊጊ 

ኬቴምካ ይቶፕያኻዳ ሜሴልጝጚዴስጃላ እንካንስትካ ኬቴምካኽ። 

“አዊስታ ፊሪሲ” ናው ጛሪስ አንቤብቱኑሳ ፅፌቶ ሲፋው ቢጋሩሳ ቲራግድሜ 

ቲኪምስቲካማ ሹኻ ቱንዝካዌና ዝኩኑሳ ድርሴቶ ዴዴጝስትካማ ፃፋን። 

ቱፂ

ዳማዳምፂ

ዝርዝር

2.1.3 ቹኒትጝ፣ ሳዋሳው

ቹኒትጝ

እንጁክ እንክራ

ቤዴራቹኒትጝ

ሲፋንኩሳ ካልካዋ ካልስ ዙርፃን። 

1.	እንጁክ እንክራሳ ሲፍጝቴካ አኹኪ እንክርቴካ ታቔካማ? እንጅኮ እንክራንኩ 
አጂይ?

2.	እንጁክ እንክራ ዋዳስታ ዋኒይ ካስጛው ኔን?

ቹኒታማ ርዳትስትጝ

በ. “በ”ው ዛንጌርዳ ዲጉንኩ አሳብካስ አስሜምጛውሳ ከ“ው” ቤንዴስ ጎሌልትካማ 

ድንግርሳን። 

በ ከ 

1. ሌንቴቕ ያኹኒ ጎሌልስቴ በ. ሙቺጝ

2. ትሼ ዝቓማ ችኼ ከ. አፂስ ዎሴንስቴ

3. ቼፍስ ክቺካማ አቺትጛና ኸ. እንጁካ እንክርፂ ብቲ

4. ዳቫ እንክርፂ ዳብዚ ቨ. ኩንቲስጝ

5. ዳቫ ብቲዴስ ጅያታ ፄውጝ ሰ. ምር

6. ቴርቶ ማንዳማ እንክርጝ ሸ. እንክሪኩ ኬችካ

7. ዳቫዋ እንጁክስ ታስጝ ለ. እንጁክ

ከ. ሲፋንኩሳ ካስካዋ ቹኒቲኑ ፅፌቱ ስሬትስ ካልስ ዙርፃን። 

1.	ዋታትካ እንጁኮ እንክራኑሳ ምክንያቶ ርዳትፃን። 

2.	እንጁክ እንክራስ ትክምዳ እሼንኩ ዲብካ ዳርማዴስስታ ዋትጛ ቴርታንኩ 
አኽⶓ ጌሌፃን። 

3.	እንጁክ እንክራሱሳ አቺትጝጜ እርዳትፃን። 

ሳዋሳው
ታክስፂ፦

ጊዝ እምፕል ፂዊ ዋኒ ፌፄምስትኹ አኹኪ ፌፄምስታው አኽⶓ ጌሌፃው ግሱ 
ፅኹሬኽ። ፂዌ ስሬታ ፄውጝስ ጊዝ ሹኻስ ቤንስታማ ካንትስቴ። ጊዝ ፌፄምስታማ 
ድኽጝ አኹኪ ድኻውላስ ይጉጝ ድኹስታው ጊዝሊ ቼሜትጛማኽ። ጊዝዴስ ሴጋ 
ያኹኽ ዲብ ዝኮላኪ። እን ቤንዳ ኩፂ ቤዴርናና ጝሺሱሳ ጊዞ ካንትኔ። 

ጝሺሱ ጊዝ እስታው እምፕል ጝሺሱ ጊዝስ ፌፄምስታው አኹኪ ፌፄምስታማጊ 
ዝክኹሳ ፂዌ አኹኪ አኺኔ ጌሌፃው ጊዙ አይኔትያኽ። ጝሺሱ እስታው ጊዝ 
እምፕል አቒ ፂዌ ካንትኹስ ዙሜ ፄዋው ጊዛይያኽ። ግስ “-ጊ” ናው ምላድሊ 
አዌኬርጜ። “ያኽ” ናው ያኺኒ ግስክላ አብርታ አቺትጜ። አሳቦ ኽስኹስ ርዳትስትጝስ 
ሲፋንኩሳ ምሳልካዋ ካንትንስ። 

1.	አሌሙ ምሳኾ ኾማጊያኽ። 

2.	ልክና ቡኖ ጊፊርፄታጊያኽ። 

ምሳሊዴስ ካንቴኑውስታጊ “-ጊ” አሌዳ ዳንቴና ምላዳኽ። “ጊፊርፄታጊ” ናው 
ግስስ ርዳታ ታኻታ ቱጝስ ፂዊው ጊዝ ጝሺ አኽⶓ ምልኻቴ። “-ጊ” ናው ምላድ 
ኹጙ ፂዊ ዊድስታያሱ፣ ካስጝጝዳ ዝክኹ አኽⶓ ጌሌፃዊያኽ። “ያኽ” ጝሺሱ ጊዝዳ 
ፌፄምስታማጊ ዝክኹሳ ፄዌ ቶኬምቴ። ምሳሊስ ካሳ ክንትፃንቲያኽ። 

አጉዊዳ ዲግኹሳ ታክስፄ ስሬታ ፄውቴካማ ጝሺሱ ጊዝስ ሴዛ ዲብቴርትካዋ ፃፋን። 

1. ----------------

2. ----------------

3. ----------------

4. ----------------

2.2 ሜስኬል

 2.2.1 አንቤብጝ

 ቤዴራንባብ

ሲፋንኩሳ ካስካዋ ካልስ ዙርፃን። 

1.	ጉዝጉዝ ዳርማ ዳርማዴስ ቴርቴ?

2.	ባላፉቺስስታ ጉሚቲስ ያኻው ካኒ ዳርማሱዊይ?

አዋዋ ሜስኬሉሳ ባሎ ኬቤርፅጝስ ሜስኬሩም ላኹዴስ ጄሜርካማ ቴርትⶓ 

ጄሜራና። ኹናኹና ባይሉ ኹጝስስታ ዝቒስ ያኻውሳ ጉዝጉዞ፣ ስልኼ፣ አሪኬ፣ 

እ.እ.ኮ ቴርስጝስ ኽቴ ናቴ ናኒስ፤ ጝርጃ ዴሜካ አሜት ባሉ ጉሚቲስስታ 

ባላፉቺስ ያኻው አሲሲውሳ፣ ፃፂውሳስታ ፃሪውሳ ካኔ ኬዋና። ጉሚቲ ቡዚት 

ንኹ ካኒ ያኹስ፣ ባላፉቺ ዴሜካ እንፁት ንኹ ሊጊሲሚ ቕሽስትኹ ፃሪ አኹኪ 

አሲሲ አኽጝስ ካሌ። ጉሚቴስታ ባላፉቼ ቕሽጙሳ ምክንያቶ አውጋንካ “ስካዌ 

አሜት ሴላምስ፣ እንካንጝጚስስታ ዴክስ ቻቤልናታ ያኼምባ” ናው ጉድ ትምናቱ 

ጊሊፅፂ አኽⶓ እርዳትፃና። አዋዋ ድሩፅታዋ ሜስኬሩም 16ዳ ባላፉቼ ጝንቺፋ 

አብጂሊዳ ሌዋ ፃንጌኻ “ድሩፃ” ንጝስ ቲሪፃና። ሜብራቶ፣ ባላፉቼስታ ሶኼኖ ሲዌ 

ጝንቺፋ ሙሲሲኒዳ እንፄዋና። ዙራሙሪ ቺፋ ዲሚሬ ዴሜራና። እን ጌርክዳ 

ክማሪቢስ ጝርጃ ባላፉቼ፣ ጉዝጉዞስታ ስልኼ ኻስካ ካስካማ እሚኑ ስልኺዴስ 

ፅሌ ክብፅ፣ ጉዝጉዙዴስ ታንኩፅካ ዝጉዊካማጊ “ድሩፃ” ንካማ ባላፉቼ ቴኬላና። 

እን ያኽስታው “ዜርስቱኽ አሪ ኩፒቴ፣ ሬዴት አግስቴ” እስታማ አምንስታው 

አኽጝሴኽ። ቴኬልስትኹ ባላፉቺው ቢሊዳኪ “አሪሜ ኩክራ አሬኪ ጃላ” ንካማ 

አራኻዳ ዝክኹሳ አሪሜ ትስካማ ዴዋና። እንኪ “አሪሚ ድሳታ አሪኪ ላማላማታ” 

ናው ትምናት አኽⶓ አውጋንካ ድኹዋና። እንዴስ ድምክና ድሩፅታዋ ዳንዲ ቺዊ 

ዶኬስስታማ ፓቱው አኹ ፃሪው ኻፂስ ቴክሌልስታማ “ድሩፃ” እስታማጊ ክምካስ 

እይስቴ። እንኪ ይንታው ዝቤን ክምካስ ሲሚቲውስታ ቲኑ ያኻያታ ትምናቶ 

ጌሌፅጝስ እስታማ አኮሜችስታዌኽ። ዙራሙሪኩ ዋታትካ ክስታንት ታብላኾ፣ 

ዛኽኾ፣ ዙራሙሪዳ ኬቤርፃኑ አቕኾ፣ ጉሚቴ ኬውካ ካላቲንኩ ሹማጌልካኾ 

ጉሚቴ፣ ባላፉቼስታ ሜብራቶ እሚካ ካስካማ ጝና ታምባኒስ ጉሚቴስታ ባላፉቼ 

“ድሩፃ” ንካማ አፍዳ ድርባና። ጝን ዌንካኪ “ሊኻ ሻያ አሜታ ታምኘ” ንካማ 

ዎታትካስ ጉዝጉዞስታ ስልኼ እያና። ኹናኹና ዴሜካ ሶኼኖ ግራምቴ እሚካ 

ካስካማ ድሩፃ ናና። ጛጄስኪላ ጉዝጉዝስታ ስልኺ ዲጋዬ። ግራምቴ እሚካማ ካሳኑ 

ምክንያት “እንኩዋን ሳኺው ጊዝስስታ ዎርፍስ ታምፅኹዋስ” ናው እንፅኼንት 

ዝክኹ አኽⶓ ቹትካ ድኹዋና። ድሩፅታዋ ክማኒ ሙሪቺፋ አቕ እምኘልዳ ያኼካማ 
ፍናፍና ኽሳንቲኾ ጝርጃ ጉሜቴ እሚካ ካስካማ ፃይጙኽ ዲሚሪዳ “ድሩፃ” ናኒስ 
ጝንዌናስታ አብራ ጝንዳ ዝኩንኩ አቕ “ሊኻ ሻያ አሜታ ታምኘ ” ናና። አፍዳ ኩፑኽ 
ጉሚቲ ክቻዴስ እምኘላዋ ጎሌልካማ ይጉፃንታ ታብሊ አሴሴብፄ። እናጛ ጎሜታ 
“ድባና ማንዳ” እስቲ። ይንታውሳ አሜቶ ማንዴታ ታምፄት ንካማ እንኩራና። 

ኹንታ ሹምቢ ምማሳ ሜስኬሩም 16ዴስ ፍና ኹጝ ሬዴቶ አቲሴ እስታማ አምንስቴ 
እሺኾ። እን አኽጝስ ሹምቢ ምማሳ “ድሩፃ” ንካማጊ ታንኬንጙኽ ጉሚቲዳ ጌሻኑ 
ድሩፅታዋኽ። ድሩፅጙ ቴግባር አኮሜችስቱኒዴስ ፋሌንጋ ጉዝጉዝ ዲጌ። ጉዝጉዝ 
ፄኬስ ስኒ፣ ካምፒሊስታ አዋዚሊ ጉድጛ ታስስታ ዴሬብስታማ እንጂፅስትኹ አብዚዳ 
ስንክስታማ ቴርቴ። ኩሉ ዙሪሙሪዳ ኩፂ ፓቱው ኻፂዳ ያኽስታማ ኹስቴ። ፓቱው 
ኻፂ ይንታው ጊዝ ሌምሌማ ያኻታ ትምናታ ጊሊፅፄኽ። ጌርክ ፁም ያኹኒኪ ሽሩ 
ልሻኹዊ ዴሬብስታማ እንጁኽ አብዚዳ ስንክስታማ ቴርቴ፤ አንዴስኪ ኹስቴ። 

ሜስኬሩም 17 ቹዋ ሜስኬሉ ባል ያኹስ ሜስኬልታዋ ብቲ ቺጛ ያኹስ ዙራሙሪኩ 
አቕ ጝን ቺፋ ሜብራቶ እሚካማ ፋና። ስራስሪ፣ ዋታትካ፣ አንቓአንቓስታ ሹማጌልካ 
ስካዌ አኹኪ እንኩሬ ስዮ ሴይካማ ሜብራቶ እሚካማ ዲሚሪ ስፍራ “እዮሄ” 
ንካማጊ ካሳና። ዲሜሪዳ ኩፑንኩ አቕ፣ ዲሚሬ ሌዋዴስ ፃንጌኻሾ “እዮሄ! ሜስኬል 
ኾዬ! አሜቶ ጉሻዬ!” ንካማጊ ሹኺኒ ዙሬዙራና። ዙራዙሩኒዴስ ፋሌንጋ ምስራክዴስ 
ምራብሾ ብስታ ፄውጝስ፣ ላንጛ ኬቻስ ቲሬና። ዳቔርስቱኒዴስ ፋሌንጋ እሚኑሳ 
ሜብራቶ ዲሚሪዳ “ድሩፃ” ንካማ ሚፃና። እን ኩምችኒ ያኽስታው ሜስኬል ቲኖ 
ምሬቶ እያማ፣ ታምባው ችግርዴስ ፍሻማ፣ እሩብፃ ማቲሳማ ይንታው አሜትስ 



28 29አውጚ ኮንኪ    8ንቲ ቤን አውጚ ኮንኪ    8ንቲ ቤን

ፋንቲቲ 2 ባይልኩ ማኺትካ

ታምፃታ ቴሜንጝስያኽ። “ድባንዴስ እርኮስታ ምሬቶ ያጌ” እስታማ ዱሪ፣ ክሚ፣ 
ውክቲ ታይ አኹኪ ፍያሊ አሬድስቴ። ስልኺ፣ አሪኪ፣ ጉዝጉዝ አኹኪ አብዚ 
ይንታማጊ ኹስቱስስታ ዝቕስቱስ እሺስቴ። እሊው ሜካስ፣ ሜስኬልታዋ እሉዋው 
እሪ “ውሳ ድፂ” እስታማ አምንስቴ። እሪ እሉኒጊ፣ ይንታው ጊዝ ጉድ አዝሜሩ 
ዎርፍ አኽጝ ቴሜንስቴ። 

ሜስኬሉሳ ባሎ ኬቤርፅጙ ቴርት እሊኩ አሜትባልካታ እምቢታማ ዊድስታው 
ጋቲዌኽ። እን አኽጝስ ሜስኬልታዋዴስ ጄሜራማ ትክምቲ ሺሻሳኺስታ ድሚው 
ቤዴራ ሲፊ ስሬታስ ባኔ እሚካማ ኹሉቺፋ ጌርክሻዴስ ፋሌንጋ “ሜስኬሉ ስልኺ” 
እስታማጊ ዝቕስቴ፤ ኹስቴ። ዛኻዝሚዲ ታምትጛማ እንክራው ጊዜኽ። እን አኽጝስ 
አዊው ማቤራቓኻዳ ሜስኬል ታምብምባ ጎሜጅፄ። 

(አዊ ባቱማ፣ ሜስኬሉ ኬቤርጝጚ፣ ፅፌትስ አሜቻታ ያኽስታማ ቴርቱኽ)። 

 አንቤባማ ርዳትስትጝ

ሲፋንኩሳ ካስካዋ ፅፌት ስሬታስ ፁፍስ ዙርፃን። 

1.	ጉሚቲስታ ባላፉቺ ቕሽስታውሳ ምክንያቶ ኽይትጝፃን። 

2.	ባላፉቺ አብጂሊዳስታ አራኻዳ ቲሬውሳ ምክንያቶስታ ቴርቶ ርዳትፃን። 

3.	ሜስኬሉ ባልዳ ኹኑሳስታ ምሽታሩሳ ተግባሮ ምሳልካስ ጊዲፍፂካማ ጌሌፃን። 

4.	አብዚዳስታ ጉዝጉዙ ክቻዳ ዝክኹሳ ቴርት እምፕልቶስታ ሊሊትቶ 
ኽይትጝፃን። 

5.	ትክላሌ ሜስኬሉሳ ቴርቶ ምሳልካስ ቖቔስፂካማ ርዳትፃን። 

6.	ሜስኬል ኬቤርስቱስ አሜተባልስ እስታማ ኬውስታው ካኒ ሚንቺታ ካዌንዳ 
ጉዳቶ ታምፄማ? ኽይትጝፃን:: ሜፍቲሳ ዳርማይ?

 ኬሌቴፍጝፃማ አንቤብጝ

እንዴስ ሲፋማ ዲግኹሳ ፅፌቶ አሬኽትስ፣ ክችክችትስስታ ቢካው ጊሊፂስ ቤንኩ 

አፄብካስ አንቤፓን። 

ይሴን እንፅኺው ባይል አቕ እንፅኺስ ዝኩክ ካንቲዴስስታ ፋይዴስ ይንቴ። 
እንታኮው እንፅኺው ባይል አቕ እንፃኽስታኑ እንፅኺው ዜርፍዳ አግስታማስታ 
እንፃኽስታማ ውቴትዌና አኽⶓ ካንትፄ። እንፃኽስታንትካ ፌቴራኑ እንፅኺው 

ጁትጝጚስስታ እንካንስ ዎሴንስቴ። ጛርታቕስ፣ ማቤራቕስስታ አጌራው ልግስስ 
እያው ትክም ጉዋል ንኹዌኽ። 

ይሴን እንፅኺው ባይል ጛርታቑሳ ሚፄ ኬፍፃማ ዝኩዊኔ ኬሽጝፅጝስ ቴኬሜ። 
እንፃኽስታኑ ሞዩ ዜርፍዳ ግርቦስታ አቕቶ ኽችክቺስ እንፅኺዳ እሽፅጝስስታ ምርቶ 
ሌጌፃማ ሚፄ ዴሜክጝስ ርዳቴ። ሚፂ ሌጌስኹቺፋ ዝኩዊኒው አኺኒ ኪስስቴ። 
ቲኑ፣ ክንቲውስታ እሊኩ ዝኩዊኒስ ፋይፃንኩሳ ዲብካዋ ዋኽትጝፅጝ ዴስቴንካ ጝናቖ 
ፌቴሬ። ጝናቑ ፋይ ዋኽትጙስ ዴሜካ ጝናአቑ ሴላምስታ ዴስቲ ዝኩዌ። ዴስቴና 
አኽጝኪ እንፃኽስታኑ ሞይዳ ጛርትስ አምንጝጙሳ እንኮኽቶ አድርፄ።ስካዌ እንፅኼ 
ፌቴርጝስ ጁትጝፃው አኽጝስ፣ እንፃኽስታኑ ሞይዳ ኬሽኹሳ እንፅኼ እንፃኽስትጝስ 
ካሊፄ።

2.2.2 ካልካ፣ ፃፊጝ

 ካልካ

በ. ዳድስቲንኩ ካልካስ ቱዊ ኽያሳ እያን። 

1.	ጋሪፂ ቼርኮ ሼንቴርኾ። 

2.	ማንዲስ ብቴ ሊኩኻ። 

3.	ላኹፃንቲ ፍርድጝናዳ ካራካርጛማ ዊፅኾ። 

4.	ውግሊ ጊዊቺዳ አቡታ። 

5.	ልክኒ ጝኖ አሴማማ አግፁኻ። 

ከ. ፅፌቱ ስሬትስ ሲፉንኩ ካልካስ ቱዊ ኽያሳ እያን። 

1.	  ቴርትጝ

2.	ድሩፅጝ 

3.	አውጋንካ 

4.	ትምናት 

5.	  ሬዴት

6.	ዲሚሪ 

7.	እንኩሪ

8.	ጉዝጉዝ

9.	አብዚ 

 ፃፊጝ

ሲፍካማ ዱጉንኩሳ ንባርካዋ ስሬታ ፄውቴካማ ሹኻ ድርሴትኩ አካልካ ዝኩኑሳ 

ካንትጝፃንቴ ድርሴቶ ፃፋን። 

1.	ውታድሪስታ ጊፂኒ	  2. ኬቴምስታ ጌፄር		 3. አራሽስታ ሹፌር

4.	ስልኺስታ አሪኪ	  5.	 አብታሚስታ ድኺ

2.2.3 ዙሚጝ፣ ሳዋሳው

ዙሚጝ

አዋኾዳ ሜስኬልስ ያኽስታውሳ ትክላሌ ቴርቶስታ አኮሜችስታውሳ ምክንያቶ 

ካንትፃንኩሳ ምሳልካዋ ጉሽትማጊ ኬችስ ኩስጝጛን። አብርታ አስሜምጝቱንሳ አሳቦ 

ኩፂ ኬቹ ዎኬላንቲ/ታ ሜካስ ቤናኻዳ ዙሜ ዲግሳን። 

ሳዋሳው

ፌይኹ ጊዝ፦ እምፕል ፂዊ እንዴስ ፍና ፄውስታማ ፌፄምስትኹ አኽⶓ ጌሌፃው 

ጊዙ አይኔትያኽ። እንሳ ግሶ ምልኻታው ሊሊቲ ምላድ እላቲውያኽ። 

1.	አካሉ አይጛ ታያዋ ዋይኾ። 

2.	አስካል ክንቴ ክንቲኾ። 

3.	ልክኒ ዴብዳቤ ፃፉኻ። 

ፌይኹ ጊዝ እቺውስታ ዲጊው እስታማ ቤንስቴ። ፌይኹ ዲጊው ጊዝ እምፕል 

ፂዊ ዲጊ ጊዝዴስ ፍንዳ ፌፄምስትኹ አኽⶓ ጌሌፄ። 

1.	አያሌው እምፕሎ ፊሪሴ ጄዋ። 

2.	አቤባ ኹኻ ጉሌንትካዋ ግቢቴ።
እቺው ፌይኹ ጊዝ ጌሌፃው እምፕል ፂዊ እምልፕ እሊው ፌይኹ ፂዊዴስ 

ቤዴራማ ፌፄምስትኹ አኽⶓኽ። 

1.	ካሳ ሞባይሎ ጄዋሺኾ። 

2.	እኖጂ ካኔ ፌሌፅናሽንኾ።

ጁትጝጚስስታ እንካንስ ዎሴንስቴ። ጛርታቕስ፣ ማቤራቕስስታ አጌራው ልግስስ 
እያው ትክም ጉዋል ንኹዌኽ። 

ይሴን እንፅኺው ባይል ጛርታቑሳ ሚፄ ኬፍፃማ ዝኩዊኔ ኬሽጝፅጝስ ቴኬሜ። 
እንፃኽስታኑ ሞዩ ዜርፍዳ ግርቦስታ አቕቶ ኽችክቺስ እንፅኺዳ እሽፅጝስስታ ምርቶ 
ሌጌፃማ ሚፄ ዴሜክጝስ ርዳቴ። ሚፂ ሌጌስኹቺፋ ዝኩዊኒው አኺኒ ኪስስቴ። 
ቲኑ፣ ክንቲውስታ እሊኩ ዝኩዊኒስ ፋይፃንኩሳ ዲብካዋ ዋኽትጝፅጝ ዴስቴንካ ጝናቖ 
ፌቴሬ። ጝናቑ ፋይ ዋኽትጙስ ዴሜካ ጝናአቑ ሴላምስታ ዴስቲ ዝኩዌ። ዴስቴና 
አኽጝኪ እንፃኽስታኑ ሞይዳ ጛርትስ አምንጝጙሳ እንኮኽቶ አድርፄ።ስካዌ እንፅኼ 
ፌቴርጝስ ጁትጝፃው አኽጝስ፣ እንፃኽስታኑ ሞይዳ ኬሽኹሳ እንፅኼ እንፃኽስትጝስ 
ካሊፄ።

2.2.2 ካልካ፣ ፃፊጝ

 ካልካ

በ. ዳድስቲንኩ ካልካስ ቱዊ ኽያሳ እያን። 

1.	ጋሪፂ ቼርኮ ሼንቴርኾ። 

2.	ማንዲስ ብቴ ሊኩኻ። 

3.	ላኹፃንቲ ፍርድጝናዳ ካራካርጛማ ዊፅኾ። 

4.	ውግሊ ጊዊቺዳ አቡታ። 

5.	ልክኒ ጝኖ አሴማማ አግፁኻ። 

ከ. ፅፌቱ ስሬትስ ሲፉንኩ ካልካስ ቱዊ ኽያሳ እያን። 

1.	  ቴርትጝ

2.	ድሩፅጝ 

3.	አውጋንካ 

4.	ትምናት 

5.	  ሬዴት

6.	ዲሚሪ 

7.	እንኩሪ

8.	ጉዝጉዝ

9.	አብዚ 

ጃላዳ ዲጉንኩ ምሳልካው ስሬትስ እቺውሳስታ ዲጊው ፌይኹሳ ጊዞ ካንትፃንኩ 

ዋልታ ዲብቴርትካዋ ፃፋን። 

2.3	አዋዋት ድጋጋ

 2.3.1 አንቤብጝ

 ቤዴራንባብ

ቤዴራ አቕትዴስ ጅይካማ ሲፍንኩሳ ካስካዋ ካልስ ዙርፃን። 

1.	አዋዋትሳ ድጋጋዋ ታቔካማ?

2.	ድጋጋ ግቢስቴው ዳርማዴሲይ?

አዋዋ ጛትሳ ድጋጋዋ ዋኒ ቴኬምስቱንታ ዝቤኖ እንግራ ካሳማ ታምባ ካላው 

አቒ ዝኮላኪ። ኹንቴንካ አዋዋ ድጋጋዋ ሊሊትጙንኩ ባይልኩዳስታ ማቢሪኩ 

ልቕልቕትካዳ ትክምዳ እሽፃኒስ ሴጝካ፤ ናካክላ ያኹኒ ግልጋሎቲዳ እሽፄካማጊ 

አግስታና። እናጛ ድጋጋ አንኩቲው ኻፂዴስ፣ ቢሲዴስ አኹኪ ኹርሚዴስስታ 

አኒኒዴስ ግቢስትጝስ ካሊ። እን ካስትዳ ሳሴርካ ያኹንኩ ዲብካ ትክምዳ እሺጝስ 

ካላና። 

***አዋዋት ድጋጋ ግቢስቲስ ፌታኩ ቤዴራሲፍካ ዳርካ ዳርካይ?***

ድጋጋ ሊሊትጙንኩሳ አችካዋ ፌታታ ግቢስቲ። ጂሚሪዳኪ ዜንጋ ታኻት ካና 
ቡዚ ቻፊ ሜካስ ክችክቻ ታኻታ ላጜታ ክችክችካ ማሌፍካሾ ፓኺ። አንዴስኪ 
ሴንቴክስቲት ዜንጋዳ እንፁትስ ፋኪስትካማ ቴርቱንኩ ላጜታ አኒኒኩ ዜንግካ ፓኺት 
ዜንግቲ ቻፋዳ ሴኬክስታንትታ ፄውስቴካማ ዳሪስታና። ዜኔፍጛቲንታክላ ኹርሚስ 
ትኬካማ እንፄውስታና። እንታኮው አኺኒስ ድጋጋው ውክር ማሌፍስቱኒዴስ 
ፋሌንጋ፣ አኹስ ዳሴቕስታማ ቻፊዴስ ክችሾ ሴንቴክስትኹሳ ኹርሜ ማንጌርታ 
ቴኬምስትጝስ ድጋጋዋ ግቢትጙ ካስት ጄሜርስቴ። ክቻክቺ ቤን ኩፂ ላጜታ ዜንግካሊ 
ትንካኪስ ግድማ እንፂውስታማጊ ውክር ማሌፍስቴ። እን ዊድስቱኒዴስ ፋሌንጋ፣ 
አንኩቲውሳ ኻፄ ዳሪስቱንኩ ኹርምካሊ ግዲፃማ ቴሌፍጙ እንፅኺ ጄሜርስቴ። 
ቴሌፍጝስ ቴኬማው ዊሲፊክላ ግቢስታው አኒኒዴሴኽ። ክችዳ ታኻት ኩባ ፄጌራ 
ግዳክላ ግቢስቴው ኹርሚዴስስታ አንኩቲው ኻፂዴሴኽ። 

እንፅኺ ዊድስቱኒዴስ ፋሌንጋ ፊያፌያማ ኹርሚው ኬሌም ስንክስቴ። እንታኮው 
ካስትስ ግቢስቲት ድጋጋ እሬስታ አዌ ጌጌውጝስ፣ እቑ እልዴስ ፂኻዋ ጋሬድጝስ 
እ.አ.ኮ ቴኬምቴ። ድጋጋ አዋዋስ ኩፒጙ፣ እምፕልቱ፣ ሴሌቴንጙ፣ ኽሳንትቱ፣ 
አቩቕጙስታ ቴክሌልጙ ምሳላ ታኻታ ቼፍስቲ። አዋዋው ባይልሊ፤ ስልታኒሊስታ 
ታሪክሊክላ ጉዋል ንኹ ኩራርጚ ዝኩቴኽ። 

 (አዊ ዞን ባይልስታ ቱሪዝሙ ሜምሪ፤ ኬሽጝጛማ አውጚስ ቴርቱኽ)

 አንቤባማ ርዳትስትጝ

ሲፋንኩሳ ካስካዋ ፅፌቱ ስሬትስ ዙርፃን። 

1.	አዋዋትፃ ድጋጋዋ ግቢትጝስ ትክምዳ እሼንኩሳ ዲብካዋ ዛራዛራን። 

2.	ድጋጋዋ ግቢትጝኩሳ አችካዋ ቤዴራሲፊስ ርዳትፃን። 

3.	ፋብሪኪስ ግቢስታው ጃንችሊዳስታ አዋዋት ድጋጋ ክቻዳ ዝክኹሳ ሊሊቶ 
ርዳትፃን። 

4.	አዋዋ ጛት ታፍ እንፅኻ ታኹትሳ ድጋጋዋ ቴኬምስታኑ ዋኒስታ ዳርማስ 
አኽⶓ ጌሌፃን። 

ጃላዳ ዲጉንኩ ምሳልካው ስሬትስ እቺውሳስታ ዲጊው ፌይኹሳ ጊዞ ካንትፃንኩ 

ዋልታ ዲብቴርትካዋ ፃፋን። 

2.3	አዋዋት ድጋጋ

 2.3.1 አንቤብጝ

 ቤዴራንባብ

ቤዴራ አቕትዴስ ጅይካማ ሲፍንኩሳ ካስካዋ ካልስ ዙርፃን። 

1.	አዋዋትሳ ድጋጋዋ ታቔካማ?

2.	ድጋጋ ግቢስቴው ዳርማዴሲይ?

አዋዋ ጛትሳ ድጋጋዋ ዋኒ ቴኬምስቱንታ ዝቤኖ እንግራ ካሳማ ታምባ ካላው 

አቒ ዝኮላኪ። ኹንቴንካ አዋዋ ድጋጋዋ ሊሊትጙንኩ ባይልኩዳስታ ማቢሪኩ 

ልቕልቕትካዳ ትክምዳ እሽፃኒስ ሴጝካ፤ ናካክላ ያኹኒ ግልጋሎቲዳ እሽፄካማጊ 

አግስታና። እናጛ ድጋጋ አንኩቲው ኻፂዴስ፣ ቢሲዴስ አኹኪ ኹርሚዴስስታ 

አኒኒዴስ ግቢስትጝስ ካሊ። እን ካስትዳ ሳሴርካ ያኹንኩ ዲብካ ትክምዳ እሺጝስ 

ካላና። 

 ኬሌቴፍጝፃማ አንቤብጝ

እፅምዳ ፅምዳ ታኼካማ እምኘልካ አንቤብታኒስ እኪኩ ዴኪካዋ እሚካማ እንዴስ 

ሲፋማ ዲግኹሳ ፅፌቶ ድምፆ እንኮኽፂካማ አንቤፓን። እምኘልካ አንቤብታኒስ 

እሊኩ ኩፂ ካልኩፓውሳ ክችክችቶስታ ቴርትምልኻትካ ማንዲስትካማ አንቤብስትⶓ 

ሲፍጝጚኒስ። 

ሉሲ ኹንቴና አኽጝዲ አሌምዳ ዌዴዴርጛንቲ እላቲት ዲኒክፄት ይቶፒያት አቒው 

ይጉዋ አካላኽ።ኹንቴና እፁትኪላ እንዴስፍና ይቶፒያዳኪ ያኻ ባርኾቼዳ ሊሊትጙንኩ 

ጊዛኻዳ አግስቱንኩ ይጉካ አካልካዴስጊ ሊጊሲሜ ድሜ ቼፌፂት አኽጝሴኽ።ሉሲው 

ድሚ 3.2 ሚሊዮን አሜትዴስጃላ ያኹኽ አኽⶓ ሳይንስኩ ምርምርካ ቼሜትጝፅካ። 

ሉሲ አግስቲኹ ይቶፒያው ዝልግሚ ሼሬንቕ አፋሩ ክልልዳ “ሃዳር” እስታው 

ቤሬኽቱ ዙራሙሪዳኽ።አግስትጙ ካስትኪላ እምፕላኒሱ ኬሴት ያኻውላስ ልቡስ ልቦ 

እሺኾ።ማራማርጛንቲው ኬች አ.ዝ.ቼ 1972-1974 ስፍሬ ግሻማስታ ሊሊትጙንኩ 

ጛፅኩሳ ቤንካዋ ኩፕፃማ ናኬና ሉሲዋ ምርምሪስ አግፅጝስ ካላ።

2.3.2 ካልካ፣ ፃፊጝ

 ካልካ

በ. ሲፍካማ ዲጉንኩሳ ካልካዋ ዲብቴርታኻዳ ሊሊቲ ቱዊ ኽይ ዝኮታ ፄውቴካማ 

ፃፋን። 

ምሳሊ፦ አሌሙ አቒውሳ ጌንዜቦ ኹኻ። “ኹኻ” ናው ካል ይጉፁኻ አኹኪ ዙርፃውላስ 

ይጉኻ ናውሳ ኽዮ እሚ። 

¾¾ ጉችቕሲ አቔ ኹኻ። ( ካፅኾ)

¾¾ አጋሉ ቱሼ ኹኻ። /ሜጌብስትኾ/

1.	ኬውትኾ 	 4. ክብሪ 7. አሌስኾ

2.	ቲሪኾ 		 5. ድጋጋ 8. አሽኪሪ

3.	አዊ 		  6. ስልታኒ

ከ. “በ” ስራዳ ዲጉንኩ ካልካስ “ከ” ው ዛንጌርዴስ ኩቴ ኽዮ እሚኹሳ ፋቴካማ 

ድንግርሳን። 

 በ ከ

1. ኮሬምኾ በ. ኬችልፂ

2. ኻሻኻሽኾ ከ. ብኩስትኾ

3. ሴንስፂ ኸ. አፔስኾ

4. ስኽትኾ ቨ. ሜልካማ

5. ሻንጊ ሰ ቒዲኒ

6. ሼጋ ሸ. እጂቲኾ

7. ሽንትሪ ለ. ኹኻ

8. ሉስትኾ አ. እንግልቢችጚ

 ፃፊጝ 

ቢሪውሳስታ ፊሪሲውሳ ሜሴልጝጜ ካንታውስ ካንትጝጝፃንቴ ሹኻ ቱንዚዌና ድርሴቶ 

ፃፋን። 

2.3.3 ዙሚጝ፣ ሳዋሳው

ዙሚጝ

ባይልኩሳ ማኼትካዋ አንኬባኬብጝ እያውሳ ትክሞ ካንትኹስ ኬችስ ኩስጝቴካማ 

ታምቢኑሳ አሳቦ ቤንኩ አፄብካስ ካልስ ጌሌፃን። 

ሳዋሳው

ትንቢቱ ያኹ ፍንሾሱ ጊዝ፦ እምፕል ድርጊት ጌና ፌፄምስታያሱስታ ፍንሾ 

ፌፄምስታው አኽⶓ ጌሌፄ። እን አሳቡ ጁፂዴስ ጅይካማ ሲፋንኩ ምሳልካው 

ስሬትስ አንኮ ምሳልካዋ ፃፋን። 

1.	ካሳ ቻ አዚኒሾ ካሳውያኽ። 

2.	አቤባ ፋሌንጋ ኮሌጅሾ ካታቴኽ። 

 ኬሌቴፍጝፃማ አንቤብጝ

እፅምዳ ፅምዳ ታኼካማ እምኘልካ አንቤብታኒስ እኪኩ ዴኪካዋ እሚካማ እንዴስ 

ሲፋማ ዲግኹሳ ፅፌቶ ድምፆ እንኮኽፂካማ አንቤፓን። እምኘልካ አንቤብታኒስ 

እሊኩ ኩፂ ካልኩፓውሳ ክችክችቶስታ ቴርትምልኻትካ ማንዲስትካማ አንቤብስትⶓ 

ሲፍጝጚኒስ። 

ሉሲ ኹንቴና አኽጝዲ አሌምዳ ዌዴዴርጛንቲ እላቲት ዲኒክፄት ይቶፒያት አቒው 

ይጉዋ አካላኽ።ኹንቴና እፁትኪላ እንዴስፍና ይቶፒያዳኪ ያኻ ባርኾቼዳ ሊሊትጙንኩ 

ጊዛኻዳ አግስቱንኩ ይጉካ አካልካዴስጊ ሊጊሲሜ ድሜ ቼፌፂት አኽጝሴኽ።ሉሲው 

ድሚ 3.2 ሚሊዮን አሜትዴስጃላ ያኹኽ አኽⶓ ሳይንስኩ ምርምርካ ቼሜትጝፅካ። 

ሉሲ አግስቲኹ ይቶፒያው ዝልግሚ ሼሬንቕ አፋሩ ክልልዳ “ሃዳር” እስታው 

ቤሬኽቱ ዙራሙሪዳኽ።አግስትጙ ካስትኪላ እምፕላኒሱ ኬሴት ያኻውላስ ልቡስ ልቦ 

እሺኾ።ማራማርጛንቲው ኬች አ.ዝ.ቼ 1972-1974 ስፍሬ ግሻማስታ ሊሊትጙንኩ 

ጛፅኩሳ ቤንካዋ ኩፕፃማ ናኬና ሉሲዋ ምርምሪስ አግፅጝስ ካላ።

2.3.2 ካልካ፣ ፃፊጝ

 ካልካ

በ. ሲፍካማ ዲጉንኩሳ ካልካዋ ዲብቴርታኻዳ ሊሊቲ ቱዊ ኽይ ዝኮታ ፄውቴካማ 

ፃፋን። 

ምሳሊ፦ አሌሙ አቒውሳ ጌንዜቦ ኹኻ። “ኹኻ” ናው ካል ይጉፁኻ አኹኪ ዙርፃውላስ 

ይጉኻ ናውሳ ኽዮ እሚ። 

¾¾ ጉችቕሲ አቔ ኹኻ። ( ካፅኾ)

¾¾ አጋሉ ቱሼ ኹኻ። /ሜጌብስትኾ/

1.	ኬውትኾ 	 4. ክብሪ 7. አሌስኾ

2.	ቲሪኾ 		 5. ድጋጋ 8. አሽኪሪ

3.	አዊ 		  6. ስልታኒ

3.1 ማቢሪው ዝኩዊኒኩ አቺትጝጝካ
 3.1.1 አንቤብጝ	

 ቤዴራንባብ
ሲፋንኩሳ ካስካዋ ካልስ ዙርፃን። 

1.	ማቢሪው ዝኩዊኒ ንጝ ዳራ ንጚይ?

2.	ኩው ዙራሙሪዳ ማቢሪው ዝኩዊኒኩ አችትጝካ ዝኩናማ?

“አቒስ እጁ አቒያኽ” ናው እስቲ፣ ማቢሪስ አቺትጝጙንኩ አቕ ጌርክቺፍ ዙማኻዳ 
ቴኬምስታኑ ፍልስፍኔኽ። እንጚ አሴብጝጚ ጛርታቕ ክቻዳ እምኔት ዝኩዋታስታ 
ታምትጚ ይስጙኽ ያኻታ ፄዋው ጛሪ ጉዳያኽ። አዋኾሱ ማቢሪ ዝኩዊኒው አቺትጝጚ 
አቕ እዝንዳኪ ያኻ ዴስቲዳ ፋይፃውዳጊ እምፕልትስ ዴጌጌፍጜካማ ዝኩዋንታ 
ፄዌ። እን ዲጊጊፍጝጚ እምፕልታቖ ክችክችትስ ዝኩዋንታ ፄዋው ቴርትያኽ። 
አዋኾስኩ ማቢሪኩ አቺትጝጚኩ ውክርካ ክቻዴስ፤ እድር፣ ኩብ፣ ውቢሪስታ 
እርፅባኒ አግስታና። 

እድር እምፕል ማቢሪው አቺትጚ ያኹስ ኬቴምዳኪ ያኻ ጌፄርዳ ሚንቺትስ 
ቲሪትጛው ማቢሪው ኾትያኽ። እንታኮው እቺትጚ ሚንቺኒ ችግር ታምቡክሳ ጝናቖ 
ጌንዜብስ፣ ግርብስስታ አይኔትስ እርዳትጝስ አሴብስታማ ቲሪትጛውያኽ። እንጚ 
አቺትጝጚዳ አባልካ አስሜምጙኑኩ ዝርዝርካ ሜሜርካስታ ዴንብካ ዝኩዋኑዊያኽ። 
ውላጊ አባልካኪላ ማቢሪው እግስስታ ዴምብስ ክምስታንኩ ያኻና። እድርኩ አባልካ 
ችግር ታምብኹ ጝናቑ ሴንቲዳ አግስትጙ፤ እድሩሳ ፍሼ ኬይጙስታ እንፅኺስ 
አጌዝጙ ግዴቲ ዝኩኪያኽ። ውላጊ አባልካኪላ እድርዴስ ያግስታንኩሳ ትክምካዋ ክቻ 
አግፅጙሳ ሜብቶ ፃይካ። እምፕል ዙራሙሪዳ ዝኮንኩ ዚሪቕቲኒ አችዴስ ኬፍቲኔ 

3
ፋንቲቲ

አቕትኩ እሴትካ

አቾ ኺስታ ዝኩንኩ እምልፕታቕ ቴቤቤርጜካማ፣ ዲጊጊፍጜካማስታ ዲግጝጜካማ 
ዝኩዋኑ ማቢሪያኽ። እምፕል ሙሪዳ ሊሊትጙኽሳ እምኔቶ ሲፋንትካ ዝኩኒውላ 
እድርኩ አባልካ አኽጝዴስ ጌጌውስታላ። 

ላጛንቲ ማቢሪው አቺትጚ ዴሜካ ኩብያኽ። እንጚ አቺትጚ እምፕልታቑ ፋይስ 
ሜሴሬትስታንኩ ማቤርካዴስ እምፕሌኽ። እን ማቢሪ አባልካው ይጋሪ አስሜምጚስ 
እግስታ ዴንብ ቴርታማ፣ ጛው ዝኩዊኒ አቻታስታ ሚፂው አኺኒታ ሶኼትስ፣ ላጛ 
ሶኼታስ አኹኪ አርፊስ ኩፕቲ ካስጝጜ። እንጚ ጌርክዳ ጌንዜብ ኩፔ። አባልካዴስ 
ኩፑኹ ጌንዜብክላ አፂ ታስስታማ ታምብኹ አባልስ ኬይስታው ያኼ። 

ኩቡ አቺትጝጚዳ ኩፕፃንቲ፣ ፃፊ፣ ዳኚስታ አባልካ ዝኩዋና። ኩቡ ውክርዳ 
አባልካ ይጋሪስ ፍሻኑ እግስታ ዴንብ ዝኮ። አፄ ፍሽጙ፣ ኪፂጙ፣ ስካውካ አባላካዋ 
ቻቤልጙ፣ አፄ ፌይፃማ እሊውስ አባልስ ዋይጝኩ ቴርትካ ዴንብዳ ፃፊስትካማ 
አግስታና። ኩብ አባልካው ኬይጙ አክምዳስታ ፍካዴንትዳ ይኹዊቺዳ ስርቱኽ 
ማቢሪው አቺትጚያኽ። እምኔቱ፣ ሞይው፣ ኮንኪውስታ ዜሩ ሊሊትት ዝኮውላስ 
አቖ እምፕልዳ አሴቴፍጝፃው እሳን ማቢሪው ዝኩዊኒው አቺትጚያኽ። 

ውቢሪ እሊው ማቢሪው እችትጝጚ ያኹስ ፃፊስትኹ እግስታ ዴምብ ዝኮውላስ 
አቕ አስሜምጜካማ እንፃኽስታኑ ቴርት ዝክኹ ማቢሪው ውክርያኽ። ውቢሪ፣ 
ዎሴንስቱኽስታ ኪስጛቲው ቼፍ ዝኩክ አባልካስ ሜሴሬትስታላኽ። ጋያላ ፋይፃንቲ 
ያኻማ ያግስታኒ ውዳጅካስታ ድንግር ዝኩክ አቕ አቺትጛኑ አኺኒክላ ዝኩዌ። 
ውቢሪው ቹዋ አላሚ እንፅኼ ይጋሪስ እንፃኽስትጝ ያኻማ ኹንስታ ጝርጃ ጛራ ጛራ 
አችትጝጝስ ካላና። 

ትክላሊስ ውቢሪስ እንፃኽስትናኩ ኩምችንካ እርሺ፣ ዜሮ ዜርጝ፣ ችቒ ኪዳ፤ 
አሪሚ፣ እፅድ፣ ጝን ግብራ፣ ኪድ እ.እ.ኮ ኹንስታ ጝርጃ ይጋሪስ እንፃኽስታኑ 
ማቢሬኽ። ኹን ይቢችካ ዴሜካ ትቴ ሴግጝ፣ ጝን ግቢትስቱስ አኾ ችምቢጝ፣ አሬ 
ሱግጝ፣ ፍችጝ፣ እንጂፅጝ፣ ኻሱሳስታ ማቢሪውሳ እንፅኼ አጌዝጝ እ.እ.ኮዋ ኮንኩሳ 
እንፅኽካዋ እምፕልታ እንፃኽስቴካማ ልቓ ጊዝዳ አኮሜችካማ ዊዳና። 

1. ማቢሪኩ አቺትጝካ ፋይፃኑ ዳርማስ ዳርማሲይ?

2. ላምቡ አንቤብቱኑዴስ እንዳራይ እርዳትስቲን?

እርፅባኒ እሊው ሜካስ እምፕልታቕ ክቻዴስ ጛርታቕ ያኹኽ ችግርዳ ቱዋኒስ 
ሳቕፃማ ፍሽጝስ አቕ ጌንዜቦ ፍሽጝፄካማ ርዳታኑ ማቢሪው አቺትጝጜኽ። እምፕል 

አቒ እሊው አቒዳ ችግሮ ታምፁኒ፣ ቴፌትሩው አዳጊ ታምባኒ አቒያ ርዳቴ 
ፋያው አኺኒ ዝኮ። እን ታምቡኽ ችግር አክምዴስ ጃላ ያኹኒ፤ ጝን ፃይጙኒ፣ 
ክምካው ፃጝ ኬውስቱኒ፣ እርሺው ቢሪ ክሩኒ፣ ሴብል ድሱኒ አኹኪ ሌግስ ፃይጙኒ፣ 
አብት ዳዴኽስቱኒ፣ አቒው አካልዳ አኹኪ ንብሬትዳ ጉዳት ታምቡኒ እርፅባኒ 
ካሲስቴ። ዋሺኒኪ አቒያ ዛኽ ዝሜዱሳ እቑዌ እንኩዋኻማ አክም ፌኬዳውሳ ላካ 
ጌንዜቦ፣ ትክልቴ፣ ቼርኮ፣ አሬ፣ ክምካዋስታ ፄጌራንኩሳ ፍሽጝፃማ ችግር ታንቡክስ 
ርዳቴ። እንዴስ ድምክና አቕ ዝኩፄ ጝኖ ግቢቴካማ ዳቔርፃኒስ፣ ስካዌ ጊፆ ብስካማ 
አቕትጝፃኒስስታ ጝኖ ፍሻኒስ ዛኽ ዝሜድ ኩፔካማ ቲሪትጝጝፂስ ካሊስትኹላካስጊ 
ጌንዜብስ አኹኪ አይኔትስ ፍሽጝፄካማ ርዳታና። 

(አማኻሪው ዝቡ ባይልስታ ኮንኪ ናውዴስ ኬሽጝጛማ ካፅስቱኽ፣ 2001)

 አንቤባማ እርዳትስትጝ
 ፅፌቶ ስሬታ ፄውትካማ ሲፍካማ ዲጉንኩሳ ካስካዋ ፁፍስ ዙርፃን። 

1.	 “አቒስ አቒ እጁዋኽ” ናውሳ ፍልስፍኔ ኽይትጝፂካማ ፃፋን። 

2.	እድሩሳ አቺትጝጜስታ እያውሳ ትክሞ ርዳትፃን።

3.	ኩቡሳ እንዳርቶስታ ማቢሪው ትክማሳ ጌሌፃን። 

4.	ውቢሪውሳ ትክሞ ርዳትፃን። 

5.	እርፅባኒ ፋይፃው ዋኒ አኽⶓ ጌሌፃን። 

6.	እድርዳ፣ ኩብዳ፣ እርፅባኒዳስታ ውቢሪ ክቻዳ ዝክኹሳ እምፕልቶስታ 
ሊሊትቶ ጌሌፃን። 

7.	እኒ ማቢሪ ዝኩዊኒኩ አችትጝጝካ እላ ያኹኒ እምፕልታቕ ዋታኮው 
ታምትጚ ዝኩጝስ ካላው ያኽⶓ እሳንትስ ጌሌፃን። 

 ኬሌቴፍጝፃማ አንቤብጝ
ኬችስ ታኼካማ ሲፋማ ዲግኹሳ ፅፌቶ ቴርት ምልኻትካዋስታ ካልኩኘካውሳ 
ቤንጝጜ ሲፍትካማ ድምፆ እንኮኽፂካማ ባኔባንቶ አንቤፓን።

ሹማጌልካውሳ ጌርኮ ኬቤርፅጝስ አግስቲንኻ ኪቢርስቲንኻ ሹማጌልካስታ አጌር 
አቕት ክቤብኩ አባልካ፣ ቲኖይን! ዋታሲኒቢቲን? አቤባ ምትኩ እስቴ። አንቱኽኪ 
እንፃኽስታንትካውስታ ማቢሪ ጉዳዩ ቢሩዴስያኽ። አንቱኽ አላሚኪ ሹማጌልካዋ 
ካንታውስ እንቶጂሊ ኩስጝጜ ፄውጝስያኽ። ጉድጛ ሲፍጝጝታና ናታኪላ አምኔ።

እኖጂሱ ባይል ስሬትስ እንፃንትካ ኽሳንትካዋ ኬቤርፅጝ እይስቴ። ድሚስ ኽሳንኩሳ 
አቖ ትትኒስ ዙሚትጝፅጝ፣ ቻቤልጝ፣ ሌንጌድፅጝስታ ዋሺኒዳኪ አኺኒዳ ቢዲሬ እይጝ 
ማንዲስቴ። ዙራሙሪዳ ዝኩንኩ ሹማጌልካ ታብልካስታ ቹትካ ውላጊ ኬቤርስትጝ 
እይስታኩዌኽ።አኹኒ እንትኾናዳ አኹኪ ዙራሙሪዳ አግስታንኩሳ ሹማጌልካዋ 
ዋትጛ ኪቢርፄንኩ አኽⶓ ድቑዋን...ጉዶ ኒካኽ። ዙሚኑውዳጊ አስሜምጜ።

ሹማጌልካ ዋታትካታ ጎልማስካ እሺኑ ድሚዳ አጌራስስታ ዛኽስ ቴኬማንኩሳ 
ቴግባርካዋ አኮሜቹንኩ እሳን ይዎቱ ዴስ ዝኩክያኽ።ጛጂሶ ኬቤርፅጝ ንጝ እንጛርታሳ 
ኬቤርፅጝ ንጝያኽ።

3.1.2 ካልካ፣ ፃፊጝ

 ካልካ

በ. ሲፋንኩ ፃምርካ ካልካስ ምሳሊው ስሬትስ ዲብቴርቶ ሲራን። 

1.	አልጋኔሽ ክንቲጝና ካትኾ። 

2.	ልክና ጄውቱኽ ቤርጋይታ ቡቑኻ። 

1.	ጝናቕ

2.	ጛሪቑንዛ

3.	ዛግራማንዲ

4.	ቼርካሳኺ

5.	ታይካማንዲ

ከ. ሲፋንኩሳ ፃምርካ ካልካዋ ቲኪምስቲካማ ማቢሪው ዝኩዊኒው አችትጝጛሳ 
ካንትፃንታ ፄውቴካማ ዲብቴርቶ ሲራን። 

1.ጌርክቺፋ

2.አዋኾ 

3.እምፕልታቕ

4.ዙራሙሪ 

5.ቤዴራሲፊ

6.ዛኽ ዝሜድ

 ፃፊጝ

ጋማጋማንቴ ድርሴቶ ፃፊጝ

ድርሴቶ ጋማጋምፅካ ሊኪፅካ

1.	  ጛሪው ስሬትስ ፃፊጝ፤ 

2.	  ቱንዚውሳ ስር አሳባሳ ግልፅስ ጌሌፃ ካሊጝ፤ 

3.	  ቹዋ አሳቦ ዝርዝርካ አሳብካሊ ኩራርጝፅጙ ካስት ዝኩጝ፤ 

4.	  አሳቦ ስብክልፃማ አችትጝፅጙሳ ካስቶ ፌቴርጝ፤ 

5.	  ካልካዋ ቱዊው አኺኒስ ቴኬምስትጝ፤ 

6.	  ካልካዋስታ ዲብቴርትካዋ አንቤባንትካ ርዳትስታንኩ አኽጝ፤ 

7.	  ዲብቴርትካ ዋኽትጙንኩ አኽጝ፤ 

8.	  ዲብቴርትካዳ ጜዋናስታ እንፂውፂ ግስ ዝኩጝ፤ 

9.	  ቴርት ምልኻትካዋ ክችክቺስ ቴኬምስትጝስታ

10.	 አሳቡ እምኘልትስታ ታምትጝጚ ዝኩክሳ ቱንዝካዋ አዌኬርጝፅጝ ናንኩዌኽ።

“ማቢሪኩ ዝኩዊኒኩ አቺትጝጝካ” ናው ጛሪስ ዲጉኽሳ ፅፌቶ ሲፋማ ዲግኹሳ 

ቲራግድሜ ስሬታ ፄውቴካማ ግምጋሚኩሳ አሳብካዋ ቢጋሩ ቴራግድሚዳ ፃፋን። 
አንዴስኪ ፃፊኑ ቤዴራሲፊስ ግምጋሚኩሳ አሳብካዋ እንኩርቴካማ ሴዛ ቱንዚዌና 

ጌሌፃንቴ ድርሴቶ ፃፋን። 

ማቢሪ ዝኩዊኒኩ አቺትጝጝካ

ቱፂ ዝርዝር ቴክሌልጝፂ

3.1.3 ቹኒትጝ፣ ሳዋሳው

ቹኒትጝ

ሹማጌልቱ ፍት

 ሲፋንኩሳ ካስካዋ ካልስ ዙርፃን። 

1.	እንቶጂ ዝኬኑ እምፕልታቕዳ ጌውስጙንኩ አቕ አሬክጛኑ ዋትጛይ?

2.	እንቶጂሱ ዙራሙሪዳ ሹማጌልካ እርኮ ጉሳኑሳ አኺኔ ታቔካማ?ኽይትጝፃን። 

3. ኩክሪዳ ዲግኹ ስል ዳርማዳ ትኩታውሳይ ፄጌሬ?

ቹኒታማ ርዳትስትጝ

ሲፋንኩሳ ካስካዋ ፁፍስ ዙርፃን። 

1.	ፍትኩሳ አይኔትካዋ ጌሌፃን። 

2.	 “ግሴጝ ቺፅጝፂታ ቤፌ” ናውሳ ፍትሊ እምትጝፂካማ ርዳትፃን። 

3.	ባይሉ አችስ ፍት አሬጌጌትጛውሳ አኺኔ ርዳትፃን። 

4.	ባይልኩ ፍታ እይፅካዳ ካንትስታውሳ ችግሮ ርዳትፃን። 

5.	ዝቤኑ ፍት ቴግባራሳ ጌሌፃን። 

6.	ባይሉ ሽምግልኒው ካስትዳ ካንትስታንኩሳ ዳንጉትካዋ ጌሌፃን። 

7.	ባይሉዳስታ ዝቤኑ ፍት ክቻዳ ዝክኹሳ ፄጌርጝጜስታ ሊሊትቶ ርዳትፃን። 

ሳዋሳው

ኒፂሌስታ ሚንቾ ቼፎ ቴኬምስትጝ

ታክስፂ፦ 

ሚንቾ ጊዞ ቼፍስታንት ኔፄልካ ስምካዳስታ ስማ ጌሌፅካዳ ሚንቺቶ ካንትፄት 

ምላዳ”-ካ ” ዴሜክስቴኒ አን ስም ያኹ ስማጊሊፂ ሚንች ቼፉ ስምሾ ያኹ ስማ 

ጊሊፂሾ ኪስስቴ። 

ምሳሊ፦ኒፂሊ ቼፍ   ሚንች ቼፍ

99 ካል-----------------------------------------ካልካ

99 ክማ/ክሚ-----------------------------------ክምካ

99 ታያ/ታይ-----------------------------------ታይካ

99 ካን---------------------------------------- ካንካ

“-ካ” ምላዳዋ ስምካዳስታ ስማጌሌፅካዳ ዴሜክትካማጊ ሚንቺቶ ጌሌፃንኩሳ ፅካ 

ካልካዋ ፃፋን። 

3.2	አካል ጉዳቴንቱ ይሴንት

 3.2.1 አንቤብጝ

 ቤዴራንባብ

ሲፋንኩሳ ካስካዋ ካልስ ዙርፃን። 

1.	ስልዴስ ካንቲካማ ርዳትስቲኑሳ ቤንኩ አፄብካስ ድቑዋን። 

2.	አካል ጉዳቴንካስታ ጉዳቴንካ ያኼካያስኩ እንፃኽሳታኑ እንፅኺው ዜርፍዳ 
እንፃኽስታና ኒካማ አሴብታናማ?

ጃሚላ ጋዜቴንቱ ሞይቴና ታኹስ አካል ጉዳቲኒ ያኹኽ አቱ አሌሙሊ ፄውቱኽ 

ዙማ ዙርፂ እንዴስ ሲፋውስታ ዲጋ። 

ጃሚላ፦ እንስ ካሲስታ ዙርፂስ ፍካዴንቶ ይቱኑውስ ሼውዴስ አሜሴጌኔ። 

አሌሙ፦አንክላ አሜሴጌኔ። 

ጃሚላ፦ እንቱው ክምንቱ ስፍሪስታ ልግስኒ ዋዳይ?

አሌሙ፦ ካሜንስትኹ ደሴ ኬቴማኻዳኽ። ልግስኒኪ ይቹስታ ይታላሊ፣ ላጛ 
ኹናኹንሊስታ ላጛ ጝርጃ ሴንካሊያኽ። 

ጃሚላ፦ እን ናካ ዝኪኑ ስፍሪሾ አንትጝስ ካሊኑ ምክንያት ዳርማይ?

አሌሙ፦ እኑሳ አንትጝስ ካሉኽ እንፃኺታስ እምፕሎ ልኮ ማኪናው አዳጊስ 
አቱኒዴስ ፋሌንጋ ድምክኔ እክምኔ ሲፍጝጝስ ናታኽ። እንዴስ ጃላኪ 
ጝናቕኪ ያኼካ ዙራሙሪው ዝብ አን ጉዲስቱኒዴስ ፋሌንጋ ይዳ 
እሚካሺኑ ካንቲ ዛቢትጙኽስታ ቺጊርፂ እሺኾ። ይኩ ጝናቕኪላ አቒ 
ካንታቲታ ንካማ ጝንዳ ቤፍፃሺና። 

ጃሚላ፦ እኑሳ ቲንቱኑዴስ ፋሌንጋ እምፕልታቕ አካል ጉዳቴንካስ እያኑ ካንቲ 
እንዳራይ ፄጌሬ?

አሌሙ፦ ውኖ ዙሚጝስ፣ አንቱኽ ዙራሙሪዴስ ኬሻውሳ ፄጌራላ። ሜንችካ 
ዙራሙርካ ምስልካ ፄጌራና። ቢዲሬ አንቱታ ናቕፃውሳ አታታ 
ብሽታኑ አብጂሊዳስታ ዳድዳ ቺጝስ ዳሬግስታሽቱኻ። እንሳ ኑስ ኩፂ 
ሜንችካ አዜናንኩስታ እርዳታንኩ አቕ እላኪ ንጝ ጋቲውያኽ። 

ጃሚላ፦ ናካ እንዳራ እንፃኽስቲካማጊይ አግስቴኑ?

አሌሙ፦ ጝሺካ ፅሮቴ ፋ። ቤዴርኑስ ኩፂ እምፕል ሹራቡ ፋብሪኪዳ ኬፄርስታታ 
30 አሜታሳ ዳሊትስ አጌላጌላ። ማሽንካዋ ልቕልቕፅጝዳስታ ቴጌንጝዳ 
አሴሜርጛታ እንፃኽስታ። ምስጉና አቓታክላ ሼሌምስታ። እንፅኺዳኪላ 
አይሎ ዴስቲኒ እሽቱኻ። ትዳር ዌናስታ ጄርካ ታላኽ። ዝኩፄ ጝኖጊ 
ግቢታታኽ ጝናቖ ቺትጝፃዊ። አክምታ እንፃኽስትⶓ ባታታ እንፅኼ 
ናካታ ይሞ ጎሌላስኩኒ እንሳጊ እግፃላ እሽቱኻ። 

ጃሚላ፦ እንቱ አካል ጉዳቴንት ጌጌዋውላስ ይዝኩካ እንፅኽካ ይጉዋኑውላ 
እንፃኽስቲካማ ውቴትዌና ታኼካ። እሊኩስ እንዳራ ኩስጝፄን? 

አሌሙ፦ አን እንፅኺዳ ኬፄርስቱስ ልቓ ደሞዚሴኽ። ይምዴስስታ አቒውሳ ታፎ 
ካንትጝዴስ ኬሼ ናታ ይጛርጛሳ አምንፃታኽ ቱኽ። እን አኽጝስ አካል 
ጉዳቴንት ንጝ እንፃኽስታቲው ንጝ ጋቲዊያኽ። ኪቻካ ጚጛርትጛሳ 
አምንፃማ ካንቴ ክችሳማ ርዳቲ ያኽስታያኒ ክምንትስ ያኻውሳ 
ኽሳንቴ እንፅኼ እንፃኽስትጝስ ካሌ። ዝክንኹ ዙራሙሪዳ እንፅኼ 
ናኪናውላስ አክምታ እንፃኽስትጝ ፋይፄ። 

 ጃሚላ፦ ፉሪ ጊዝስ እንዳራ እንዳራይ እንፃኽስቴን?

አሌሙ፦ አን ናካውላ ያኹኒ ካላውሳጊ እንፃኽስቴ። ምሳሊስ፦ ጎርኩሳ ቴክልካዋ 
ቴኬሌ፤ ዶርካዋ ሩብፄ፤ ጊዞ አግፁስ ሜፃፍካዋ አንቤፔ። ስፖርቱሳ 
እንክሬ ካንቴ። 

ጃሚሊ፦ እሺኹስ እጂጝጚስ አይሎ አሜሴጌኔ። 

አሌሙ፦ አንኪላ አሜሴጌኔ። 
(አጌርአቕታስታ ምግባር ፅንት ክንቲ 8ንቲ ቤኑ ሜፃፍዴስ ኬሽጝጛማ ካፅስቱኽ። )

 አንቤባማ ርዳትስትጝ

ሲፋንኩሳ ካስካዋ ፅፌት ስሬትስ ፁፍስ ዙርፃን። 

1.	አሌሙው ይዎትዴስ እንዳራ ክንቲንኻ አኽⶓ ጊሌፃን። 

2.	አሌሙዋ አካል ጉዳቴንትስ ታምፅኹ ዳርማይ?

3.	እንታኮውሳ አዳጌ ኔኬትጝስስታ ይጉፅጝስ እንዳራ ፄውጝ ማንዲስታው አኽⶓ 
ጌሌፃን። 

4.	አካል ጉዳቴንካኩሳ ሜብትካዋ ኬቤርፅጝ እያውሳ ትክሞ ርዳትፃን። 

5.	እንት ዙራሙሪዳ አካል ጉዳቴንካስ ፄውስታው አንኬባኬብጝጚ ዝክⶓ ጌሌፃን። 

6.	እንቶጂ አካል ጉዳቴንካስ ዋታኮውሳ አንኬባኬብጜ ፄውጝ እይስቴ ኔን?

 ኬሌቴፍጝፃማ አንቤብጝ 

አጉዊዳ “አካል ጉዳቴንቱ ይሴንት” ናው ጛሪስ ዲግኹሳ ዙማ ዙርፄ ጄሚላታስታ 

አሌሙታ ታኼካማ ድምፆ ፍሽትካማ አንቤፓን። አንቤብጙሳ ክችክችቶክላ እንዴስ 

ፍናስታጊ ጋማጋምጝጛን። 

3.2.2 ካልካ፣ ፃፊጝ

 ካልካ

ሲፋንኩ ፃምርካ ካልካስ ዲብቴርትካዋ ሲራን። 

1.	ታፎእሳን

2.	እሎፅባብ

3.	እሎድሚ

4.	እንጅኮካንቲ

5.	ካንታባይ 

6.	ታፎሊጊሲሚ

 ፃፊጝ

ድርሴቶ ፃፊጝ

“አካል ጉዳቴንቱ ይሴንት” ናው ጛሪስ ዲግኹሳ ዙማ ዙርፄ አንቤብቱኒዴስ ፋሌንጋ 

ጋማጋምቱኑሳ ካንቴ ሲፋው ቢጋሩ ቴራግድሚዳ አሳብካዋ እንኩርቴካማ ቴርትስ 

አቺትጙኽሳ ሴዛ ቱንዚዌና ድርሴቶ ፃፋን። 

አካል ጉዳቴንቱ 

ይሴንት

ቱንዚ2ቱንዚ1

ቱንዚ4 ቱንዚ3

3.2.3 ዙሚጝ፣ ሳዋሳው

ዙሚጝ 

ሲፍካማ ዲጉንኩ አቕትኩ እሴትካዴስ አምፕሎ ጎሌልትካማ ቤናኻዳ ዙሜ ፄፓን። 

1.	ዙራሙሬ ጛርቱ ፋይስ ፃንኩፅጝ

2.	ቼጌርስቱንኩሳ አቖ ርዳትጝ

3.	ማኪናኻዳ ዳግዳግካስስታ ዎሌጅካስ ዎምቤሮ ባይፅጝ

4.	ክንትፃንትካዋ ኬቤርፅጝ እ.እ.ኮ

ሳዋሳው

ፌይኹ ሳዋሳው ቤንዳ ካንትንኹስታጊ ናቔንታ ምላዳ “-ካ” ዋ ዴሜክናና ኒፂሌ 

ስሞ ሜንች ቼፉ ስምሾ ኪስናኻ ያኽⶓ ክንቲካ። እሊው ዳድስ አውጛኻዳ ሚንችቶ 

ጌሌፃው ምላድ ግልፅስ ካንትስታውላ ሚንችት ጌሌፅስታው አኺኒ ዝኮ። 

ምሳሊ፦ 

አቒ/አቓ =አቕ

ኹና=ኹናኹና

ድኾሪ /ድኾራ= ድኾር

ስር/ስራ= ስራስሪ

አጉዊዳ ዲጉኽ ምሳሊ ስሬታስ ሚንችቶ ካንትፃንኩሳ አንኮ ኔፄልካ ካልካዋ ፋቴካማ 

ጛራጛራ ካልካዋ ሚንች ቼፍሾ ኪሳን። ኪስቱንኩ ሚንች ቼፍካ ካልካስክላ ዲብቴርቶ 

እንፃኽስቲካማ ኽዮ ካንትፃን። 

3.3	አላፍቶ ፊትጝጝ

3.1.1 አንቤብጝ

 ቤዴራንባብ

ሲፋንኩሳ ካስካዋ ካልስ ዙርፃን። 

1.	አላፍት ዳርማይ?

2.	ጉቡስታ ምልጂ ዝብዳ ችግሮ ታምፃና ኒካማ አሴብታናማ? ዋትጛ?

አላፍት ንጝ አጌራቕቱሳ ታምቦ ቴንኬካማ አቕጝ ንጚያኽ። አላፍቶ 
ጌሬትትስስታአምንስትጝስ ፊትጝጝ አጌራቕዴስ ማንዲስታዊያኽ። ሊሊትጙንኩ 
ሞይኩ ካሊስትካስታ ክንቲኩ አችካ ዝኩኑሳ ላካ፤ አላፍትኩ አይኔትካስታ አችካኪላ 
እንጚታ ሊሊትጙንኩዊያኽ። ዋዳኪ አላፍቱ አችዳ ዝክኹ አጌራቕ ቴግባሮ ዳሊትስ 
አኮሜችጝ እምፕልታቕስ እያው ትክም ኬፍ ንኹዊያኽ። 

ድምክኒስኪላ አላፍት እንፃኽስታኑ ሞይዳ እንፅኼ አክምስ ውቴት ዝኮታ ፄዋማ 
ፌፄማ ካሊጜኽ። አላፍቶ ፊትጝጙ ቹዋ ታምብ አጌራውሳ ልማቶስታ አድርቶ 
አግጝያኽ። እንታኮው ልግስስታ አድርትጝ ይንታው እንፅኺስያኽ። አን አኽጝስ 
እንፅኺውሳ አላፍቶ ቻቤላማ እምፕሎ ቴግባሮ አኮሜችጝስ ጛርቱሳስታ ማቢሪውሳ 
ግዴቴ ፊትጝጛ ካሊጝ ፋይፄ። ጛርቱሳስታ እምፕልታቑሳ ዴክቶ ቼሜትጝፃማ፣ 
አጌሮስታ አጌራቕቶ ጉዳው ዎሺኒኪ ዴስዴስ አኹኪ ድኪ ዲብዴስ እቺጝ አላፍቱ 
ጊሊፅፂያኽ። 

ጛርቱ አላፍት ውላጊ ድሚታ፣ ካሊስትታ፣ እንፅኺው ታምብታ ፊትጝናው እጉስታ 
ሞራሉ ግዴቲያኽ። እንፃኽስትናው ሞዩ ዜርፍታ አላፍትኪላ እንጚታ ሊሊትጝስ ካሌ። 
ጛርቱ ዴክትስ ቼኔክስትናውስታጊ እሊኩ አቑ ዴክትስክላ አሴብጝ ፋይፄ። ምሳሊስ 
አኪምካ ሞዩስታ ሞራሉ አላፍትስ ቑንዳስቴንካዋ ጛጛራስታ አንኬባኬብጝስታ 
ርዳትጝ ማንዲስቴ። ክንትጝ ክንትፅጙ ካስትዳኪላ፣ ክንትፃንትካ ክንታንትካዋ ክንቴ 
ቻቤልጙ አኺኒታ ርዳትጝ፣ ክንቲው ፃንኩት ቼሜትጝጛታ ፄውጝ፣ ቼጌርስቱንኩሳ 
ርዳትጝ ዜዌትሩ ቴግባር ያኼ እስታማ አሴብስቴ። 

*** “እንቶጂ እንፃኽስቴኑ እንፅኺዳ ክችክቺ አላፍት ዝኩንኻኽ” እስቲኒ 

አስሜምጝታኑሳ ፄጌሬማ?*** 

ዋሺኒኪ አቒ ጚው ያኹኽ እንፅኺው አላፍት ዝክኹያኽ። እንፅኺው ካሊስትስታ 
ካሊቕትክላ አቑ ዴሱ ሊሊትታ እንጚታ ሊሊቴኽ። እንታኮው ጛርቱ አላፍትስታ 
ካሊስት ዋሺኒዳኪ እንፅኺው ዜርፍዳ ካንትስቴ። አቒያ ሞይ ፌኬዳው ዳድስ ካሉኽሳ 
ላካ እንፃኽስቱኒ፣ ጜዋኪ ያኻ ሜስሪጝናሳ ቴኬሜ። 

አቕ እምፕልታው ዝኩዊኒስ አሜቻው ያኻታ ቴኬምስታንኩ ጉዳይካዳ ካፃኑ 
ውሳኒ እምፕልታው አላፍት እስቴ። አጌራውሳ ዝኩዊኔ ማንዲጝ፣ ምንግስትኩስታ 
ዝብኩ ንብሬትካ ድኻቲንታኪ ያኻ ድሳቲንታ ሜኬትጝ፣ ቴኬማቲንኩሳ ቴግባርካዋ 
ሴብትጝጝስታ ፄጌራንኩ ቴግባርካጊ እምፕልታቕኩ አላፍትካኽ። 

ውላጊ ማቤራቕኩ አባልካ ዙራሙሪዳ ሴላሞ አግጝስ እምፕልታ እንፃኽስታንታ 
ማንዲስቴ። እን ያኽስታው ምክንያት ሊሊትጙንኩ ጊዝካዳ ታምባንኩ ችግርካ 
ማቤራቕኩሳ አባልካዋጊ ካንታንኩ ያኽⶓ ቼሜትጝ ፋይፄ። 

ትክላሊስ አላፍቱ እንኮኽስት አጌራቑሳ ታምቦ ቴንኬክካማ ያቓንኩ ጛርታቕኩ 
አኹኪ ማቤራቑ ፅኹሪያኽ። አላፍቶ ቻቤላማ ፌፄምጝስ ጌሬትትስስታ አምንስትጝስ 
ጛርቱሳኪ ያኻ እምፕልታቑሳ ቴግባሮ አኮሜችጝ ፋይፄ። እን ካስትዳ ዋሺኒኪ አቒያ 
ጚውሳ አላፍቶ ቻቤላማ ፌፄምጝ ግዴያኽ። 

(ምግባር ፅንቱ ክንቲ 7ታንቲ ቤኑ ክንትፃንትካው ሜፃፍዴስ ካፅስትኹ 2003)

 አንቤባማ ርዳትስትጝ

ሲፋንኩሳ ካስካዋ ፅፌቱ ስሬትስ ፁፍስ ዙርፃን። 

1.	አላፍቱሳ እንዳርቶ ምሳሊስ ጌሌፃን። 

2.	ጛርቱ አላፍት ፊትጛሳ ንባርስ ጊዲፍፂካማ ርዳትፃን። 

3.	ዋሺኒኪ አቒ አላፍቶ ቻቤላማ ፌፄምጝ ዳርማስ ቴኬማው አኽⶓ ጌሌፃን። 

4.	አላፍት እንኮኽስታኩ አቑሳ ባይሬ ጌሌፃን። 

5.	አላፍቶ ፊትጝጙ ዊዲ ታምብ እንዳርማ አኽⶓ ርዳትፃን። 

6.	እን ፅፌትዴስ ዳራ ርዳትስቲንኻ አኽⶓ ጌሌፃን። 

7.	እንቶጂ ናካ ክንታንትካ አኽጝስ እንቶጂሱ አላፍት ዳርማ አኽⶓ ኽይትጝፃን። 

3.3.2 ካልካ፣ ፃፊጝ

ካልካ

ሲፍካማ ዲጉንኩ ፃምርካ ካልካስ ዲብቴርቶ ሲራን። ካልካ ዲብቴርታኻዳ እሜኑሳ 

ኽዮክላ ጌሌፃን። 

1.	አኹኮርሻ

2.	አሪዌራ

3.	ሻይጝና

4.	እርሺብታ

5.	ካርጝእፃ

6.	ኮርኮሩጝና

 ፃፊጝ

ሲፋማ ዲግኹሳ ፅፌቶ ጋማጋምትካማ ታንቢኑሳ ካንቴ ስሬታ ፄውትካማ 

ጌሌፃንቴ ድርሴቶ ፃፋን። 

ቴክኒክስታ ሞዩ ኢንተርኘራይዝካው ልማቱ ፅፌት ጝናዴስ ይንቱኽ ሞይቲኒ፣ 
ድምክኔ እንፅኼ እንፃኽስታማ ሚፄ ዋትጛ ሌጌፅጝ ካሊስታው አኽⶓ እይኹሳ 
ጊሊፅፄ ቹኒቱና። አንዴስኪ አባልካ ሚፂውሳስታ ፍሺውሳ ልኪቴ አሴልፅካማስታ 
ዝክኹሳ ካፒታሎ ምንግስትስ አቕፄካማ፣ ጉሼ አግፃኑሳ ዳዶ አሜሜችጝፁና። 
ሆቴሉ እንፅኺው ዜርፍዳ እንፃኽስትጝስ ፂኒስፅካማስታ ጉዳዮ ሲፍጝጛው አካልስ 
ዲግስካማ ፌኬድስታይኾ። ክብሱኑ ጌንዜብዴስ ድምክና ባንክዴስ ጉሽትካማ እንፅኼ 
ጄሜሩና። 

ዙራሙሪ ጐቤናንትካዴስ ሚፂ አግስታው ስፍሪ አኽጝስ ሆቴል ጐቤናንትካውሳ ፋዮ 
ዋኽትጝፃውስታ አቾ ማንዳማ ግቢስትጝ ፋይስቴ እሺኾ። ልቓ አሜትካ እታጁጝዴስ 
ፋሌንጋ፣ ሆቴሉ ግብሪ ዊዲስታማ ፋይስታንኩሳ አክኽካዋ ዋኽትጝፄካማ እንፅኼ 
ጄሜሩና። ሆቴልዳ እንፃኽስታንኩሳ እንፃኽስታንትካዋ ኬፄርጝ ፋይፃው አኽጝስ 
እንዴስ ፍና እንፅኼ ጄሜራንታ ይስጝፁንኩ ማቢሪኩ አባልካ ክቻዴስ አቕትስታ 
አክም ዝኩክሳ እንፅኺኩ ጜዋንካ/አላፍካ ፄውና። አፄብካስኪላ እንፅኺውሳ ድሎ 
ፌቴሩንኩ አኽጝስ ዴሱና። ሆቴልኪ ዳቔርስታማ እንፅኼ ጄሜሩስ ዙራሙሪኩ 
ማቤራቕስስታ ጐቤናንትካስ ጉድ ፍትኽፂ ስፍሪ ያኹኻ። 

ልቓ ሚፂስ ጁንኩሳ አንኮ አባልካ ኽሳንትካ አብትዌና ያኼካማ ጛጛራዴስስታ ጝናቕዴስ 

ፌይካማ እሊኩውሳ ይዎቶ ኪስጝስ ካሌካ። እሊኩ ዙራሙሪኩ ዝኩዋንትካኪላ 
ጛጂሶ ምሳላ ፄዌካማ እንፅኺስ ኪስስትጝ ካሊስታው አኽⶓ ጛጛርታሳ አምንፄካማ 
እንፅኺዳ ቱዌካ። እንፅኼ ኬቤርፃማ እንፃኽስትጝ ዋኽትጝኹ ዝኩዊኒዳ ታምፃው 
አኽⶓ እድርኩ አባልካ ምስክርካኽ። አባልካ ይስካማ እንፃኽስቱና፤ እንፅኺስ ፊቴ 
አግፁና፤ ፊቲስኪ አይሎ ኪስስቱና። አን ፌይፁኑ ይዎቱሳ እታጁⶓ ፌይካማ 
ኽሳንቲ አችዳ ታምብጝ አይሎ ዴሳንታ ፄውኻ። ጛጛርትጛዴስ ድምክና እሊኩ 
አቕስ እንፅኺውሳ ድሎ ፌቴርካማ ኬሽኹሳ ይዎቶ ዝኩዋንታ ፄውንኩ አኽጝስ 
ማልጛ ዴሱና። 

(8ንቲ ቤን አውጚው ሜፃፍዴስ ኬሽጝጛማ ካፅስትኹ)

3.3.3 ዙሚጝ፣ ሳዋሳው

ዙሚጝ

ዙሚውሳ ፁፎ ቴርሳማ ዲግስጝ

ጃላዳ ፃፊጙ ቴግባርስ ዲግኹሳ ፅፌቶ ስሬታ ፄውቴካማ ርዳትስቲኑ ላካሳ ቤንኩ 

አፄብካስ ዙሚስ ዲግሳን። 

ሳዋሳው

ሊሊትጙኽ ዳድስ ሚንች ቼፍሾ ኪስስታንኩሳ ፅካ ኔፄልካ ካልካዋ ፋቴካማ ጛራጛራ 

ካልካዋ ሚንች ቼፍሾ ኪሳን። ኪስቱንኩ ሚንች ቼፍካ ካልካስክላ ዲብቴርቶ 

እንፃኽስቲካማ ኽዮ ካንትፃን።

4.1	ዋፂኹዳ አፂ እላ

 4.1.1 አንቤብጝ

 ቤዴራንባብ

ሲፋንኩሳ ካስካዋ ካልስ ዙርፃን። 

1.	ታቑንኩሳ ብላት ዙምካዋ ዛራዛራን። 

2.	ስካውካ ብላት ዙምካዋ እቑታን። 
ላጛ ቡርካ አንጉችካ ካዌንዳ ዝኮሺና። እምፕል አንጉቺ ባርቑዊ እሊው ኩፂ 
ብቲ ካላቲው ኽብፄ ግሻው ፃርኬኽ። እንጚ አንጉቺ እምፕላኒ ኮያኒ ድምፅ ብቴ 
አምፖ ታምፅኾ። አንጉቺ ኩፂ ብት ቤርቤራ ላኬዌኽ። ምርክታኒ አፄቦ እቑዌማ 
ኹስታውሳ ፋይጛ እምፕል አቒኾ ቱና። አንዴስኪ ታንኩታንኩዊኔ እሼ አግፃኒስ 
አይሎ ዴሱና። አግፁኑ ዳብዚዴስ ጉሽካማጊ እርኩዊስ እሼ ኬኬርፅካማ ማስኮትስ 
ሳቑና። 

ሙሪዴስ ባኑሳ እቺኒዴስ ፋሌንጋ እምፕል አንጉቺ “አብርታ ኹንስ” ናማ እሊውሳ 
አንጉቼ ሳኖ እሚኾ። ሴሜራጋው ላጛንቲ አንጉቺ ኩፂ “አኻላኪ አን አግፁኽ 
እሺ ድንጉሊ አኽጝስ ይባቼኽ ኹጝስ ፋታው” ኑስ ንዴትስ ዙርፅኾ። እን አሜሎ 
ስንክርክሪ አንጉቺ ኩፂ “ቤንታይፅ” ናማ ድክጛ ጌዌስጙኻ። ጊዊ ብራማጊ ካሳማ 
ጛስጛዋ ይንግስ አሞቼርጙና፤ እርኩዊስ እጝትጝጙና። ብሪ ክቢምባኺስታ አሬፌፅጙና። 

*** ፅፌታኻዳ ይንቱንኩሳ ስካውካ ብላት ዙምካዋ ዛራዛራን*** 

እምፕል ብላፅ ውግሊ አንጉችካውሳ ጊዌ ቤፍታማ ካንታሺኾ። አንዴስኪ አንጉችካሾ 

4
ፋንቲቲ

ዴዴጝ ልቦለድ

ዲግጝ ናማ “ዳርማይ ጌውስጝታኑ?” ኑስ ካሲኾ። ሼው ቲሪኹ አንጉቺ ኩፂ “አን 
አግፁኽ እሺ አይሎ ድንጉሊ። ጚት እሻ ኩፂ ፅላ። እን አኽጝስ እኑውሳ ኹኔጉ 
ቤንጝናና አብርታ ኹጝስ ካሊናላኽ” ናማ ውግሊውሳ ሼዎ ድጙጝስ ሞኬርኾ። 
እሊው ፅላ እሻዋ አግፁኽ ሼዎ ድኪ አንጉቺ ውኖ ካዳማ “ድንጉሌ እሼ አኩኻ 
አኔኽ። ይዴስ ግርብስ ኪማማ ካፅኾጉ፣ እሺ ይውያኽ ” ናማ ማልጛ ቱሪኾ። 
ውግሊክላ “እንግዲካ አን እሼ ቤንጝፄስ” ናማ እሼ ሚንዛንስ ሜንዜንⶓ ጄሜርኾ። 
አንዴስኪ ላጛ እሼ ሚንዛንስ ሊካኒ እምፕል ኽስኾ። ውግሊክላ “ክችክቺ ያኻታ 
ኽስኹዴስ ባኑሳ ጉሻታ ኹዋይስ” ናማ እሼ ኹኻ። እንግራ እሼ ሚንዛንስ ሊኩስ 
እሊው እሺ ኽስኾ። “እጄታን ጝሺኪላ ክችክቻ ያኻታ እንዴስ ባኑሳ ጉሻታ ኹዌስ” 
ናማጊ አምፕላኒ ሌዋሾሱዴስ እሊው ጊዝስ ፃንጌኻሾሱዴስ ጉሻማጊ ጉርቕፅኾ። 

እንታ ኮው ካስትስ አይሎ ልቓ እሻ ይባቻ ቲጉኻ። አንጉችካ እንሳ ማሉኑ ጊዛይ 
አይሎ ሌንዴዱና። ጛስጛዋክላ ካንትጝጙና። እምፕል አንጉቺ ፂፂፌ ቴሪፃማ “እኖጂ 
አስሜምጝናናኽ ቤንጝጝኔ፣ እኖጂሱሳ እሼ ይፅ” ንኾ። ውግሊክላ “ ጌው ኽቴ፣ 
ጂሚሪዳ አቤሌሽትካ። ቤናታ ዊትምባ ኺስታ ማንታን። ዲቦ አካኻ ኒኒ ኩፂ እንቶጂ 
ታቔካ” ኑኒዴስ ፋሌንጋ “ፊቲስቱኑሳ እሼ ቤንጝፅጝስስታ ዳኚጝስ ዴሬትኹሳ ላካሳ 
ጌና ኹዋኻኽ ናማ” ውላዋ ዊዳኻስኾ። ድንጉሌ እሼ አግፁኽ አንጉቺክላ አይሎ 
ፅፂስታማ “ዋፂኹዳ አፂ እላ” ናማ ትኽትኹኻ። ፅላዋ አግፁኽ እንጚስታ “እሺ 
እልዳ ዙሩስማ ይጉዌና…ዋይ አን ዋንዱ…አይ ዳራይ ፄዌ ጝሺ ታንኩ ብችኪጝ….
እንት አንጉቺ እንዴስ ክንቲ.!.” ናማ ይንቱኑ ሙሪሾ ዙሩና። 

 አንቤባማ ርዳትስትጝ

 ሲፍካማ ዲጉንኩ ካስካስ ፅፌቱ ስሬትስ ዙርፄ እያን። 

1.	አንጉችካ አብርታ አስሜምጜካማ ኹዌካያሱ ምክንያት ዳርማ ያኹታ 
ርዳትፃን። 

2.	ፅፌታኻዳ “ሼው ቲሪኹ አንጉቺ’ ናው ዳራ ካንትፃው አኽⶓ ጌሌፃን። 

3.	ውግሊ “ዲቦ አካኻ ኒኒ ኩፂ እንቶጂ ታቔካ” ናማ አንጌራጌርኹሳ ምክንያቶ 
ርዳትፃን። 

4.	እምፕል አንጉቺ “ዋፂኹዳ አፂ እላ” ናማ ትኽትኹኽሳ አኺኔ ኽይትጝጝፃን። 

5.	አንጉችካውዴስስታ ውግሊው ታሪክዴስ ዳራ ክንቲንኻ አኽⶓ ጌሌፃን። 

 ኬሌቴፍጝፃማ አንቤብጝ 

ሲፋውሳ ፅፌቶ ካልኩፓውዳስታ ዲብቴርቱ ዊድዊዲዳ አንቤብⶓ ቲሪፂካማ፣ ቴርት 

ምልኻትካዋስታ ፁፉ ድምፁሳ ሌዜ ማንዲካማስታ ድምፆ እንኩዋኽፂካማ ፍትኔትስ 

አንቤፓን።

ፁፍፅንታኻዳ ሳሊስታንኩ ታሪክዌንካ እን አሌምኩ አቕታጊ ጛጂሱ ያኹኽ ዝኩፂ 

ዝኩክያኽ። ቱትጛንኩ፣ ካሜናንኩ፣ ዝቓንኩ፣ ኾንኩ፣ ክራንኩ፣ ድክታምካ፣ 

ክኽሌንካ፣ ባኩንካ እ.እ.ኮ ያኼካማ ሳሊስታና። ንሴስካ፣ ትንኩል፣ ባኩንት፣ 

ሜልካምካስታ ድክካ ዲብካጊ ታሪክዌን ያኼካማ ይንትጝስ ካላና። 

ዴራሲ ታሪክዌንካዋ ኩቲስስታ ኩታጋው አኺኒስ ሳላማ ዲግስጝስ ካሌ። ኩቲ 

እስታው ሳሊትጚዳ ዴራሲ ታሪክዌንካውሳ እንዳርቶስታ አይቶ ሴንፃንቲ ሜካስ 

ድኹስቴ። ታሪክዌንካውሳ ትክላሊ አኼናሳ ዜሬጌፋማ ዲግስጝስ ካሌ። ኩታጋቲው 

ታሪክዌንካው ሳሊትጚ ኩፂ ታሪክዌን ሊሊትጙንኩ ቴግባርካስ አሴቴፍጝጛንታ ፄዌ። 

ታሪክዌንካውሳ አይቶስታ እንዳርቶ ማሊጝስ ካሊናው ጛጂ ቱዋኑ እንፅኺዴስስታ 

ልቕልቕቲዴሰ ጁኽስያኽ። 

ልቦሌዱ አሌማኻዳ ሳሊስታንኩ ፌርጃ ሜንችካ ታሪክዌንካ አካሉ፣ ሞራሉ፣ ማቢሪው 

ሼውፅንታሱስታ እሊኩ ታሪክዌኑ አኼንካ ዛራዛርስትካማ ዲጋና። ታሪክዌንካ 

ልቦሌዳኻዳኪላ እሳኖ ስፍሬ እሚካማ አሴቴፍጛና። እሊው አኺኒስ ፌርጃ እምኘልካ 

ያኹንኩ ታሪክዌንካ ኩፂ ውትኽትኺ እሚስታ ፁኹር ካንትስታቲኩ፣ አካልስኪ ያኻ 

ግብርስ ታምትጛኑላ ስምስ ጚኹቺስ አቕትጛንኩ፣ ድርሴታኻዳ ዝኮኩ አሴቴፍጚ 

ልቓ ያኹክ ታሪክዌንካኽ።

4.1.2 ካልካ፣ ፃፊጝ

 ካልካ

በ. ሲፍካማ ዲጉንኩ ብላት ዙምካስ ኽዮ እያን። 

1.	ላሌቕኾ 

2.	ላንፂኒ 

3.	ላንፅፂፅ 

4.	ልኩቲኒ 

5.	ልኮጛሪ 

6.	ልጉም 

ከ. ፅፌቱሳ ቱዊ ኽያሳ ስሬታ ፄውቴካማ “በ”ው ዛንጌርዳ ዲጉንኩ ብላት ዙምካስ 

አስሜምጛውሳ ኽዮ “ከ”ው ቤንዴስ ጎሌሌትካማ ድንግርሳን። 

በ ከ

1. ቡር በ. አይሎ ዴዴጝ

2. ብቲ አምፕ ከ. ቼኔክፅኾ

3. ብት ቤርቤራ ኸ. አዜንፅኾ

4. ሳቑኻ ቨ. አሜሎ ድኪ

5. ሳኖ እሚኾ ሰ. ጌሬትካ

6. ስንክርክሪ ሸ. ጎሜጅኹ

7. ሼው ቲሪኹ ለ. ፉኻ

8. ሼዎ ኹኻ አ. ውላ 

ገ. ሜልካሚ

ኸ. ሲፍካማ ዲጉንኩ ብላት ዙምካስ ዲብቴርቶ እንፃኽስታን። 

1. ፉሩኻ 5. ፁቒ

2. ፊፍሪ 6. ፁቕጙኻ

3. ፍኽፅኾ 7. ፂቢ

4. ፁሊኺኒ 8. ፂፂ

 ፃፊጝ

ዲብቴርቶስታ ቱንዜ ኩራርጝፃማ ጌሌፅጝስ ካይጝፃንትካ ካልካ ትክምዳ እሼና። 

ምሳሊስ ጂሚሪ አሳብዴስ ሲፋማ ይንታው ጉዳይ ዝኮው ጊዛይ “ሲፍፃማ” ናው 

ካል ትክምዳ እሺጝስ ካሌ። ኹንቲኔ አሳቦ ቶኬምጝስ ፋይስቱስ “ቢዲሪዳ” ናውሳ 

ቴኬምስትጝ ካሊስቴ። ጂሚሬ አሳቦ አሬጌጌትጝፃማ እሊውሳ አድርፅጝ ፋይፁስ 

“እን አኽጝስ” ፌሬስፅናኻ ያኽኑኒ ጝሹላ “ያኼስጉ፣ ያኹኒኪላ” እ.እ.ኮ ናኩሳ 

ቴኬምስትጝስ ካሊስቴ። ምሳሊስ፦

ልክኒ ምካዮ ዛኹኻ። ሲፍፃማኪ ካኔ ምካይስ ኮቹኻ። አንዴስኪ ሚቲሌ ቴኬምስታማ 

ካኔ ፓኽፅኾ። ያኼስጉ ድርትኒው ምክንያትስ ሜንቾ ፍልፄ ፌሌፃ ካላያኪ። እን 

ያኹኒውላ ፌሌፅኹ ፍልፂ አርፌ ታምፄ። 

“እንፅኺ” ናው ጛሪስ ዲግኹ ቢጋሩ ቲራግድሚው ስሬትስ ካይጝጝፃንትካ ካልካዋ 

ቲኪምስቲካማ አንኩዋ ቱንዝካ ዝኩኑሳ ሴንሳንቴ ድርሴቶ ፃፋን። 

 ቢጋሩ ቲራግድሚ 

ጛሪ							       እንፅኺ

 

ቱንዚ 1ው ቹዋ አሳብ

ዝርዝርካ ––––––––––––––––––––––

––––––––––––––––––––––––––

––––––––––––––––––––––––––። 

ቱንዚ 2ው ቹዋ አሳብ ቱንዚ 3ው ቹዋ አሳብ

ዝርዝርካ –––––––––––

	 –––––––––––

	 –––––––––––። 

ዝርዝርካ ––––––––

	 –––––––––

	 ––––––––። 

ቱንዚ 4ው ቹዋ አሳብ

ዝርዝርካ –––––––––––

	 ––––––––––––

	 –––––––––––። 

ቱንዚ 5 ቴክሌልጝፂ 

4.1.3 ቹኒትጝ፣ ሳዋሳው

ቹኒትጝ

ክችክቺ ፍርድ

ቤዴራ ቹኒትጝ

1.	ካዌንኩ ንሴስካ አብርታ ዝኮና ኒካማ አሴብታናማ?

2.	ንሴስካዴስጊ ብላፅትስ አቕስቴት/አቕስታው አዪይ?

ቹኒታማ ርዳትስትጝ

ቹኒቲኑ ፅፌት ስሬትስ ሲፋንኩሳ ካስካዋ ፁፍስ ዙርፃን። 

1.	ውጂው እንችቑዊንቱ ጁፂ ዳርማ አኽⶓ ጌሌፃን። 

2.	ካራካርጝጚው ካስትዳ ንሴስካ እዪኑሳ አሳቦ ጋማጋማን። 

3.	ቾቻው ምስክርትዴስ ክንቲኑሳ ጌሌፃን። 

ሳዋሳው

ታክስፂ፦

ዲብቴርት፦ እምፕል አሳቡ ዊድፂ አኹኪ ፉሪፂያኽ። እምፕል አሳብ ዋኽትጛማ 

ዲጉኒዴስ ፋሌንጋ እሊው አሳብ ይንቴምባ ፄውስታው ፋሪያኽ። ዲብቴርት 

ሲሪስታው ካስት ሲፋውስታ ያኼ። 

ስም + ግስ

እን ንጝ ስም ግስዴስ ቤዴራማ፣ ግስ ኩፂ ስምዴስ ፋሌንጋ ይንቴ። ስሙ 

ካልኩፓ ግሱ አኼር እንታኮው ቤዴራሲፊስ ሲፍጝጜካማ ይንታኒስ ሲራኑ ውክር 

ዲብቴርቴኽ። ማሊፊ ስሬታ ያኽስታማ ካንትስቱስ፣ አውጚ ኮንኪው ቴርት 

ፌኬዳው ዳድስ ሊሊትጙንኩ ካልኩፕካ አቺትጜካማ ዲብቴርቶ ሲራና። 

ዲብቴርት ሊሊትጙንኩሳ ማሌፍካዋ ፃያ። እኒጛ ክቻዴስ እምፕል ዋኾ አሳቦ 

ጌሌፅጜኽ። ዋኽ አሳብ ዳራ ንጝ አኽⶓ ሲፋንኩሳ ምሳልካዋ ስራ ፄውናና ካንትንስ።

1.	ፉቺ አቒ

2.	ግንብስ

3.	ግሴⶓ ታስኾ

እኒ ሹኻጊ ካልኩፕካ ሊሊትጙንኩዌኽ። ጂሚሪ ስሙ፣ ላጛንቲ አምኽጝፃንቲ፣ 

ዊድዊዲ ኩፂ ግሱ አኼርያኽ። እኒጛ ጛራ ጛራ ያኻኒ ካልኩፓ አሳባሳ ጌሌፃና። 

አኼር አሳባክላ ዋኽ ጋቲውያኽ። እንዴስ ጁኽስ ካሴ ሲፍፅጝ ይጎላኪ። ጂሚሬ 

ካልኩፓሳ ምሳሊታ ካፅኑኒ “ፉቺ አቒ” እኑኒ ቹኒታው አቒ፣ “ፉቺ አቒ ዳራይ 

ፄውኽ?” ናማ ካሲጝ ይጎላ። ፉቺ አቒ ንጝዴስ ይጎ አቔ ካንትኹስ ዲብስስትኹ 

ዲብ እላኬኽ። “ግንብስ” እናና ቲሪኑኒ፣ ጝሺክላ “ግንብስ ዳራይ ፄውኽ?” ናው 

ካሲ ጁዌ። ካሲ ጁጝ ዳንጉ አሳብ ዝኩⶓ ምልኻታውያኽ። “ግሴⶓ ታስኾ” እሊው 

ሜካስ ጛርትስ ድኹስቱኒ “አይ ታስኹ?” ናው አሳብ ጁጝ ይጎላኪ። ካሲ ጁዋው 

አሳቡ ዳንጉት አኹኪ ኬርት ፌቴርስቱስ ያኽጝስ፣ ካልኩፕካዋ ዳንጉካ ንጝስ 

ካሊስቴ። አኼርካዋ አውጚ ኮንኪው ቴርት ፌኬዳው ዳድስ ማቔንስኑኒ፣ ”ፉቺ 

አቒ ጝሴⶓ ግንብስ ታስኾ::” ናውሳ እሳኖ ውክሮ አግፅኔ።

ጝሺ ኩፂ ኺኒስኩ ካስካ ጁዋላኪ። እርግት ቹኒታንቲ ዋኒ፣ ዋዳ፣ ዋትጛ፣ አሊ 

ታስኹ? ናማጊ ማራማርጝስ ካሌ። እንታኮንኩ ካስካ ኩፂ ይጉዋቲንኩ ጋቲንኩዌኽ። 

ውክር እሜኩሳ ይጉዋቲንኩሳ አዌኬርጛንትካዋ ዋኽትጝፃማ እሚኹ አኽጝስ 

ርዳትስትጝስ ቼጌርፃላኪ። ጃላዳ ዲግኹ ዲብቴርቱሳ ማሊፌ ካንትኑኒ፣ ጂሚሪዳ 

ላጛ ቹዋ አኼርካው አቺትጝጚ ያኻማ አግፅኔ። ካልኩፕካዋክላ “ፉቺ አቒ፣ ግንብስ፣ 
ግሴⶓ ታስኾ” ናንኩ ያኻና። 

ሲፋንኩ ዲብቴርትካው ውክርዴስ ካልኩፕካዋ ፍሻን። 

1.	ኽሳንቲ ጝን ዋይስታ። 

2.	አጌኝ ጝኖ ግቢቱኻ። 

3.	ወንዴ ውጄ ትይትስ ኩኻ። 

4.	አባትና ፊሪሲስ ጋሌብኾ። 

4.1.3 ቹኒትጝ፣ ሳዋሳው

ቹኒትጝ

ክችክቺ ፍርድ

ቤዴራ ቹኒትጝ

1.	ካዌንኩ ንሴስካ አብርታ ዝኮና ኒካማ አሴብታናማ?

2.	ንሴስካዴስጊ ብላፅትስ አቕስቴት/አቕስታው አዪይ?

ቹኒታማ ርዳትስትጝ

ቹኒቲኑ ፅፌት ስሬትስ ሲፋንኩሳ ካስካዋ ፁፍስ ዙርፃን። 

1.	ውጂው እንችቑዊንቱ ጁፂ ዳርማ አኽⶓ ጌሌፃን። 

2.	ካራካርጝጚው ካስትዳ ንሴስካ እዪኑሳ አሳቦ ጋማጋማን። 

3.	ቾቻው ምስክርትዴስ ክንቲኑሳ ጌሌፃን። 

ሳዋሳው

ታክስፂ፦

ዲብቴርት፦ እምፕል አሳቡ ዊድፂ አኹኪ ፉሪፂያኽ። እምፕል አሳብ ዋኽትጛማ 

ዲጉኒዴስ ፋሌንጋ እሊው አሳብ ይንቴምባ ፄውስታው ፋሪያኽ። ዲብቴርት 

ሲሪስታው ካስት ሲፋውስታ ያኼ። 

ስም + ግስ

እን ንጝ ስም ግስዴስ ቤዴራማ፣ ግስ ኩፂ ስምዴስ ፋሌንጋ ይንቴ። ስሙ 

ካልኩፓ ግሱ አኼር እንታኮው ቤዴራሲፊስ ሲፍጝጜካማ ይንታኒስ ሲራኑ ውክር 

ዲብቴርቴኽ። ማሊፊ ስሬታ ያኽስታማ ካንትስቱስ፣ አውጚ ኮንኪው ቴርት 

ፌኬዳው ዳድስ ሊሊትጙንኩ ካልኩፕካ አቺትጜካማ ዲብቴርቶ ሲራና። 

4.2	ጉላሌው ስካራሚ (ቤን ላኹ)

 4.2.1 አንቤብጝ

 ቤደራ ንባብ

ቤዴራ አቕቶ ጁትጝፅጝ

ሲፋንኩሳ ካስካዋ ካልስ ዙርፃን። 

1.	ዝቒ አቒያሳ ዳራይ ፄዌ ኒካማ አሴብታን?

2.	ዝቓንኩ አቕ ዋታኮንኩሳ ፅኹርካዋ ካንትፃና ኒካማ አሴብታን?

ጉላሌዳ ታባጄ ስታው ዱራ ጊፂኒ እሺኾ። ሙሪዳ ልክዴስ ፌይኹ “ስካራሚ” 
እስታማ አቕስቴ። ጛሪ ፄፄፋሳ ማኩራቺቲስታ አኹ ኔክፃ ያቔካያኪ። ስግላ ጁዋማ 
ዙማላ። ዝቕኹሳ ቴርሙሶ ክምብሩኒዴስ ፋሌንጋ ኩፂ ጃሎ ኑስ ፍሻው ድምፅ 
ፌሬንጁ ግሴጝ ድምፅዴስ ቡዚቴ። ያቑኽስኪ ያኻ ያቓያሱውስ ሴላምቴ እዬ። 
አግፁኽሊጊ ኻራ እኾኺስ ክምፄ። ዋሺኒስኪ አቒስ ውታድሪውሳ ሴላምቴ እዬ። 
ሴላምቲሊ ድምፅ እንኮኽስቴ። ኽምቢዴስ ፋው ድምፅዴስ ኩፂ እምፕሎ ካሎ 
ማሊጝ ካሊስታላኪ። ዋኒኪ ያኹኒ ጉላሌኩ አቕ ስካራምካኩሳ ሴንካዋ ሴንሳኑ 
ታባጄዳኽ። 

እሪ ፍንጁክ አቕ እሪዴስ እንጉታኑ ታባጄት ክይ ጝናዳ እሺኾ። እንዴስ ጁኽስ “ 
እን ጝን አዊይ?” እስታኒ ታባጄኾ፣ ታባጄ ዋሺኒይ? እስቱስ ጝሺውላ ዱራ ጊፂኒ 
እስቴ። “ዋሺኒ ዱራ ጊፂኒይ? እስቱስ ኩፂ ጉላሌው ስካራሚ እስትጝ ይጉዋላኪ” 
ናማጊ ጚጛርትጛሊ ዙሚትጝጜ ጄሜርኾ። “ዋይ አን ታባጄ አቤሌሽስታኽ!” ናውጃማ 
“ጝኑ ክብርስ ኑስ ዝቕⶓ ባይጝ ፋይፄ” ናማጊ አሳቦ ጉሻ ድርብⶓ ጄሜርኾ። 

ታባጄ ጝኖ ብሳማ ቱኻ። ባኑሳ አሴባውጃማ “ዝቕጝዴስስታ ባይጝዴስ እምፕሎ 
ጐሌልጝ ግዴኽ” ንኾ። “ጝንዳ ዝክኹ ዝቒጊ ፋማ ክቢስ፤ ኩራዝኪ ያኻ ክብሪት 
ጝንዴስ ፋማ ዝጉስትስ። ስካራሚኾዳ ዝቒስታ ሌግ እምፕልዳ ዝኩዋላ! ... እንኪ 
አሱዋኽ” ናማ እኾኺኾ። “ታምቢቲምባ ጃጊ ናካ ሴኬራታ አንቱኒ ጐላሌ አኾኺⶓ 
ባያላኪ። አብኖ ብኩስጝዴስ ይጐ ጉላሌዳ ዳር ሞያይ ዝኮ። ፌያ ካሲጊ ጚውሳ 
ዲብሴ” ንኾ አሳብስ ስጙስታማ። 

አፍሾ ዝጉዌሺኩሳ ቴርሙስካዋ ኻርሊ ቴምቴምናማ ውላዋ ሌኬምኾ። እምፕሎ 
ኩፂ እሳንሾ ዲግሳማ ኻሪሳኒ ውስኪ ያኻማ አግፁኻ። እንዴስ ጁኽሳ አቒ 
እንኮኻቲታ ፄዋማ እኾኺኾ። ቴርሙሱሳ ኪንዴ ዝቑኒዴስ ፋሌንጋ ኩፂ እኹቴ 
ካሊⶓ አቱኻ። “ጉለሌ ኹራ፤ አን ባርዛፍ ስራዳ እንጅኮታ ዝቑኒ ታዜባው ዝኩዌይ” 
ናማ አሴብኾ:: ቴርሙሶ ናቕፃማ ሹኻ ቑፃ ያኻውሳ ሲፍጝፃማ ዝቕኾ። አንዴስኪ 
ቴርሙሶ አርፋስ ጌጌርፃማ ካንትኾ። “ቴርሙስ ሺሻሳ ዝቓ” ናማ እኹቲስ ፌኔዱኻ። 
“እንዴስኪ ብርችቖ ያግጝ ፋይፃላኪ” ናማ ቴርሙሶ ቡችቡችፅኾ። ሌዋ ኒንዲፊስ 
ብቴ ሞሬኬዝስታማ ይጎንቴ “ኮዋ ኩፂ እምፕል ዱሪስ ኪሳታ እምፕሎ ሞዮ 
እምታኻኽ። ውስኪው ፓቕክላ ዋይሚ ዝክኹ አኽጝስ ዝጉስታላኬኽ” ንኾ። 

ቴርሙሱ ዝቒ ዊድስትምባኺስታ ካኒ ስራዳ እንጅኮማ ሲጃራዋ ኽንቢዴስ ጐሌላያኪ። 
ታባጄ አይሎ ዴሬታሺኾ። እንዴስ ጁኽስ ድክጛ ጌምኹሳ እሬ፣ ኩሬ፣ ጉንጊትጜጊ 
እንኮኻያኪ። እምፕሎ ዲቦ ኩፂ እንኮኹኻ። ጅሜስታ እልልቴ እንኮኹኽሳ ፄጌርኾ። 
“አይጛ ዝቕኹ ዝቒው አይል ያኻውላስ ይጉዋላ” ናማ አሴብኾ። “እን እብዴትጉ ስካር 
ጋቲዌኽ” ናማ ዙራማ ኹሩኻ። እንግራ ቹኒትኾ። እርዳቲውሳ ክልኾ እንኮኹኻ። 
ኻግዴስ ፕራማ ጌሙኑዴስ ፋሌንጋ ጝኖ ልምጝስ ጊዞ ካፃያኪ። ድንጉሊ ብኑ ዙራዳ 
ቲሪካማ ኬሌኻሺንኩ አቕ አኹ ዋኻማ ሼጐሌትሳ እንፃኻዋ ካፅⶓ ድኹና። አንዴስኪ 
አንቴሌቕስታማጊ ባምቢⶓ ጄሜርኾ። እሊኩ አቕ ኩፂ አኹው ጋምቲዳ ቲሪካማ 
ካንታሺና። ሚንቾ አኻ ቱዋማ እጂኒዴስ ፋሌንጋ ፊጝናማ “አግፁኻማኒ” ናማ ዳሪዳ 
ዝኩንኩ አቕስ ድምፆ ኬፍፃማ ዲብስኾዋ። አግፁታ አኻኽቶስ ባምባማ ያግፅኹሳ 
ቡታ ዳሪዳ ቲሪጝ ናማ ቡኽ ዲቡ ይዝኩት ምክንያትስ እሜ እቱኻ። “ግርሜ 
ፍሽኾ” ንካማጊ ጉላሌኩ አቕ እኹቲስ ፌሬሱና። “እንቶጂዴስ አኹ ካፅኹ አቔማ 
ግርሜይ?” ንጝስ ልንዴትስ ካሲኾ። እንግራ እኾኺካማጊ አምፕልታ “ግርማዋ!” 
ኑና። ታባጄ ኩፂ ማልጛ ትሻማ ብብርኾ።

(ተመስገን ገብሬ፣ 1941፤ ክንቲስ እሜቻታ ያኽስታማ አውጚሾ ዙራማ ቴርትኹ)

 አንቤባማ ርዳትስትጝ

በ. ሲፋንኩ ካስካዴስ ክችክቼ ዙርፄ እሚኹሳ ፊደሎ ጐሌላን። 

1.	ጉላሌኩ አቕ ታባጄስ እያኑ ካንቲ እንዳራይ ፄጌሬ?

በ. ስካራሚስታ ኩምኔጌራጋው 

ከ. ጝኖ ግቢታማ ዝክኹ ኩሚቺ

ኸ. ፌያ ካሴ ሌንጌድፃው ድባኑ አቒ

ቨ. ባምቢጝዳኪ ያኻ ጊፅዳ ክቼው እላቲው 

2. ታባጄዋ ካንታውስ ክችክቺ ዋሺኒይ?

በ. ዝቕⶓ ባይጝስ ዌሴና ካሌ

ከ. ዝቕጙ አሜል ባይፃቲዊ

ኸ. ዝቓቲታ አኪም ጌጌውኹዊ

ቨ. ዝቔ ሚንቺሳንቲ

3. ጉላሌኩሳ አቖ ካንታውስ ክችክቺ ዋሺኒይ? 

በ. ኻሮ ጌርኮ እንፅኻ እንካንካ

ከ. ሜሼቴ ዋይጝስ እታ ጆንኩ

ኸ. ሞያ ጋንኩ አብኔንካ

ቨ. ሙሬ አዌካንኩ ኬሌኻንትካ

4. ታባጄ አኹዳ አንቴሌቕስታማ ፍሽኹ ዳራይ?

በ. ካርⶓ  ኸ. አሴ 

ከ. ግርሜ  ቨ. አቔ

5. ታባጄዋ ሌንዴድፅኹ ምክንያት ዳርማይ?

በ. አቑ እኹቲ ኸ. ድርትኒ

ከ. አኹው ቓቔፅት ቨ. ግርማው ኽሪ

ከ. ዴዴጝ ልቦሌዶ ስሬታ ፄውቴካማ ታሪኮስታ ውክሮ ሲፋው ዳድስ ካንትፃን። 

ልቦሌዱ ጛሪ

ዋኒ፣ ዋዳስታ ማቤራዊው ውንት

ታሪክ ዌንካ

ታምቡንኩ ችግርካ

ችግርዴስ ፊጝስ ፄውኽ ጂሚሪ ሙኪሪ

ላጛንቲ ሙኪሪ

ሙኪሪው ውቴት

ዊድዊዲ ሜፍቲ

 ኬሌቴፍጝፃማ አንቤብጝ

ሲፋማ ዲግኹሳ ቱንዜ ስሬታ ፄውቴካማ ድምፆ ኬፍፂካማ ቤንኩ አፄብካስ 

አንቤፓን። 

ልዝብስ 
ሴንቲ ኮፄራታ 

ግድ ሜሳራሳ አንቴራታ

እል ብራናዴስ ፄክ ፃታ

ማሬም ዱንጋሳ ፌቴራታ 

ጉንኪኒ ክቻዳ ጊሊታታ

ጎቤዝታ

እኾኽታ ፍርፍራታ

ይኮላኽ ዴውስታታ። 

(ስለሞን ደሬሳ)

4.2.2 ካልካ፣ ፃፊጝ

 ካልካ

 “በ”ው ዛንጌርዳ ዲጉንኩ ካልካስ ምስሊ ኽያ ያኻንኩሳ “ከ”ው ቤንዴስ ፋቴካማ 

ድንግርሳን። 

በ ከ

1. ጉምጅኒ በ.ናኼስትኾ

2. ጉዳይ ከ. ዛኬርትኾ

3. ጋሌብትኾ ኸ. ፅድፌት

4. ጋምፕርትኾ ቨ. ሹሚቲኾ

5. ጌቤልቲኾ ሰ ጊጝቱኻ

6. አቱኻ ሸ. አሬሜፅ

ለ. ቴግባር

አ. አሜችኾ

 ፃፊጝ

ታክስፂ፦ 

ዴዴጝ ልቦሌድኩ አላብካ

ታሪክ፦ 

ታሪክ ጊዝስታ ስፍሪስ አቺትጝጙንኩ አኼንካው ሴንስጝጜኽ። ዴዴጝ ልቦሌድ 

ፃፊስታው ቹዋ ዲብክላ ያኽስታማ ካፅስቴ። ታሪክ እን አሌምዳ ዝኩንኩ አቕዳ 

ታምባው ኬሴት ያኻማ አቕኩ እሌት ይዎትኩ ልቕልቕትካዴስ ኩንትብ ናማ 

ካፅስትጝስ ካሌ። ያኼስጉ እን አሌሙ ይዎት ኩፂ ዝኩታ ይንታላኬኽ። ዴራሲ 

ጚ-ፋያው አኺኒስስታ ዴዴጝ ልቦሌዱ ውክር ፋያው ማሊፊስ እንግራ ፌቴራማ 

አኹኪ እሊውሳ ማሊፌ እሜታ ፄዋማ ማሌፍፄ።

ዋኒ ዋዳስታ ማቢሪው ውንት፦ 

እምፕል ዴዴጝ ልቦሌዱ ታሪክ ካስጝጛው ስፍሪስ፣ ጊዝስስታ ማቢሪው ውንትሴኽ። 

ዴዴጝ ልቦሌዳኻዳ ሳሊስታንኩ ታሪክ ዌንካ እን አሌምኩ አቕታ ንሴስካታስታ 

እሊኩ ዲብካታ እንጅኩፄ ስፍሬ ፃያኩንኩዊያኽ። ፄውካዋክላ ፌፄማኑ ዴራሲ 

ጎሌልኹስስታ ዴዴጝ ልቦሌዱ ማሊፊስታ ውክር ፌኬዳው ዳድሴኽ። ታሪክ ዌንካ 

ማሌፍስቱኑ ዝቤን፣ ማቢሪው ታሪክ፣ እምፕልታቑ ይኮኖሚ፣ ባይልኩ አኼንካ፣ 

ዎሬም፣ ስዴት፣ ሜጌብጝጚ፣ አይማኖት፣ ድኽት፣ ሞኚት፣ ኑሩው አች እ.እ.ኮ 

ዴዴጝ ልቦሌድኩ ማቢሪው ውንትኩ አካልካኽ። 

ታሪክ ዌና፦ 

ዴዴጝ ልቦሌዳኻዳ ሳሊስታንኩ ታሪክ ዌንካ እን አሌምኩ አቕታ እቑፂ ዝኩክ 

ሊሊትካ ዲብካዋ ፌፄማንኩ፣ ዝቓንኩ፣ ኹዋንኩ፣ ክራንኩ አቕኩ ዎኪልካኽ። 

ችብት፦

ችብት ታሪክዴስ ፄሜቕስታማ ፋውስታ ፌያፌይጛው ልቦለዱ ኩፒ እሜኽ።

እምፕሎ ሴኖ ፃፊኒዴስ ፋሌንጋ ታክስፄ ስሬታ ፄውቴካማ ሲፋውሳ ቴራግድሜ 

ዋኽትጝፃን። 

ጛሪ

ታሪክ

ዋኒ ዋዳስታ ማቢሪው ውንት

ችብት

4.2.3 ዙሚጝ፣ ሳዋሳው

ዙሚጝ

ፃፊኑ ሴኑሳ ታሪኮ፣ ዋኒ ዋዳዋ፣ ማቢሪውሳ ውንቶስታ ታሪክ ዌንካዋ ካንትኹስ 

ቤንኩ ክንታንትካስ ካልስ ጌሌፃን። 

ሳዋሳው

ሲፋንኩ ዲብቴርትካኻዳ አዌኬርጙንኩሳ ስምኩሳስታ ግስኩሳ ካልኩፕካዋ ጎሌልትካማ 

ፍሻን። 

1.	ጌሬታ ኹና ቲንቱኻ። 

2.	አስማር ቼርኮ ቑፂኾ። 

3.	ሊጊሲሚ አቒ ድክጛ ድኾሬ ታስኾ። 

4.	እን ቢሪ ማልጛ ሴሜታ። 

4.3	 ጉላሌው ስካራሚ (ቤን ላጛ)

 4.3.1 አንቤብጝ

 ቤዴራንባብ 

ሲፋንኩሳ ካስካዋ ቤዴራ አቕቱ ስሬትስ ካልስ ዙርፃን። 

1.	ጉላሌው ስካራሚ (ቤን ላጛ)ናውዳ ዳርማ ጌሌፅስታውሳይ ፄጌሬ?

2.	ታባጄዳ ዳርማ ታምባውሳ ፄጌሬ?

ታባጄ ሴኬርፃው ዲብዴስጊ እቺጝስ ፅሬቶ ፄውኒክላ ዝቔ ቲሪፃ ካላያኪ። ታባጄ 
ኩፂ ላጛኒቻ ዝቓማ ዝቒ ጝና ይንቱኻ። ሴኬርጝስ፣ ፄጌርጝስስታ ልንዴትዴስ 
ፊጝስ ኑስ ዝቔ። እንዴስ ጁኽሳ ጝንኩ ስራቴንካጊ ጚኾዳ ኬፄርስትⶓ ፋያላኪ። 
ጚኾዳ ዝኩⶓ ውርዴትታ ካንታና። ሚፅጝስ ታሜቱት ኹናጊ “ዝቔ ባቲቲዬስ 
ሚፅናላኪያኽ” ንካማ ካስካ። ሴንቤቲኩ ማቤርቴን ይጎኑላስ ናኬካ። ታባጄ ኩፂ 
እንጚሳጊ ዳርማታውላ ቼፋላኪ። ናኑሳ ናውሹኒ ጚ ዳር ቼጌርኹይ! ጌንዜቦ ፃያ፤ 
አብታሚያኽ። ሴኬርጝኪላ አብታምካዌኽ። ታባጄ ሴኬራማኪ ሚንቺኒ ማኪና 
ሴግዳ ፍያ እሽቲኹዌኽ። ሴኬራማ ሳቔናዴስ ኒኩስ ስሪጝናዳ ቻማ ጚጛራሳ አግፃ። 
ሴኬራማ ጋኺዳ ቱዋማ ጉላሌኩ አቕ ፍሽካ። ጝኖ ታምብⶓ አታማ ባቡሩ ዳድዳ 
ኹራስኩስ ኩሪ ሴግዳ እንዜጛ ያቓ። 

እንጚጊ ውርዴት ክብር አኻላኪ። ድኺ ጌንዜብ እላቲው አኽጝስ ጚጛራሳ ክብርስ 
እንኩሬ። አብታሚዳ ኩፂ ጌንዜብ ዝኩኒውላ ጛሬ ማንዳላኪ። እንጚሳጊ አሴብኾ። 
“አብታሚኪ ያኻ ድኺ ጚጛራዴስ ኽስኹ ያኻታ ማንዲስቴ” ንኾ። ታባጄ ዴኔክስታማ 

ጝኖ ግቢቱኒዴስ ፅክራ ሱኺቲ አርፋዴስ ፋሌንጋ እንዳራውላ ዝቓያኪ። ጝኑ ክብርስ 
እስቱስ ዝቔ እርም ናማ ባይኾ። ፌይኹሳ አሴባማጊ እርም ንኾ። አቤሌሽኹሳ 
ድሎ አሴባማ “ኹናዋ ሚፃያኪ፤ ጄሮክላ ካሜናያ” ናማ አይሎ አዜንኾ። ግሴጝካ 
እጝትጛኒስ ካንታማ “ይው አሜል ግሴጝ እሺኾ። ” ናማ ጚጛራሳ ኻኼርኾ። ጎጃም 
ጛርጌ ተጉሌትስታ አምቡ ጌሾ ዲግሴ። ሆላንዱ ቢራው ፋብሪኪ ቢራዋ ፍሼ። 
ስኮትላንድዳ ውስኪ ፄሜቕስቴ። አራዳዳ እንጅኩኽ እንጚጊ አቒ ፃንቑንታንቴኽ። 

ስካራሚ ታባጄስ ኩፂ ጌንዜብ ዝኮኩስ አኹ ፄዌንታላ። ኻግዳ ኹራማ አሴባኒ ዝቔ 
እርም ናማ ባዩኒዴስ አሜትስታ ሲስታ አርፋ ያኻ። ፌይኹሳ ጊዞ ታክሱስ ፊኹዊ 
አቤሌሽስትኾ። ኽምቢ ምርርኾ፤ “አምፕላኒ አን ይቢቺ ዝቑኒ ዳራይ ጉዴ” ናማ 
አሴብኾ። ያኼስጉ ዝቒ ጝና ካስጝስ ሳቔናዴስ ጁጝስ ቡንክትጙኻ። ዊዲዳኪ ታባጄ 
ዝቒ ጝና ካስኹ ዴክስ ያኼስ ቲኾዋስ ያቓያኪ። 

ዝቓው ያኹኒጊ ላጛ ሊኻ አሜትዴስ ፍና ያኽስታ እሺኹስታ አርሜንቱ ክፃትስ 
ታፍስታ ልኩ ኬውስትጝዳ ታምቤ፤ “አናፂ አኬልኹ ካኒ ክልፅምዳ ኬፄልስቴ” ናማ 
አሴባያኪ። እምፕል ስካራሚ አሜትስ ዋሳላካሳ ካኔ ልኩስ ዊዳው አኽⶓ ዋይሚስ 
አሴባያኪ። አሜችኹ ዱንቲኒ አኽጝስክላ ጌንዜቦ ፋይፄ። 

*** እንዴስ ሲፋማ ታባጄ ዳራ ያኻውሳይ ፄጌሬ?*** 

ባካላች አምባየው ዝቒ ጝናሱሳ ዳራጄ ፋማ ቱኽ ጊዛይ ምንጊስኩ ስካራምካ ታባጄው 
ታንጌልዳ ሴፌሩና። ዝቒስኪ ያኻ ክልኽስ ማቕዴስ ጌማውላ ሴኬርኾ። “እንፃኺቱ 
ዝቤን ፌያኽ፤ ጛሬ ካሌታ እንዚጝ” ንካማ ጌምፁና። ባያና እስታው አቒ “አስ 
ይውሳ ምርኩዜ እሚት” ናማ እይጝስ ሞኬሩስ፤ ታባጄ ቻቤልጝስ ታፎ ቤቴርⶓ 
ሞኬሩስ፣ ግምባርስ ብቲዳ ኽምብኽምባ ቴኬልስትኾ። ጝንዌናክላ “ጊዝ ክምኹ 
አኽጝስ ጉሽትካማ ውታኺዳ ዝጉቲካ ባታን” ኔታ አዜዜትኾ። ታባጄዳ ጚኾሱ 
ጝኑ ዳብዚ ድስኾ። ልኮ እንግርዴስ እምፕል አይል ዝኩኽ ዲብ ታስኾ። ፍንዳ 
ውግሊው ፍር ቻቤልኾ። ልኩ ብርችቑታ ዳኹንኾ። ኹሩታ ሲዚ ጌርካ ያኹኻ። 
ልኩ ኪሪፂቲታ ማኹርስትኾ። ምንግስቱ አምቡላንስ ጉሽምባኺስታ ቤሴቑስ ቹኻ። 
አኪምካ “ግርብዴስ ኬውስትስ” ኑና። እሊው ኩፂ “ላጛንቴ ሴኬራቲታ ትጙዴስ 
ናቕፃታ ኬፕስ” ናማ ትⶓ ናቕፃማ ኬውኾ። “ኬውስትኹሳ ልኮ ሚንዛንትካማ 
ዳጉልፃን” ናማ ቑንዳስፃንትካዋ አዜዝኾ። ጛጂኪላ አዜዝስቱኑውስታ ፄውና። እንጚ 
ካስትዳ ጛፅዳ ጌውስጙንኩ ግሴጝካ ሴግዳ ዎሬራኒስ ካንትኾ። እሜ ኪንካማ ጁኻ። 
እንጚጊ ያኽስቱኽ ቲኹዋስ አኽⶓ ማሊⶓ አቱኻ። ኻግዴስ ጁዋማ ጚትሳ ስራቴናዋ 

ትሩነሾ “ይዳ ውኻ ልኩዊይ ዝክኹ” ናማ ካሲኾ። ትሩነሽክላ “ምንጊ ውኻ ልኩ 
ዝኩኻይ?” ኔታ ካስቲኾ። ኬሌኻማ “ላጛ … ላጛ… እሺኾ” ንኾ። “ይራሳ ሊጊፂት 
እሎዋ ሴዛዴስ ኽስኹሳ ልኮ ፃታያኪ። ኩው ልኩክላ ሴዛኽ” ኒኾ። “ውኖኽ ናው 
እንጃ” ናማ ትኽትኽንኾ። “እርግት ላጛ ልኩያኽ ዝክኹ” ኔታ ዙርፂኾ። ታባጄ ልኮ 
ኩንቲሳማ ዝክና ችኹኒውላ ታምብⶓ አቱኻ። አምፓ ካንታማጊ “ዝቒ እያስ ክርጝ 
ንጜኽ” ንኾ። ትሩኔሽክላ “ጌርክ ፌያውያኽ” ኒኾ።

 (ተመሰገን ገብሬ፣ 1941)። 

 አንቤባማ ርዳትስትጝ

በ. ሲፋንኩሳ ካስካዋ ፅፌቱ ስሬትስ ክችክቼ ዙርፄ እሚኹሳ ፊደሎ ጐሌልትካማ 

ዙርፃን። 

1. ዝቕጝ ታባጄዳ እንዳር ችግራሳይ ታምፃሺኹ?

በ. ኩሪ ባያኻዳ ቺጝስ ምክንያት ያኻሺኾ። 	 ኸ. ጋኺዳ ችክፃሺኾ 

ከ. ስሪ ጝና ሚፃሺኾ				    ቨ. ውላጊ ዙርፅካኽ

2. ሲፋንኩ አሳብካዴስ ፅፌት ስሬትስ ክችክቺ ያኻያሱ ዋሺኒይ?

በ. ጝኑ ክብርስ ኑስ ዝቔ እርምናማ ባይኾ። 

ከ. ማቕዴስ ጌማውላ ሴኬርኾ። 

ኸ. ታባጄ ኹናዋ ሚፃያ። 

ቨ. ዝቔ ባይኒዴስ አሜትስታ ሲስታ አርፋ ያኻ። 

3. “ልኩ ብርቕቑታ ዳኹንኾ” ኑስ እንዳራ ንጝስ ፋያማይ?

በ. ታኼርትኾ ኸ. አካላቶ ካሊⶓ አቱኻ

ከ. ዱንቱኻ  ቨ. ጛሬ ካሉኻ

4. ሲፋንኩዴስ ታባጄ ቲኾስ ካንትኹ ዋሺኔይ?

በ. ዝቔ ዝቑስ ከ. አቕሊ ጌውስጙስ

ኸ. ልኩ ኮቺስቱስ ቨ. ጌሬዳሊ ዙሚትጙስ

ከ. ሲፍካማ ዲጉንኩሳ ካስካዋ ፅፌቶ ስሬታ ፄውቴካማ ዙርፃን። 

1.	ታባጄ ኹናዋ ሚፃቲውሳ ምክንያቶ ርዳትፃን። 

2.	ታባጄኩ ቹዋ ቹዋ ፅኹርካ ዳርካ ዳርካ ያኽⶓ ጌሌፃን። 

3.	ታባጄዳ ታምቡንኩሳ ኬስትካዋ ጛው ጁፂሊስታ ዊዲሊ እምትጝፂካማ 
ርዳትፃን። 

ኸ. ፅፌቱሳ ታሪኮ ዋልታ ዲብቴርትካስ ዲዲጝፂካማ ፃፋን። 

ቨ. እንዴስ ሲፋማ ታሪክስ ጁፃ ያኻንኩ ዲብካ ዲግካ። ምሳሊው ስሬትስ ጄሜርስቱንኩ 
አሳብካስ ዊድፃ ያኻንኩሳ ፅፌትዴስ ፋቴካማ ዋኽትጝፃን። 

ታባጄ ዝቓው ሴኬርጝስ

ዴስንኹሳ ፄጌርጝስ 

ልንዴትዴስ ፊጝስ

ታባጄ ሚንችኒ ሴኬራማ •

ታባጄኩ ፅፄትኩ ጌሌፅፅካ •

ታባጄ ኻግዳ ኹራማ አሴባኒ •

ታባጄ አሴባያስኩ አኼንካ •

ታባጄዋ ኹሩታ ይጉዋታ ፄዋንኩ ካስትካ •

ታባጄ ቲኾስ ካንቱክ ኬሴትካው ቤዴራ ሲፊ •

4.3.2 ካልካ፣ ፃፊጝ

 ካልካ 

ሲፍካማ ዲጉንኩ ካልካስ ዲብቴርቶ ሲራን። 

1.	አዌክጝ

2.	አሌሜቻንቲ

3.	ሾሜትጝ

4.	ታንኩፅኾ

5.	ፅፂስትኾ

6.	ስካር

 ፃፊጝ

ሲፋማ ዲግኹሳ ታክስፄ ስሬታ ፄውጝስ ካይጝጝፃንትካዋ ቲኪምስቲካማ፣ ውክሮ፣ 
ጋቺትጜስታ ችብቶ እሚኹሳ እምፕሎ ሴኖ ፃፋን። 

ታክስፂ፦

ውክር፦ ምክንያትስስታ ውቴትስ አቺትጙንኩ አኼንካ ሴንስታኑ ዳብዚያኽ። 
ልቦሌዱ ውክር ታሪኮ፣ ጋቺትጜ፣ ጁፄስታ ዊዴ ዴሜካማ እሚ። 

ክቻክቺ

ታምብጁፂ
ጋቺትጚ፦ 

ታሪከዌንካ ዝኩጝስ ናኒስ ፋይፃንኩሳ አግፅጝስ፣ ቴሜኑኑሳ ሳኪትጝፅጝስ፣ ፋዮ 

ዋኽትጝፅጝስ፣ ሼዎ ታምፅጝስ እሊኩሊ ጋቺትጛና። 

4.3.3 ዙሚጝ፣ ሳዋሳው

ዙሚጝ

ዴዴጝ ልቦሌድኩሳ አላብካዋ ካንትኹስ ቤንኩ አፄብካስ ካልስ ርዳትፃን። 

ሳዋሳው

ሊሊትጙንኩሳ ካልኩፕካዋ እሚንኩሳ ዋልታ ዲብቴርትካዋ ፃፋን።

5.1 ዝብ ሚንችታስኩ ጁፅካ

 5.1.1 አንቤብጝ

 ቤዴራ ንባብ

ቤዴራ አቕቶ ቲኪምስቲካማ ሲፋንኩስ ካስካዋ ዙርፃን። 

1. ዝቡ ቼፍ ንጝ ዳራ ንጚይ? 

2. ዝቡ ቼፍ ሚንቺት ዴሜካማጊ ካሴ ኒካማ አሴብታናማ?

3. ዝብ ሚንቺታስ ጁፃ ያኻንኩ ምክንያትካ ዳርካ ዳርካይ?

እን አሌምዳ ዝቡ ሚንችት አሬኽትስ ሌጌሳታ ፄዋንኩ ማቢሪኩ፣ ይኮኖሚኩ፣ 

ባይልኩስታ እምኔትኩ አኼንካ ሜንችካኽ። ዝቡ ሚንቺትስ ጁፃ ያኻው እምፕል 

ምክንያት ዚሪቕቲኒ ክንቲው ልግስ ዝኩጜኽ። ሌጌሱንኩ አጌርካዳ ክምንቱ ሚንቺት 

ልቓኽ። እንታኮንኩ አጌርካዳ እምፕልታቕ ሜንችካ ጄርካዋ ካሜንⶓ ፋያላኪ። 

ያኼስጉ ሌጌሴካያስኩ አጌርካዳ ክንቲውስታ ስልታኒው አች ዜሬቕቲኒ አኽጝስ 

እንታኮው አሲብጚ ካንትስታላኪ። እን አኽጝስ ጄርካዋ ካሜንጙ አኺኒ ጌርክቺፋ 

ሌጌሳማጊ ካሳዌኽ። 

*** እሊኩ ዝብ ሚንቻታ ፄዋንኩ ዲብካ ዳርካ ዳርካይ?*** 

ላጛንቲ ዝቡ ሚንቺትስ ጁፂ ምክንያት ቹዋ ታብል ጄርካውሳ ግርቦ ቴኬምስትጝስ 
ፋያንኩ አኽጝያኽ። ሌጌሴካያስኩ አጌርካኩ ቹዋ ታብል ስራስሪውሳ ግርቦ 
ቴኬምስታና። ሚንች ዝብ ዝኮው ጌፄሩ ዙራሙሪዳ ስራስሪ አኾ ችምባና፤ ክምካዋ 
ማንዳና፤ ካኔ ሌኬማና፤ ጌርክ እንፅኻሳ እንፃኽስቴካማጊ ቹዋ ታብሎ ቴኬማና። 

5
ፋንቲቲ

ዝብ

 ፃፊጝ

ሲፋማ ዲግኹሳ ታክስፄ ስሬታ ፄውጝስ ካይጝጝፃንትካዋ ቲኪምስቲካማ፣ ውክሮ፣ 
ጋቺትጜስታ ችብቶ እሚኹሳ እምፕሎ ሴኖ ፃፋን። 

ታክስፂ፦

ውክር፦ ምክንያትስስታ ውቴትስ አቺትጙንኩ አኼንካ ሴንስታኑ ዳብዚያኽ። 
ልቦሌዱ ውክር ታሪኮ፣ ጋቺትጜ፣ ጁፄስታ ዊዴ ዴሜካማ እሚ። 

ክቻክቺ

ታምብጁፂ
ጋቺትጚ፦ 

ታሪከዌንካ ዝኩጝስ ናኒስ ፋይፃንኩሳ አግፅጝስ፣ ቴሜኑኑሳ ሳኪትጝፅጝስ፣ ፋዮ 

ዋኽትጝፅጝስ፣ ሼዎ ታምፅጝስ እሊኩሊ ጋቺትጛና። 

4.3.3 ዙሚጝ፣ ሳዋሳው

ዙሚጝ

ዴዴጝ ልቦሌድኩሳ አላብካዋ ካንትኹስ ቤንኩ አፄብካስ ካልስ ርዳትፃን። 

ሳዋሳው

ሊሊትጙንኩሳ ካልኩፕካዋ እሚንኩሳ ዋልታ ዲብቴርትካዋ ፃፋን።

ስራስሪው ክንቲ ግዴቲታ ካፅስታኑ አጌርካዳ ኩፂ ስራስሪ ሚንቾ ጊዞ ፌይፃኑ 
ክንቲጝናዳኽ። 

ኹናኹናዋ ክንትፅⶓ ባይጝክላ እሊው ሹኻንቲ ዝብ ሚንቺታሱ ጁፄኽ። ኹናኹና 
ክንቲውሳ ድሎ እግፃኑላስ ይጉኒጊ ጝርጂስ ኽይስታና። አንዴስኪ ጄርካዎ ካሜንጝስ 
ጌዴድስታና። ስራስሪው ክርጙ ሜቴን ሚንቺጝክላ ሴዛንቲ ዝብ ሚንቺታሳ ኬፍፃው 
ምክንያትያኽ። ቹዋ ታብል ክሩንኩሳ ስራስሬ ቲኪጝስ ናኒስ ሜንችካ ጄርካዋ 
ካሜናኑ አኺኒ ፌቴርስቴ። 

አይማኑትኩ ኾትካ ምኔቶ ሲፋንትካ ጄርካዋ ካሜናንታ ፌኬድጝክላ እሊው አንኮንቲ 
ዝባ ሚንቺሲ አኺኒያኽ። አይማኖትኩ ኾትካ ዋሺኒኪ አቒ ካሜናታ ፌኬዳና። 
ጛኩ ምኔቶ ሲፋንትካ ክምንቶ ቲሪፃውሳ እጆ ካፃቲንታ አዌጌዛና። እንዴስ ድምክና 
ክምንቱ ቼፍጝጝፂ ሴል ዝኮውላስ አኹኪ አቕስታውላስ ይጉጝ ዝብ ሚንቺታስ 
ጁፂ ያኻው ዋልታንቲ ምክንያቴኽ። ዊድዊዲ ዝብ ሜንቺታሱ ጁፂ ጝሹላ ፅሮቲው 
ዋስትኒ ዝኮውላ ይጉጜኽ። ሌጌሳንትካ አጌርካዳ ዝኮንኩ እምፕልታቕ ሜንችካ 
ጄርካዋ ካሜናኑ ዎሌጃኒ ፄዌራንታ አሴብካማጊያኽ። ሌጌሱንኩ አጌርካዳ ኩፂ 
ፅሮቲው ዋስትኒ ዝክኹ አኽጝስ እንታኮው አሲብጚ ካንትስታላኪ። 

(ኢፌዴሪ ፍትህ ሚኒስቴሩ ሴኔድዴስ አስሜምጛታ ያኻማ ካፅስትኹ)

 አንቤባማ ርዳትስትጝ

በ. ሲፋንኩሳ ካስካዋ ፅፌቱ ስሬትስ ፁፍስ ዙርፃን። 

1.	ዝቡ ሚንቻትስ ጁፅካ ያኹንኩሳ አኼንካዋ ካንትጝጝፂካማጊ ርዳትፃን። 

2.	እንቶጂ ዝኪኑ እምፕልታቕዳ ዝባ ሚንችስፅካ ያኼንካዋ ጌሌፃን። 

3.	ፅፌታኻዳ ምክንያትስስታ ውቴትስ ታምትጛንኩሳ አኼንካዋ ፍሽትካማ 
ርዳትፃን። 

 ኬሌቴፍጝፃማ አንቤብጝ
አጉዊዳ ዲግኹሳ ፅፌቶ ፅምዳ ፅምዳ ታኼካማ እምኘልካ አንቤብታኒስ እሊኩ 
ዴኪካዋ እሚካማ ድምፆ እንኮኽፂካማ አንቤፓን። እምኘልካ አንቤብታኒስ እሊኩ 
ካልኩፓውሳ ክችክችቶስታ ቴርትምልኻት ማንዲስታማ አንቤብስትⶓ ሲፍጝጚኒስ።

ከ. ፅፌቶ ስሬታ ፄውቴካማ “በ”ው ዛንጌርዳ ዲጉንኩ ካልካስስታ ካልኩፕካስ 

ሜሴልጛውሳ “ከ” ዛንጌርዴስ ፋቴካማ ድንግርሳን። 

በ ከ

1. ስራስሪውሳ ግርቦ ቴኬምስታና በ. ጌፄር

2. አጌርካዳ ሚንች ዝብ ዝኮው ከ.ኹናኹና ኽይስታና

3. ክንቲ ግዴቲታ ካፅስቴ ኸ. ሴሌቴንካያስኩ ዝብካ

4. ክንቲው ድል ድሳኒ ቨ. አኾ ችምቢጝ

5. አይማኑትኩ ኾትካ ሰ. ክምንቶ ዴጌፋና

ሸ. ክምንት ቲሬታ ፋያና

ለ. ሌጌሱንኩ አጌርካዳ

ኸ. ሲፍካማ ዲጉንኩ ካስካ ፅፌት ስሬታስ ክችክቼ ዙርፄ እሚኹሳ ጎሌልስታንቴ 

ጎሌላን። 

1.	ጄርካዋ ካሜንጙ አኺኒ ጌርክቺፋ ሌጌሳማጊ ካሳው ምክንያት ዳርማይ? 

በ. ክንቲው እሳንጝ		  ኸ. ካዌኑ ድስጝ

ከ. ምርቱ ሌጌስጝ		  ቨ. ክንቲስ እይስቱኽ ትኩት እንፂጝ 

2.	ዝብ ሚንቺታሳ ኔኬትጝስ ክችክቻ ያኻያሱ ዋሺኒይ? 

በ. ጝርጃዋ ክንትፅጝ		  ኸ. ኹናኹኖ ክንትፅጝ 

ከ. ናቕትጝፃማ ካሜንጝ	 ቨ. ስልታኒታ ሌጌፅጝ

3.	ሚንች ዝብ ዝኮው ጌፄሩ ዙራሙሪዳ ስራስሪ ሚንቾ ጊዛይ አኮሜቻቲኑ 
ዋሺኔይ? 

በ. ይሳማ ፂኒስⶓ		  ኸ. አኾ ቺምቢⶓ

ከ. ካኔ ሌኬምⶓ		  ቨ. ክምካዋ ማንዲⶓ

4.	ክምንታ ቼፍጝጝፂ ሴል ዝኮውላስ 

በ. ክርጝ ሚንቼ		  ኸ. ስዴት ዝኩዌ 

ከ. እዝብ ሚንቼ 		  ቨ. ውላጊ



72 73አውጚ ኮንኪ    8ንቲ ቤን አውጚ ኮንኪ    8ንቲ ቤን

ፋንቲቲ 5 ዝብ

5.1.2 ካልካ፣ ፃፊጝ

 ካልካ

በ. ሲፋንኩ ካልካስ ኩቲ ኽያሳ እያን። 

1.	ሚንቺስኾ

2.	ፌኔቼቕትኾ

3.	ኒኒቲኾ

4.	አሌሜችጝ

5.	አሌልፅኾ

6.	ክችስኾ

7.	ግዞቴና

 ፃፊጝ

ሴንሳንቲ ድርሴቶ ፃፊጝስታ ጋማጋምጝ

ታክስፂ፦

ሴንሳንቲ ድርሴት እሊኩ ድርሴትኩ አይኔትካዴስ ሊሊታው ጊዝዳ ያኹ ስፍሪዳ 

ትኩታማ ያኹኽሳ ኬሴቶ ጌሌፃው አኽጝሴኽ። ፂዊ ጊዝዳ፣ ስፍሪዳስታ አኺኒዳ 

ትኩታማ ኬሴትካዋ ቤዴራሲፊስ ዲጌ። አችስ አቾ ካስጝጛንኩሳ ኩምችንካዋ 

ቤዴራሲፊስ ሴንስጙ ኩምችኔኽ። ፅፌቱ እሚክላ ዴራሲ ፌቴርኹ አኹኪ እን 

አሌምዳ ኬስትስትኹ ውን አኽጝስ ካሌ። 

ምሳሊ፦

ቾትባና ክዳሜታዋ ሳቔናዴስ ጂይታ እላፎ ቑስቲኾ። ሲፍፄታ ኩርሶ ቴርስታታ 

ኹይኾ። አንዴስ ፋሌንጋ ጌቤላ ካትኾ። ጌቤልዴስ ዱኒዜ፣ አቲሬስታ ጉባሬ 

ጄውቱኻ። አንዴስኪ ጌርክ እሻ ያኻኒ ጝና ዙርትኾ። 

ሴንሳንቴ ድርሴቶ ጋማጋምፅካ ኩፕካ ጉዳይካ

በ. ጛሬ ማንዳማ ፃፊጝ። 

ከ. ቱንዚውሳ ቹዋ አሳቦ ግልፅስ ካንትፅጝ። 

ኸ. ቹዋ አሳቦ ክችክቺ ዝርዝር አሳብስ ጌሌፅጝ። 

ቨ. አሳቦ ምክንያቱ አሴብጝጚ ያኹኽ ዳድስ አችትጝፅጝ። 

ሰ. ክችክችካ ካልካዋ ቴኬምስትጝ። 

ሸ. አንቤባንትካ ርዳትስትጝስ ካላንኩሳ ዲብቴርትካዋ ቴኬምስትጝ። 

ለ. ዋኽትጙኽሳ ዲብቴርቶ ቴኬምስትጝ። 
አ. ጜዋናስታ እንፂውፂ ግስ ዝክኹሳ ዲብቴርቶ ቴኬምስትጝ

ገ. ክችክቼ ቴርትምልኻቶ ክችክቺ ስፍሪዳ ቴኬምስትጝ። 

ነ. አሳቡ እምኘልትስታ እምትጝጚ ዝኩክሳ ቱንዝካዋ አዌኬርጝፅጝ

ጃላዳ ዲግኹሳ ምሳሌስታ ሴንሳንቲ ድርሴቱሳ ጋማጋምፄ ቲኪምስቲካማ ሲፋው 

ጛሪስ ቤዴራሲፌ ማንዲካማ ሴንሳንቴ ድርሴቶ ፃፋን። 

5.1.2 ካልካ፣ ፃፊጝ

 ካልካ

በ. ሲፋንኩ ካልካስ ኩቲ ኽያሳ እያን። 

1.	ሚንቺስኾ

2.	ፌኔቼቕትኾ

3.	ኒኒቲኾ

4.	አሌሜችጝ

5.	አሌልፅኾ

6.	ክችስኾ

7.	ግዞቴና

 ፃፊጝ

ሴንሳንቲ ድርሴቶ ፃፊጝስታ ጋማጋምጝ

ታክስፂ፦

ሴንሳንቲ ድርሴት እሊኩ ድርሴትኩ አይኔትካዴስ ሊሊታው ጊዝዳ ያኹ ስፍሪዳ 

ትኩታማ ያኹኽሳ ኬሴቶ ጌሌፃው አኽጝሴኽ። ፂዊ ጊዝዳ፣ ስፍሪዳስታ አኺኒዳ 

ትኩታማ ኬሴትካዋ ቤዴራሲፊስ ዲጌ። አችስ አቾ ካስጝጛንኩሳ ኩምችንካዋ 

ቤዴራሲፊስ ሴንስጙ ኩምችኔኽ። ፅፌቱ እሚክላ ዴራሲ ፌቴርኹ አኹኪ እን 

አሌምዳ ኬስትስትኹ ውን አኽጝስ ካሌ። 

ምሳሊ፦

ቾትባና ክዳሜታዋ ሳቔናዴስ ጂይታ እላፎ ቑስቲኾ። ሲፍፄታ ኩርሶ ቴርስታታ 

ኹይኾ። አንዴስ ፋሌንጋ ጌቤላ ካትኾ። ጌቤልዴስ ዱኒዜ፣ አቲሬስታ ጉባሬ 

ጄውቱኻ። አንዴስኪ ጌርክ እሻ ያኻኒ ጝና ዙርትኾ። 

5.1.3 ቹኒትጝ፣ ሳዋሳው

ቹኒትጝ

ክምንቱ ምታኒ

ቤዴራ ቹኒትጝ

ሲፍካማ ዲጉንኩ ካልካውሳስታ ካልኩፓውሳ ኽዮ ጌሌፃን። 

1.	ዝብ

2.	ጝናቑ ልኪቲ

3.	ዝብ ክምንቱ አክም

4.	ግርድፊ

ቹኒታማ ርዳትስትጝ 

በ. ቹኒቲኑ ፅፌቱ ስሬትስ “በ”ው ዛንጌርዳ ዲጉንኩ አሳብካስ አስሜምጛንኩሳ “ከ”ው 
ዛንጌርዴስ ፋቴካማ ድንግርሳን። 

በ ከ

1. አቑ ኩፕቴኽ በ. ባይል ምክንያታሱ ውቴትያኽ

2. ባይልኩስታ ይኮኖሚኩ ፅኹርካ ከ. ዝቡሳ አኺኔ ዎሴናና

3. ጄርካዋ ካሜንጙ ፋይ ኸ. ግርድፊ ክምንቱ ሊኪፂ

4. ዝብ ክምንታሱ አክም ቨ. ኹናኹናው ቼፍዳ ትኩቴ

5. ይዎትስ ካሜንስቱንኩሳ ስራስሬ 

ካንትፄ

ሰ. ክምንቱሳ ልኪቴ ኬፍፄ

6. ካሜናንኩሳ ኹናኹናዋ ጁፃ ፄዌ ሸ. ዝብ

ከ. ሲፋንኩሳ ካስካዋ ቹኒቲኑ ፅፌትዳ ስርቲካማ ዙርፃን። 

1.	ክምት ልኪቲውሳ እንዳርቶ ጌሌፃን። 

2.	ክምንቱሳ ልኪቴ ኬፍፃንኩሳ ዲብካዋ ርዳትፃን። 

3.	ግርድፊ ክምንቱ ልኪቲ ዳራ ካንትፃው አኽⶓ ርዳትፃን። 

ሳዋሳው

ፄዋንቲስታ ፄውስታንቲ ግስካስ ዲብቴርቶ ሲሪጝ

ፄዋንቲ ዲብቴርት

ታክስፂ፦

ፄዋንቲ ዲብቴርት፦ ፂዌ ካንትፃው ግሱ ካልኩፓ ዝክኹ ዲብቴርቴኽ። ዲብቴርቱ 

ጜዋና ፂዌ ፌፄማንቴኽ። ፂዌ ፌፄማው ጚጛራ አኹኪ እሊው አቒ አኽጝስ ካሌ። 
እሜ ኽስኹስ ርዳትስትጝስ ሲፋንኩሳ ምሳልካዋ ካንታን። 

1.	አልማዝ ጌቤላ ካትኾ። 

2.	አጋሉ ካኒዳ ማቹኻ። 

3.	ካሴች ክንቲጝና ትይኾ። 

4.	ካሳ እንጅኩፂዴስ ጁኻ። 

5.	 ፃንኽ ልችስቱኻ። 

ላንቡ ካትኑክ ምሳልካ እምፕል አቒ ጚጛራዳ ፂዌ ፌፄማው አኹኪ ጜዋና እሊው 

አካልስ ፌፄምስትኹሳ ፂዌ ቻቤላንቲ አኽⶓ አቴታንኩዌኽ። አንታ ኮንኩ ግስካክላ 

ጉስስታቲንኩዌኽ። አምኽጝፃንቲውሳ ካልኩፓሳ ዋኽፃንቲታ ካፃና። አጉዌንካ 

ምሳልካዳ ጜዋና ያኼካማ ያግስታንኩ ስምካጊ ፂዌ ያኹ ግሶ ፌፄማንትካኽ። 

እን ያኽጝስ ውላ ዲብቴርትካጊ ፄዋንትካ ዲብቴርትካኽ። ያኼስጉ ግስካ ኩፂ 

ካይጝጛቲንኩዌኽ። እሊው ዳድስ ካይጝጛንትካ ግስካ ኩፂ ስሙሳ ካልኩፓሳ 

ዋኽፃንታ ፄዌካማ ካፃና። ሲፍካማ ዲጉንኩሳ ምሳልካዋ ካንታን።

1. ክንታንቲ ዴብቴሮ ቔዴድኾ። 

2. ግባር ብቴ አሬሱኻ። 

3. አናፂ ጝኖ ግቢቱኻ። 

4. አይቼሽ አንኬ እንጂፂኾ። 

5. ሞላ ካኔ ፌሌፅኾ።

5.1.3 ቹኒትጝ፣ ሳዋሳው

ቹኒትጝ

ክምንቱ ምታኒ

ቤዴራ ቹኒትጝ

ሲፍካማ ዲጉንኩ ካልካውሳስታ ካልኩፓውሳ ኽዮ ጌሌፃን። 

1.	ዝብ

2.	ጝናቑ ልኪቲ

3.	ዝብ ክምንቱ አክም

4.	ግርድፊ

ቹኒታማ ርዳትስትጝ 

በ. ቹኒቲኑ ፅፌቱ ስሬትስ “በ”ው ዛንጌርዳ ዲጉንኩ አሳብካስ አስሜምጛንኩሳ “ከ”ው 
ዛንጌርዴስ ፋቴካማ ድንግርሳን። 

በ ከ

1. አቑ ኩፕቴኽ በ. ባይል ምክንያታሱ ውቴትያኽ

2. ባይልኩስታ ይኮኖሚኩ ፅኹርካ ከ. ዝቡሳ አኺኔ ዎሴናና

3. ጄርካዋ ካሜንጙ ፋይ ኸ. ግርድፊ ክምንቱ ሊኪፂ

4. ዝብ ክምንታሱ አክም ቨ. ኹናኹናው ቼፍዳ ትኩቴ

5. ይዎትስ ካሜንስቱንኩሳ ስራስሬ 

ካንትፄ

ሰ. ክምንቱሳ ልኪቴ ኬፍፄ

6. ካሜናንኩሳ ኹናኹናዋ ጁፃ ፄዌ ሸ. ዝብ

ከ. ሲፋንኩሳ ካስካዋ ቹኒቲኑ ፅፌትዳ ስርቲካማ ዙርፃን። 

1.	ክምት ልኪቲውሳ እንዳርቶ ጌሌፃን። 

2.	ክምንቱሳ ልኪቴ ኬፍፃንኩሳ ዲብካዋ ርዳትፃን። 

3.	ግርድፊ ክምንቱ ልኪቲ ዳራ ካንትፃው አኽⶓ ርዳትፃን። 

ቔዴድኾ፣ አሬሱኻ፣ ግቢቱኻ፣ እንጂፂኾ፣ ፌሌፅኾ ናንኩ ካልካ ካይጝጛንትካ 

ግስካኽ። ካይጛኒስክላ አይ እንዳራ ፄውኽ? ናው ካሲስ ዙርፃ ያኻውሳ ስሙሳ 

አኼሮ ካፃና። 

እይስቱንኩ ምሳልካው ስሬትስ አንኮ ፄዋንትካ ዲብቴርትካዋ ፃፋን። 

1.----------------------------

2.----------------------------

3.----------------------------

4.----------------------------------

5.----------------------------------

5.2	 ዝብ ሚንቺታስታ አይር ስንክርስታ
 5.2.1 አንቤብጝ

 ቤዴራንባብ 

ሲፋንኩሳ ካስካዋ ካልስ ዙርፃን። 

1.	እንቶጂሱ ዙራሙሪዳ ዝብ ሚንቺታ ካንትስቴማ?

2.	ዝቡ ሚንችት እምፕልታቕዳ ታምፃኩ ችግርካ ዳርካ ዳርካይ ኒካማ 
አሴብታን?

አሌሙ፣ ቾትባናስታ ይታክቱ እምፕል ኬቴምዳ ዝኮንኩ ምንግስትኩ 
እንፃኽስታንትካኽ። አሌሙ ክትፃንቲ፣ ቾትባና ኔርሳ፣ ይታክቱ ኩፂ ግብርኒት 
ሞይቴናኽ። ቡንዳ ታምትጙኑ ሜካስ፣ ዙራሙሪው ዝብ ሚንቺታሱሳ ቴንኮ 
ካንትኹስ ኩስጝጜ ጄሜሩና። 

አሌሙ “አቒያስ ፅንኩት አይር ይዎትያኽ። ብቲዳ ዝኩዋታ ፄዋው፣ አሬ ዋግፃው፣ 
ፅንኩቶ አኾ ዝቓው፣ ፃንኩትኹ አይር ዝኮኔኽ። ያኼስጉ እን አሌምዳ ዝቡ ሚንችት 
ሌጌሳማ ካስጙ ምክንያትስ፣ ዙራሙሪው አይር ሊሊትጙንኩ ዳድካስ ስንክርስታማጊ 
አንትጝ እያዋ አሴሴብፃማጊ ይንታ። ፍንዳ ጉድ ዲብ ካንትስታላኪ” ንኾ አይሎ 
ዴኔክስታማ። ይታክቱክላ “ ውንያኽ አሌሙ። ፅንኩት አይር ብቲዳ ኔፌሳው 
ጊዛይ ፍትሬትስ አግስታንኩስታ አቕስ ቴርቱንኩሳ ሊሊትጙንኩሳ ኬሚካልካዋ 

ኩፕፃማ እሚ። እኒጛ አቓ ፌቴርካ ፃምካ ዲብካ አይርሾ ቱዌካማ ፅንኩት አይርሊ 
አሌቔትጛኑ ጊዛይ፤ አይሩ ስንክርስትጝ ፌቴርስቴ። አንጚ አቑ ሚንችትዴስ ጁኼኽ” 
ኔታ አሳቦ ይስጝፂኾ። 

አንዴስኪ አን ዲብስስ አን ዲብስስዳ አሌሙስታ ቾትባና ልኺትጝጙና። ይታክቱ 
ክችዳ ትያታ “እጂት እንትኪና። ድሎ አግፂያስቲ ቾትባና ዲብስትስ። እን ቴንክ 
ድክጛ አሴሴብፁኒክላ ቹኒትጝጝናና ድብስጝናኒ ዲቦ ኽስኹስ ቼሜትኔኽ” ኔታ 
አሲሲብፄ ይትኾ። ቾትባናክላ “እሊው ሜካስ ዝቡ ሚንቺት ዴሜኩስስታ አቑ 
ስልታኒ እሳንጛማጊ ካሱስ፣ አይላ አግፅፂው ቴኬምስትጝጚው ካስትዳ አክኽካው 
ቴኬምጝጚ ፋይ አይሎ ዴሜካማጊ ካሴ። እንዴስ ጁኽሳ አይሎ ጉዳንትካ ኬሚካልካ 
አሜሬትስታንታስታ ዙራሙሪው አይራኻዳ ቱዋንታ ምክንያታ ያኻና” ኔታ ትክፄታ 
ዲብስትኾ። 

አሌሙ ጚሜካስ አሳቦ ቻቤልፃማ “አን ይሾስ ዴሜካው ዲብ፣ ኬፍቲኒ ስልታኒው 
አችዳ ታምቡንኩ ዝብካ አይሮ ስንክራንኩ ኢንዱስትሪኩሳ ፃምካዋ ብቲሾስታ አይርሾ 
ባይፃና። አይሮ ስንክርጙ ካስትዳክላ ቹዋ ሚኔ እንክራና። ያኼስጉ አይር ድንቤሮ 
ካያማ እንዜጛው አኽጝስ እሊኩሳ ዝብካዋ ድክጛ ጉዴ። እኖጂክላ እንታኮው ችግርስ 
ፂኪስትኔ” ናማ አሳቦ ቴክሌልጝፁኻ። 

ዊድዊዲዳኪ ይታክቱክላ “እሊው አኺኒስ ዝቡ ሚንችት ዴሜካማጊ አንትጙ 
ምንያትስ ካዌንካ ቻፋቻፍስታና፤ ሌግስ ማምስታና፤ አንዴስኪ ብቲ ዝባቴ። 
ካዌንካው ሼቴፍስትጝ ኽብፂ ሻራሻርስታታ ፄዌ። ብቲ ካቢስታማጊ አሬስስቴ። 
ኩሪክላ አሉሞ ኽብፄ ቑፃማጊ ካፄ። አንዴስኪ ብቲው አሉምት ኔኬታማጊ ካሳኒ 
አሬ ዋግፃላኪ። እንጚሱ ካስትስ ግብርኒው ምርትክላ ኔክቴ፤ ዝብ ኾውሳ አቴ” ኔታ 
ርዳትፂኾ። 

ቾትባናክላ ይታክቱውሳ አሳቦ ይስጝጝፅጝስ “እን አኽጝስ አሌምዳ አይር ስንክርስታታ 
ፄዋንኩ አኼንካዴስ እምፕል አቑ ሚንችትያኽ። እንዴስ ጁኽሳ አይሩ ስንክርስትጝ 
ብቲዳ እንኩዊንት ዴሜካታ፣ ኦዞኑ ቢፂ ሳሳታስታ አሲዱ እሪ ፌቴርስታታ ፄውጝስ 
ካሌ። አይሩሳ ስንክርስትⶓ ሜኬትጝስ ዝብ ሚንቺቱሳ ልግሶ ቼፍጝጝ ፋይፄ” ኔታ 
እንቓስታታ ርዳትፂኾ። ይታክቱ “ ውላጊ ኒኑ ውኔኽ። ብቲዳ ዝጉዊስታንታኩሳ 
ኮርሻ ማርሽካዋ እንግራ ቴኬምስትጙሳ ሴሎ ፌቴርጝ እሊው ሴልያኽ። ዝብካ ልቓ 
አይልስ ሜንቾ አሜሬታንታ ካሊፅጝ ሜፍቲ አሳባ አኽጝስ ካሌ” ኔታ እሌቱሳ 
ኩስጝጜ ልምትኾ። 

ቔዴድኾ፣ አሬሱኻ፣ ግቢቱኻ፣ እንጂፂኾ፣ ፌሌፅኾ ናንኩ ካልካ ካይጝጛንትካ 

ግስካኽ። ካይጛኒስክላ አይ እንዳራ ፄውኽ? ናው ካሲስ ዙርፃ ያኻውሳ ስሙሳ 

አኼሮ ካፃና። 

እይስቱንኩ ምሳልካው ስሬትስ አንኮ ፄዋንትካ ዲብቴርትካዋ ፃፋን። 

1.----------------------------

2.----------------------------

3.----------------------------

4.----------------------------------

5.----------------------------------

5.2	 ዝብ ሚንቺታስታ አይር ስንክርስታ
 5.2.1 አንቤብጝ

 ቤዴራንባብ 

ሲፋንኩሳ ካስካዋ ካልስ ዙርፃን። 

1.	እንቶጂሱ ዙራሙሪዳ ዝብ ሚንቺታ ካንትስቴማ?

2.	ዝቡ ሚንችት እምፕልታቕዳ ታምፃኩ ችግርካ ዳርካ ዳርካይ ኒካማ 
አሴብታን?

አሌሙ፣ ቾትባናስታ ይታክቱ እምፕል ኬቴምዳ ዝኮንኩ ምንግስትኩ 
እንፃኽስታንትካኽ። አሌሙ ክትፃንቲ፣ ቾትባና ኔርሳ፣ ይታክቱ ኩፂ ግብርኒት 
ሞይቴናኽ። ቡንዳ ታምትጙኑ ሜካስ፣ ዙራሙሪው ዝብ ሚንቺታሱሳ ቴንኮ 
ካንትኹስ ኩስጝጜ ጄሜሩና። 

አሌሙ “አቒያስ ፅንኩት አይር ይዎትያኽ። ብቲዳ ዝኩዋታ ፄዋው፣ አሬ ዋግፃው፣ 
ፅንኩቶ አኾ ዝቓው፣ ፃንኩትኹ አይር ዝኮኔኽ። ያኼስጉ እን አሌምዳ ዝቡ ሚንችት 
ሌጌሳማ ካስጙ ምክንያትስ፣ ዙራሙሪው አይር ሊሊትጙንኩ ዳድካስ ስንክርስታማጊ 
አንትጝ እያዋ አሴሴብፃማጊ ይንታ። ፍንዳ ጉድ ዲብ ካንትስታላኪ” ንኾ አይሎ 
ዴኔክስታማ። ይታክቱክላ “ ውንያኽ አሌሙ። ፅንኩት አይር ብቲዳ ኔፌሳው 
ጊዛይ ፍትሬትስ አግስታንኩስታ አቕስ ቴርቱንኩሳ ሊሊትጙንኩሳ ኬሚካልካዋ 

 አንቤባማ ርዳትስትጝ

ሲፋንኩሳ ካስካዋ ፅፌቱ ስሬትስ ፁፍስ ዙርፃን። 

1. ዝቡ ሚንችት ዙራሙሪው አይሩ ስክርስትጝስ ዝክኹሳ ሚኔ ጌሌፃን። 

2. ዝቡ ሚንችት ምክንያትስ ይንታው አይሩሳ ስንክርስትⶓ ቼፍጝጝዳ ጛርታቑሳ 
ታምቦ ጌሌፃን። 

3. ዝቡ ሚንችት ምክንያታስ አይሩ ስክርስትጝዴስ ድምክና ዙራሙሪዳ 
ይንታንኩሳ ችግርካዋ ኽይትጝፃን። 

4. እንቶጂ አግስቴኑ ዙራሙሪዳ ዝብ ሚንቺታ ምክንያትስ፣ አይር ስንክርስታው 
አኺኒ ካንትስቴማ? እንሱ ውቴት ዳርማ ያኹኽ?

 ኬሌቴፍጝፃማ አንቤብጝ

 አጉዊዳ ዲግኹሳ ፅፌቶ ካልኩኘካውሳ ቤንጝጜ ማንዲካማስታ ድምፆ እንኮኽፂካማ 
ክንትፃንቴ /ታዋ ሲፍትካማ ድምፆ ኬፍፂካማ አንቤፓን።

5.2.2 ካልካ፣ ፃፊጝ

 ካልካ

በ. “በ”ው ስርዳ ዲጉንኩ ካልካስ ኩትካ ኽይካ ያኻንኩሳ “ከ”ው ዛንጌርዴስ ፋቴካማ 

ድንግርሳን። 

በ ከ

1. ቴጌዴርትኾ በ. ፅፂስትጝ

2. ጌውትኾ ከ. ኹጝ

3. ኒኒትጝ ኸ. አሊጊቲኾ 

4. ናዝግጝ ቨ. ታሜታንቲ

5. ታምፃንቲ ሰ. ሊጋ

6. ቺርቑዋ ሸ. ኔፌግትኾ

ለ. እንጂኒ

ከ. ሲፋንኩ ካልካስ ኩቲ ኽያሳ እያን። 

1.	ላልጋንቲ

2.	ስንክሪ

3.	አሬባሬብትኾ

4.	አሬምትኾ

5.	አሬግታ

6.	አውጋኒ

 

 ፃፊጝ

በ. ሲፋማ ዲግኹሳ ሴንሳንቴ ድርሴቶ 5.1.2ዳ ዝክኹሳ ጋማጋምፄ ቲኪምስቲካማ 
ጋማጋማን። አንዴስኪ ጋማጋምቱኑሳ አሳቦ አቺትጝፂካማ እንግራ እንጚሳ 
ድርሴቶ ዴዴጚፂካማ ፃፋን። 

ኽታዊኒ ጊዝዳ ንሴስካ እምፕልታ ዝኮኒስ እሺና። ጌርክዴስ እምፕላቺ ችግር 
ታንባው ጉዝማ ንሴስካውሳ ችግሮ ኽያውሳ፣ ቺፅጝፃውሳስታ ሊሊትጙንኩሳ አኼንካዋ 
እንፃኽስታውሳ ውግሌ ሹማና። እን ጉዝማ ዛግሪ ውጂዴስ ጌንዜቦ ጉሽታማ ዙርፃላ 
ናማ ቼጌርፄ። ውጂ፣ ዛግሪ ቤፍታማጊ ቼጌርፃው ጉዝማ ውግሊስ አቢቱቴ ዲግሴ። 

ውጂ “አባ ውግሊ፣ ዛግሪ ቼጌርስትኹ ጉዝማ ይዴስ ጌንዜቦ ጉሽታሺኾ። ያኼስጉ 
ዙርፄይፅ ናኒ እያላ ናማ አይሎ ቼጌርፃ፤ አዴር ዙርፄይፅ። ” ናማ ካሲኾ። 
ዛግሪ ኩፂ “ይፃኻ” ንጝዴስ ይጎ ዙርፃያውላስ ዪጉዌ። ዲቦ ካንትጝስ አባ ውግሊ፤ 
እሉዋዋ፣ ታያዋ፣ ፍያላዋ፣ ይንፃዋ፣ ውኼስታ እሊኩሳ ንሴስካዋ ኩፓንታ 
እቑዊኾ። እቑስቱንኩ ንሴስካጊ፣ እርሺው ስፍሪ ዳብዚዳ አግስታው ድንጉሊ ካኒ 
ስራዳ ኩፑና። አባ ውግሊክላ ውጂዳስታ ዛግሪ ክቻዳ ፌቴርስትኹሳ ጊዌ ካንትኹስ 
ኩፕናንታካስ ዲግስኾ። ኩፕናንትካ ኩፂ ውጂ አይሊኒ አኽጝስ ኮው ንካማ አሳቦ 
እይጝስ ጅፊስታና። አንዴስኪ ዛግሪ ጌንዜቦ ዙርፂቲዬስጊ ዳርማ ያኽስታው አኽⶓ 
ዎሴንጝስ እሉዋ አሳቦ ይታታ እድል እይስትኾ። 

እሉዋክላ “አባ ዛግሪ ቺጊርስቴታ ካፂኹሳ ጌንዜቦ ውጂስ ዙርፄይ። ዙርፃቲኻ ታኹኒ 
ኩፂ ውጂስ ኹስትጝስ ጊዲድስቲ። አባ ውጂክላ ዛግሪ ጌንዜቦ ዙርፂቲዬስጊ ኹያኻ” 
ኔታ አሳቦ ይትኾ። ውላጊ ንሴስካ እሉዋው አሳብስ አስሜምጙና። ውግሊ ኩፂ 
ውሳኒስ አስሜምጛያኪ። አይሎ ሼው ዱንታ፤ አዜናክላ። አላፊ አኽጝስ ውሳኔ ኩፂ 
ሻሪጝስ ካላላ። ዊድዊዲዳኪ፣ እምፕል አሳብ ይንታይኾ። ሲፍፃማኪ ውግሊ ዛግሬ 
አቑዌማ እንታ ንኾ። “አባ ዛግሪ፣ ውጂስ ኹስቴታ ውሳኒ ፌያፌይጛ። ኹስትጙ 
ቴግባር ካስጛውላስ ካኔ ካንት። ካኒ ኩውዳ እንግርዳኽ። አንክላ እሊኩ ንሴስካ 

 አንቤባማ ርዳትስትጝ

ሲፋንኩሳ ካስካዋ ፅፌቱ ስሬትስ ፁፍስ ዙርፃን። 

1. ዝቡ ሚንችት ዙራሙሪው አይሩ ስክርስትጝስ ዝክኹሳ ሚኔ ጌሌፃን። 

2. ዝቡ ሚንችት ምክንያትስ ይንታው አይሩሳ ስንክርስትⶓ ቼፍጝጝዳ ጛርታቑሳ 
ታምቦ ጌሌፃን። 

3. ዝቡ ሚንችት ምክንያታስ አይሩ ስክርስትጝዴስ ድምክና ዙራሙሪዳ 
ይንታንኩሳ ችግርካዋ ኽይትጝፃን። 

4. እንቶጂ አግስቴኑ ዙራሙሪዳ ዝብ ሚንቺታ ምክንያትስ፣ አይር ስንክርስታው 
አኺኒ ካንትስቴማ? እንሱ ውቴት ዳርማ ያኹኽ?

 ኬሌቴፍጝፃማ አንቤብጝ

 አጉዊዳ ዲግኹሳ ፅፌቶ ካልኩኘካውሳ ቤንጝጜ ማንዲካማስታ ድምፆ እንኮኽፂካማ 
ክንትፃንቴ /ታዋ ሲፍትካማ ድምፆ ኬፍፂካማ አንቤፓን።

5.2.2 ካልካ፣ ፃፊጝ

 ካልካ

በ. “በ”ው ስርዳ ዲጉንኩ ካልካስ ኩትካ ኽይካ ያኻንኩሳ “ከ”ው ዛንጌርዴስ ፋቴካማ 

ድንግርሳን። 

በ ከ

1. ቴጌዴርትኾ በ. ፅፂስትጝ

2. ጌውትኾ ከ. ኹጝ

3. ኒኒትጝ ኸ. አሊጊቲኾ 

4. ናዝግጝ ቨ. ታሜታንቲ

5. ታምፃንቲ ሰ. ሊጋ

6. ቺርቑዋ ሸ. ኔፌግትኾ

ለ. እንጂኒ

ዎሴኑኑሳ ኬቤርፃኻ አኽጝስ ኹስትጝዴስ ፍና እንግርዳ ዝክኹሳ ካኔ ካንት።” 
አንዴስኪ ዛግሪ ውግሊ ንኹሳ አሳቦ ቢካው ዳድስ ቼሜትኾ። ፅሌ ስኻውላስ “ኔይ” 
ናማ ፕራማ ካኒዳ ማቹኻ። ሳባሳብስታሺንኩ ንሴስካጊ እምቢቴካማ ፕናውጁና። 
ውጂክላ አይሎ ሌንዴድጝዴስ ይጎ እንዳራውላ እግፃውላስ ይንቱኽሾ ዙርኾ። 

ከ. ፋቱኑሳ ጛሬ ጎሌልትካማ ሴንሳንቴ ድርሴቶ ፃፋን። 

5.2.3 ዙሚጝ፣ ሳዋሳው

ዙሚጝ

ዝብ ሚንችትስ ጁፃ ያኹንኩሳ ዲብካዋ ኬችኩ አባልካሊ ዲብስጝጛን። አንዴስኪ 

ኬችስ ታምቢኑሳ አሳቦ ቤንኩ አፄብካስ ካልስ ርዳትፃን። 

ሳዋሳው

ፄውስታንቲ ዲብቴርት

ፄውስታንቲ ዲብቴርት፦ እንታኮው ዲብቴርት ፄዋንቲ ዲብቴርታኻዳ እሺኹ 

ግሱ ካልኩፓ ካይጝጛንቲ ያኹስ ስሙሳ አኼሮ ጉስስታንታ ፄዋማ ዲብቴርቶ 

አዌኬርጝፃሺኹዴስ ኪስስትኹዌኽ። ኪስስቱስክላ ጉስስታንቲ እሺኹ ስሙ አኼር 

ፄውስታንቲ ዲብቴርቱ ጜዋና ያኼ። ፄዋንቴ ግሶ ፄውስታንቲ ግስሾ ኪስቱት 

ውክራክላ -ስት- ኔት ዳንትሳንታ ታኼ። 

ምሳሊ፦

ፄዋንቲ ዲብቴርት				    ፄውስታንቲ ዲብቴርት 

1. ክንታንቲ ዴብቴሮ ቔዴድኾ። 		 ዴብቴር ቔዴድስትኾ

2. ግባር ብቴ አሬሱኻ። 			   ብቲ አሬስስትኾ፤ 

3. አናፂ ጝኖ ግቢቱኻ። 			   ጝን ግቢትስትኾ

4. አይቼሽ አንኬ እንጂፂኾ። 		  አንኪ እንጂፅስትኾ፤ 

5. ሞላ ካኔ ፌሌፅኾ። 			   ካኒ ፌሌፅስትኾ። 

6. ዙራሙሪኩ አቕ ካዌኖ ሼቴፍካ። 		  ካዌን ሼቴፍስታ።

7. ፅላትካ አጌራዋ ዎሬርካ። 			   አጌር ዎሬርስታ።

8. ብርኬ ቱቤ ሱግታ። 				    ቱቢ ሱግስታ። 

9. ኬቤድ ዴብዳቤ ፃፋ። 			   	 ዴብዳቢ ፃፊስታ። 

ጃላዳ ዲግኹሳ ታክስፄ ስሬታ ፄውቴካማ አንኮ ፄውስታንት ዲብቴርትካዋ ፃፋን። 

 5.3 ዝብ ቼፋው ልግስኩ ችግርካ

 5.3.1 አንቤብጝ

 ቤዴራንባብ

ሲፋንኩሳ ካስካዋ ካልስ ዙርፃን። 

1. ዝቡ ቼፍ ልግስ ንጝ ዳራ ንጝይ?

2. ዝቡ ቼፍ ሚንችት ችግሮ ታምፄ ኒካማ አሴብታናማ?

ዝቡ ቼፍ ዴሜክጝ ማቢሪውሊስታ ይኮኖማው ልግስሊ ሜቴቴንጛውላ ይጉኒጊ ጝናቑ 
ዴክትዳ፣ ማቢሪው አግልግሎትዳ፣ ቲንዳስታ ይኮኖሚዳ ሊሊትጙንኩሳ ችግርካዋ 
ፌቴርጝስ ካሌ። ኬፍቲኒ ክምንቱ ሜቴን ዝኮኒ ቻኒስት ቤዴራማ ካንትስታው ጝናቑ 
አችዳኽ። ሜንችካ ጝናቕኩ አባልካ ዝኮኒ፤ ሴግዳ ሴግዳ ካሜንስቱንኩ ጄርካዳስታ 
ካሜናንኩ ቹትካዳ ክርጙሳ ሜቴኖ ዴሜኬ። እን አኺኒ ድኽካ ያኹንኩ ጝናቕዳ 
ኬሴትስቱኒ ኩፄ ክርጙ ሜቴን ሜንች እፅፍ ያኼ። ሜቴቴንጙኽሳ ምግቦ አግፃቲንኩ 
አኽጝስ ካሜንስታንኩ ስራስሪዳ ቢካው ይዝኩት ዝኮቲታ ፄዌ፤ ቹትካዋኪ ስራስሬ 
ክችክቺስ ፃኹፃቲንታ ፄዌ። እንዴስ ድምክና ቹትካዋስታ ጄርካዋክላ ክርጝስ ዳሬጌ። 

ዝቡ ቼፍ ሚንችት ዝክኹ ቲኑሳ አቾውላ ዝኩታ ማንዲጝስ ካሊፃላኪ። ቲኑ 
ኾት ድምክንካ ሜሳርካዋ፣ ሞይቴንካዋስታ ጌንዜቦ ፋያው አኽጝስ ዋኽትጝፅጝስ 
ቼጌርስቴ። ዝቡ ሚንቺት አሬኽትስ ዴሜኩስ ቲኑ አቾ ኬሽጝፅጝስኪ ያኻ ዋኽትጙኽ 
ቲኑሳ ግልጋሎቴ እይጝስ አይሎ ቼጌርፃው አኽⶓ ማሊጝ ፋይፄ። 

ዝብ ቼፋሱ ሚንችት ይኮኖሚዳ ጉዋል ንኹሳ ቻኒስቶ ታምፄ። ኬፍቲኒ ክምንቱ 
ሜቴን ናቔንትካውሳ ቼፎ ዴሜካው አኽጝስ፣ ኩታቢዳስታ አሜሬትጙ ቴግባርዳ 
እሼውሳ ካፒታሎ ማናማንፃማ ይኮኖሚውሳ ምርቶ ኬርቼችፄ። እን ያኻው፣ ዝቡ 
ሚንችት ዴሜኩስ አቑ ፍጆቲክላ አብርታ ዴሜካው ያኽጝሴኽ 

ዎሴኑኑሳ ኬቤርፃኻ አኽጝስ ኹስትጝዴስ ፍና እንግርዳ ዝክኹሳ ካኔ ካንት።” 
አንዴስኪ ዛግሪ ውግሊ ንኹሳ አሳቦ ቢካው ዳድስ ቼሜትኾ። ፅሌ ስኻውላስ “ኔይ” 
ናማ ፕራማ ካኒዳ ማቹኻ። ሳባሳብስታሺንኩ ንሴስካጊ እምቢቴካማ ፕናውጁና። 
ውጂክላ አይሎ ሌንዴድጝዴስ ይጎ እንዳራውላ እግፃውላስ ይንቱኽሾ ዙርኾ። 

ከ. ፋቱኑሳ ጛሬ ጎሌልትካማ ሴንሳንቴ ድርሴቶ ፃፋን። 

5.2.3 ዙሚጝ፣ ሳዋሳው

ዙሚጝ

ዝብ ሚንችትስ ጁፃ ያኹንኩሳ ዲብካዋ ኬችኩ አባልካሊ ዲብስጝጛን። አንዴስኪ 

ኬችስ ታምቢኑሳ አሳቦ ቤንኩ አፄብካስ ካልስ ርዳትፃን። 

ሳዋሳው

ፄውስታንቲ ዲብቴርት

ፄውስታንቲ ዲብቴርት፦ እንታኮው ዲብቴርት ፄዋንቲ ዲብቴርታኻዳ እሺኹ 

ግሱ ካልኩፓ ካይጝጛንቲ ያኹስ ስሙሳ አኼሮ ጉስስታንታ ፄዋማ ዲብቴርቶ 

አዌኬርጝፃሺኹዴስ ኪስስትኹዌኽ። ኪስስቱስክላ ጉስስታንቲ እሺኹ ስሙ አኼር 

ፄውስታንቲ ዲብቴርቱ ጜዋና ያኼ። ፄዋንቴ ግሶ ፄውስታንቲ ግስሾ ኪስቱት 

ውክራክላ -ስት- ኔት ዳንትሳንታ ታኼ። 

ምሳሊ፦

ፄዋንቲ ዲብቴርት				    ፄውስታንቲ ዲብቴርት 

1. ክንታንቲ ዴብቴሮ ቔዴድኾ። 		 ዴብቴር ቔዴድስትኾ

2. ግባር ብቴ አሬሱኻ። 			   ብቲ አሬስስትኾ፤ 

3. አናፂ ጝኖ ግቢቱኻ። 			   ጝን ግቢትስትኾ

4. አይቼሽ አንኬ እንጂፂኾ። 		  አንኪ እንጂፅስትኾ፤ 

5. ሞላ ካኔ ፌሌፅኾ። 			   ካኒ ፌሌፅስትኾ። 

(8ንቲ አውጚው ሜፃፍዴስ ኬሽጛማ ካፅስትኹ)። 

አንቤባማ ርዳትስትጝ

ሲፍካማ ዲጉንኩሳ ካስካዋ ፅፌቱ ስሬትስ ፁፍስ ዙርፃን። 

1.	ዝቡ ቼፍ እምፕልታቑ ማቢሪውሊስታ ይኮኖሚው ልግስኒሊ ታምትጛውላ 
ይጉጝ ዳር ችግራሳ ታምፃው አኽⶓ ጌሌፃን። 

2.	ዝቡ ቼፍ ሚንችት ጝናቑ ዴክትዳ፣ ቲንዳስታ ይኮኖሚዳ ታምፃኩሳ ችግርካዋ 
ኻልትስ ኽይትጝፂካማ ርዳትፃን። 

3.	እንቶጂ ዝኬኑ ዙራሙሪዳ ዝቡ ሚንችት ታምፅኹሳ ችግሮ ምሳልካስ 
ጊዲፍፂካማ ኽይትጝጝፃን። 

 5.3.2 ካልካ፣ ፃፊጝ

ካልካ

በ. ሲፍካማ ዲጉንኩ ካልካስ ኩቲ ኽያ ያኻውሳ ካሎ እሚኹሳ ፊዴሎ ጎሌልትካማ 

ዙርፃን። 

1. ቤኑኻ

በ. ማቲስኾ 		   ኸ. ዴሜክኾ

ከ. ሚንቺስኾ		  ቨ. ኔኬትኾ 

2. ሊጊሲሚ

በ. እንካንስቲ	  ኸ. ቲሪስቲ 

ከ. ሼጊ		  ቨ. ልግዲ 

3. አሬክጝፅኾ

በ. ጌውስጝፁኻ		 ኸ. ጋቺትጝፁኻ

ከ. አስሜምጝፁኻ ቨ. ታስጝፁኻ

4. ኪማንታ

በ. ዴሜካንታ			  ኸ. እያንታ

ከ. ዳቔራንታ			   ቨ. ካፃንታ

5. ካዱኻ

በ. ዲግኾ		   ኸ. አሱቱኻ

ከ. ዙርፅኾ			   ቨ. እይኾ

ከ. ሲፋንኩ ካልካስ ኩቲ ኽያሳ እያን። 

1.	ግልጋሎቲ

2.	ሚንችት

3.	አግሌልጙኻ

4.	ሜቴን

5.	ኬሽጝፅጝ 

6. ቹትካ 

ፃፊጝ

ፋታኑሳ ጛሬ ጎሌልትካማ ሹኻ ቱንዝካ ዝኩኑሳ ሴንሳንቴ ድርሴቶ ፃፋን። 

5.3.3 ዙሚጝ፣ ሳዋሳው

ዙሚጝ

ዝቡ ቼፉ ሚንችት እምፕልታቕዳ ታምፃኩሳ ችግርካዋ ካንታውስ ኬችስ ታኼካማ 

ንባሮ እንት ክንቲጝናስ ዲጋው ኬቤሊዴስ ኩፕፅጝስ አችትጝፂካማ ሪፖርቶ ቤንኩ 

አፄብካስ ካልስ ዲግሳን። 

ሳዋሳው

ፄዋንቲ ግስ ዝኩክሳ አንኮ ዲብቴርትካዋ ፃፋን። እኒጛ ዲብቴርትካዋክላ ፄውስታንትካ 

ዲብቴርትካሾ ኪሳን። 

6.1	ካዌኑ ድስጝ

 6.1.1 አንቤብጝ

 ቤዴራንባብ

ሲፋንኩ ቤደራ ንባብኩሳ ካስካዋ ቤዴራአቕቶ ቲኪምስቲካማ ዙርፃን። 

1.	ፅፌቱሳ ጛሬስታ ስሎ ካንቲካማ ፅፌቱ እንፅኼንት ዳርማ አኽጝስ ካላው 
አኽⶓ ጌሜታን። 

2.	ካዌኖ ማንዲጝ እይስታው አዪይ?

6
ፋንቲቲ

ቤሬኽት

ፉሪው ጌርክ አኽጝስ አቱ አጋሉ ናካ እርሺ እንፅኻሾ ካስካያ። ጌውስጙንኩሳ አቖ 
አሬክጝፅጝስ አፄብካሊ ኬፄሮ እሚካ። አፄብካ ይንቲኒምባኺስታ ጝኑ ፍንፍኒዳ 
ዝኪት ጉምችላዳ እንጅኩካማ ማንዲትጛና። ካይፅካማ ባንኩሳ ቴክልካዋ ካንታኒስ 
ቤዴርኹ ታክስት ጁትጝጙኻ። 

ናካ አሚቲዳ እንሙሪዳ ዝኩዋንኩ አቑ ቼፍ ልቓ እሺኹ አኽጝስ ጉጅካ ግቢስቱኑ 
እቺት እቺት ንካማ እሺኾ። አቱ አጋሉ ጌና ላጜታስታ ሶኼታ አሚቲ ጄር 
ያኼካማ፣ ጛታላ ካዌናኻስ ካስካማ፣ ሽንኩሪስቴ፣ ግምሴስታ እሙዌ ሌኬምካማጊ 
ኹፃኒስ እሺና። ጉብዝኒው ድሚዳኪላ አፄብካሊ ያኼካማ ድብ ካዌኖስታ እንኩዋኻኑ 
ቻኽካውስታ ንሴስካውሳ ድምፆ ዴኔክፃኒስ እሺና። ጊዝዴስ ፋሌንጋ ኩፂ ዙራሙሪዳ 
አቑ ቼፍ ዴሜካማጊ ይንቱኽ አኽጝስ እርሺው ብቲ እሳንጝጙኻ፤ ኩክሪስትካ 
ብትካ ይጉዋኑላ አሬስስቱና፤ ሌግካናስ፣ ጝን ግብራስስታ ፄጌርጛንኩ ቴግባርካስ 
ካዌን ካታካትስታማ ማናማኑኽ አኽጝስ ዝሮ ድጙዋው ዜሚስ ዴስፃሺንኩ ቻኽካ 
ዙራሙሬ ባይፅካማ ሴዴድስቱና። ኩክሪስትካ ብትካ አሬስስቱንኩ አኽጝስ እሪስ 
ብቲ ኹስታማ አሉምት ኔኬታማጊ ይንቱኻ። ዊ/ሩ አላምኔሹ ድንጌቶ ታምብጝ አቱ 
አጋሎ ስጙስቱኑ ምንጊሱ ታክስትዴስ ዙራንታ ፄውኻ። 

አቱ አጋሉ እንጅኩኑዴስ ጁዌካማ ዊ/ሩ አላምኔሽሊ ሴላምቴ ኪስጝጜካማ እሊው 
አፄብ ይንቴምባ ፉሪጝ ንካማ እጄንታ እንጅኩፄ ካንትፁና። ዊ/ሩ አላምነሽ “ዳርማይ 
ዲኪቲ ጋቲኻማ? አሴብትኹሳ ፄጌርቴ” ኔታ ካስቲኾ። አቶ አጋሉኪ “ሙሪው 
ጝኑ ሚንቺትስታ ሌግካናው ካዌን ማናማንጝ ጌሬማማጊጉ” ኑና። ዊ/ሩ አላምኔሽ 
“እንሳሳ ዳራይ እዬስ ድኹቴ፤ እንታፋስ ፄውኑኽሳ። ጊዝ ቺፋ ታብልካ ኩስጝፁኑሳ 
እንኩዋኽናላ እናና ዙራሙሬ ናኺሲ ብቲ ያኻታ ፄውኑኻ። ጋያኪ አን ዎታት 
ግብርኒ ልማቱሳ እንፃኽስታንቴ ታክስቴማ? “ካዌን ካታካትስቱስ እሪ ድሴ፤ ብቲኪ 
አሉምቶ አቴ፤ ዜሩኑ ምርት ኔኬቴ፤ ሲፍፃማኪ ድኽት ይንቴ” ናማጊ ጊዝቺፋ 
ድኹዌሽኾ። “ምንጊ ዳዶ ካኑስ ሚንዲ ሚንዲስ እንዜጝናኻ አኽጝስ ድርትኒ 
እንኩዋኽስታላ እሺኾ። ጝሺ ኩፂ ካዌንጊ ውላ ድስኹ አኽጝስ አዋ ዝክኹሳ አይሎ 
እኖጂዳ ጊምፂ። አን ኹንቲኒ ዙራሙሪ ቤሬኽታማ ካንቱስ ግርምፄ። ጊዝ ቺፋ 
እሉስ እሺኹ እሪ ኔኬትኹ አኽጝስ ባጊ ውኺኒ ቤዴሉንኻ አኽⶓ ታክስቴማ? እኒሪ 
ክምካስ ክዮስታ አኾ ፋያ እቺካማ ካሳኑ እንሱውስ ምክንያቲስ ጋውማ?”

“እያዋ ሌንዴድፃው አን ውዳኒው ዙሪዳ ጎግልስታሺኹ ድባኖ ታምብጛ ያኹኽ 
ጎግሊያኽ። ናካ አንጊ ይጉዋማ ድኽት ጛሪዳ ማቻታ ፄውኑኻ። ጊዝ ቺፋ ስራስሪስታ 



86 87አውጚ ኮንኪ    8ንቲ ቤን አውጚ ኮንኪ    8ንቲ ቤን

ፋንቲቲ 6 ቤሬኽት

ሹማጌልካ ቑንዚስ ፂኪስታና። እንጚስጊ ካሲስትናኻ እኖጂያኽ። እን አኽጝስ እንሳ 
ዙራሙሬ ምንጊሱ ይዞቲሾ ዙርፅጙ አላፍት እኖጂሱያኽ” ንካማጊ ዙሚትጛኒስ 
ሹማጌልትጝስ አብራ ካሳንኩ ጛአፄብ ይንቱንኩ አኽጝስ እምትጜካማ ካሱና። 

 (8ንቲ ቤን አውጚው ሜፃፍዴስ ኬሽጝጛማ ካፅስትኹ)

 አንቤባማ ርዳትስትጝ

በ. ሲፍካማ ዲጉንኩ ካስካስ ፅፌት ስሬትስ ክችክቼ ዙርፄ እሚኹሳ ጎሌልስታንቴ 

ጎሌልትካማ ዙርፃን። 

1.	አቱ አጋሉ ጌና ላጜታስታ ሶኼታ አሚቲ ጄር እሺኑ ጉዝማ ዳራ ፄዋኒስ 
እሺን? 

በ. ግምሴ ሌኬማኒስ			    ኸ. እሙዌ ሌኬማኒስ

ከ. ንሴስካው ድምፅዳ ዴኔክስታኒስ	  ቨ. ውላጊ ክችክችካ

2. ዊ/ሩ አላምኔሽ “ዳርማይ ዲኪቲ ጋቲኻማ? አሴብትኹሳ ፄጌርቴ” ንካማ 
ካሴኒ አቱ አጋሉ ዳር ዙርፃሳ እያን?፡

በ. ሌግ ካናው ካዌን ማናማንኹ አኽⶓ ኸ. ቻኻው ድምፅ ጌሬምፁክ አኽⶓ 

ከ አላምኔሹ ሴላምቲዳ ጌሬምስትካማ ቨ. አላምኔሽ ድንጌቶ ታምቤኒ

3. አቱ አጋሎ ሌንዴድፅኹ ዳርማይ?

በ. ሙሪ ድስጝ				    ኸ. ጝኑ ሚንችት

ከ. ጉጅ እቲጝ				    ቨ. ካዌኑ ሊሚጝ

4. ካዌን ካታካትስቱስ ታምባቲው ኬሴት ዋሺኒይ? 

በ. እሪ ድሴ				    ኸ. ሙሪ ኔኬቴ 

ከ. ብቲ አሉምቶ አቴ			  ቨ. ዜሩኑ ምርት ኔኬቴ

5. ፅፌቱ ስሬትስ ዙራሙሬ ምንጊሱ ይዞቲሾ ዙርፅጙ አላፍት አዊይ?

በ. ካዌኖ ካታካታንትካው		  ኸ. እኖጂሱ 

ከ. ምንግስቱ				    ቨ. ኬቤሊው

6. አቑ ቼፍ ዴሜካማጊ ይንታኒ

በ. እርሺው ብቲ እሳንጜ። 	  ኸ. ብቲው አሉምት ዴሜካማጊ ይንቴ። 

ከ. ኩክሪስትካ ብትካ አሬስስታላ። ቨ. ድርትኒ እንኮኽስቴ። 

7. አቱ አጋሉ “ባጊ ውኺኒ ቤዴሉንኻ አኽⶓ ታክስቴማ?” ኑኑ ዳራይ?

በ. አኹ ድስⶓ			  ኸ. ብቲ እሳንⶓ 

ከ. ቻኻ ሚንቺⶓ		  ቨ. አቕ ሴዴድስትⶓ

8. አቱ አጋሉ እርሺ እንፅኻዳ ካስካያሱ ምክንያት ዳርማይ?። 

በ. አላምኔሾ አግፅጝስ		 ኸ. ግብርኒውሳ ሞይቲኔ ማንዲጝስ

ከ. አቖ አሬክጝፅጝስ		  ቨ. ውላጊ ዙርፃ ያኻና

ከ. ሲፋንኩሳ ካስካዋ ፅፌቱ ስሬትስ ፁፍስ ዙርፃን። 

1. አቱ አጋሉው ቤዴርኹሳ አኺኔ ታክሳታ ፄውኽሳ አኺኔ ጌሌፃን። 

2. አቱ አጋሎ ጌሬምፅኹሳ አኺኔ ርዳትፃን። 

3. ኩክሪስቲ ብቲ ይጉዋውላ አሬስስታታ ያኽስቱኽሳ ምክያቶ ጌሌፃን። 

4. “እንሳ ዙራሙሬ ምንጊሱ ይዞቲሾ ዙርፅጙ አላፍት እኖጂሱዌኽ” ናውሳ አሳቦ 
ርዳትፃን። 

5. ካዌኑ ድስጝ ታምፃኩሳ ችግርካዋ ጌሌፃን። 

 ኬሌቴፍጝፃማ አንቤብጝ

ሲፋማ ዲግኹሳ ግትሞ ኪሊቲፍጝፂካማ ቤንኩ አፄብካስ አንቤፓን። 

ቾቻስታ ውጂ 
እንኘላቺ ውጂስታ ቾቻ ጌውስጜካማ 

“ማልጛ ናኪኾ” ናማ ውጂ ቖሊትጛማ 

አይሎ ልካጋታ ሚንቾኽ ሲሚቲ

ቡኪጝ እንዳራይ ፄዌ ዋትጛይ አሚሊቲ

እርኩዌ ካንትፅጝስ ይንጐ ፍሻማጊ

“አው ናቴ” ናማጊ ፋይኹዋ ታይጝስጊ። 

ቾቻክላ ጌምታውላ ብቲዳ 

ልችስትⶓ እምቲኾ ጌምታውላስ ካኒዳ 

እያዋ ኪፂጝስ ዋትጛይ ካሊ?

ኩስ ክምስታንኩ ሞቼቓይጂሶ 

ፋቱኒ ካታታ ኬፄኻ ጛጂሶ። 

 (ከበደ ሚካኤል)

6.1.2 ካልካ፣ ፃፊጝ

 ካልካ

ካልካው ፍካሪ ኽያ

እምፕልካ እምፕልካ አውጚኩ ካልካ ፍካሪ ኽያሳ ፃይካ። ፍካሪ ኽይ ካሉ አቕስቱኽ 

ኽይዴስ ድምክና አግፅናው እሊው ኽዬኽ። ምሳሊስ፦ ካርጝ ናው ካሉ እማሪ ኽይ 

ጝኖ ግቢትጝስ አኹ ካቤ ካቢጝስ፣ ሁዋልኮ ግቢትጝስ አጌላጌላው ፄፄር ዲብ ያኹስ 

ፍካሪው ኽይ ዴሜካ ሼዎ ይሴን፣ ሼው እምቢታማ አግስታቲው፣ ይዝኩዊ...

ንጜኽ። 

ምሳሌ ስሬታ ፄውትካማ ሲፋንኩ ካልካስ ፍካሪ ኽያሳ እሚኹሳ ዲብቴርቶ ሲራን። 

ምሳሊስ፦ ቑቒ= አክማ ጋው

		  አያሌው ቑቒ ያኻማ እንፅኺዴስ ፍንጅስትኾ። 

 

1.	ቼን

2.	ሙሪ 

3.	ሌግ 

4.	ችኻሊ

5.	ችሪ 

6.	  ኩምፓላ

 ፃፊጝ

ጌሌፃንቲ ድርሴት እምፕል ዲቡሳ እንዳርቶ፣ ባይሬ፣ አይኔቶ፣ ማሊፌ፣ እንፅኼ፣ 

እ.እ.ኮ. ኽይትጝጝፃው ድርሴቱ አይኔትያኽ። እሊው አኺኒስ እምፕሎ ፍትሬቱሳ 

አኹኪ አቓ ግብሬ ዲቦ ዳርማ? እንዳር ንጝይ? ግቢትስቱኹ እንዳርማዴሲይ? 

ዋትጛይ ግቢትስታው? ዋታጛይ እንታ አኽጝስ ካላው? እንዳር ትክም አኹኪ 

ጉዳት ዝክኹይ? እ.እ.ኮ ናንኩ ካስካስ ክችክቼ ዙርፄ እያው ድርሴቱ አይኔቲያኽ። 

ይቶፒያውሳ ዝብ ሚንቺታሳ ካንትፃው ቴራግድሚውሳ ንባሮ ስሬታ ፄውቴካማ 

ጌሌፃንቴ ድርሴቶ ፃፋን። 

ጝንስታ ዝብ 

ቼፍስቱኽ ም.ኣ.

ፆቲ ዝቡ ሜቴን 

ቼፍስ

ፐርሰንትስ

1984 ጝርጃ 20062490 50.3

ኹን 19806082 49.7

ድምክኒ 39868572 100

1994 ጝርጃ 26910698 50.3

ኹን 26566567 49.7

ድምክኒ 53477265 100

2007 ጝርጃ 37296657 50.5

ኹን 36621848 49.5

ድምክኒ 73918505 100

(2007 አ.ዝ.ቼ. ጝኑስታ ዝቡ ቼፍ ቲክሊልጝፂ ንባር)

ቾቻክላ ጌምታውላ ብቲዳ 

ልችስትⶓ እምቲኾ ጌምታውላስ ካኒዳ 

እያዋ ኪፂጝስ ዋትጛይ ካሊ?

ኩስ ክምስታንኩ ሞቼቓይጂሶ 

ፋቱኒ ካታታ ኬፄኻ ጛጂሶ። 

 (ከበደ ሚካኤል)

6.1.2 ካልካ፣ ፃፊጝ

 ካልካ

ካልካው ፍካሪ ኽያ

እምፕልካ እምፕልካ አውጚኩ ካልካ ፍካሪ ኽያሳ ፃይካ። ፍካሪ ኽይ ካሉ አቕስቱኽ 

ኽይዴስ ድምክና አግፅናው እሊው ኽዬኽ። ምሳሊስ፦ ካርጝ ናው ካሉ እማሪ ኽይ 

ጝኖ ግቢትጝስ አኹ ካቤ ካቢጝስ፣ ሁዋልኮ ግቢትጝስ አጌላጌላው ፄፄር ዲብ ያኹስ 

ፍካሪው ኽይ ዴሜካ ሼዎ ይሴን፣ ሼው እምቢታማ አግስታቲው፣ ይዝኩዊ...

ንጜኽ። 

ምሳሌ ስሬታ ፄውትካማ ሲፋንኩ ካልካስ ፍካሪ ኽያሳ እሚኹሳ ዲብቴርቶ ሲራን። 

ምሳሊስ፦ ቑቒ= አክማ ጋው

		  አያሌው ቑቒ ያኻማ እንፅኺዴስ ፍንጅስትኾ። 

 

1.	ቼን

2.	ሙሪ 

3.	ሌግ 

4.	ችኻሊ

5.	ችሪ 

6.	  ኩምፓላ

6.1.3. ቹኒትጝ፣ ሳዋሳው

ቹኒትጝ

ዝባቴ ብቴ ችግኝስ ሴይፅጝ

ቤዴራ ቹኒትጝ

ሲፋንኩ ቤዴራ ቹኒትጝኩሳ ካስካዋ እንቶጂሱሳ ቤዴራ አቕቶ ቲኪምስቲካማ 

ዙርፃን። 

1. ዝባትቱንኩሳ ካዌንካዋ ዋትጛ ቲኪጝስ ካሊስታውሳይ ፄጌሬ?

2. አቕ ችግኞ ቴኬላኒስ አኽዳ ዋታኮውሳ ቴስፌ እሜኑሳይ ፄጌሬ?

ቹኒታማ ርዳትስትጝ

ሲፋንኩሳ ካስካዋ ፅፌቱ ስሬትስ ፁፍስ ዙርፃን። 

1.	ዝኩዋንትካኩ ችግርካ ሚንቼካማጊ ካሱኑሳ ምክንያቶ ርዳትፃን። 

2.	 “ዙራሙሪኩ አቕ አኾ ችምቢጝስ ስግላ ካስካማ ዙራኑ ጌርክሻስያኽ” ናውሳ 
ኽይትጝፃን። 

3.	ዙራሙሪኩ አቕ ድባኖ ሜሬርፃኑሳ አኺኔ ጋማጋማን። 

4.	ግባርካ እርኬኖ እንፃኽስትካማ ችግኖ ቴኬልⶓ ጄሜርካያሱሳ ምክንያቶ 
ጌሌፃን። 

5.	እን ፅፌትዳ ጁኽሳ አሳቦ እንቶጂሱ ዙራሙሪው አኺኒሊ ታምትጝፂካማ 
ኽይትጝፃን። 

ሳዋሳው

ታክስፂ፦ 

ፌይኹ ጊዝ ቤንዳ ሊሊትጙንኩ ካልኩፓኩ አይኔትካ አዌኬርጜካማ ዲብቴርትካ 

ሲሪስታንኩ አኽⶓ ክንቲካ። አውጚ ኮንካኻዳ ትክምዳ እሼንኩ ዲብቴርትካ 

አግልግሎቱውስስታ ውክሩ ሊኪፂስ ላጛስ ቤንስትጝስ ካላና። እን እንፂ ቤንዳ 
አግልግሎትዳ ትኩታንኩሳ ዲብቴርትካዋ ካንትንስ። 

በ. አታቲው ዲብቴርት፦ 

እምፕሎ ፂዌ አኹኪ አኺኔ ካንትኹስ ይጋንቴ አኹኪ ጋቲውቴ ካንቴ ዲግሳው 

ዲብቴርቱ አይኔትያኽ። እንዴስ ሲፍና አታቲው ዲብቴርትስ ምሳልካ ያኻንኩሳ 

ካንትንስ። 

1.	ትሩኔሽ እምፕሎ ጋኖ ስለኼ ፋዝጋስ ዚኪቲኾ። 
2.	ኮሌች እንፅኺው ዝቤንስ ሹኻፅካ ችግኝካዋ ቴኬልኾ።

3.	ካሳ ፊሪሴ ጄዋያኪ። 

4.	አልማዝ ዱኒዜ፣ አምሌስታ ሹምቤ ጄውቱኻ። 

5.	አያል ጚታላሳ ፄጌርቴ። 

6.	አማኑ ክምካዋ ማንዴ። 

7.	ስራስሪ ቤንዳ ዝኩና። 

ታክስፄ ስሬታ ፄውቴካማ ፅካ አታቲኩሳ ዲብቴርትካዋ ፃፋን። 

6.2. ቤሬኽት

 6.2.1 አንቤብጝ

 ቤዴራ ንባብ

1.	ቤሬኽት ዳርማይ ኒካማ አሴብታን። 

2.	ቤሬኽቱ ምክንያትካ እዳርካ እንዳርካይ ኒካማ ጊሚቴን?

3.	ሲፋማ ዲግኹ ስልዴስ ዳራ ርዳትስቲን?

ቤሪኺ አይሎ እንኩዊንቱስታ ካጊ አይሩ እግልቴኽ። እን አይር እግልቱ ኬፍቲ 
500 ሜትርዴስ ኩክራኽ። አሜቱ ክችቲኒ እሪው ሊኪቲ 500 ሚሊ ሜትር ያኼ። 
አሜቱው ክቺቲኒ አይሩ እንኩዊንቱ ልኪቲ ዴሜካ 30 ዲግሪ ሴንቲ ግሬድዴስ ጃላ 
ያኹታ ጂኦግራፊ ድኹዌ። ቤሬኺ ሚንቾ ጊዞ አቕስታው አይሊኒ ንፋስስ፣ ኬፍቲኒ 
እንኩዊንቱ ልኪቲስ፣ እንፂ ቓቔፅትስስታ ፅሊ ጉንኪኒው ሜቴንሲያኽ። 

ይቶፒያው እንኩዊንቱ ልኪቲ ስፍሪዴስ ስፍሬ ሊሊትቴ። ቻኒስቶ ታምፃንኩ 
አኼንካዴስ ጉንኪኒው ሽፋኒያኽ። ዳሚኒው ሽፋን ዝኩጝ ብቲስ እንኩዊንቱ ጋሪድፂ 
ያኻማ አጌላጌሌ። እንታስቱስ ጌርካ አዋዴስ ብቲሾ ይንታው እንኩዊንት ዋኽስ ዋኾ 
ብቲዳ ታምባቲታ ሜኬቴ። ኻራ ዳሚኒ ዝኩኒ ዴሜካ ብቲ ጌርካ አዋዴስ አግፁኽሳ 
እንኩዊንቶ ብቲዴስ እቼማ ዙሪ አይርሾ ካሳቲታ ፄዌ። እን አኽጝስ ጉንኪኒው ሽፋን 
ዝኩጝ አኹኪ እላ አኽጝ ይቶፒያው እንኩዊንቱ ልኪቲው ሜቴን ስፍሪዴስ ስፍሬ 
ሊሊት ዝኩዋታ ፄዌ ንጚያኽ። 

ጉንኪኒው ሽፋን ችኽ ዋርፍዳ ይቶፒያኩ ኬፍቴንካ ስፍርካዳ ኬፍቲኔ ቻኒስቶ 
ቺፄ። ይቶፒያ ችኹ ዋርፍዳ ኩቴ አዋውሳ እንኩዊንቶ አግፄት ታኹኒውላ አዋው 
እንኩዊንት ዳሚኒስ ስጙስታማ ይጉዋው አኽጝስ፤ ኬፍቴንካ ስፍርካው እንኩዊንቱ 
ልኪቲ እንፂ ያኼ። ይቶፒያ ኩቴ አዋውሳ እንኩዊንቶ አግፄው ሜጋቢትዴስ 

ጉንቤቶኺስታ ዝኩንኩ ዋርፍካዳኽ። እኒ ዋርፍካዳ ይቶፒያኩ ኬፍቴንካ ስፍርካዳ 
ጉንኪኒው ሽፋን እላቲው ያኽጝስ፣ እንኩዊንቱ ልኪቲው ሜቴን ኬፍ ንኹ ያኼ። 
ይቶፒያኩ ሰሜን ምስራክስታ ዳቡብ ምስራክ ዜሬቕቴንካ ስፍርካ አኽጝስስታ 
ፅንኩት ድቡ ድባን ዝኩክ አኽጝስ፣ እንኩዊንቱ ልኪቲ እላቲኩ ስፍርካሊ ካንትጝጙስ 
ኬፍ ንኹ ያኻማ አግስቴ። 

ይቶፒያው ጌርኩ ክችቲኒ እንኩዊንት ልኪቲ፣ አሜቱ እንኩዊንቱ ልኪቲ ሜቴንዴስ 
ኽሴ። እንኩዊንቱ ብትንትኪ ስፍሪዴስ ስፍሬ ኬፍ ንኹሳ ሊሊትቶ ፃይኹዊያኽ። 
ምሳሊስ ጌርኩ ኬፍቲኒ እንኩዊንቱ ሜቴን ደቡቡ ምስራክስስታ ሳሜን ምስራክ 
ዜሬቕቴንካ ስፍርካ 370c ዴስ ጃላ ያኹስ ኬፍቴንካ ስፍርካኪ ዴሜካ 10-150c 
ኺስታ ታምባና። ጌርኩ እንኩዊንቱ ሜቴን እንጚታ አርፊዴስ አርፌ ሊሊትቴ። 
ምሳሊስ ሜጋቢትዳ፣ ማዚዳስታ ግንቦትዳ ውላ ይቶፒያኩ ስፍርካዳ ኬፍንኹ 
እንኩዊንቱ ሜቴን ሜዜጌብስታኩ ዋርፍካኽ። 

ይቶፒያው ዋርፉ ክችቲኒ እንኩዊንቱ ሜቴን አርፊዴስ አርፌ፣ ስፍሪዴስ ስፍሬ 
ሊሊትቴ። ሚንችካ ኬፍቴንካ ስፍርካዳ 00c ኺስታ ታምባው ዚሪቕቲኒ ዋርፉ 
ክችቲኒ እንኩዊንት ዳርዴስ ትሮኺስታ ሜዜጌብስቴ። ማልጛ አይሎ ዚሪቒቲኒ ዋርፍ 
ክችቲኒ እንኩዊንቱ ሜቴን ዜሮ ዲግሪ ሴንቲ ግሬድ አኹኪ አንዴስ ኩክራ ያኹስ፣ 
ሳሜን ምራብ ጎንዴርዳስታ ጎጃምዳ፣ ክችቲኒ ሸዋዳ፣ ዴቡቡ ምስራክ አሩሲዳስታ 
ባሌኩ ኬፍቴንካ ስፍርካዳ ትርዳ ሜዜጌብስቴ። ኬፍቲኒ ዋርፉ ክችቲኒ እንኩዊንቱ 
ልኪቲኪ ዴሜካ 30 ሴንቲ ግሬድዴስ ጃላ ያኹስ ምራብዳ፣ ሰሜን ምስራክዳስታ 
ደቡብ ምስራክ ዜሬቕቴንካ ስፍርካዳ ሜጋቢትዴስ ሴኔኺስታ ሜዘጌብስቴ። 

አሜቱ ክችቲኒ እንኩዊንቱ ልኪት ስፍሪዴስ ስፍሬ ሊሊትቴ። እንፂ አሜቱ ክችቲኒ 
እንኩዊንቱ ሜቴን 100 0c ሴንቲግሬድ ሰሜን ምራብስ ክችቲኒስታ ደቡቡ ምሰራክ 
ኬፍቴንካ ስፍርካዳ ሜዜጌብስቴ። ኬፍቲኒ አሜቱ ክችቲኒ እንኩዊንቱ ሜቴን 3500c 
ሰሜን ምስራክ /ዳሎልዳ /ሜዜጌብስቴ። ዳሎል ይቶፒያዳ ማልጛ እንኩዊኒ ስፍሪያኽ። 

ይቶፒያው ጌርኩ እንኩዊንቱ ሜቴን ቴሳስስ፣ ትርስስታ የካቲትስ አዋ ደቡቡ 
ዱሚ ኬምፕ አናትዳ ታኻት አኽጝስ ይቶፒያዳ ሳኑ ዋርፍ እስቴ። እን ጉዝማ 
እንኩዊንቶ አፌናማ እሜው ዳሊ ዳሚኒው ሽፋን እላቲው ድቩ ድባን ዝኩዌ። እን 
ምክንያትስ አዋዴስ ብቲሾ ታምባው እንኩዊንቱ ሜቴን ኬፍ ንኹዊያኽ። ኻራኪ 
ዴሜካ ብቲዴስ ፍልቓማ ዙራውሳ አንኩዊንቶ አፌናማ ይጉፃው ዳሚኒው ሽፋን 
ዝኩዋቲው አኽጝስ ብቲው እንኩዊንቱ ሜቴን ኔኬቴ። እንዴስ ጁኽሳ ሳኑ ዋርፍዳ 

ይቶፒያው ጌርኩ እንኩዊንቱ ሊሊት ውላ ይቶፒያኩ ስፍርካዳ ኬፍ ንኹዊያኽ። 

(ማይቢሪው ሳይንስ ክንቲው ቤን( 2007) ናውዴስ አውጚሾ ዙራማ ካፅስቱኽ። )

 አንቤባማ ርዳትስትጝ

በ. አጉዊኒ ፅፌቱ ስሬትስ በ”ው” ዛንጌርዳ ዲጉንኩ አሳብካስ አስሜምጛውሳ “ከ”ው 
ቤንዴስ ፋቴካማ ድንግርሳን። 

በ ከ

1. እንፂ አሜቱ ክችቲኒ እንኩዊንቱ ሜቴን በ. ድቡ ድባን ዝኩጝ

2. ይቶፒያዳ ጋያ አይሎ እንኩዊኒ ስፍሪያኽ ከ. ኻራ

3. ብቲሾ ታምባው እንኩዊንቱ ሜቴን ኬፍኔ ኸ.ደቡብ ምስራኩ ኬፍቴንካ 

ስፍርካዳ

4. ብቲው እንኩዊንቱ ሜቴን ኔኬቴ ቨ. አርፊዴስ አርፌ ሊሊትቴ 

5. ሚንቾ ጊዞ አቕስታው አይሊኒ ንፋስሴኽ ሰ. ሜጋቢት- ሴኔኺስታ 

6. ይቶፒያው ክችቲኒ ዋርፉ እንኩዊንቱ ሜቴን ሸ. ዳሎል

7. ኬፍቲኒ፣ ዋርፉ ክችቲኒ እንኩዊንቱ ልኪቲ ለ. ቤሬኺ

 ከ. ሲፋንኩሳ ካስካዋ ዙርፃን። 

1.	ቤሬኽቱሳ ቹዋ ጉሽፄ ጌሌፃን። 

2.	ቤሬኺ አቕስታው ዳርማስ አኽⶓ ካንትፃን። 

3.	ጉንኪኒው ብቲ እንኩዊንታቲታ ፄዋውሳ አኺኔ ርዳትፃን። 

4.	ዳማኒው ሽፋን ዝኩጝ ብቲስ እያውሳ ትክሞ ጌሌፃን። 

5.	ይቶፒያዳ እንኩዊንቱ ሜቴን ኬፍ ናውሳ አኺኔ ርዳትፃን። 

6.	ይቶፒያዳ ኬፍቲኒ እንኩዊንቱ ሜቴን ሜዜጌብስታውሳ ጊዞ ምክንያስ 
ርዳትፃን። 

7.	አሜቱ እንኩዊንቱ ልኪቲው ሜቴን ሊሊታውሳ ምክንያቶ ጌሌፃን። 

 ኬሌቴፍጝፃማ አንቤብጝ

ጃላዳ ዲግኹ ፅፌትዴስ ላጛ ቱንዝካዋ ፅምዳ ፅምዳ ታኼካማ ቢካው ፍትኔትስ፣ 
ክችክችትስስታ ጉድ ጊሊፂስ ባኔ ባንቶ አንቤፓን። ኬሌቴፍጝፂካማ አንቤብጙሳ 

ካስቶክላ እንቱስ እንቶ ጋማጋምጛን። 

6.2.2 ካልካ፣ ፃፊጝ

 ካልካ

በ.ሲፋንኩ ካልካስ ፍካሬ ኽያሳ ቴራግድሚዳ ዲግኹ ምሳሊ ስሬታስ ፃፋን። 

ቴ.ቼ ካል ፍካሪ ኽይ

ፂጊኒ ጎጉኒ

ሙቻቺ ዲብቲኒ

1 ፉሩኻ

2 ብኩ

3 እኹዊ

4 ሌግ

5 እኻኺ

6 ብቲ

7 አኹ

8 ግሴጝ

ከ. ሲፋንኩ ካልካስ ፍካሪውሳ ኽዮ እሚኹሳ ዲብቴርቶ ሲራን። 

ምሳሊ፦ሹማጊሊ ቑንዳስታ ሴኔቤታማ ናካ ስግላ ፉሩኻ። 

1. ፅኻራ	 2. አኹ 3. ዱጊኒ	  3. ልኻኽ 4. ቹዋ 

 ፃፊጝ

ሲፋማ ዲግኹሳ ድርሴቶ ጋማጋምትካማ ግምጋሚውሳ አሳቦ ስሬታ ፄውጝስ 

ጌሌፃንቴ ድርሴቶ ፃፋን። 

ዙራሙሪ ሜንቾ ጊዞ አሬስስትኹ ያኻማ አሉምት ኔኬትጙ ምክንያትስ ምርቶ 

እያላ ንኹ አኽጝሲ ግባርካ ቼጌርስትካ። ዜሩኑ አሪ ፌያፌያማ እሉዋው እሪው 
ኩሪስ ቑፅስታማ ካፅስቴ። ሳኑ ዎርፍዳ ንሴስካ ዝቓኑሳ አኾ አግፃላ። ዙራሙሪዳ 
አግስቴት አላው አኹው ሚንቺት ኔኬታማጊ ካስኾ። ሙሪኩ አቕ አኾ ችንቢጝስ 
ስግላ ካስካማ ዙራኑ ጌርክሻሴኽ። 

ብቲ አሉምቶ አቲጝ ምክንያትስ ምርት ኔኬታ፤ አኹ ድሳ። ትክላሊስ ዝኩዋንትካኩ 
ችግርካ ጌርክዴስ ጌርኮ ሚንቼካማጊያኽ። ዝኩዋንትካ ኩፂ ችግርካውሳ ጁፄ 
አቕⶓ ካሌካያ። እንጚታ ድባኖ ሜሬርፅካማጊ ዝኩዋና። እን ጉዳይ ካዌን ልማቱ 
ሞይቴና ታኹትሳ ሞኒዋ አሴብፃማጊ ካስኾ። እምኘላቺ ዙራሙሪኩሳ ዝኩዋንትካዋ 
ኩስጝፅጝስ ኩኘቴ እቑቲኾ። ዝኩዋንትካ ኩኘቲውሳ ሳቶ ኬቤርፅካማ አግስቱና። 
ሞይቴና ኩስጝጚው ጛሪ ጉዳይ ዙራሙሪው ልማት አኽⶓ አቕትጝፂኾ። 

አንዴስኪ ዙሜ እንታ ኔታ ጄሜርትኾ “ካንቴኑውስታጊ ዙራሙሪዳ ካንትስታው 
ክይኪ ያኻ ኻፂ እላ። ክምካ ጋፃኑ ክይ እላ። ዝቕናውሳ አኾ ሼውታ አግፅናላ። 
ትክላሊስ ዙራሙሪው ምንጊሱ ልምላሚ ናካ እላ። ችግሮ ፌቴርኑኻ እኖጂ አኽጝስ 
ኽዮኪላ እኖጂ ፋይጝ እይስቴ። እን አኽጝስ ዙራሙሬ እሺኹ ይዞቲሾ ዙርፅጝስ 
እኖጂሱሳ ፅሬቶ ፄውጝ ፋይፄ” ኔታ ጊሊፂኾ። ኩፑንኩ አቕ ጛውሳ ጛውሳ አሳቦ 
ጌሌፁና። አሳቦ ኪስጝጙኒዴስ ፋሌንጋ ጂሚሪ እንፅኺ እሪስ ቑፅስታማጊ ፄሬግስታውሳ 
ኽብፄ ኩኘፃማ እሚጝስስታ ሶኼንቶ ማንዳማ እጂፅጝስ እርኬኖ ግቢትጝ ያኻታ 
አስሜምጙና። እን እንፅኺዳ ውላ ማቤራቑ አባልካ ቤንጝጝ ማንዲስታኩ አኽⶓ 
ዙሚትጝጙና። ዊድዊዲዳኪ እንፅኼ ጄሜርጝስ ኬፄሮ እሚካማ አግሌልጙና። 

ኬፄሩው ጌርክዳ ድሚ እንፅኺስ ታምቡኩጊ እንፅኺስ ፋይፃንኩሳ አዶሜ፣ ባዲሌ፣ 
ችኻሌ እ.እ.ኮዋ እሚካማ እንፅኺው ስፍሪዳ አግስቱና። ጋያኪ አካልጉዳት ምክኒያትስ 
ምርኩዚስ እንዜጛው አቱ ዋንዴ ካርጙሳ ካቤ ካቢጙ ካሊት ዝኩኽ አኽጝስ ቤዴራማ 
ስፍሪዳ አግስታ። ጚው ቤዴራማ አግስትጝኪ እሊኩስ ሜንፌሱ ይሴንት ያኹኻ። 
እንጚ ጌርክዳ ውላ አክምታስታ ካሊትታ እንፃኽስታኒስ እሺና። እንሱ አይኔትስ 
ኬውጝፃኑላ ሹኻ ጌርኮ እንፃኽስቱና። እንፃኽስቱኑሳ እርኬኖ ካንዳ ዙሬ ዳራዳርስታማ 
ካንታኒ ዴስቴ ፌቴራይኾ። እርኬኑሳ እንፅኼ ዊዱኒዴስ ፋሌንጋ ይንታው ችኽዳ 
ችግኖ ቴኬልጝስ አስሜምጜካማስታ ዎሴንካማ አግሌልጙና። 

ፌል ትክላው እንፅኺዴስ ቤዴርናማ ባንኩ ዝኩዋንትካ ፌላ ቲኪልፄ ፍሮ 
ግሹና። ኬፄሩ ስሬትስ ችኽ ቱኽ 2ንቲ ሶኼትዳ ዝኩዋንትካ ትሩንባስ እቑስቱና። 
አስሜምጚው ስሬትስ ጂሚሬኪ ውላ ዝኩዋንትካ ፌል ፌሉኽ ስፍሪዴስ ካላኑሳላካሳ 

ፌሎ እሚካማ ካንዳ ፉና። ካንዳ ታንቡንታ ቴቤቤርጝፃንትካ እንፅኺውሳ ቤንጝጜ 
ፄውካይና። ባንኩኪ ፌሎ ዲግሳኒስ እሊኩኪ ግሽስታማ ቴርቱኽ ፍራኻዳ ፌሎ 
ቴኬልⶓ ጄሜሩና። እን አኺኒስ እርዳትጝጜካማ ዳርማኪ ድርትናጋቲታ ሊሊትጙንኩሳ 
ፌልካዋ ቴኬሉና። ዊድዊዲ ጌርክዳ ፌሎ ቴኬልጙ እንፅኺ ድኹታ ዴዴⶓ ሳቶ 
ካፅካ ኩስጝጜካማ “ ፌልስታ ስራስሬ እንኬባኬብጜ እንካናና” ናው እስቲ ስሬታስ ባኔ 
እሚካማ ፌልካዋ አንኬባኬብጝስ ዎሴኑና። 

ችግር ክንትፁክ አኽጝስ ውላጊ እይስትኹሳ አላፍቶ ፊትጝጝስ ፅሬቶ ፄውና። 
ዙራሙሪዳ አግስታንኩ ንሴስካኪላ ካንዳ ካቲንታ ፄውጝስ ቺትጝጝፄ ዴንቦ ፍሹና። 
ካዌኑ ልማቱ ሞይቴና ፌልካ ቴኬልስቱኒዴስ ፋሌንጋ ሲፍጝጜ ፄውⶓ ኬውጝፂያ። 
አርፊቺፋ ቴኬልስቱንኩ ፌልካ ክቻዴስ ዋሳላካ ካጉንኩ አኽⶓ አፄብካሊ ታኻታ 
ቼፍታታጊ ድስኹስ ትኮ ቴኬልካማጊ ዙራሙሬ ቤሬኽትዴስ ማንዱና::

6.2.3 ዙሚጝ፣ ሳዋሰው

ዙሚጝ 

6.2.2ዳ ፃፊጝ ስራዳ ዲግኹሳ ፅፌቶ ስሬታ ፄውቴካማ ቺሚቲኑሳ እሜ ኬችስ 

ዲብስጝጛን። 

ሳዋሳው 

ካሲው ዲብቴርት

ታክስፂ፦ 

ካሲው ዲብቴርት ጜዋናሳ አኹኪ ዋኽፃንቴ አኹኪ ግሶ ምልኻታውሳ ፂዌ አኹኪ 

አኺኔ ካንትኹስ ዙርፄ ፋያማ ካስስትጝስ ካሌ። ካስካክላ ላጛ አይኔትካኽ። ጂሚሪ 

ይጋ ያኹ ጋቲው/እላ ናውሳ ዙርፄ እይፃንኩ ያኹስ ላጛንቲ ዴሜካ ዴዴⶓ ያኹ 

ዝርዝር ንባሮ እይፃንኩ ካስካኽ። ዴዴⶓ ዙርፄ ፋያንኩ ካስካ ዋኒ፣ አይ፤ ዋዳ፣ አሊ፣ 
አዋ፣ ናንኩሳ ካልካዋ ቴኬምስታንኩዌኽ። ዝርዝሮ ንባሮ አግፅጝስ ዴሜካ ዋትጛ፣ 
ዋ፣ ዳር ምክንያታይ እ.እ.ኮ ናንኩሳ ካልካዋስታ አኼርካዋ ቴኬምስትኔ። 

ይጋ ያኹ ጋቲው/እላ ናውሳ ዙርፄ ፋያንኩ ካስካ

ምሳሊ፦

1.ካሳ ይንቱኻማ?

2. ካሴች ክንቲጝናዴስ ቲንቱኻማ?

3. እንት ምሳኾ ኹይኹዋማ?

4. እን ሜፃፍ ኩውማ?

5. አን አቒ ክታላማ?

ዴዴⶓ ያኹ ዝርዝሮ ንባሮ ፋያንኩ ካስካ 

ምሳሊ፦

1.	አማኑ ዋኒ ይንቱኽ? 

2.	ፋዝጋው ባልስ ዳራይ ጃውቱኽ?

3.	እንት ዋዴሲይ ቲንቱኺ?

4.	አይጛ ዳራ ዳራ ፄውቱስ እሽቲኹ?

5.	ኤች አይቪ ኤድስ አቒይሪዳ ታምፃኩ ጉዳትካ ዳርካ ዳርካይ?

አጉዊኒ ታክስፂው ስሬትስ ላጝጊጊ ካሲኩ አይኔትካስ ጛራ ጛራ አንኮ አንኮ 

ዲብቴርትካዋ ሲራን። 

6.3 ፅፄት

 6.3.1 አንቤብጝ

 ቤዴራንባብ

ሲፋንኩሳ ካስካዋ ካልስ ዙርፃን። 

1. እንቶጂሱ ይዎታኻዳ ፅፂስፃው ዲብ አግፃ ያቑኻማ?

2. ፅፄት ዳርማዳ ታምፃውሳይ ፄጌሬ?

ፍካዱ ካሜንስትኹ ጃላኩክሪስቲ ያኹኽ ስፋሪዳ አግስቴት ፅላ ሙራዳኽ። ሙሪዴስ 
ዲጊ እችትዳ ፅላ ካዌና ዝኬ። ምንጊ ካዌናኻዳ ባንኩ እሙዊኩ፣ ፃፂኩ፣ ዳምፂኩስታ 
እሊኩ ቴክልካ እሺና። እምፕላኒ እምፕላኒ ክምካዋ ማንዲጝስ ጛኾዴስ ፌኬካማ 
ቤፍታዋ እንክራኑኪ ያኻ ፌያፌያማ ኩፓ ኩፔ ሌኬምካማ ኹዋኑ እንጚ ካዌንዴስ 

እሺኾ። 

ጊዝቺፋ ዙራሙሪዳ ዝኩዋንኩ አቑ ቼፍ ሚንቻማጊ ይንቱኻ። አቕ ሊሊትጙንኩሳ 
ፋይካዋ ዋኽትጝፅጝስ ናኒስ ጊዝቺፋ ካዌኖ ሼቴፉና። ጝኖ ግቢትጝስ፣ ሌግካናስ፣ 
ሊሊትጙንኩሳ አክኽካዋ ግቢትጝስ ካዌኖ ካታካታና። እን ምክንያትስ ዙራሙሪ 
ናኼስታማጊ ይንቱኻ። ጋያኪ ኬሴሎ ኬሴልፃንኩ አቕ ኹሉቺፋ ካታካታንኩ አኽጝስ 
ችግር አይሎ ባሳማጊ ካስኾ። 

ፍካዱ ካሜንስታማ ሌጌስኹ ዙራሙሪ ናኼስትጙ ምክንያትስ ኽብፂ ኩሪስ ዊድስትኹ 
አኽⶓ እንፃኺትዴስ ጄሜራማ ማላማጊ ሌጌሳ። እርሺው ብቲ ፋይስታውሳ ምርቶ 
እይጝስ ካላላ። ክምካስ ክይ ዋጋላኪ። ብቲ ዋሺኔኪ አሪውሳ ዜሮ ዋግፃላኪ። እን 
አኽጝስ ዙራሙሪኩ አቕ ምርኪስስታ ድኽትስ ዳሬግስትካማ አይሎ ቼጌርስትካ። 
ጝናቕ ምርኪስ ድኻኒስ ችግምናማ ካንትጝ ካሊፃላ ንኹ ጚው አፄብ እንፅኼ ፋይጛ 
እሊውሳ ስፍሬ ካሳማ ዙራውላ ይጉዋ። 

ፍካዱ እምላንቲ አቹሳ ክንቴ ክንቱኽ ካሜንስታማ ሌጌስኹ ዙራሙሪዳ አግስታው 
ክንቲጝናዳኽ። ላጛንቲ አቹሳ ክንቴኪላ ክንቱኽ ጛኾዴስ ዲጊ እቺታዳ አግስቴት 
ዋራዳት ኬቴማዳኽ። ክንቲዴስ ድምክና ፍካዱ ጝናቖ እንፅኺስ ርዳታሺኾ። 
ቹዋታብል ሊፌካማ አሜሬቱኑ ምርት ኔኬትኹ ብቲው ናኼስትጝስታ አሉምቶ 
አቲጙ ምክንያትስ አኽⶓ ርዳትስታ። እን አኽጝስ ፍንሾ ክንታው ክንቲስ ዙራሙሬ 
ኪስጝ እይስታው አኽⶓ ጚጛራስ ካሎ ቱዋ። እን አኺኒዳ ዝኮኩስ 12ንቴ ቤኖ ዊዳማ 
ፌቴንስትኹ ፍታኒስ ዩኒቨርስቴ ሚፅፃውሳ ውቴቶ ያጉኻ። ያጉኽ ውቴትስ አይሎኪላ 
ዴሱኻ። እሺኹ ፅፄትዴስ ጁዋማ ካዌን ልማቱሳ ክንቴ ክንትጝስ ዎሴንኹ አኽጝስ 
ዎንዶ ገነት ኮሌጆ እምፕላንቲ ፄዋማ ጎሌልኹዋ። ጚው ጉላሊ ስሬትስ ሜዴብስትኹ 
አኽጝስ ዴስቲኒ ያኹኻ። ክንቴ ይሳ ፂኒሳማ፣ ካዌን ልማትስ ኬፍንኹሳ ውቴቶ 
ሜዜጌብፃማ ዲግሪስ ዳቔርስትኾ። ዳቔርስትኹ ሞይስኪላ እንፅኼ እሚኾ። 

ፍካዱ እንፅኺው አሌምዳ ዝኮኩስ ሊሊትጙንኩ ባርኾቼኩሳ አጌርካዋ ካሳማ 
ጎቤንጙሳ ድሎ አግፃ። ውላጊ ጐቤኑክ አጌርካ አምሎ ሴይካማ ካንታኒ ሜንፌሱ 
እሺጛ እሚኾ። ይቶፒያውሳ ሌምሌማ አኽⶓስታ ቴፌትሩውሳ አብቶ ካንታውስ 
ጅሙንኩ ጅማንትካስታ ፌቴሪው እንፅኺስ ዜጌቡንኩ ትቤብ ፅንታኩ አቕ ጝሺ 
ዝኩኽሳ ውኖ ክችክቺስ ጌሌፅካያስኩ አኽⶓ ርዳትስትኾ። ይቶፒያ ኹንታ ካዌን 
አብትስ አዲልስቲት እሺቲት አኽⶓ ታሪክዴስ ርዳትስቱኒውላ አብቶስታ ሌምሌማ 
ታኹታ ማንዳማ እጂፃ ካሊⶓ አቲጝ ሌንዴድፄ። 

እንስ ፅፂስታማ ካሜንስትኹ ዙራሙሪዳ ዝኩንኩሳ ዋታትካዋስታ ጎልማስካዋ ካዌን 
ልማቶስታ ዙራሙሬ ማንዲⶓ ካንታውስ ክንትፅጝስ ኬቤሊው ቺፅጝፃንቲ ሜካስ 
ኩፕፁኻ። ኩፑንኩ አቕኪላ እቑስቱኑ ጊዝስታ ስፍሪዳ አግስቱና። ጚኪላ ሴላምቴ 
እያማ ይንቱኽሳ አላሜ አቕትጝፃማ ክንትፅⶓ ጄሜርኾ። “ቤዴር ኑስ ኹንታዴስ 
ጄሜራማ እን ዙራሙሪ ካዌንስ ሾፌንስትኹ፣ ምርት አይስኪ ፊታሺኹ አኽⶓ ቹዋ 
ታብል እንክርፃኒስ ሌጌስና። ጝሺ ኩፂ እኖጂ ጄርካስታ ጄርጄርካ ታምብንኹዳ ካዌንካ 
ቻፋቻፋስትካማ፤ ካዌን ኔኬታማጊ አንትጙ ምክንያትስ ኽብፂው አሉምት ዊድስታማ 
አሬ ዋግፃላ ንኾ። ሜንች ድርትኒስ አግስታው ምርትኪላ ጌርክዴስ ጌርኮ ኔኬታማጊ 
ይንቱኻ። ጌርክቺፋ እሉዋሺኹ እሪ ድሳማ ዙራሙሪ ባጊስ ታስስትⶓ ጄሜርኾ። 
እን ችግርስ ጁፂ ምክንያት ሙሪዳ እሺንኩሳ ካዌንካዋ ካታካትኑኻስታ ኩክሪስትካ 
ብትካ ይጉዋኑላ አሬስኑኻ አኽጝስያኽ” ናማ እያውሳ ጊሊፅፄ ዊድኾ። ኩፑንኩ 
አቕኪላ አሳቦ ይስጝፁና። ዊድዊዲዳኪ ድፁኑሳ እንግራ ሊሚፅጝ ማንዲስታኩ አኽⶓ 
አምኑና። “ድስጝስ ምክንያትካ እኖጄ አኽጝስ ዙራሙሬ አንኬባኬብናና፣ ካዌንካዋ 
ማንዲናናስታ ዙርፅና ሊሚፅናና፣ ክይኩሳ ስፍርካዋ ክምካው ኔክትጝጚዴስ ጌጌውናና 
ዙራሙሬ ምንጊሱ ይዞቲሾ ዙርፅኔ” ንካማ ካሎ ቱና። ፍካዱኪ ጚው አሳብ ቻቤልስቶ 
አግፁኽ አኽጝስ አይሎ ዴሱኻ። 

 አንቤባማ ርዳትስትጝ

ሲፋንኩሳ ካስካዋ ፅፌት ስሬትስ ዙርፃን። 

1.ካዌንካዋ ጉዳትዴስ አኹኪ ካታካትስትጝዴስ ይጉፅጝስ ዙራሙሪኩ አቕዴስ 
ማንዲስታው ዳርማይ ፄጌሬ? 

2. ካዌኑሳ ማንዲጝጜስታ አንኬባኬብጜ ካንታውስ እንቶጂ ፍንሾ ዳራ ፄውቴካ 
ካሌኑሳይ ፄጌሬ?

3. ፍካዱ ካሜንስትኹ ስፍሪውሳ አኺኔ ጌሌፃን። 

4. አቕ ካዌኖ ሼቴፋኑሳ ምክንያቶ ርዳትፃን። 

5. ታሪክ ዌናስኩ ዙራሙሪኩ አቕ ድኽትስ ዳሬግስቱኑሳ አኺኔ ኽይትጝፃን። 

6. ፍካዱ ግብርኒውሳ ሞዮ ክንታታ ጌዴድፅኹሳ ጁፂ አሳባሳ ኽይትጝፃን። 

7. ታሪክ ዌናሳ አይሎ ሌንዴድፅኹ አኺኒ ዳርማ አኽⶓ ርዳትፃን። 

8. ፍካዱዳስታ ዋታትካ ክቻዳ ካስጝጙኽሳ ኩስጝጜ ጌሌፃን። 

6.3.2 ካልካ፣ ፃፊጝ

 ካልካ

በ “ው” ዛንጌርዳ ዲኩንኩ ካልካስ ፍካሪ ኽያ ያኻንኩሳ ከ “ው” ቤንዴስ ፋቴካማ 

ድንግርሳን። 

"በ" "ከ"

1. አንኪሚ በ. ዳዲኺ

2. ፕንምኑኻ ከ. ጋብጋብፅኾ

3. ዋፅስኾ ኸ. ኩሩኻ 

4. ሱትሱቲ ቨ. ቻቱኻ

5. ልችስትኾ ሰ. ክብስኾ

ሸ. ናኺሲ 

 ፃፊጝ

“ቴፌትሩውሳ አብቶ ማንዲጝ” ናውስ ዲግኹሳ ፅፌቶ ጋማጋምትካማ አግፂኑ 

ግምጋሚው ካንቲስ ጌሌፃንቴ ድርሴቶ ፃፋን። 

ኬቴሙ ናቕትዳ አግስታው ኩር ብቲያኽ። አኽዳ ሊሊትጙንኩሳ ቴኬልካዋ እሜ። 
እምኘልካ እምኘልካ ዙራሙሪኩ ዝኩዋንትካ ቤፍትስ ካስካማጊ ሌግስ ያኻውሳ 
ካኔ ሌኬማና። ንፋስስ እታንኩሳ ቴክልካዋ ኬትፃማ ጉዳትዴስ ሜኬትጝስ ፅሬት 
ያኽስታያሱ አኽጝስ ዳዲኺስ ሲሳያ ያኼካ። ካዌኑ ክቻክቺስ ፌታት ፅላ ብና ዝኬ። 
ያኼስጉ ፃንኩትትስ እምስቴያስቲ አኽጝስ ችክችኩኸ ካናኻፂስ አቢሊሸስቴ። 

ዙራሙሪ ቴፌትሩው አብትስ አዴልስትኹ ያኹኒውላ አቱ እጅጉ ፌያፌያማ 
ስፍሪሾ ካሱስ ዴስ ንጝዴስስታ ፍትኽ ንጝዴስ ኪቻ ኪፊስታማስታ ሌንዴዳማ 
ዙሬ። እምኘላቺ አቱ እጅጉ እንሳ ካዌኖ ካታካታማ አቒሊ ኩስጝጝስ አሴብኾ። 
እንሳኪ ሼው አፄብ ያኹኽ አቱ ስንሻውስ ኩስጝፁኻ። ጚው አፄብኪ እንዳራኪ አሳቦ 
ዲግስጝዴስ ፍና ስፍሬ ካንትጝስ ፋዩኻ። እንስኪ አሴሜምጜካማ ኬፄሮ እሚና። 
ኬፄሩው ጌርክዳ ላንጊጊ ስፍሪዳ አግስቱና። ካዌን ዝክኹ ብቲው እንጅኩዊ ኬቴሞ 
እቺዴስ ካንትጝስ ካሊፄ። ካዌን ሊሊትጙንኩ ቴፌትሩኩሳ ቴክልካዋ ፃያ። ቴክልካው 
አይኔትኪላ ሊሊትጙኽያኽ። እምኘልካ እምኘልካ ሚንቾ ጊዞ እጂንኩ አኽጝስ ጛጂሱ 
ቻፊ እሳናማ ሜንዳ ያኻማ አጌላጌላ። ጋያኪ ብኑ ጌምጝጚ አሜቻውያኽ። ያኼስጉ 

ብኑ አኹው ቤን ትክሞ እያታ ያኻማ ቴርታያኪ። ትክላሊስ ስፍሪ ሚንቾ ጊዞ 
ግልጋሎቴ እያውላ እጂኹያኽ። 

ዙራዙርካማ ካንቱኒዴስ ፋሌንጋ አቱ ስንሻው “እንኩዋኽቱኻማ ይው አፄብ! እኒ 
ካንካዋ ኬውጝ ፋይፃላኪ። ቴክልካዋ ዎይታታ አግፄው ዋይሚ እሊቲያኽ፣ ቦቴ እዬስ 
ክራይጝፂኒ ኩፂ ዙራሙሪው ማቤራቕስ ቴኬማውሳ ሜንቾ እንፅኼ እንፃኽስቴ፤ 
ላንጊጊ አግስታው ሚፂዴስ ቴኬምስታንትካ አኽኔ” ናማ ጌሌፃይኾ። አቱ እጅጉኪላ 
አሳብዳ አስሜምጙኻ። 

 አቱ ስንሻው አስሜምጙኑ ስሬትስ ስፍሬ አሬኬብስትኾ። ጂሚሪዳ እቱንኩሳ 
ቴክልካዋ ኬትፅኾ። አንዴስኪ ብናኻዳ ዝክኹ ፃሚስታ ኽብፂ ፄሬግስታታ ፄውኻ። 
ሲፍፃማኪ ብኖ ቴኬምስታማ ሊሊትጙንኩሳ አቤብካዋስታ ካንትስታኒስ ዴስፃንኩ 
ቴክልኩሳ አይኔትካዋ ቴኬልኾ። ዎሴንስትኹ ስፍሪዳ አቓግብሪ አይኮ ቴርሳማ 
ሊሊትጙንኩ አሲኩሳ ዜርካዋ ሚፅኾ። ዎሴንስትኹ ካዌኑ ቤንዳኪ ጎቤናንትካዋ 
ዴስፅጝስ ካላንኩ ካዌንኩሳ ንሴስካዋ ያጋማ ስፍሪስ ሊሊቴ ግዶ እይኾ። ትክላሊስ 
ስፍሬ ቤዴርኹሳ አኺኔ ኬሽጝፃማ ቱሪስቶ ጉሳው ብቲ ያኻታ ፄውኻ። ፍትኽፂስ 
ያኻንኩሳ ጉጅካዋ ግቢታማ ዊዱኒዴስ ፋሌንጋ ሊሊትጙንኩሳ አክኽካዋ ዋኽትጝፁኻ። 
ፍትኽፂ ስፍሪዳኪ ሌንጌድካዋ ቻቤላንኩሳ እንፃኽስታንትካዋ ኬፄራማ እሊኩ አቕስ 
እንፅኺውሳ ድሎ ፌቴርኾ። 

ሲፍፃማኪ ፍትኽፄ ፓርኮ ዳቔርፅጝስ ቤዴራቴርቶ ፄውኻ። ዙራሙሪኩ ዝኩዋንታካስ 
እቑስቲውሳ ዴብዳቤ እይኾ። ድቕርኪ ሌንጌድካው ፉሪ ጌርካሳ ግምትዳ ሚፃማ 
አድጉዊ ጌርካስ ያኻታ ዎሴንስትኹዋ። እን ጌርክዳ ቹዋ ኬቤርስትኹ ሊንጊዲ ጝናቕሊ 
ያኼካማ ሳትስ አግስቱና። ስፍሪዳ ታምባኒስ ካንቱኑሳጊ አምንጝስ ቼጌርስቱና። 
ዙራዙርካማ ካንታኒስ ማልጛ ጌሬምስቱና። እቑስቱንኩ ሌንጌድካ ልቡስልቦ ስፍሪዳ 
አግስቱና። ግብጂ ፄውስታማጊ ክብሩ ሊንጊዲ ያኹንኩ ስፍሪው ጜዋና አቱ እጅጉ 
እክድ ስሬታስ ዙሜ ፄዋንታ ጋቤዝስቱና። 

አቱ እጅጉ “እን ስፍሪ ይው ይዞቲ ስራዳ ያኻማ እንዳርኪ አንኬባኬብጚስታ ኬሽጝጚ 
ያኽስታያውላ ሴጝኹያኽ። ናካ ኩፂ ይው አፄቡ ይሴንትስ ስፍሪ ማንዲስታማስታ 
አንኬባኬብስታማ እን አችዳ ታምባ። ይው እል ካንታያሱሳ አፄቡ እልስ ካንታ 
ካሉኻ አኽጝስ ዴስቴና አቓ” ናማ ዙሜ ዊዱስ እሊኩ ሌንጌድካ ቻባቻብካይና። 
እሌትዳ እሺኹ እንክሪስታ ቴርት ማልጛ ግዲታው እሺኾ። 

ፋንቲቲ 6 ቤሬኽት

ፓርክ ዴስፃውስታ ግዴው ያኻማ ቴርቱኽ አኽጝስ ዙራሙሪኩ ማቤራቕ ፍትኽፂታ 
ቴኬምስታና። ኬቱሙ ዋልዳኪ ያኻ ዙሪዳ ይንታንኩ ፂኻርካ ፍትኽናና። ስራስሪ 
ስፍሪዳ አግስቴካማ ፒንትቕታና። ካዌንኩ ንሴስካስታ አኹዋኻዳ ዝኩንኩ አስካ 
ዙራሙሪስ ሊሊቴ ግዶ እይካ። ፓርክዴስ አግስታው ሚፂኪላ አብትዌናስ ቺትጝጝፂ 
ያኻ። (8ንቲ ቤን አውጚው ሜፃፍዴስ ኬሽጛማ ካፅስትኹ) 

6.3.3 ዙሚጝ፣ ሳዋሳው

ዙሚጝ

“ቴፌትሩውሳ አብቶ ማንዲጝ” ናው ፅፌትዴስ ቺሚቲኑሳ አሳቦ ኬችስ ኩስጝቱኒዴስ 

ፋሌንጋ ቤንኩ አፄብካስ ዙሚስ ጌሌፃን። 

ሳዋሳው

ማዜዝቱ ዲብቴርት

ታክስፂ፦

ማዜዝቱ ዲብቴርት እምፕል ፄው ፌፄምስታታ ያኹኪ ፌፄምስታቲታ እይስታው 

ትዛዜኽ። አዜዛንቲ አዜዙስክላ ማዜዝቱ ዲብቴርታኻዳ ጚዋና ያኻው ላጛንቲ 

ሜዴቡ ስም ያኹ ስምባና ያኹስ ቼፍክላ ኒፂሊ(እንት) ያኹ ሜንች(እንቶጂ) 

አኽጝስ ካሌ። ያኼስጉ እን ስም ያኹ ስምባና ሜንቾ ጊዞ ኬሴትስታውላ ማዜዝቱ 

ግስስ ይኾቺስ ትዛዝ እይስቴ። 
1. አኾ ኻታው! ( እንት አኾ ኻታው። )

2. ፊሊፅ! (እንት ፊሊፅ። )

3. ዳዶ አቢሊሼኪ! (እንት አቢሊሼኪ። )

4. እንጅኩዋን! (እንቶጂ እንጅኩዋን። )

5.. አሬ ኪታን! (እንቶጂ አሬ ኪታን። )

ታክስፂው ስሬትስ ኒፂሊስስታ ሜንችቼፉ ጜዋናስ ጛራጛራ ሴዛ ሴዛ ማዜዝትኩሳ 

ዲብቴርትካዋ ሲራን። 

ፋንቲቲ 7 ስራስሪው ግርብ ዊዳ

7.1	ስራስሪው ግርብ ዊዳሱ እንዳርት

 7.1.1 አንቤብጝ

 ቤዴራንባብ

እንቶጂሱሳ ቢዲሬ አቕቶ ቲኪምስቲካማ ሲፋንኩሳ ካስካዋ ካልስ ዙርፃን። 

1. ስራስሪው ግርብ ዊዳ ንጝ ዳራ ንጚይ?

2. ስራስሪው ግርብ ዊዳሳ ካንታውስ እንዴስፍና እንኩዋኽትካ ታቑናማ?ጌሌፃን?

ቴቤቤርጙንኩ ምንግስትካው አስሜምጚ ስሬታስ 18ቲ አሜታዴስ ኩክራ ያኹንኩ 
አቕ ስራስሪ እስታና። ይቶፒያው ጝናቑ እግክላ እንሳ ድሚውሳ ድንጋጌ ቻቤላማ 
ፄዴክፃ። ስራስሪው ግርብ ዊዳ ንጝ አጌራ ፂዲክፂኹ ዚሪቕቲኒ ድሚው ጌዴብዴስ 
ኩክራ ያኹንኩ ስራስሪ እንፃኽስታንታ ፄውጝያኽ። 

ቹዋታብል ስራስሪው ልግስስ ኬፍንኹ አላፍት ዝኩኬኽ። ስራስሬ ጉድ ምግባርስ 
ሌጌፃማ ዎግ ማሬግስ ታምፅጝ ስራስሬኪ ያኻ ቹዋ ታብሎ ቴኬሜ። ስራስሪው 
እንፅኺ ቲንዌና ያኻማ አኮሜችስትጝስ ካላውሳ አኺኔ ፌቴርጝ ጝናቕዴስ 
ማንዲስቴ። ስራስሪ ጛው አካሉ ልግስታስታ አይምሩው አድርትታ ጝንዳኪ ያኻ 
እንፅኺ ብታዳ ሳሴርካ እንፅኽካዋ እንፃኽስታንታ ፄውጝ ፋይፄ። ሊሊትጙንኩ ድሚኩ 
አችካኻዳ ዝኩንኩ ስራስሪ ሌጌሳኒስ ጝናቕኩሳ ቺፅጝፅካ ቴግባርካዋ ጛጂሱ ድሚ 
ታንቡስ እንፃኽስታንኩ አኽጝስ፣ ሊሊትጙንኩሳ ሞይካዋ እንፃኺታስ አድርፃንታ 
ፄውጝ ኩስጝስቴ። ስራስሪ ጝናቖ አጌዛኑ ጊዛይ እንፃኽስታንኩ እንፅኽካ ኩፂ ሳሴርካ 
ያኻንታ ማንዲስቴ። እንፅኽካዋ ዴስጝጝፅጙ ካስት ስራስሪውሳ ክንቴ፣ ቲኖስታ ልግሶ 
ጉዳቲው አኽⶓ ቤዴራማ ፌቴሽጝ ቹዋታብልዴስ ማንዲስቴ። እንታኮው አኺኒስ 

7
ፋንቲቲ

ስራስሪው ግርብ ዊዳ

ፋንቲቲ 7 ስራስሪው ግርብ ዊዳ

ሞዮ ዴስጝፅጝ ይንታው ጊዝዳ ማቢሪውሳ ይዎቶ ኬሽጝፄካማ፣ እንፅኼ እንካናንትካ 
ያኼካማ ሌጌሳንታ ኬፍንኹሳ ታምቦ ፄዌ። እንታኮውሳ እንፅኼ እንፃኽፅናው ጊዛይ፣ 
እንፅኺው ቴግባር ክንቲዴስ ይጉፃቲው ያኽⶓ ቼሜትጝፅጝ ግዴኽ። ስራስሪውሳ 
ዋሺኔኪ ልግሶ አዌካንኩሳ እንፅኽካዋ እይጝ ኩፂ ቾታብልዴስ ኮቴ ማንዲስታላኪ። 
ዋሼንካኪ ስራስሪ ቾታብሉሳ አንኬባኬብጜ ፋያንኩ አኽⶓ ማላማ ስራስሬ አንኬባኬብጝ 
ፋይፄ። 

ስራስሪው ግርብ ዊዳ ስራስሪው እንፅኺዴስ ሊሊቴኽ። ስራስሪው ግርብ ዊዳ ስራስሬ 
ጉዳውሳ እንፅኼ እንፃኽፅጝ፣ ክንቲዴስ ይጉፅጝስታ ቲንስ፣ አካልስ፣ አይምሩስ፣ 
ሜንፌስስ፣ ሞራልስስታ ማቢሪው ልግስስ ፅንጋኻ ያኻንኩሳ እንፅኽካዋ እንፃኽፅጜኽ። 
እንዴስ ድምክናክላ ስራስሪው ድሚ እንፅኺስ ታምባውላ፣ ግርብ ይሳውላ፣ አይኪ 
ርዳታውላስታ ስልታኒ እይስታውላ ግድስ አኮሜቻኑ ቴግባርያኽ። እንፅኽካ ይዝኩካ 
አኽጝዴስ ድምክና ሜንቾ ሳቶ ፉራ ጋቲታ እንፃኽፅጝስታ እንፃኽስቱኑ እንፅኺስ 
ክቻ ያኹኽ ግርቡ ዋይሚ ኬይስታውላ ይጉጜኽ (አመለወርቅ አጎናፍር፣ ኢፌዲሪ 
ቴክሌላንታ አካቢ እግ፤ 2008)። 

 አንቤባማ ርዳትስትጝ

በ. ፅፌቱ ስሬትስ በ“ው” ዛንጌርዳ ዲጉንኩ አሳብካስ አስሜምጛንኩሳ “ከው” ዛንጌርዴስ 
ጎሌልትካማ ድንግርሳን። 

በ ከ

1. አንኬባኬብጜ ፋያና በ. ጝን አቕዴስ ማዲስታላኪ

2. ኬፍቲኒ አላፍት ዝኩኬኽ ከ. ግርብ ዊዳ 

3. ይዝኩካ እንፅኽካዋ እንፃኽፅጝ ኸ. ቹዋታብል

4 ማቢሪው ልግስስ ፅንጋኼኽ ቨ. ስራስሪ

ሰ. ኽሳንትካው ቴግባር

ከ. ሲፍካማ ዲጉንኩሳ ካስካዋ ቱዊው ስሬትስ ፁፍስ ዙርፃን። 

1.	ስራስሪ እንፃኽስታንኩሳ ውታኺኩሳስታ ጝንኩሳ እንፅኽካዋ ጌሌፃን። 

2.	ስራስሪው ግርብ ዊዳሳ ምሳሊስ ጊዲፍፂካማ ርዳትፃን። 

3.	ስራስሪው ግርብ ዊዳስታ ስራስሪው እንፅኺ ክቻዳ ዝክኹሳ ሊሊቶ ርዳትፃን። 

4.	እንቶጂ እንፃኽስቴንኩ እንፅኽካውሳ ይዝኩቶስታ ሳሴርቶ ርዳትፃን፡

 ኬሌቴፍጝፃማ አንቤብጝ

ሲፋማ ዲግኹሳ ፅፌቶ ፅምዳ ፅምዳ ታኼካማ ድምፆ ኬፍፂካማ ባኔ ባንቶ አንቤፓን። 
እንቶጂሱሳ ንባቦክላ እንቱስ እንቶ ጋማጋምጛን። 

ብርችቑውስታ ቴርሙስ ቻቻቲ፣ ትሩንባው ቱ...ቱ...ቲ፣ ዝቡ ጋጋቲስታ፣ ሺንኪትጚ፣ 
ዝቒው ኽሪሊስታ ጉንኪኔ ፄጌራው ሲጃራው ትሺሊ አሌቔትጛማ ገነት ዎቴሉሳ 

አዳራሼ ብቲውሳ ሲዎሎ ፄጌርፅካ። ኹኑ ጉትቺ፣ አብል፣ ሴንድኩስታ እንኮኺኩ 

ችርስፅካ፣ ምሽታርኩ ሼሚዝካዳ ዝኩንኩ ኩልፍካ፣ ሻምካውሳ ብራኖ ካፅካማ 

ዙርፅካማ ዋውራና። ውላጊ ፊኹዋኑ አዳራሻኻዳ ጋቺትጛውሳ እንኩዊኔ አይሮኽ። 
እንኩዊንትኪ ያኻ ኹኑ ሽቱስታ ጝርጃው ስስቒስ ሜሬዝስትኹ እንኩዊኒ አይር ሌጉ 

ዋላፌንታ እቺስ አቒውሳ ፍኖ ጌሬፌ። ዋላፌን እንኮኽስታው ስካውካ ይንቱንኩስጉ 

እጂንኩስ እንዳራውላ ጌፄራላኪ (ከአድማስ ባሻገር፣ 1962፣ 32)። 

7.1.2 ካልካ፣ ፃፊጝ

 ካልካ

በ. “በ”ው ዛንጌርዳ አግስታንኩ ካልካስስታ ካልኩኘካስ ፊሪስፂ ኽያሳ “ከ”ው ዛንጌርዳ 

ዝኩንኩዴስ ጎሌልትካማ ድንግርሳን። 

በ ከ

1. ማንዲስትጝ በ. ኬሽኹ

2. ባስኹ ከ. ኬፄልፅጝ

3. ፂኪስታው ኸ. ኪፊስቱኻ

4. እጐ ፍሻ ቨ. ጉዲስታቲው

5. ኬውጝፅጝ ሰ. እጐ ሻራ

6. እጋፌይ ሸ. ባይስትጝ

7. ፒንትቕቱኻ ለ. እጐ ኬቤርፃው

ከ. ሲፋንኩ ቢጋርኩሳ ቲራግድምካዋ እይስቱንኩ ምሳልካው ስሬትስ ክችክችካ 
ፌሬስፅካ ካልካስ ዋኽትጝፂካማ ፃፋን። 



106 107አውጚ ኮንኪ    8ንቲ ቤን አውጚ ኮንኪ    8ንቲ ቤን

ፋንቲቲ 7 ስራስሪው ግርብ ዊዳ

ካል  ፊሪስፂ ኽይ

ሌጌፃማ ዴዴጝሳማ

ቴኬሜ

ቲንዌና

ሳሴርካ

ጉዳቲው

ቤዴራማ

ድክት

ድምክኒ

 ፃፊጝ

ስራስሪኩሳ ሜብትካዋ ዛራዛርቱኒዴስ ፋሌንጋ አሳብካዋ አችትጝፂካማ ጌሌፃንቴ 

ድርሴቶ ፃፋን። 

7.1.3 ቹኒትጝ፣ ሳዋሳው

ስራስሪኩ ግርባ ዊድፅካ እንፅኽካ

ቤዴራቹኒትጝ

ሲፍካማ ዲጉንኩሳ ካስካዋ ካልስ ዙርፃን። 

1.	ስራስሪኩሳ ግርብካዋ ዊዳንኩ እንፅኺኩ አይኔትካ ዳርካ ዳርካይ ኒካማ 
አሴብታን?

2.	ግርባ ዊድካ እንፅኽካ ክቻዴስ ስራስሬ አይልስ ጉዳው ዋሺኒይ?

ቹኒታማ ርዳትስትጝ

ቹኒቲኑ ፅፌቱ ስሬትስ ሲፍካማ ዲጉንኩሳ ካስካዋ ፁፍስ ዙርፃን። 

1.	ጌፄርዳስታ ኬቴምዳ ስራስሪ እንፃኽስታንኩሳ እንፅኺኩሳ አይኔትካዋ 
ካንትጝጝፃን። 

2.	ትብኾዳስታ ጛኾዳ እንፃኽስታኩ ስራስሪኩ እንፅኽካ ክቻዳ ዝክኹሳ ሊሊትቶ 
ርዳትፃን። 

3.	ትብኾዳ ኬፄርስቱንኩ ስራስሪዳ ካፅስታንኩሳ ክፃትካዋ ጌሌፃን። 

4.	ስራስሪው ግርቡሳ ዊዴ ይጉፅጝስ ካፅስትጝ ዝኩክሳ ሜፍትካዋ ርዳትፃን። 

ሳዋሳው

በ. ሲፍካማ ዲጉንሳ ዲብቴርትካዋ አታቲው፣ ማዜዝቱስታ ካሲው ኒካማ ሜዴፓን። 

1.	እንት ካኔ ፊሊፅ!

2.	ውኻ ታይካዋይ ጄውቱን?

3.	አላሚቱ ስልኼ ዚኪቲኾ። 

4.	ክምካዋ ማንቲ! 

5.	አልማዝ ዋኒ ቲንቱኽ?

ከ. ሲፋንኩሳ ይጋንትካ ዲብቴርትካዋ ጋቲውቲ ዲብቴርትሾ ኪስትካማ ፃፋን። 

ምሳሊ፦

ይጋንቲ ዲብቴርት				   ጋቲውቲ ዲብቴርትሾ ኪስስቱስ

አልማዝ ዴብዳቤ ፃፌ። 			   አልማዝ ዴብዳቤ ፃፊያኪ። 

አስራት ካኔ ጄውኾ። 			   አስራት ካኔ ጄዋያኪ። 

1.	አቤባ እርባቶ ኹያ። 

2.	አስማር ናካ ይንቴ። 

3.	ምንትዋብ ዴብዳቤ ፃፌታጌኽ። 

ኸ. ሲፋንኩ ጋቲውትካ ዲብቴርትካዋ ይጋንትካ ዲብቴርትካሾ ኪስትካማ ፃፋን። 

1.	ቼኮል ፍታኔ ፌያያኪ። 

2.	ታጄ ቡኖ ጊፊርፂያኪ። 

3.	ባላይኔሽ ክንቴ ክንቲያኪ። 

4.	ቤላይ አሬ ፍችፃያኪ። 

7.2	ስራስሪኩ ግርብ ዊዳስኩ ምክንያትካ

 7.2.1 አንቤብጝ

 ቤዴራንባብ

ሲፍካማ ዲጉንኩሳ ካስካዋ እንቶጂሱሳ ቤዴራአቕቶ ቲኪምስቲካማ ካልስ ዙርፃን። 

1.	 “ስራስሪኩ ግርብ ዊዳስኩ ምክንያትካ” ናው ጛሪ ዳራ ጌሌፃው አኽⶓ ጋማን። 

2.	ስራስሪው ግርብ ዊድስታታ ፄዋንኩሳ ምክንያትካዋ ርዳትፃን። 

3.	ስራስሪው ግርብ ዊዳ ስራስሪዳ ታምፃኩሳ ችግርካዋ ጌሌፃን። 
ስራስሪው ግርብ ዊዳ ሜንችካ ሌጌሴካያስኩ አጌርካው ችግሬኽ። ሳኻራዴስ ኩክራ 
ዝኩንኩ አፍሪካኩ አጌርካዳ ኩፂ አይሎ ባስኹ ችግር ያኻማ ካንትስታዌኽ። 
ይቶፒያኪላ ናኪኒ ጊዝዳ እንታኮው ችግርስ ፂኪስቴታጊ አግስቲ። ስራስሬ ግርብ 
ዊዳስ ታምፃንኩ ሜንችካ ምንያትካ ክቻዴስ እምፕል ድኽቴኽ። ሌጌስጝዳ ዝኩንኩ 
እምፕልታቕ ዝኩዊኔ ድኽትስ ሺንካንኩ አኽጝስ ኑሮ ኬሽጝፅጝስ ናኒስ ስራስሬ 
ድማ ጋቲታ እንፅኺዳ ሚፃኒስ ካንትስቴ። ድኽት ዝክኹ ጝናቕዳ ቹዋታብል ምግቦ፣ 
ስዮስታ ሊሊትጛንኩሳ ፋይካዎ ዎኽትጝፄካማ ጄርካዋ ሌጌፅጝስ ቼጌርስታና። እንዴስ 
ጁኽስ ጄርካስ ኬሽኹሳ ይዎቶ ቴሜንካማ ”ይራሳ /ይጃሳ ክንትፅካያና፣ እንፅኼ 
ዴስጝጝፅካያና” ንካማ ጄርካዋ ዛኽስኪ ያኻ አዲጊስ ፌይፅካማ እያና። ያኼስጉ ስራስሪ 
አሴብስትኹሳ ክንቴስታ ስልታኒውሳ ድሎ አግፅጝዴስ ኪቻ ኬፍንኹ እንፅኺው 
ቻኒስትስስታ ግርቡ ዊዲስ ዳሬግስታና። 

***ስራስሪዋ ግርብ ዊዳስ ዳሬጋንኩ ምክንያትካ ዳርካ ዳርካይ?***

ስራስሪክላ ጛው ፋይስ ጛጛርትጛስ ኬሽኹሳ ዝኩዊኔ ፋይጛ ዙራሙሬ ባይካማ 
እንፅኺ ፋያ ካሳና። ካሱኑ ዙራሙሪዳኪ ይዎቶ እጂፅጝስ ናኒስ አክምዴስ ጃላ ያኹኽ 
እንፅኺዳ ቱጝስ ጌዴድስታና። እን አጌራዳ ሜንችካ ስራስሪ ጝናኻዳ ታምባንኩ 
ቻኒስትካስ ሺንኪስትካማ ጝናቑሳ ዝኩዊኔ ኬሽጝፅጝስ እንፃኽስታንኩ እንፅኽካዳ 
አሴሜርጜካማ ግርብ ዊዳስ ዳሬግስታና። ቹዋታብል እጋፌይ ዳድስ ስራስሬ እሊው 
ስፍሪሾ ካፃንኩ አካልካስስታ ጛርታቕ ምክንያትስ ስራስሪ ባስኹ ግርብ ዊዳስ 
ታምባንታ ዳሬጋንኩ አኼንካ ሜንችካኽ። 

እሊኩ ስራስሬ ግርብ ዊዳስ ዳሬጋንኩ ምክንያትካ ባይልሊስታ ዴስሊ እምትጙንኩ 
ዲብካኽ። ምሳሊስ አዴልጝስታ ፆቲው ሊሊት ስራስሪው ግርብ ዊዳ ኬሴትስታታ 
ጛው ታምብ ዝኩኬኽ። ዛቢትጙኽ ቹዋታብሉ አሲብጚክላ ስራስሪዋ ግርቡ ዊዳስ 
ታምፃው ጉዳይያኽ። 

ስራስሪ ቹዋታብሉ ሺንኪትስስታ ቻኒስትስ ፋያቲኑሳ ስፍሬ ካሳና። ካላቲኑሳ እንፅኼ 
እንፃኽስታና፤ ይቢችትስክላ ዳሬግስታና። እንዴስ ጁኽስ ጛጛርትጛሱሳ ዝኩዊኔ 
ጉስጝስ ቼጌርስታና። ጊዝቺፋ ታምባንኩ ቤዴልካስስታ እንፅኺው ቻኒስቱ ምክንያትስ 
አካልስታ አይምሩ ጉዲስቴ። ዊድዊዲዳኪ ጝናቕዳኪ ያኻ አጌራዳ ናቔንትካ ያኻና። 

እጋፌይ ዳድስ አቖ ካይጝፃንኩኪላ ስራስሪው ግርብ ዊዳስ ቹዋ ምክንያትካኽ። 
ስራስሪዋ አትሌልስካማ አኹኪ ዳዴኼካማ እሊው ስፍሪሾ ካፅጝስ ጛጂሱሳ ፋዮ 
ዋኽትጝፅጝስ ቴኬምስታና። እሊኩ አቕኾዳክላ ኬፄርፅካማ ዳሞዜ ቻቤልካማ ጛጂሱሳ 
ዝኩዊኔ ጉሳና። እሊኩ ዴሜካ ጛኾዳ አቒ ካንታቲታ ፂጋሬ ልምካማ ሜንች 
ሳትስ ሊሊትጙንኩሳ እንፅኽካዋ እንፃኽፃና። እሊኩ እምፕልታቕ እንጚታ ስራስሬ 
አኾ ቡፅካማጊ ኽሳንትካሊ ችቔ ሉሳንታስታ ቡዋንታ ፄዋና። ሻሙንቱሳ እንፅኼ 
እንፃኽስታንኩ ስራስሪክላ እንጚታ ሚንች ሳቶ ፅባብ ጝናኻዳ ትቤብካ ስይካዋ 
ግቢታና። እንፅኺ ትኩቶ ፋያው አኽጝስ አዋውሳ ብራኖ አግፃቲኑ አኺኒ ፌቴርስቴ። 
ዝኬካማ እሼንኩ አኽጝስ ጛፅ ጉዲስቴ፣ እል ዳጋዳጌ፣ እኒስታ እሊኩ ዴሬሬብጙንኩ 
ችግርካ ስራስሪው ቲንዳስታ አካልዳ ኬፍንኹሳ ቻኒስቶ ቺፃና። እንፃኽፃንትካው 
እሊው ችግርክላ ሳቶ ማንዴካማ ስራስሪስ ምግቦ ዲግስካያላ። ዲግስካያኑ አራኾውላ 
ስራስሪውሳ ድርትኔ ቲካው ያኻማ አግስታላኪ። 

ትክላሊስ ስራስሪ አጌራዋ አሬኬብስታንኩ አኽጝስ ታምባንኩ ግርብ ዊድካዴስ ኔፃ 
ፄውጝ ፋይፄ። እን አኽጝስ ግርብ ዊዳስ ጁፃ ያኹኽሳ ድኽቶ ድፅጝስ ቹዋታብሉሳስታ 
ማቤራቑሳ ካንቴ ኪስጝ ፋይፄ። ኪሲ ይንቱኒዴስ ስራስሪ ቹዋታብሉ አንኬባኬብጚ 
ያኽስታያማ፣ ክንቲውሳ ድሎ አግፄካማ ሌጌሳና። ዴስቲስ፣ እንካንስስታ ቱትጝጚስ 
ሌጌሱንኩ ስራስሪ አሴሜርጙኑ ዜርፍስ ውቴትዌንካ ያኼካማ ጛጛራስ፣ ጝናቕስስታ 
አጌራው ልግስስ ጛውሳ ታምቦ ፄዋና። 

(አመለወርቅ አጎናፍር፣ ኢፌዲሪ ቴክሌላንታ አካቢ እጋ፤ 2008። 

 አንቤባማ ርዳትስትጝ

ሲፋንኩሳ ካስካዋ ፅፌት ስሬታስ ፁፍስ ዙርፃን። 

1.	ጝናቑ ድኽት ስራስሪው ግርብ ዊዳስ ጁፃ ያኻውሳ አኺኔ ርዳትፃን። 

2.	ስራስሪ ጛታፋስ ቹዋ ታብሎ ባይካማ ካሳኑሳ አኺኔ ጌሌፃን። 

3.	ባይልስታ ዴስ ስራስሪው ግርብ ዊዳስ ምክንያታ ያኻውሳ ኬሴቶ ኽይትጝፃን። 

4.	ስራስሪ ዙራሙሬ ባይፅካማ ካሳኑሳ አኺኔ አላሚው ሳኪትጚሊ ታምትጝፂካማ 
ጌሌፃን። 

5.	እጋፊካ ዴላልካ ስራስሪዋ አትሌልስካማ ግርብ ዊዳሱ ቴግባርሾ ሚፃኑሳ 
አኺኔ ጌሌፃን። 

7.2.2 ካልካ፣ ፃፊጝ

 ካልካ

በ. ሲፍካማ ዲጉንኩ ካልካስ ፌሬስፅካ ያኹንኩሳ ጎሌልትካማ ዙርፃን። 

1. ቓቒፂ

 በ . እንኩዊኒ 			   ኸ. ትርቕሺ

 ከ. እኹምፃንቲ 			   ቨ. ቕፓንቲ

2. አሬኽጝ

 በ. ጊጝጝ				    ኸ. ፃዴፍጝ 

 ከ. ጎሜጅጝ 				   ቨ. ስኽጝ

3. ታክስትኾ

 በ. ማሊኾ 				    ኸ. ቼሚቲኾ

 ከ. ዜኔግትኾ 			   ቨ. አስቴዌልትኾ 

4. ፌትኾ

 በ. ቲጉኻ 				    ኸ. ካትኾ

 ከ. ካይጝቱኻ 			   ቨ. ክትኾ

5. ኪማንቲ

 በ. ኬንቱ 			   ኸ. አትሌልሳንቲ 

 ከ. ዳዲኺ 			   ቨ. ቻዊ

6. ፄዌንታቲው

በ. ልኼት ዌና 		  ኸ. ታምታቲው 

ከ. ልንጎጋው 			  ቨ. ሌዛጋው

7. ማሬግ

በ. ስልታን 			   ኸ. ውርዴት 

ከ. ሹሜት 			   ቨ. ክብር

8. ስሌት

በ. አፉዊ 		   ኸ. ዛኽስትኹ 

ከ. ጉድም  ቨ. ኬዋሊ

9. ግልፅ

በ. ውትኽትኺ 	  ኸ. ፍትኺ

 ከ. ካንትስታንቲ 	  ቨ. ቤፍታያሱ

 ፃፊጝ

እንቶጂ ዝኬኑ ዙራሙሪዳ ስራስሪው ግርብ ዊዳስ ምክንያትካ ያኻንኩሳ አኼንካዋ 

አቺትጝፂካማ ሹኻ ቱንዚዌና ድርሴቶ ፃፋን። 

7.2.3 ዙሚጝ፣ ሳዋሳው 

ዙሚጝ

እምፕልካ “ስራስሪው ግርብ ዊዳሳ ቲሪፅጝስ ካሊስቴ” ናውሳ አሳቦ እሊኩ ዴሜካ 

“ስራስሪው ግርብ ዊዳሳ ቲሪፅጝ ካሊስታላ” ናውሳ አሳቦ ዴጌፍትካማ ካራካርጝጜ 

ኬችስ ካስጝጝፃን። 

ሳዋሳው

ሹኻ ሹኻ አታቲኩሳ፣ ማዜዝትኩሳስታ ካሲኩሳ ዲብቴርትካዋ ሲራን። 

1. አታቲው ዲብቴርት 	 ------------------------------------------------------------- 	
--------------------------------------------------------------------------------------------
---------------------------------------------------------

2. ማዜዝቱ ዲብቴርት --------------------------------------------------------------------
--------------------------------------------------------------------------------------------
------------------------------------------------------

3. ካሲው ዲብቴርት -----------------------------------------------------------------------
--------------------------------------------------------------------------------------------
---------------------------------------------------------

7.3	ስራስሪው ግርብ ዊዳ ታምፃኩ ችግርካ
 7.3.1 አንቤብጝ

 ቤዴራንባብ

ሲፍካማ ዲጉንኩሳ ካስካዋ ካልስ ዙርፃን። 

1.	ስራስሪው ግርብ ዊዳ ታምፃው ችግር ዝኩዌ ኒካማ አሴብታናማ? ዋትጛ

2.	ስራስሪው ግርብ ዊዳስ ፂኪስቱንኩሳ ስራስሬ ካንቲካ ታቑናማ?

ስራስሪው ግርብ ዊዳ ሌጌሳ ታምብካዳ አካሉሳ፣ አይምሩውሳስታ ማቢሪውሳ ቻኒስቶ 
ታምፄ። እንታኮው እንፅኺ ጂሚሪዳ ፂካው ስራስሬኽ። ጛጂዳ ታምባንኩ ችግርካ 
ክቻዴስ ቹዋ ኩፂ ቲኑ ጉዳቴኽ። ይዝኩካዋስታ ቼጌርፅካ እንፅኽካዋ እንፃኽስታኑ 
ካስትዳ ቲኑ እክል ታምቤ። እን ጊዛይ ጊዝስ ቲኑሳ አግልግሎቶ አግፃቲንኩ አኽጝስ 
ቲንዳ ቴንኮ ጉሴ። 

ስራስሪው ግርብ ዊዳኻዳ አግስታንኩ ስራስሪ፣ ኬሽጝስ ካላቲኑ አይምሩውስታ አካሉ 
ጉዳቴንካ አኽጝስ ካላና። ችግር ስሮ ኪፃማጊ ካሳኒ ክርጝስኪላ ታምባና። ስራስሪው 
ግርብ ዊዳ ሰራስሪ ክንትጙሳ፣ እንክርጙሳስታ አንኬባኬብጚውሳ ድሎጊ አግፃቲንታ 
ፄዌ። እን አኽጝስ ስራስሪ ስርቱሳ ዝቤኖ ቢካው አኺኒስ ካንታኑላስ ይጉዋና። ስራስሪ 
ሊጊሲሚ ጊዝስ ግርብ ዊዳኻዳ ዝኮንኩ ያኹኒጊ፣ ፍንኩሳ ቴኬማንትካ አኼንካዋ 

ካንትጙሳኪ ያኻ ሞኬርጙሳ እድሎ አግፃቲንኩ አኽጝስ ቲባኒው ዙሪዳ ቱዌካማ 
ይጎንታ ፄዌ። 

ስራስሪው ግርብ ዊዳ እምፕልታቕዳክላ ጉዳቶ ታምፄ። ውላዴስ ጃላ እጋፌይካ 
ስራስሬ ካይጝጝፃንትካው ሚንችጝ ላጛ ዳድካስ ችግርካዋ ፌቴሬ። እምፕልታቓኻዳ 
ስራስሬ ካይጝፃንትካው ሚንቺት ዝኩዋኒ፣ ላኹኪ ዙራሙሪዳ እጋፌይካ ዋንጄልካ 
ፌቴርስታንታ ፄዌ። እንታኮንኩ አቕ ድንቤሮ ካያንትካ አኽጝስ፣ አዴጌንካ ያኹንኩሳ 
ዎንጄልካዋ እሳንጝጝፃና። ስራስሪኪ አዴጌንካስታ ዎልፎ እምፃንኩሳ ዴንዜዝፃንትካ 
ዲብካዋ ቴኬምስትⶓ ጄሜራንኩ አኽጝስ ሊሊትጙንኩሳ ዎንጄልካዋ ፌፄማንታ 
ዳዶ ብሳና። ስራስሪ አግፃኑሳ ጌንዜቦክላ ዎልፋ እምፅካ ዲብካዋ ጄውጝስ እሽፃንታ 
ጌዴድስታና። 

እጋፌይካ ስራስሬ ካይጝጝፃንትካው ሚንችጝ ፌቴራው ችግርዴስ ላጛንቲኪ፣ 
አጌራው ይኮኖሚው ልግስዳ ጋቲውቲ ያኹኽሳ ቻኒስቶ ታምፅጜኽ። ሌጌሳ ታምብካ 
እጋፌይካ ዳድካስ ባርኾቼ ካሳንኩ ያኽጝስ፣ ፍንሾዳ አጌራዋ አሬክብስታንኩሳ 
አሜሬታንትካ እምፕልታቖ አግፅጝ ማልጛ ቼጌርፄ፤ ሊሊትጙንኩ ሜስሪ ጝናዳ 
እንፃኽስታንኩ ሞይቴንካ ዋኽትጜካማ አግስታቲኑ አኺኒ ፌቴርስትጝስ ካሌ፤ 
ፋብሪኪዳ እንፃኽስታንኩ ግርብ ዝኩክ ዋታትካ ድሳና። 

 ስራስሪው ግርብ ዊዳውሳ ችግሮ ቲሪፅጝስ ካሊፃንኩ አጌራኩስታ አሌማቡቕኩ እግኩ 
ድንጋግካ ዝኩና። ያኼስጉ፣ አጌራው እግዳ ፊፂምፂው ችግር ዝኩጝ ምክንያታስ፣ 
ችግሮ ስርዴስ ቲሪፅጝስ ካሊስታያኪ። እን አኽጝስ ችግር ሳሴርታውላ አኹኪ 
ቲሬውላስ ላንቡሳኺስታ ስሮ ኪፃማ አግስቴ። 

 (ፍትህ ሚንስቴሩ ሴኔድዴስ ክንትፅጝስ አስሜምጛታ ያኽስታማ ካፅስትኹ)

 አንቤባማ ርዳትስትጝ

ሲፋንኩሳ ካስካዋ ፅፌቱ ስሬትስ ፁፍስ ዙርፃን። 

1.	ስራስሪው ግርብ ዊዳ ሌጌሳ ታምብካዳ ታምፃውሳ ቻኒስቶ ምሳሊስ ጊዲፍፂካማ 
ጌሌፃን። 

2.	ስራስሪው ግርብ ዊዳ እምፕልታቕዳ ታምፃኩሳ ችግርካዋ ኽይትጝፃን። 

3.	ስራስሪው ግርብ ዊዳሳ ዎንጄሎ ሲሪጙ አኺኒሊ ታምትጝፂካማ ርዳትፃን። 

4.	ስራስሪው ግርብ ዊዳሱሳ እንፅኼ ቲሪፅጝስ አይ እንዳራ ፊትጝጛው አኽⶓ 
ርዳትፃን። 

5.	እንቶጂሱ ካንቲስ ስራስሪው ግርብ ዊዳሳ ዋትጛ ኽይጝስ ካሊስቴኔን? 
ኽይትጝፃን?

7.3.2	 ካልካ፣ ፃፊጝ

 ካልካ

ሲፍካማ ዲጉንኩ ካልካስስታ ካልኩፕካስ ፌሬስፅካ ያኹንኩሳ ጎሌልትካማ ዙርፃን። 

1. ትማሲ

 በ . ድካሚ 			   ኸ. ልንቑሽቑሺ

 ከ. ግርባጋው 		   ቨ. ይሴን

2. አኩሚቺኾ

በ. ዊዲኾ 			   ኸ. ባትኾ 

ከ. ቴርስትኾ 			  ቨ. ዳማዳምትኾ

3. ማቹኻ

በ. ብጉኻ 		   ኸ. ፉኻ 

ከ. ጌምኾ 		   ቨ. ሌጌሱኻ

4. ማሊጝ

 በ . ዜኔግጝ 		  ኸ. ሺሽጝ

 ከ. አቕጝ 		   ቨ. ቼሜትጝ

5. አፍሊኒ

በ . ዎሊጂ 		   ኸ. እንኩዊኒ 

ከ. ሌጌሳታንቢ 	  ቨ. ሊጊ

6. ድኺትጝ

በ. አቲጝ 		   ኸ. አግፅጝ

ከ. ቼጌርስትጝ 	  ቨ. ምርክትጝ

7. ታንኬንጝፅኾ

በ. ስንፅኾ 			   ኸ. እምትጝፅኾ 

 ከ. ብብርፅኾ 			  ቨ. ፃይጝፅኾ

8. ዲብስኾ

በ. ዙሙኻ 			   ኸ. ቕፑኻ 

ከ. ኬሌኹኻ 			  ቨ. ላፋላፍኾ

 ፃፊጝ

እንዴስ ኩክሪዳ ዲግኹሳ ጛርት ይዎት ታሪካሳ ጋማጋማን። አንዴስኪ ግምጋሚኩሳ 

አሳብካዋ አቺትጝፂካማ እሳንጝጝፅጙ አኹኪ ፄቤብፅጙ ሴልስ ድርሴቶ ፃፋን። 

አዲስ አለማየሁ ካሜንስቱኑ ጚቹሱ ዊ/ሩ ዴስታ አሌሙው ክምንት ስፍሪ ያኹኽዳ 
እንዶዳም ኪዳናምሬት እስትኹ ስፍሪዳኽ። ጛ ኪሳኪሱ ጝናቕ ያኹንኩ ላጛ ቹዋ 
ታብል ክቻዴስ ካሜንስቱንኩ አኽጝ ድኹስቴ። እንዶዳም አግስቴው ዴብራማርኮስዴስ 
እሽፅጚ ዳዳሳ ካፃው ጎዛምን ዎራዳዳኽ። ጛ ታብላ አለማየሁ ሰለሞን ዩፍታየ 
ንጉሴዋስታ መላኩ በጎሰዎ ፄጌራንኩ ቢርኩሳ አቖ አፌርቱት ዳብራ ኤሊያስኩ 
አቕ እሺና። 

አዲስ እን አጌራሱሳ ክንቴ ፆማ ድጉዋዋ ኺስታ «አባባ» ናንኩ ዜሚኩ ክንትፃንትካ 
ያኹንኩ ጛቹስ ታላዴስ ሚንቾ ጊዞኺስታ ክንቱና። እንጚ ጊዝዳ ዙራሙሪኩ 
አባላምካ እንክራንኩ ሊሊትጙንኩ እንክርካ ሜሌልፅካማጊ ሌጌሳታንቤ አዲሶ ክፃትስ 
ታምፃሺንታ ድኹስቴ። 

ዜሚው ክንቲዴስ ፋሌንጋ ጂሚሬኪ ዳብራ ኤሊያስዳ፣ ሲፍፃማኪ ዳብራዋርክዳ፣ 
ዊዲዳኪ ዲማ ጊዮርጊስዳ ክኔ ዴዴጝ ጊዝስ ፄክ ፅካማ ያቑና። ክኒውሳ ክንትፃንቴ 
ሲፍካማ ጛ አፄብካሊ አዲስ አባባሾ ሲፍካማ ካሳኒስ፣ ሰላሌ እስታው ስፍሪዳ ባይካማ 
ሹሜትስ ዳብራብራንሾ ካሱና። አዲስስታ እሊኩ አፄብካ ክንታንትካሊ እንዝጜ 
ጄሜርካማ አዲስ አባባዋ ታንቡና። ፉሪፂኪ ክድስት ማርያምቲ ዴጃሳላማ ታኹኻ። 

አዲስ አለማየሁ አዲስ አባባዳ ስኹኑ ላጜታ አሜታኻዳ ላጛዋኪ ስዊድኑ ሚሲዮንዳ 
ፌይፁና። እሊውሳ ጊዞ ኩፂ ተፈሪ መኮንን ክንቲ ጝናዳ እንግሊዝጚው ዜርፍስ 3ንቲ 
ዴስ 6ንቴ ቤኖ ኺስታ እይስታሺኹሳ ዝቤንጜ ክንቴ ዊድጝስ እሽፁና። አንዴስኪ 
ዴዴጝት ንኹሳ ክንትፅጙሳ ኮርሶ ሲፍጝጜካማ ልቓ ጊዞ ስዊድኑ ሚሲዮንዳ ክንትፁና። 

አዲስ አለማየሁ ክንታንቲ ያኹኑ ዝቤንዳ ጄሜርካማ ድራማኩሳስታ ሜዝሙርኩሳ 
ግትምካዋ ፃፋሺና። ሚንቾ ጊዞ ሴጝካማክላ ባርኾቼ ካሱና። 

ዳሩ ዎርፍዳ 1936 ም.አስ ባርኾቼዴስ ጛ አጌራሾ ዙርካማ ፅፌቱ ሚኒስቴር ስርዳ 
ጋዚቲው ቤን ስራዳ እንፃኽስቱኒዴስ ፋሌንጋ፣ ባርኾቼው ሚኒስቴርሾ ካይጙና። 
ጂሚሪ ባርኾቼሱ እንፅኺው ምድብ ኢያሩሳሌምዳ ይቶፒያው ኮንሲሊ ያኼካማ፣ 
ሜጋቢት 2ዐ ጌርክ 1937 ም.አዴስ ናሲ ዐ8 ጌርክ 1939 ም.አኺስታ ለንደንዳ 
ይቶፕያው አምባሳዳር ያኼካማ እንፃኽስቴካ። አጌራኻዳ ዴሜካ ሚኒስቴሩ ማሬግስ 
ቹዋ ዳይሬክቴራ አኽጝዴስ ክንቲው ሚኒስቴር ዴታዋኺስታ፣ ይካቲት ዐ2 ጌርክ 
1953ዴስ አምሊ 26 ጌርክ 1953 ኺስታ ፕላኑስታ ልማቱ ሚኒስቴር ያኼካማ፣ 
ዊዲዊዳኪ እጎ ዎሴንጙ ኩስጚ ጝናዳ አባላ አኽጝስ 1966 ም.አሜትዳ አቢዮት 
ፌኔዴምባኺስታ አጌሌጌልካ። 

7.3.3 ዙሚጝ፣ ሳዋሳው

ዙሚጝ

ስራስሪዳ ታምባንኩ ግርብ ዊዳስኩሳ አይኔትካዋ፣ ጁፅካ ዲብካዋ፣ ታምፃኑሳ ችግሮስታ 

ሜፍቲ አሳባሳ ካንትኹስ አሳብካዋ አቺትጝፂካማ ቤንኩ አፄብካስ ዙሜ ዲግሳን። 

ሳዋሳው

ይጋንቲስታ ጋቲውቲ ዲብቴርት

በ. ሲፍካማ ዲኩንኩሳ ይጋንትካ ዲብቴርትካዋ ጋቲውቲ ዲብቴርትሾ ኪስትካማ 

ፃፋን። 

1.	አሌሙ ምሳኾ ኹዋ። 

2.	  ማሚት ቻ ቲንቴ። 

3.	  አቤባ ሜፃፎ ፃፌታጌኽ። 

ከ. ሲፋንኩሳ ጋቲውትካ ዲብቴርትካዋ ይጋንትካ ዲብቴርትካሾ ኪስትካማ ፃፋን። 

1.	ካሳውን 10ንቲ ቤንሾ ፌያያ። 

2.	ይሻሙሽ ትልፎ ቴሌፋላ። 

3.	ዳውድ ኩርሶ ኹዋማጊ እሺያ። 

8.1	ሴላምኩ ስርትካ

 8.1.1 አንቤብጝ	

 ቤዴራንባብ

ሲፋንኩሳ ካስካዋ ዙርፃን። 

1.	ሴላም ንጝ ዳራ ንⶓይ ፄጌሬ?

2.	ሴላሞ አቲሳንኩ አኼንካ እንዳርካይ ኒካማ አሴብታን?

3.	ሴላም ዝኮውሌስ ይጉኒ ዳርማ ታምቤ ኒካማ ጊሚቴን?

4.	ሴላም እላ ያኹኒ ጝሺ እንቶጂኪ ያኻ እንቶጂስኩ ክንትፃንት እን ቤንዳ 
ያግስትጝስ ካሌናማ?

ሴላም እምፕልታቕስታ ጝናቕ እንካንጝጚስ፣ እምፕልትስ፣ አስሜምጝጚስታ 
ኬቤርጝጚስ፣ ዝኩጙ ውቴትያኽ። እን አኺኒ ጋቺትጚስታ ዎሬም እላቲው አኽⶓ፣ 
አቕ ክቻዳ ዲግጝጚስታ ቱትጝጚ ዝኩⶓ ምልኻቴ። እንዴስ ድምክና ሴላም ዎሬም 
እላቲው ዎርፍ አኹኪ አቕ አዌክስታኑላስ ይጉጙ ኔፃኔት ያኽስታማክላ ካፅስቴ። 
እርክ፣ ፄፅቲስታ ርጋቲ ናውሳ እሜክላ እሚጝስ ካሌ። 

እሊው አኺኒስ ሴላም ዋኽት፣ ሳኪትጚ፣ እምፕልት፣ ውላቱዊ ዴክት እስታንኩሳ 
አቕኩሳስታ ማቤራቑሳ ትክላሌ አኺኔ ካንታው እሚያኽ። እን አኽጝስ እምፕልታቕ 
ክቻዳ ጋቺትጝጚ ዝኮውላስ ይጉጝ ሴላሙ ምልኻት ያኹስ፤ ሴላም ጚጛራስ ኩፂ 
ዴስቲ ዝኩዌናሱ ስርት አኽጝስ ካላላ። 

8
ፋንቲቲ

ሴላም

 አቕ ትክፅካማ ሴላሞ ፋያና። እንዴስ ጁኽሳ ሴላሞ ካንትኹስ ሜንችካ ሜዝሙርካዋ 
ዜሜርካ፤ ባንኩ ዴሜካ ጅምካዋ ጅሜካ፤ እሊኩኪ እንጚሶ ሴቤክካ፤ ሴላምስ ናኒስክላ 
ይዎቶ ጌቤሬካ፤ ሴላሙሳ አይሮ አግፅጝስ ዙራሙሬ ባይፅካማ ሴዴድስትካ። 
አጌርዳ ሴላም ዝኩⶓ ካንትፃንኩ አኼንካዴስ እምፕል ድሚስ ሺንኩንኩ ሹማጌልካ 
አዳባባይዳ እንጅኩካማ ካንትስትካ ካሊጜኽ። ሴላም ቱትጝጚስ፣ እንክርጝጚስ፣ አሳቦ 
ይጋርታማ ዋኻ ፄውጝስ አውጋንካዋ ትክፃማ ፋዬ። ድሚዴስስታ ድርትኒዴስ 
ጁኽሳ እሊኩሱሳ ርዳቴ ፋይኒክላ፤ ሹማጌልካ አብጂሊዳ እንጅኩካማ ምንጊሱሳ 
ሴላሞስታ እርኮ ሴንሳና። ሴጝኹ ሴላሙሳ እሴቶ ጄርካስስታ ጄርጄራስ ክንትፃና። 
ሴንስስታ ታሪክስ አጌሩሳ ጌድሎ፣ እንካኖ ካንትፅካማጊ ሴንሳና፤ ታሪኮክላ እንኩራና። 

እን አኽጝስ ሊጊሲሚ ድሚስ ባሬክስትጝ አዴልስትጝ ሴላም ዝክኹ እምፕልታቑ 
ጊሊፅፂዴስ እምፕሌኽ። ሊጊሲሜ ድሜ ችሪሊ አዴልስትጝ ድባንዴስ አግፅናው 
ስቶቲ ይቢቺ ያኻውላስ፤ ጛሬ ካሉኽ አጌርስታ ምንግስት ዝቡሳ ዴክቶ ማንዲፃኒስታ 
ቢካውሳ ዝኩዊኔ አሜሜችጝፃኒ ይንታውያኽ። ሴላሞ አቲጝ ዝኩዋኒ አሜቻውላስ 
ይጉጝሊ እምፕልታማ፣ አቑ ይዎት ዴዴጝቴ። 

ውታኺዳ እንክራንኩ ስራስሪ አግስትጝ፣ ላጛንቲ ሴላም ዝኩዌናሱ ካንትፅፂያኽ። 
እንክሪ አቒ ይሪሱ ጋያኪ ስራስሪው ፍትሬቱ ቤሬኬትያኽ። ስራስሪ ፆቲው፣ 
አይማኖቱ፣ ኬሌሙ፣ ዜሩ፣ ይኮኖሚውስታ እ.እ.ኮው ሊሊት ዝኮውላ ኔፃኔትስ 
እንክራና። እንታኮው አፍሌንቱ እንክሪ ሴላሙ ቤሬኬትያኽ። 

 አንቤባማ ርዳትስትጝ 

በ. ሲፋንኩሳ ካስካዋ ፅፌቶ ስሬታ ፄውትካማ ፁፍስ ዙርፃን። 

1.	ሴላሙሳ እንዳርቶ ምሳሊስ ጊዲፍፂካማ ጌሌፃን። 

2.	ይዎቱ ታምብ ሴላም አኽⶓ ርዳትፃን። 

3.	ሴላምኩሳ ጌሌፅካዋ ኽይትጝጝፃን። 

4.	እንቶጂሱ ዙራሙሪዳ ዝክኹ ሴላሙሳ አኺኒ ጌሌፃን። 

5.	ሴላም ዝኮታ ኩው ታምብ ዳርማ አኽⶓ ርዳትፂ። 

ከ. ሲፋንኩ ካስካስ ክችክቼ ዙርፄ እሚኹሳ ጎሌልስታንቴ ጎሌላን። 

1.	ሴላም ዝኮታ ጛርት አቕዴስ ዳርማ ማንዲስቴ?

በ. እሊኩሱሳ ሜብቶ ኬቤርፅⶓ ባይጝ 

ከ. አቖ ባያማ ጌንዜቦ እንካንጝ

ኸ. ዙራሙሪዳ ሴላም ዝኮቲታ ፄውጝ 

ቨ. ዙራሙሬ አዌካንኩሳ ዲብክዋ ፄውጝዴስ ኮቴብስትጝ

2.	ሴላም ዝኮቲታ ፄዋው ሲፋንኩዴስ ዋሺኒይ?

በ. ባኩንት   ኸ. ሼውኬና ያኽጝ

ከ. ውኔቴንት ቨ. አምንስትጝ

ኸ. ጃላዳ አንቤብቱኑሳ ፁፎ ሹኻ ዲብቴርትካስ ቴክሌልጝፃን። 

8.1.2. ካልካ፣ ፃፊጝ

 ካልካ

በ. ሲፋንኩ ካልካስ ፅፌት ስሬታስ ቱዊ ኽያሳ እያን። 

1.	ሴላም				    4. ጋቺትጚ			   7. ሹማጌልካ

2.	እምፕልትስ			   5. ኔፃኔት			   8. ምንጊሱሳ

3.	ጌቤርካ				   6. ውላቱዊ 			   9. ችሪሊ

ከ. ሲፉንኩ ካልካስ ፅፌት ስሬትስ ዲብቴርቶ ሲራን። 

1.	ድርትኒ 

2.	  አውጋንካ 

3.	  ሴጝኹ 

4.	ዲግጝጚ 

5.	  አፍሌንት

6.	ዎሬም 

7.	ዴዴጝቴ

 ፃፊጝ

ቴርት ምልኻትካዋ ቴኬምስታማ ፃፊጝ

99 ኒፂሊ ባይ (፣ )፦ ዛራዛርስታንኩ ካልካውዳስታ ካልኩፓውዳ ክችዳ ቱዌ። 

99 ፃምሪ ባይ (፤ )፦ ጛሬ ካሉንኩ ላጛ ዲብቴርትካ እምፕሎ ዳሌ አሳቦ 
ጌሌፃኒስ ቴኬምስትናው ቴርት ምልኻቴኽ። 

99 ሴዛ ትኩሚ (። )፦ ጛሬ ካሉኽ ዲብቴርቱ አሊዲዳ ቱዌ። 

99 ካሲ ምልኻታ (?)፦ ካሲው ዲብቴርት ዊድዊዲዳ ይንቴ። 

99 ዲኒክፂ ምልኻት (!)፦ ኬፍ ንኹሳ እንኩዋኽስቶ ምሳሊስ ዴስቴ፣ ማቔቾስታ 
ዴኔክስትⶓ ካንትፃው ዲብቴርቱ አሊዲዳ ቱዌ። 

99 እስቲ ምልኻት (“ “)እሊው አቒ ዙሙኽሳ ያኹ ፃፉኽሳ ዝኩታ ካልስ ካሎ 
ካፅኑስ ትክምዳ እሺ። 

ሲፋንኩሳ ዲብቴርትካዋ አስሜምጛንኩ ቴርት ምልኻትካስ ዋኽትጝፂካማ ፃፋን። 

1.	ስራስሪ ዋሺኒዳኪ እንፅኺዳ ኬፄርስታቲንታ እግ ፌኬዳቲው ያኼስጉ 
አክምዴስጃላ ያኹንኩሳ እንፅኽካዋ እንፃኽስታኒስ ካንትስታና

2.	አቒ ዳባዳብስቱስ ዋዳ እሽቲኹዋይ

3.	ጄሩ ፅኹር ሌጌፃንቲታኽ ናና ዊዛሩ ውቢት

4.	ዎይንሸት አልማዝ ጅብሪል ቢያድግልጝስታ አስቴር ስራስሪውሳ ሜብቶ 
ካንታውስ ኩስጝጙና

5.	ስራስሪው ግርብ ዊዳ ይጉዌስ

6.	ሻሙንቱ እንፅኺ ቡጝ ታክሲው ርዳቲ አኽጝ ስራስሪው ግርብ ዊዳ ካስጝጛኩ 
እንፅኺኩ ዜርፍካኽ

8.1.3 ቹኒትጝ፣ ሳዋሳው

ቹኒትጝ

ብቕላስ ኮፄሬ

ቤዴራ ቹኒትጝ 

ሲፋንኩሳ ካስካዋ ካልስ ዙርፃን። 

1.	 “ብቕላስ ኮፄሬ” ናው ጛሪ ዳራ ጌሌፃውሳይ ፄጌሬ?

2.	አጌር አቕቱ ሽምግልኒ ዋትጛ ካስጝጛውሳይ ፄጌሬ?

 

ቹኒታማ ርዳትስትጝ

በ. ክችክቼ ዙርፄ እሚኹሳ ፊዴሎ ጎሌልትካማ ዙርፃን። 

1.	ኬሴሳንቲ “ኔጝጌርስ” ኑስ ዳራ ንጝስ ፋያማይ?

በ. ሹማጊሌ ፋቴስ		   ኸ. ሹማጊሊ ይንቴስ

ከ. ሜሴኬርፅስ			   ቨ. ውኖ ድቑዌስ

2.	ሹማጌል ቤዴላንቴ ሺሻኑ ዋትጛይ?

በ. ልቕልቕቲስ			   ኸ. ሴይትጝጚዴስ

ከ. ካሲው ዙርፂዴስ			   ቨ. እንጅኩፂዴስ

3.	እምፕል አቒ ቤዴልስታንቲ ያኻማ አግስቱኒ ሹማጌል ዳራይ ፄዋን?

 በ. ቤዴላንቲ ካሴ ካሳታ ፄዋና። 

 ከ. ቤዴላንቲ ካፅኹሳ ንብሬቶ ዙርፃታ ፄዋና። 

 ኸ. ቤዴላንቲ ካቦ ቤዴላቲታ ካሎ ሚፅፃና። 

 ቨ. ውላጊ ዙርፃካ ያኻና። 

4.	 “ብቲው ጉሪንቒ ዋዳይ” እስትኹ ምክንያት ዳርማይ?

 በ. ብቲውሳ ጉሪንቔ ካንትጝስ ፋያማ

 ከ. ብቲውሳ ጉሪንቔ ሹማጊሊስ ካንትፃኻ ናማ

 ኸ. አቒውሳ ዙርሜ ማሊጝስ ፋያማ

 ቨ. ብቲውሳስታ አቒውሳ ጉሪንቔ ካንትጝጝፃኻ ናማ 

5.	ቹኒቲኑ ፅፌቱ ስሬትስ ኬሴስስታንቲ ዳዲኺ ጋቲው አኽⶓ ርዳትስቴኑ 
ዳርማሲይ?

በ. ብቲውሳ ጉሪንቔ ካንትፅኹ አኽጝስ

ከ. ቤዋውሳ ቼፎ ማሉኽ አኽጝስ

ኸ. አሊዲዳ ዙርፅኹ ዙርፂ ክችክቺ ያኽጝስ

 ቨ. ኬሴሳንቲ ማሩኽ አኽጝስ 

ከ. ሲፋንኩሳ ካስካዋ ፅፌቱ ስሬትስ ዙርፃን። 

1.	እምፕልታቕ ዳኚስታንኩ ባይልኩሳ ቺፅጝፅካዋ ዛራዛራን። 

2.	ባይልኩ ቺፅጝፅካውሳ ቴግባሮስታ አላፍቶ ጌሌፃን። 

3.	ሹማጌልካ እምፕልታቑሳ ፍቶ አሬጌጌትጝፃኑሳ አኺኔ ርዳትፃን። 

4.	ሹማጌልቱዳስታ ዝቤኑ ፍርዱ እንፅኽካ ክቻዳ ዝክኹሳ ታምትጝጜ ጌሌፃን። 

5.	ኬሴሳንቲኪ ያኻ ኬሴስስታንትካ ሹማጌልካው ፍንዳ ቲሬኒስኪ ያኻ 
ካራካርጛኒስ ፄዋንኩሳ ኩምችንካዋ ርዳትፃን። 

ሳዋሳው

ፃምሪ ዲብቴርት

ታክስፂ፦

ፃምሪ ዲብቴርት ንጝ ላጛ ያኹ ላጛዴስ ጃላ ያኹንኩ ኔፄልካ ዲብቴርትካ (ኔፃ 

አኼርካ) ፃምሪ ባይስስታ ፃምርሳንት ካልካስ እምትጝጙኑ ዲብቴርት ንጜኽ። 

ምሳሊ፦

1. ታዴል ጌቤላ ካስኾ፤ ጚቹ ኩፂ ጝንዳ ቲጉኻ። 

ታዴል ጌቤላ ካስኾ። (ኒፂሊ ዲብቴርት/ኔፃ ካልኩፓ)

ታዴልቹ ጝንዳ ቲጉኻ። (ኒፂሊ ዲብቴርት/ኔፃ ካልኩፓ)

አጉዊኒ ምሳሊው ስሬትስ ሶኼታ ፃምርካ ዲብቴርትካዋ ጛራጛራ ሲራን። 
ሲፍፂካማኪ ሲሪንኩ ዲብቴርትካዳ ኬችስ ኩስጝጛን። 

8.2	ሴላምኩ አይኔትካ

 8.2.1 አንቤብጝ

 ቤዴራንባብ

ሲፋንኩሳ ካስካዋ ካልስ ዙርፃን። 

1.	ሴላምኩ አይኔትካ ውኻ ኒካማ ጊሚቴን?

2.	ሴላም ዋትጛ አንትጝስ ካሌ ኒካማ አሴብታን?

አቕ ሴላምስ ኬፍ ንኹሳ ትኩቶ እይካማጊ አግስታና። እን ያኹኽ ምክንያትዴስ 
እምፕል አቒያሱ ኬፍኒቲ ፋይ ሴላም አኽጝሴኽ። እሊው አኺኒስ፣ አቒያ አሜሬታማ 
ኾው፣ ጊፅሳማ ፊቲሳው፣ ካሜናማ ሌጌፃው፣ ክንታማ ዳቔርስታው ሴላም ዝኮኔኽ። 
ሴላም ብቲዳኪ ያኻ ባርዳ ዝኩዋንኩ ፍትሬትካስጊ ፋይፄ። እን አኽጝስ አቒው ዜርጊ 
ሴላምስ ሊሊቴ ትኩቶ እዩስ ካንትስቴ። 

ሴላም አኽቲኒስታ ሴግቲኒ እስታማ ላጛስ ቤንስታማ ካንትስትጝስ ካሌ። አኽቲኒ 
ሴላም ሽብርዴስ፣ አጂዴስ፣ እንችቑዌንትዴስ፣ ዋፅዋፂጝዴስ፣ ሳሲትጝዴስስታ 

እሊኩሳ ፍቺጝዴስ ኔፃ ያኽጝዳ ትኩቴ። አኽቲኒ ሴላም አቑ ጉድ አሲብጝጜኽ። 
እንታኮው ሴላም ካሊትጝጚስ፣ ርዳትጝጚስ፣ ትቤብስስታ ፄጌርጛንኩስ አድርቴ። 
እምፕልታቑ አኽቲኒ አሴብጝጚ ሴላማ ያኻኒ፣ አጌርካ፣ እምፕልታቕ፣ ኬቤልካ፣ 
ዎረዳ፣ ጝናቕስታ እሊኩጊ ሴላማ ያኻና። ጝን ግቢትስቱስ ዊዳፊ ሙሲሲኒ 
ፋይፃውስታጊ፣ ክችጙኹሳ እምፕልታቖ ሜሴሬትጝስ እንጚታ ሴላም ቹዋ ስርት 
ያኻማ አግስቴ። 

አኽቲኒ ሴላም ክቺኹ ያኻኒ ሲግቲኒ ሴላም አሬጌጌትጛታ ምክንያታ ያኼ። ሲግቲኒ 
ሴላም እምፕልታቕሊ፣ አጌርሊስታ አሌምሊ እምትጙንኩ ዲብካዳ ትኩቴ። ሲግቲኒ 
ሴላም ይጋንቲስታ ጋቲውቲ እስታማ ጌሌፅስትጝስክላ ካሌ። ይጋንቲ ሴላም ማቤራቑ 
እምፕልትዳ፣ ፍቱ ክችክችትዳ፣ ውዳጅትዳ፣ ክችጙኽ ማቢሪው ቴርትዳ፣ አቕቱ 
ሜብት ኬቤርስትጝዳ፣ ልማቶስታ ልግስኔ ቼሜትጝፅጝዳ ትኩቴ። ዎሬሞ ጁትጝፅጝ፣ 
ፍቺጝ፣ ማቤራቖ አዌክጝ፣ ፍቶ ዛቢትጝፅጝ፣ ሽብሮ ጉሽፅጝ፣ አቕ ጛኩሳ ሜብትካዋ 
ቴኬምስታቲንታ ጌጌውጝ ቹዋ ቹዋ ጋቲውቲ ሴላምኩ ጌሌፅካኽ። 

አኽቲኒስታ ሲግቲኒ ሴላምካ ጛስጛዋ እምትጙንኩ ያኽጝዴስ ድምክና ማልጛ 
ዴጌጌፍጛና። ላንጊጊ ሴላምኩ አይኔትካ አሬጌጌትጛኒስ፣ ጛርታቕስታ ማቤራቕ ሴላማ 
ያኻና። እን አኺኒዳ ማቤራቑ ዴክት ጛርታቑ ሴላም ዝኮታ ኬፍ ንኹሳ ሚኔ 
እንክሬ። 

ዋሺኒኪ ሴላሙ አይኔት አሬጌጌትጙስ እምፕልታቕ አብርታ ጌቤልታና፤ አሬሴካማስታ 
ጊፅሴካማ ኹዋና። ምንግስትኩ እንፃኽስታንትካ እንፅኽካዋ ቢሩዳ ቢካው አኺኒስ 
አኮሜቻና። አቕስታ እሊኩ ፍትሬትካጊ ሴላምስ ዝኮና። ሴላምስ እሺካማስታ ቼካማ 
ሴላሙሳ አይሮ ፊኹዋና፤ ሴላምስ ዜሜራና። ሴላም አሬጌጌትጛኒ አቕ ክቻዳ 
ዲግጝጚ፣ እንካንጝጚ፣ ቴቤቤርጝጚ፣ ርዳትጝጚ ፌቴርስቴ፤ አቕክላ ሊጊሲሜ ድሜ 
ዝኮና፤ ዴስቲስ ብቲዳ ዝኩዋና። 

 አንቤባማ እርዳትስትጝ

በ. ሲፋንኩ ካስካስ ፅፌት ስሬትስ ዙርፄ እያን። 

1.	አቕ ሴላምስ ኬፍ ንኹሳ ትኩቶ እያኑሳ ምክንያቶ ጌሌፃን። 

2.	አኽቲኒኒኩሳስታ ሴግቲኒ ሴላሙሳ እንዳርቶ ምሳልካስ ርዳትፃን። 

3.	አኽቲኔስታ ሲግቲኔ ሴላሞ ካንትጝጝፂካማ ጌሌፃን። 

ከ. ሲፋንኩ ካስካስ ፅፌት ስሬትስ ክችክቼ ዙርፄ እሚኹሳ ፊደሎ ጎሌላን። 

1.	ሴላሞ ካንታውስ ክችክቻ ጋቲው ዋሺኒይ?

በ. አይኪ አቒ ሴላም ዝኮታ ፋዬ። 

ከ. አቒ ሴላም ዝኮታ ፋያላ። 

ኸ. ዙራሙሪ ሴላም ያኻኒ አጌር ሴላማ ያኼ። 

ቨ. ጝናቕ ሴላማ ያኻኒ ዙራሙሪ ሴላም ያኼ። 

2.	አኽቲኔስታ ሴግቲኔ ሴላሞ ካንትኹስ ክችክቺ ዋሺኒይ?

በ. አኽቲኒ ሴላሞ ጋቲታ ሴግቲኒ ሴላም ዝኩጝስ ካሌ። 

ከ. ሴግቲኔ ሴላሞ ጋቲታ አኽቲኒ ሴላም ዝኩጝስ ካሌ። 

ኸ. አኽቲኒስታ ሴግቲኒ ሴላም ዴጌጌፍጛንኩያኽ። 

ቨ. ሴግቲኒ ሴላም አኽቲኒዳ ስርታላኽ። 

 ኬሌቴፍፃማ አንቤብጝ
ሲፋማ ዲግኹሳ ፅፌቶ ኬርታ ጋቲታ ፅምዳ ፅምዳ ታኼካማ ጉድ ጊሊፂስስታ 
ቢካው ፍትኔትስ ባኔ ባንቶ አንቤፓን። እንቱስ እንቶክላ ጋማጋምጛን። 

ድቦ ካዌኖ ፄጌራውሳ ፂፂፌ ጎፌርፃ። ሹኻ አኹኪ ሲዚ ጌርካሱ ድሚ ዝክኹ ስድዲ፣ 
ቑፅዳስታ ሲዚ ማዜንታ ኮችኮችዳ ካንትስቱስ፣ ጛፅዳ ዎሬሩንኩሳ እጝካዋ ፄጌሬ። 
አበራው እላፍዳ እሺ ካንትስታላ። ቑፅዳ ዝኩንኩ ጛፅካ ካርጝታ ቲሪካማ አቒዳ 
ፍትፍትፃና። ዴፍፄፅስታ ጌማማ ቑትርካ እሳንካ ያኹንኩሳ ቑችካዋ ዎናፍታ ኬፍ 
ዝክ ፃማጊ ቡዝካ ኬምፔርካዋ ጌቴማማ፣ አንቤብጝ ሚንቺታዴስ ጁኽስ ድሚቱንኩሳ 
ክቻክችካ እልካዋ ውልብ ውልብ ፃማጊ አንቤቤ። 

(በአሉ፣ 1962፣ 17)። 

8.2.2 ካልካ፣ ፃፊጝ

 ካልካ

በ. ሲፋማ ዲግኹ ግትምዳ ዳድስቱንኩ ካልካስ ቱዊ ኽያሳ እያን። 

ላጛ ባኹካ አቕ ዳድስ ፌያኒሲ፣ 

ብቲዴስ ካንቱና አክኺ ብልችኑሲ። 

ቤዴርካ ካስካማ ስፍሪዳ ታምብካማ፣ 

ልኺትጝጙና አን ጉሽስ ... አን ጉሽስ ንካማ። 

ታስጝጜካማጊ ፅፊስ ፉንቻርሲ፣ 

እምኘል ኪማኻስኾ ኽሳማ ግርብሲ። 

ግርቢስቲ ኪሙኺ ካንታኒ እርጋማ፣ 

ዙራዙርጝፃኒ ጌሌቤትጝፃማ፣ 

አክኼ ያግፁኻ ሹካት ያኻማ። 

ኪማማ ጉሽኹዊ፣ 

አቒ ራሱ ባኹዊ፣ 

ዳራ ሹካታዊ?

(ከበደ ሚካኤል፣ 1955፤ አውጚሾ ኽይስታማ ዲግኹ)

1.	ፌያኒስ 

2.	ብልችኑስ 

3.	ልኺትጝጙና 

4.	ታስጜካማ 

5.	ጌሌቤትጝፃማ 

6.	ሹካት 

7.	ኪማማ

 

ሲፍካማ ዲጉንኩ ካልካስ ዲብቴርቶ ሲራን። ሲሪኑ ዲብቴርትዳ ፃዩኑሳ ኽዮኪላ 

ፍሽትካማ ካንትፃን። 

1.	ካሊትጝጚስ

2.	ትቤብስ

3.	 አኽቲኒ ሴላም

4.	እንችቑዌንት

5.	ዋፅዋፅጝ

6.	ፍቺጝ

7.	ዎሬም 

8.	አዌክጝ

9.	 ዛቢትጝፅጝ

10.	 ጌጌውጝ
 

 ፃፊጝ

8.1.2 ፃፊጝ ስራዳ ዲግኹ ታክስፂዳ ስርቲካማ ሲፋንኩሳ ዲብቴርትካዋ ክችክቺ 

ቴርት ምልኻታሳ ቲኪምስቲካማ ዋኽትጝፃን። 

1.	አን ክቱኒዴስ ክምባኺ ዋጊቲን ኒኹ ድኾራ 

2.	ዎልፍ እን አጌራዳ እንካን ታንኮታ ጝናቕ ፌሬሳንታ ስራስሪ ዳድዳ ፋንታ 
አይምሩ ዛቢትጛታ ድንጌቶ ክራንታ ምክንያት አኽⶓ ሞይቴንካ ድኹዋና

3.	እያ ጌሬምፃው ኑሩው ክብርናቲያኽ ካኒ ድሳኒ ኬሴሎ ቴኬምስትኔ እንጚ 
ድሳኒ ዴሜካ ካኔ ቴኬምስትኔ ሜብራት ድሳኒ ሻማዋ ቴኬምስትኔ ሻማው 
ዎይሚ ኩፂ እምፕላኒስ አምፖ ታምባ

4.	ዎልፍ ኪሾስታ ጝኖ ካግሴ ጝናቖ ፌሬስፄ ይኾቻ ፄዌ ቲኖ ዛቢትጝፄ 
ክርጝስክላ ታምፅጝስ ካሌ

5.	ክልኽስ አፄብካዋ እቑቴታጊ አው አው ናቴ እኒቲያኽ ስራኪ እሳይ ድባን 
አግፅኑኻኽ ኒኾ

8.2.3 ዙሚጝ፣ ሳዋሳው

ዙሚጝ

“ሴላምኩ አይኔትካ” ናው ጛሪዳ ዲግኹሳ ፅፌቶ አንቤብትካማ አግፂኑሳ ስካዌ 

አቕቶ ካንታውስ ኬችስ ታኼካማ ባኔ ባንቶ ኽይትጝፂካማጊ ዲብስጝጛን። 

ሳዋሳው

እልቕቲ ዲብቴርት

ታክስፂ፦

እልቕቲ ዲብቴርት

እምፕሎ ዲብቴርቶ እልቕቲ እፃው ቹዋ ዲብ ላጛስታ አንዴስ ጃላ ያኹንኩሳ 

ግስካዋ እሚጜኽ። እንጚ ዲብቴርታኻዳ ያግስታንኩ ግስካዴስጊ ዴብቴርቶ እንፄዋው 

ኩፂ እምፕል ግስ ይኾቺ ያኹስ የጉዋንቲ እምፕል ግስ ያኹ እምፕልዴስ ጃላ 

ያኹንኩ ግስካጊ ዳንቴንካኽ። 

ምሳሊ፦ 

1.	ዴስታ ይንቱታ ምሳኾ ኹኻ። 

ኹኻ---ዲብቴርቱ እንፂውፂ ግስ

ይንቱታ---ዲብቴርታኻዳ ዳንቴንቲ ግስ

 2. ዴስታ ይንቱታ ምሳኾ ኹዋማ ፉሩኻ። 

 ፉሩኻ---ዲብቴርቱ እንፂውፂ ግስ

 ይንቱታ---ዲብቴርታኻዳ ዳንቴንቲ ግስ

 ኹዋማ---ዲብቴርታኻዳ ዳንቴንቲ ግስ

በ. ሲፍካማ ዲጉንኩ ዲብቴርትካዴስ እልቕቲ ያኹኽሳ ጎሌልትካማ ፍሻን። 

1.	አካሉ አይጛ አዲስ አባባዴስ ይንቱኻ። 

2.	ልክና ሱክዴስ ኒፂሌ፣ ቻሞ፣ ካልሴስታ ሻሾ ጄውቱኻ። 

3.	ቢሪ ጄንጅስ ሴብኹ ግልጌል ክርኾ። 

4.	ካኔ ፌሌፃታ ማልጛ ዴሬትኾ። 

5.	አባት ጉሚቴ አኬላማ ሳንዱኮ ግቢቱኻ። 

6.	አቤባ ብኮ ብኩስታታ ቱሼ ቱሽትኾ። 

7.	ዋታኮው ድኪ አቒይና!

ከ. ሴዛ እልቕትካ ዲብቴርትካዋ ፃፋን። 

1.	 -----------------------------------

2.	 -----------------------------------

3.	 -----------------------------------

4.	 ----------------------------------

8.3	ሴላምኩ ውክርካ

 8.3.1 አንቤብጝ

 ቤዴራንባብ

ሲፋንኩሳ ካስካዋ ካልስ ዙርፃን። 

1. “ሴላሙ ውክር” ናው ፅፌቱ ጛሪ ዳራ ጌሌፃውሳ ፄጌሬ? ፡

2. ሴላምኩ ውክርካው ቴግባር ዳርማ ያኼ ኒካማ አሴብታን?

አዋኾዳ ዝኮንኩ ጌፄርኩ አቕ ጛስጛዋ ጌዌስጛቲንታ ዝክኹሳ አብቶ አብርታ 
ቴኬምስታንታ፣ ዙራሙሪው ልማትዳ አሴቴፍጛንታ፣ ዴስቲዳኪ ያኻ እዝንዳ አብርታ 
ያኻንታ ካሊፃንኩ፣ ሴላምስታ ፍት አሬጌጌትጛታ እንፃኽስታንኩ ማቢሪኩ አቺትጝጝካ 
ዝኩና። እኒጛ ክቻዴስ ሴላምኩ ምሳልካ ያኹንኩሳ አኹ ታብላሳስታ እረኛ አባቴ 
ሲፋውስታ ካንትጝስ ካሊኔ። 

ጂሚሪ ማቢሪው ውክር “አኹ ታብላ” እስታማ እቑስቴ። አኹ ታብላ ዙራሙሪዳ 
አግስታውሳ አኾ ዴዴካማ አኾቲስ ቴኬምስትጙሳ ቴግባሮ ቺፅጝፃው አላፊያኽ። እን 
አኽጝስ አኾ አኾቲስ ቴኬምስታንኩ አቕ ኩፔካማ አባልካዋ ቺፅጝፅጙ አክም ዝክኹሳ 
ኩምኔጌራሜ አቔ ጎሌላና። እን አኹ ታብላ አኹ ዴዴክ እንፅኻሳ ቴቤቤርፅጙሳ፤ 
ይጉኽሳ ኪፂጙሳ፤ ዴዴኩሳ ዴክቶክላ ማንዲጙሳኪ ያኻ፤ ማንዲስታታ ፄውጙሳ 
አላፍቶክላ ፃያ። 

አኹ ታብላ ዴዴክዴስ ይንታው አኹ ውላስጊ ታምባታ ፄዌ። አኹ ውላስጊ 
ቴሮ ማንዳማ ታምባውሳ አኺኔክላ ሲፍጝጜ። ችግርካ ፌቴርስታኒስ እሜ ርምጄ 
ካፃማ ዲብካዋ ክችሴ። ዋሺኒኪ ጋቺትጚ ፌቴርስታኒ፣ ኻሮ ጌርኮ እንፃኽስታማ 
ዙራሙሪውሳ ሴላሞ አሬጌጌትጝፄ። እንዴስ ጁኽሳ አኾቲስ ሊሚፃንኩ እምፕልታቕ 

እንካንጜካማስታ ቴቤቤርጜካማ አሜሬታንታ ካሉኽ ላካሳ እፕምልታቖ ብካትስክላ 
ጉሴ። 

ክምካዋስታ ክምካ ዌናሳ ቺትጝፃው አቒ ዴሜካ እረኛ አባቲ እስቴ። እን አቒክላ 
አኹ ታብላስታጊ ጎሌልስታው ዙራሙሪኩ አቕሴኽ። እረኛ አባቲ አኽጝስ ጂማሪ 
ሊኪፂ ታጌሳንቲ፣ ጊሪቲ፣ ዝቒው ዎልፍ እላቲው፣ ክምካ ዝኪኹ፣ ቺፅጝፅጙ ካሊስት 
ዝክኹ አኽጝ ቢዲሪዳ አሬጌጌትጝጜ። 

እረኛ አባቲው ስልታኑ ጊዝ ላጛ አሜታኽ። ጚኩ ቹዋ ቹዋ ቴግባርካ፣ ኹር 
ኹርስታታ አሜሜችጝፅጝ፣ ቴሮ ማንዳማ ፍፃንትካዋ ሜዴብጝ፤ አባላሜ ኬፄራማ 
ክምካዋ እምፕልታ ማንዲስታንታ ፄውጝያኽ። አባላሚስ ዴሞዜ ኬይጝ፣ ኹዎውሳ፣ 
ዝቓውሳስታ ቻውሳ ጝኖ ሜዴብጝክላ እሊው እንፅኼኽ። እረኛ አባቲው ቴግባር 
አቕ አስሜምጜካማ፣ ቴቤቤርጜካማስታ እንካንጜካማ ሴላምስ ዝኮንታ ካሊፅጚያኽ። 
እሊው አኺኒስ ጝሹላ ሞሬፅኩ አቕ ጌንዜቦ ፍሽጝፄካማ አሜትቺፋ አምሊ 8ዳ 
ክምካስ ቺፊንቲ ቺፊስታታ ፄዌ። እረኛ አባቲስ ቺትጛንኩ አቕኩ ጝንኩ ንሴስካጊ 
ታዩ ብሪ ኔክፃታ ፄውስታና። እን ብሪ ክምካ ዴክስ ዝኮንታ ፄዌ እስታማ አምንስቴ። 

ትክላሊስ ላጝጊሱ ውክርካው ቹዋ አላሚ ዎኬሉንኩ አቑ ሴላም አሬጌጌትጛታ 
ካሊፅጚያኽ። ቴቤቤርጜካማ ዝኮንታ፣ ማቢሪው ታምትጚ ይሳታ ፄውጙሳ አላፍቶ 
ቡዌካማ ቴግባርካዋ አኮሜቻና። ዎኬላኑ ዝብስክላ ማልጛ እንካንስታና፤ ኬቤርስታና። 

 አንቤባማ ርዳትስትጝ

በ. ሲፋንኩ ካስካስ ፅፌቱ ስሬትስ ዙርፄ እያን። 

1.	አዋዋ አኹ ታብላሳስታ እረኛ አባቴ አዌኬርጝፃኑሳ ምክንያቶ ርዳትፃን። 

2.	አኹ ታብላ አኮሜቻኩሳ ቴግባርካዋ ዛራዛራን። 

3.	እረኛ አባቲው እንፅኺ ታምባሳ ኽይትጝፃን። 

4.	እረኛ አባቲውዳስታ አኹታብላሱዳ ቴግባር ክቻዳ ዝክኹሳ እምፕልቶስታ 
ሊሊቶ እርዳትፃን። 

5.	እንታኮንኩ ውክርካ አግስታኑላ ይጉዋኒ ታምባውሳ ችግሮ ጌሌፃን። 

ከ. “ከ”ው ዛንጌርዳ ዲጉንኩሳ አላፍትካዋ “በ”ው ቤንዳ ዲጉንኩ ቴግባርካሊ ድንግርሳን። 
አላፍትካዋ እምፕላኒዲስ ጃላ ቴግባርሊ ድንግርሳን። 

“በ” “ከ”

1. አባላሜ ኬፄራማ ዳሞዜ ኬይጝ በ. እረኛ አባቲ

2. አኹ ዴዴክስታታ ቴቤቤርጝፅጝ ከ. አኹ ታብላ

3. ፍፃንትካዋ ቴርስ ቴሮ ሜዴብጝ

4. አኹሳ ቴሮ ጉስጝ

 ኬሌቴፍጝፃማ አንቤብጝ

ሲፋማ ዲግኹሳ ፅፌቶ ቴርትምልኻትካዋ ሲፍትካማስታ ድምፁሳ ካኔ ማንዲካማ 

ፅምዳ ፅምዳ ታኼካማ ባኔ ባንቶ አንቤፓን። እምፕልካ አንቤብታኒስ እሊኩ 

ቹኒቲካማጊ ኬርት ዝኩኒ ጋማጋማን። 

ዎርፍ ይካቲቲ ጌብሬሉ ዊዚሚ ስግሌኽ። ቻኽካ አዋ ፍይኒዴስ ፋሌንጋውላ ኻችርⶓ 

ጌና ጄሜርካያ። ዝክንኹ አሬሩ አውራጃኻዳ ኩልቢ ኬቴምዴስ ሲዚ ሳቱሳ ዳዶ 

ካፄት እምፕላ ኩፕ ኒት ሙራዳኽ። ዝክኑት ክይ ጝናኽ። ላጛ አብጄልካዋ ፃታ። 
እምኘል አፍሾ እሊው ኩፂ እንጂፂ ጝናሾ ካፄ። እንጂፂ ጝናኪላ ፅላስ ካንትስቲ። ጝና 
አጊሪኾ ታኹኒክላ ሜስኮታ ዝኪት ታኹስ አይሎ ግዶ ፃታ። 

 /መንግስቱ ለማ/። 

8.3.2 ካልካ፣ ፃፊጝ

ካልካ 

ሲፋንኩ ካልካሊ ምስሊ ኽይ ዝኩክሳ ካልካዋ ሴላምኩ ውክርካ ናው ጛሪስ ዲግኹ 

ፅፌትዴስ ፋቴካያን። 

1.	ጉስጝ					     5. እምፕልትስ

2.	አቺትጚ					    6. ባኔባንቶ

3.	አኾ ቲሪፅጝ				    7. አሬድስታታ

4.	ቢዲሪ					     8. ጎሌሉንኩ 

 ፃፊጝ

ቴርት ምልኻትካዋ ክችክቺ ስፍሪዳ ቴኬምስትጝ

ሲፋንኩ ቴርትምልኻትካ ክቻዴስ ክችክችካ ያኹንኩሳ ጎሌልትካማ ቱንዛኻዳ 

ዝኩንኩሳ ቼፍካዋ ቲካን። 

“ ” ፣ /

ካዌኑ ኽይ 1 ይቶፒያው እግ ካዌን ልማቶ 2 ማንዲⶓስታ ቴኬምስትጝⶓ ካንታውስ 
ፍሽኹ አዋጁ ቼፍ 542 3 1996 ካልካው ኽይ ቤን ቱንዚ 23 ስሬታስ 4 ካዌን 
4 ንጝ ቴፌትሩስ ዋጉንኩ አኹኪ ቴኬልስትካማ ሊሙንኩ ሚንችትስ ቴክልካስታ 
እሊኩ ካኒው ባይሪ ዝኩክጊ አግስታኑ ቴክልካው ኩኘቲ ናውስ ጌሌፅስታ። 5 ቴክል 
5 ናው ካል ዴሜካ አይኔትስ 6 ድሚስስታ ልኪቲስ አጉሌልስታውላ ካኒው ባይሪ 
ዝክኹ ቴክል ያኹስ አኒኒ 7 ሽሜል 7 ዜንባቢስታ ሚኒስቴር ሜስሪጝና ቴክል ናማ 
እቑዌውሳ ቴክሎ ዴሜኬ ናውስ ቶሬጌምስታ። 

8.3.3 ዙሚጝ፣ ሳዋሳው

ዙሚጝ

 እረኛ አባቲስታ አኹ ታብላ አኮሜቻንኩሳ ቴግባርካዋ ካንታውስ እንቶጂስ አሜቻው 

ዳድስ ንባሮ ኩፕፂካ አችትጝፂካማ ቤናኻዳ ሪፖርቶ ዙሚስ ዲግሳን። 

ሳዋሳው

አንኮ ፃምርካ ዲብቴርትካዋስታ አንኮ እልቕትካ ዲብቴርትካዋ ሲራን። 

ፋንቲቲ 9 አይሩ እግልት

9.1 አይሩ እግልት

 9.1.1 አንቤብጝ	

 ቤዴራ ንባብ

ሲፋንኩሳ ካስካዋ ካልስ ዙርፃን። 

1.	አይሩ እግልት ንጝ ዳራ ንⶓይ ፄጌሬ?

2.	አይር እግልታ ኪስስታታ ፄዋንኩ ዲብካ ዳርካ ዳርካይ ኒካማይ አሴብታን?

እምፕል ዎሴንስቱኽ ፅባብ ስፍሪዳ ዴዴጝ ጊዝስ ካንትስታው አይሩ ኪስስትጚ 
አይሩ አኺኒ እስታማ እቑስቴ። እንክላ ሳትስ፣ ጌርክስ፣ አርፊስ፣ ዎርፍስ አኹኪ 
አሜትስ ካንትስታንኩ እንኩዊንት ልኪታሳ ያኹ ቓቔፅታሳ፣ ንፋሱሳስታ አይር 
ሺንኪትጚ አኼናሳ ካንትፄ። አይሩ አኺኒ ጌርክቺፋ ኪስስትጝስ ካሌ። 

አይሩ እግልት ኩፂ ዎሴንስትኹ እሳን ስፍሪዳ አኹኪ ክልልዳ ሊጊሲሚ ጊዝስ 
ኬሴትስታው እንኩዊንቱ፣ እሪው ሜቴኑ፣ አይር ሶኼንታሱ፣ ንፋስ አሬኽታሱ 
እ.እ.ኮ ክቻክቺ ውቴትያኽ። አይር እግልት ሜንችካ አሜትካስ ኩፑኽሳ አኹኪ 
ሜዜጌብስትኹሳ አይር አኼናሱ ትክላሊ ክቻክቺ ኪሳሳ ምልኻቴ። አይሩሳ እግልቶ 
ቢካው አኺኒስ ርዳትስትጝስ እንፁኒ 35 አሜታኻዳ ዙራሙርካኩ አይርኩ እምካ 
ሜዜጌብስታንታ ማንዲስቴ። እን አሌሙ ዙራሙሪዳ ኬሴትስታንኩ አይር እግልትኩ 
እምካ ዝኩዋኑ ጊዛይ፣ ሊሊቲ ፄጌርስታ ማሊፊ ዝኩክ አይር እግልትካ ፌቴርስታና። 

አይር እግልት አቕ ዝኩዊኒ ሴላሳ ቢካው አኺኒስ ጉሳንታ፣ ጌርክቺፍ ኬሴትስታንኩ 
አዳግካዴስ ማንዲስታንታ፣ ዙራሙሪው አይርዳ ታምባንኩ ችግርካውሳ ጁፄስታ 

9
ፋንቲቲ

አይሩ እግልት

ውቴቶ ፂኒስካማ ያቓንታ፣ ስርትኩ ያኹንኩሳ ንባርካዋ አግፅጝስ ቴኬሜ። 

አይሩ እግልቱ ኪሲ ጌርክካዳስታ አርፍካኻዳ ኪስጝጛው ንፋሱሳ፣ እሪውሳ፣ 
እንኩዊንቱሳስታ ቓቔፅጙሳ ኪሴ ያኹስ፣ ኪሲክላ ጌሌፅስታውስታ ዎሴንስታው 
ብቲ እንጅኩዋው ዳብዚስያኽ። ዙራሙሪ አይራኻዳ አግስታንኩ እንኩዊንቶ 
ኩፕፃንኩ ጋዝካ ልክዴስ ጃላ ኩፒጝ አይሩ እግልት ኪስስታታ ምክንያታ ያኻና። 
አቒ ሊሊትጙንኩ ምክንያትካስ ካርጙሳ ክሴሎ፣ ፍትሬቱሳ ኔዳጆስታ ጋዞ ኹሉቺፋ 
ቴኬምስታው አኽጝስ፣ ካርቦንዳይ ኦክሳይድ አይርሾ ባይስታታ ፄዌ። አን አኽጝስ 
ቤዴራማ እሺኹ ቴፌትሩው አይር ዛቢትጛማጊ ካሳታ ጁፃ ያኼ። ሳታጋሞራስታ 
ስዳዲ ሌግክላ አይር እግልቱ ኪሲስ ምክንያታ ያኽጝስ ካላና። 

 አንቤባማ እርዳትስትጝ

ሲፍካማ ዲጉንኩሳ ካስካዋ ፅፌቶ ስሬታ ፄውትካማ ክችክቼ ዙርፄ እያን። 

1.	አይር እግልቱሳ እንዳርቶ ኽይትጝጝፃን። 

2.	አይር እግልቱሳ ኪሴስታ ታምፃኩሳ ችግርካዋ ርዳትፃን። 

3.	አይሩሳ አኺኔ ንባርካስ ዲጊፍፂካማ ጌሌፃን። 

4.	አይሩ አኼናሳ አይር እግልትሊ ካንትጝጝፂካማ ርዳትፃን። 

5.	አይር እግልቱሳ ትክሞ ጌሌፃን። 

9.1.2 ካልካ፣ ፃፊጝ

 ካልካ

በ. ሲፍካማ ዲጉንኩ ካልካስ ፅፌቱ ቱዊ ስሬትስ ኽዮ እያን። 

1.	አይሩ እግልት

2.	እንኩዊንት

3.	ክልልዳ

4.	ክቻክቺ

5.	ንባርካዋ

6.	ብቲ እንጅኩዋ

7.	ዛቢትጛማ

ከ. ሲፋንኩ ካልካስ ዲብቴርቶ ሲሪኒዴስ ፋሌንጋ ቱዊ ኽያሳ ጌሌፃን። 

ምሳሊ፦ይፄሱ ፅኹር ቼጊርፂ ያኹኻ። 

1.	ፅኹር

2.	እግልት

3.	አይሩ አኺኒ

4.	እንኩዊንት

5.	ክልልዳ

6.	ክቻክቺ

7.	ንባርካዋ

8.	ብቲ እንጅኩዋ

9.	ባይስታታ

10.	ዛቢትጛማጊ

 ፃፊጝ

ሲፋማ ዲግኹሳ ስሎ ካንቲካማ ርዳትስቲኑሳ ፃፋን። 

 

9.1.3 ቹኒትጝ፣ ሳዋሳው	

ቹኒትጝ

አይር እግልታሱሳ ኪሴ ኔኬትጝ

ቤዴራ ቹኒጝ

ሲፍካማ ዲጉንኩሳ ካስካዋ ካልስ ዙርፃን። 

1.	አይር እግልታ ኪስስቴ ኒካማ አሴብታናማ?

2.	አይር ዋትጛ ኪስስታውሳይ ፄጌር? 

ቹኒታማ ርዳትስትጝ

ሲፋንኩሳ ካስካዋ ፅፌቱ ስሬትስ ፁፍስ ዙርፃን። 

1.	አቕ እይር እግልታሱ ኪሲስ ምክንያታ ያኻኑሳ አኺኔ ርዳትፃን። 

2.	ዝቡ ቼፍ ዴሜክጝ አይር እግልቱ ኪሲሊ እምትጛውሳ አኺኔ ኽይትጝጝፃን። 

3.	አህጉርካው ኔፄፄልጝጚ አይር እግልታስ ጁፃ ያኻውሳ ምክንያቶ ርዳትፃን። 

4.	ሳታጎሞራው ፌኔድጝ አይር እግልታውሳ አኺኔ ዋትጛ ፌቴራው አኽⶓ 
ጌሌፃን። 

5.	አዋው ብራኑ ሊሊቲ ኪሳሳ አይር እግልቱ ኪስስትጝሊ ካንትጝጝፂካማ 

ርዳትፃን። 

ሳዋሳው

ታክስፂ፦

ፃምራልቕቲ ዲብቴርት፦ ላጛ ጛሬ ካሉንኩሳ ግስኩሳ አኼርካዋስታ(ኔፄልካ 

ዲብቴርትካዋስታ) እሊው እምፕል ያኹ እምፕልዴስ ጃላ ያኹንኩ ናቔንትካ ግስኩሳ 

አኼርካዋ እሜው ውክርያኽ። 

ምሳሊ፦

እሪ ብሱኒዴስ ፋሌንጋ ክንቲጝና ካስⶓ አሴብና፤ ያኼስጉ ኩሪ ዳዶ ልማማ አሳቦ 

ኪስናና ጝንሾ ዙርንኾ። 

¾¾ እሪ ብሱኒ /ናቔንቲ አኼር/

¾¾ ክንቲ ጝና ካስⶓ/ ናቔንቲ አኼር/

¾¾ ካስⶓ አሴብና/ኒፂሊ ዲብቴርት/

¾¾ ዳዶ ልማማ/ናቔንቲ አኼር/

¾¾ አሳቦ ኪስናና /ናቔንቲ አኼር/

¾¾ ጝንሾ ዙርንኾ /ኒፂሊ ዲብቴርት/

አጉዊኒ ታክስፂስታ ምሳሊ ስሬትስ አንኮ ፃምራልቕቴ ዲብቴርቶ ሲራን። 

ከ. ሲፋንኩ ካልካስ ዲብቴርቶ ሲሪኒዴስ ፋሌንጋ ቱዊ ኽያሳ ጌሌፃን። 

ምሳሊ፦ይፄሱ ፅኹር ቼጊርፂ ያኹኻ። 

1.	ፅኹር

2.	እግልት

3.	አይሩ አኺኒ

4.	እንኩዊንት

5.	ክልልዳ

6.	ክቻክቺ

7.	ንባርካዋ

8.	ብቲ እንጅኩዋ

9.	ባይስታታ

10.	ዛቢትጛማጊ

 ፃፊጝ

ሲፋማ ዲግኹሳ ስሎ ካንቲካማ ርዳትስቲኑሳ ፃፋን። 

 

9.1.3 ቹኒትጝ፣ ሳዋሳው	

ቹኒትጝ

አይር እግልታሱሳ ኪሴ ኔኬትጝ

ቤዴራ ቹኒጝ

ሲፍካማ ዲጉንኩሳ ካስካዋ ካልስ ዙርፃን። 

1.	አይር እግልታ ኪስስቴ ኒካማ አሴብታናማ?

9.2	አይር እግልቱ ኪሲስታ ጁፅካ
 9.2.1 አንቤብጝ

 ቤዴራንባብ

ሲፍካማ ዲጉንኩሳ ካስካዋ ካልስ ዙርፃን። 

1.	አይር እግልቱሳ እንዳርቶ ዋትጛይ ርዳትፄኑ?

2.	አይር እግልቱሳ ኪሴ ኔኬትጝስ ካሊስቴማ?

አይር እግልቱ ኪሲ፣ ዴስስታያሱ አኺኒስ ብቴ ቼጌርፃማጊ ይንቱኽ ዝቤኑ ቴፌትሩው 
አዳጊያኽ። ኪሲ ቴፌትሩውሳ ሚዛኖ ዛቢትጝፃማ ብቲ አኹው እምብልትጙሳ ልኪቴ 
ኬፍንኹ አችስ ባሳታ ፄዋ። አይር እግልቱ ኪሲ ምክንያትስ ሜንችካ አኹ አካልካው 
ልኪቲ ኔኬታ፤ እምኘልካ እምኘልካ አኹኩ አካልካ ዴሜካ ድስካ። እንኪ አቑ 
እሌቱ ታምትጚዳ ኬፍቲኔ ቻኒስቶ ፌቴራው ጉድ ያኻያሱ እንኩዊንቱ ድምክኒ 
ኬሴትስታታ ፄዋ። 

እኒ ቻኒስትካዴስ ፊጝስ ዴሜካ አይር እግልቱ ኪሲ ታምብⶓ ኔኬትጝስ ካሊፃንኩሳ 
ቴግባርካዋ እንፃኽስትጝ ፋይፃው ያኼ። አኮሜችስታንኩ ቴግባርካ ክቻዴስ ካዌን 
ካታካትስትⶓ ኔኬትጝስታ ካዌንካውሳ እሳንቶ ዴሜክጝ ቹዋ ቹዋ እስታንኩያኽ። 

ካዌንካ አይር እግልቱሳ ኪሴ ኔኬትጝስ ኬፍቲኒ ታምብ ዝኩክያኽ። ጋያኪ ብቲው 
ይው ዙራሙሪዳ አግስታንኩ ትሮፒካልኩ ካዌንካ ኬፍንኹሳ ታምቦ ፃይካ። እኒጛ 
ካዌንካ ኬፍቲኔ ካርቦኑሳ ጋዞ ጉሚቲስስታ ስርስ እሚካ ይጉፅካማ ባይስታንኩሳ 
ዲብካዋ ቼፍጝጛና፤ ዙራሙሬ ስንክርስትጝዴስ ፍሻና። 

***አይር እግልታውሳ ኪሴ ኔኬትጝስ አቕ ካዌንካዋ ዋታ ፄዌካማ ማንዲጝ 

እይስቴ?**

ካዌንካው ካታካትስትጝ፣ ቴክልካው ጉሚቲስታ ስርስ እምስታሺኹ ካርቦን፣ 
ዙራሙሪው አይርሾ ባይስታታ ፄውስታማ ኬፍቲኒ ካርቦንዳይ ኦክሳይዱሳ ኩኘቴ 
ፌቴሬ። ካታካትጝ ካዌንካውሳ እንፂⶓ ፌቴራው አኽጝስ ዙራሙሪ ዝባትቴ፤ ኩሪ 
ኬሴትስቴ፤ አጉዊኒ ኽብፂው ቤን ኩሪስስታ ንፋስስ ኹስታማጊ ካሳው አኽጝስ፣ 
ምርት ኔኬቴ፤ ባጊኪላ ኬሴትስቴ። ፅናትካ ካንትፃኑስታጊ ካዌንካዋ ካታካታኑላ 
ይጉጝ አሜትቺፋ 4.8 ቢሊዮን ቶን ያኻውሳ ካርቦንዳይኦክሳይዶ እሚካማ ይጉፃንታ 

ፄውጝስ ካሊስቴ። እንኪላ አሜትቺፋ ታንኬንጛው ብብራንቲሊ እምትጛማ ዝኩዋው 
ካርቦኑ ባይስትጝ 18 ታፋሳ ላካ ያኼ። 

ካዌንካው ቻፋቻፍስትጙ ምክንያትስ ይቶፒያዳኪላ አይር እግልቱ ኪሲ ካንትስታ። 
ሊሊትጙንኩ ዙራሙርካዳ ኩሪ ኬሴትስታ፤ ብቲ አሉምቶ አታ፤ ባጊ ኬሴትስታ። 
እንስ ምክንያት ያኹኽኪ ካዌን እሳንቱ ልኪቲ ጊዝዴስ ጊዞ ኔኬታማጊ ካስጝያኽ። 

ካዌኖ ሊሚፅጝ አይር እግልቱሳ ኪሴ ቲሪፅጝስስታ ዙራሙሪውሳ ቴርት ምዳሮ 
ማንዲጝስ ካሊፂ። ዝርዝርስ ካንትስቱስ ካዌኖ ሊሚፅጝ ኽብፂውሳ ሻራሻርስትⶓ 
ሜኬታማ ኽብፂውሳ አሉምቶ ማንዴ፤ አኹው አብት እንፂጝ ፌቴርስታቲታስታ 
ፅንኩቶ አኾ አግፅጝስ ቴኬሜ። ካዌንኩ ንሴስካስስታ ቻኽካስ ዝኩፂስታ ምግቡ 
አግፅፂ ያኻማ አጌላጌሌ። ዙራሙሪውሳ ግዶ ማንዴ፤ እንዴስ ድምክና ፍትኽፂው 
አግልግሎትስክላ ያኼ። ካዌኑሳ ልማቶ እሳንጝፃማስታ ካርቦኑሳ ባይስትጜ ኔኬታማ 
አይር እግልቱሳ ኪሴ ቲሪፅጝስ ካሊስቴ። 

 (የብዝሀ ህይወት በኢትዮጵያ፣ 1998። ናውዴስ ካፅስትኹ) 

 አንቤባማ ርዳትስትጝ

አንቤብቱኑ ፅፌቱ ስሬታስ ሲፋንኩሳ ካስካዋ ዙርፃን። 

1.	አይር እግልት ቴፌትሩውሳ ሚዛኖ ዛቢትጝፃውሳ አኺኔ ርዳትፃን። 

2.	ካዌንካ አይር እግልቱሳ አኺኔ ዋትጛ ማንዴካ ካላንኩ አኽⶓ ርዳትፃን። 

3.	አምፕል ዙራሙሪውሳ ምዳሮ ዋትጛ ማንዲጝ ካሊስታው አኽⶓ ጌሌፃን። 

4.	እንት ዙራሙሪዳ ካዌን ዝኮውላ ይጉጝ ታምፃኩሳ ችግርካዋ ርዳትፃን። 

5.	ፍንሾ ካዌኖ ካንታውስ ውላ አቕዴስጊ ዳርማ ማንዲስቴ? ኽይትጝፃን። 

6.	ዙራሙሪውሳ፣ አጌራውሳስታ አሌሙሳ አይር እግልቶ ማንዲጝስ እንቶጂዴስ 
ዳር ማንዲስቴ?

 ኬሌቴፍጝፃማ አንቤብጝ
አጉዊዳ ዲግኹሳ ፅፌቶ ፅምዳ ፅምዳ ታኼካማ ድምፆ እንኮኽፂካማ ባኔ ባንቶ 
አንቤብትካማጊ እንት አንቤብጙሳ ክችክችቶስታ ፍትኔቶ ጋማጋማን። ቴግባሮ 
እምፕልካ አንቤብታኒስ እሊኩ ቹኒታንት ታኼካማ ባኔባንቶ አኮሜቻን። 

9.2.2 ካልካ፣ ፃፊጝ
 

 ካልካ

ሲፍካማ ዲጉንኩ ካልካስ ምሳሊ ስሬትስ ዲብቴርቶ ሲራን። 

ምሳሊ፦

1.	አዋው ብራኑ ልኪቲ ኬሴትስቴ። 

2.	ልማትኩ አውታርካ እሳንጜካማጊ ካስጝ አይር እግልታሱ ኪሳስ ጁፃ ያኻና። 

3.	ዙራሙሪው አይር ሊሊትጙንኩ ዳድካስ ስንክርስቴ። 

 ፃፊጝ

ሲፋማ ዲግኹ ስሉሳ ጊሊፄ ካንቲካማ ቺሚቲኑሳ አሳቦ ቱፂ፣ አካልስታ ዳማዳምፂ 

ዝኩዋታ ፄውቴካማ ድርሴቶ ፃፋን። 

9.2.3 ዙሚጝ፣ ሳዋሳው

ዙሚጝ

በ. “አይር እግልቱ ኪሲ” ናው ጛሪስ ዲግኹሳ ፅፌቶ ጁፃ ፄውቴካማ ርዳትስቲኑሳ 

አሳቦ ኬችስ ኩስጝጛን። አንዴስኪ ኬቹ ዎኬላንቲ ሜካስ ቤንኩ ክንታንትካስ ዙሜ 

ፄፓን። 

ሳዋሳው

ፃምራልቕቲ ዲብቴርት

ዋልታ ፃምራእልቕትካ ዲብቴርትካዋ ፃፋን።

9.3	ሹማጌልካው ሚኒ

 9.3.1 አንቤብጝ

 ቤዴራ ንባብ

ሲፋንኩሳ ካስካዋ ካልስ ዙርፃን

1. ሹማጌል እምፕልታቓኻዳ ፄዋኑ ክንትፅጙ ሚኒ ዳራ ፄጌሬ?

2. እንት ዙራሙራዳ እምፕልታቖ ቴቤቤርጝፅካማ ልማትዳ ጁትጝፃንኩ ሹማጌል 
ዝኩናማ? ዳር ዳር ቴግባራሳይ አኮሜቻን?

ዊዛሩ ሻሼ ጛው ዝኩዊኒዳ ሜንቾ ካንትካ። ክማ ስግላ እል ካንቱስ ዙራሙሪ 
ቤሬኽቱስ አስቴዌልካ። ጛጛራሱ ይዎትታ ካንታንኩ ካዌንካ፣ ውታኽካ፣ አልካ 
ድስካማጊ፣ ካግካማጊ ካሳኒስ ካንትካ። ዙራሙሪኩ አቕስታ ክምካዋ አኾ ዝቓኑሳ 
አቱኑሳ ምክንያቶ ቢካው አኺኒስ ርዳትስትካ። አይር እግልቱ ኪሲ ጛው ዙራሙሪዳ፣ 
አቕዳስታ ንሴስካዳ ችግሮ ታምፁስ ይዎት ድሎ ይታታ ካንትካ። 

እንፃኺታስ አጎሜ፣ ግምሴ፣ እንጆሬ …ሌኬማሺንኩ ካዌንካ፣ አፄብካሊ እንክራሺንኩ 
ውታኽካ፣ አኾ ዝቓሺንኩ ኩሎ ፄጌራንኩ አልካ እሺና። ዙራሙሪኩ ዝኩዋንትካው 
ቼፍ ዴሜካማጊ፣ ሚንቻ ሙርካ አኹኪ ጝንካ ግቢስትካማጊ ይንታኒስ ጝን ግብራስ፣ 
ሌግ ካናስስታ ፄጌርጛንኩስ ቴክልካዋ ኬውጝ፣ እርሺ ብታስ ካዌንካዋ ዋካዝጝ 

ሹማጌልካ ቲሪፅጝስ ካላቲኑ አችዳ ታምብስታ። አይር እግልቱ ችግርክላ ባስጛማጊ ካሳ። 
ልቡስ ልቦ ማቤራቕ አሴብካያሱስታ ርዳትስቴካያሱ አኺኒስ ካዌንካ ዝባትቴካማጊ 
ውታኽካ አጎሪሾ ኪስስቱና፤ አልካ ካጉና፣ ቴፌትሩ እይኹ ዙርፂኪ ባስኹ ያኹኻ፤ 
እሪ ድስኾ፤ እንኩዊንት ዴሜክኾ። ብቲ እይኑሳ ሚንቺሳማ አሜሬትⶓ አቱኻ፤ ባጊ 
ያኹኻ። 

ዊዛሩ ሻሼው ድሚዳ አግስታንኩ ሹማጌልካ ኩስጜ ቖሊጝሾ ኪሱና። ይዎት ክንትፂኩ 
ዎታትካስ ክንትፁና። “ካዌንካዋ ካታካትኑኻ፣ ቴፌትሮ ዛቢትጝፅኑኻ፤ እኖጂኪላ 
እንታፋሳ አግፅኑኻ። አሬሳማ ምርቶ አፔስጝ ይጉኻ፤ ንሴስካ ኹዋኑሳ ክዮ፣ 
ዝቓኑሳ አኾ አቱና …” ንካማጊ ኬሌኹና። ታክሲሎ ልማቱ ሞይቲኒ ዙራሙሪስ 
ሜዴብስታማ ይንቱኻ። ሹማጌልካ ዴስስ ክንትፁኑሳ አሳቦ ሳይንሱ አሴብጝጚስ ዝቦ 
ክንትፁኻ፡

*** እን ኩስጚዴስ ፋሌንጋ ዳርማ ያኽስታውሳይ ፄጌሬ?***

ውላጊ ዙራሙሪኩ አቕ እምፕላ ሼዋ ያኹና። “ቤዴልንኹሳ ካሲኔ፤ ድፅንኹሳ 
ዙርፅኔ” ናው እንኮኽስትስ ሞይቲኒስ ጉስስቴካማጊ አሜትቺፋ እርኬኑሳ እንፅኼ፣ 
ፌሎ ቴኬልጙሳስታ አንኬባኬብጜ ይው እንፅኺ ንካማ እሚና። ቴፌትሩኪላ እላፎ 
ዙርፅኾ። ካንካ ሊሙና፣ አልካ ምንጊስታ ክቢⶓ ጄሜሩና። ውታኺ ክዩ ዋግፁኻ፤ 
ንሴስካ ኹዋኑሳ አግፁና። 

 አንቤባማ ርዳትስትጝ

ሲፍካማ ዲጉንኩሳ ካስካዋ ፅፌቱ ስሬትስ ፁፍስ ዙርፃን። 

1.	ዊዛሩ ሻሼ ጛው ይዎትዳ ካንቱንኩሳ ኬሴትካዋ ሴንሳን። 

2.	ዙራሙሪዳ አኹስታ ክይ ድስኹሳ አኺኔ ምሳልካስ ርዳትፃን። 

3.	ሹማጌልካ ኩስጜ ቖሊጝሾ ኪሱኑሳ ምክንያቶ ኽይትጝጝፃን። 

4.	ዙራሙሪኩ አቕ እምፕላ ሼዋ ያኹኑሳ ጁፄስታ ካፁኑሳ ርምጄ ጌሌፃን። 

5.	እንቶጂሱሳ ዙራሙሬ ፅፌቱ አሳብሊ ካንትጝጝፂካማ ርዳትፃን። 

6.	ካናኻፄ ሊሚፅጝ አይር እግልታስ ዳርማስ ቴኬማው አኽⶓ ኽይትጝጝፃን። 

 ኬሌትፍፃማ አንቤብጝ
ሲፋማ ዲግኹሳ ፅፌቶ ፅምዳ ፅንዳ ታኼካማ ድምፆ እንኮኽፂካማ ባኔ ባንቶ 

አንቤብትካማጊ እንት አንቤብጙሳ ክችክቺቶ፣ ፍትኔቶ ጋማጋማን። ቴግባሮ እምፕልካ 
አንቤብታኒስ እሊኩ ቹኒታንትካ ታኼካማ ባኔባንቶ አኮሜቻን።

“አጌር አቑ ትቤብኩ ቴግባርካ” እናናጊ አቑናኩ አጌር አቑሳ ሙዚኬ፣ ዳንሶስታ 
ድራማዋጊ ፂኒሳውሳ ሞዮስታ ፂኒስታንኩሳ ዲብካዋኽ። አጌር አቑ ስይ ሴይስታማ፣ 
አጌራ አቑ ሙዚኪኩ ሜሳርካስ አጂብስታማ፣ ፋይፃው ግድጊ ፄውስቱንዴስ 
ፋሌንጋ፣ አጌራ አቑ ዴስታ ፋይፃው ቴርቱንዴስ ሴጋ፣ ፋይፃው ቴርትጝጚጊ 
ፄውስታማ ቴግባርዳ እሺ። እንዴስ ጃላ ቶኬምስትኹስታጊ ሙዚኪ፣ ዳንስስታ 
ድራማ ጛራ ጛራ ጛኹዊችካ ቲሪጝስ ካላሊን። ቴግባር ጊዛይ አይሎ ዴጌጌፍጛና።

አጌር አቑ ጅሚ ሻኻጊታ፣ ቴግባርዳ እሼውሳ ጊዞ አሴብጝ ካሊስታላ። ጅሚጊዛይ 
ዲጋው ሻኺክላ ዳንስሊ ዲጋው አኽጝስ ኔፄላማ ፂንስጝ ቼጌርፄ። ላጛስታ እንዴስ 
ጃላ አቕ ጅሚስ ጌቴምካማጊ እንክራኑ ጊዛይ ዝኩኽ አኺኒ ዳንስስ ዴጌፍስታማ 
ዲጋው አኽጝስ ሙዚኪ፣ ድራማስታ ዳንስ እምኘልቱ ካትስታኑ ትቤብያኽ። እን 
አኽጝስኪ አኒጛ ሹኻ ክቻዳ ትክንኹ ታምትጝጚ ዝክኹዊያኽ። 

9.3.2 ካልካ፣ ፃፊጝ

 ካልካ

ሲፋንኩ ካልካስ ፅፌቱ ስሬትስ ቱዊ ኽያሳ እያን። 

1.	ዝኩዊኒ

2.	ርዳትስትጝ

3.	ይዎት

4.	ሌኬማሺንኩ

5.	ካዌንካ

6.	ልቡስልቦ

7.	ዝባትቴካማ

8.	ዛቢትጝፅኑኻ

9.	አፔስጝ

10.	 ታክሲሎ

 

 ፃፊጝ

ሲፋማ ዲግኹ ስልዴስ ርዳትስቲኑሳ አሳቦ አቺትጝጝፂካማ ድርሴቶ ፃፋን። 

9.3.3. ዙሚጝ፣ ሳዋሳው
 

ዙሚጝ

አይር እግልታሱ ኪስስትጝ ማቤራቕዳ ታምፃኩሳ ችግርካዋ ዋታ ይጉፅጝስ ካሊስታው 

አኽⶓስታ ኽይፅካ ሴልካዋ አቺትጝፂካማ ቤንኩ አፄብካስ ዙሜ ፄፓን። 

ሳዋሳው 

ሴዛ ፃምራልቕትካ ዲብቴርትካዋ ሲራን። ዲብቴርትሊ አዌኬርጙንኩ ጛሬ ካሉንኩ 

ኔፃ ካልኩፕካዋስታ ዳንቴንካ አኼርካዋ ጎሌልትካማ ፃፋን። 

10.1 ድራማኩ አይኔትካ

 10.1.1 አንቤብጝ

 ቤዴራንባብ

1.	ድራማ ናውሳ ካሎ እንኮኽትካ ታቕካማ? ዋታ ንጚይ?

2.	ሲፍፂካማ ድራማኩ አይኔትካ ናው ጛሪስ ዲግኹሳ ፅፌቶ አንቤብታንኻኽ። 
ጛሪዴስ ጅይካማ ዳር ኩፒ ዲባሳ አግፄኑሳይ ፄጌሬ? ጋማን። 

ድራማ ፁፍ-ፅንታዴስ፣ ስልዴስ፣ ሙዚኪዴስ፣ ማሌፋ ማሊፊዴስስታ ፊልም 
ክቻዴስ እምኘልያኽ። ድራማ ሜድሬክዳ ዲጋውስታ አኮሜችስታው ትቤብ ፅንታው 
ውቴትያኽ። ድራማኩ አይኔትካኪላ ሲፋውስታ ዲግካ። 

ትራጄዲ ድራማ ችፍጋጊ፣ አዜንፃንቲ እስታንኩ ሊሊትካ ስምካስ እቑስቴ። ቹኒታንቲ 
አኹኪ ካንታንቲ ጚጛራሳ ቹዋ ታሪክዌናው እልስ ካንታታ ፄውስታማ ፃፊስታው 
ድራማው አይኔትያኽ። ትራጄዲ አዜንፃውዳስታ ስሮ ካፅፅኹ ዲብዳ ትኩታማ 
ፃፊስቴ። ታሪክኪላ ዴስቲዳስታ እዝንዳ ሜሴሬትስታማ ዲጌ። ቹዋ ጌፃባይሪ ፊጝስ 
ካላቲው ችግርዳ ቱዋማ ፊጝስ ሊፉስ፣ እታጁስ ካንትፄ።

ኮሜዲ ድራማው ቹዋ አላሚ አንቤባንትካዋ፣ ቹኒታንትካዋስታ ካንታንትካዋ 
እኾኽፃማጊ ኩምኔጌሮ ቼቤትፅጝያኽ። ታሪክክላ ጉሳንቲ ጌፃባይሪ አሜልስስታ 
አሴብጚስ እንኘልታቑ ዴስዴስ ኔፄልስታማ ቱዋው ጋቺትጚያኽ። አንቤባንቲ አኹኪ 
ካንታንቲ ጛርትኩሳ ኬርትካዋ ጚጛራዳ እኾኼማጊስታ ላሊፃማጊ እርማቴ እያታ 
ካሊፅጝ ያኹስ፣ ፌፄምኹ ስቴትዴስ ዙርጝስ ትራጄዲታ ዳድካዋጊ ልማላኪ። እሊው 
ኮሜዲው አላሚ ጝሹላ ጚጛራሳ ጛርትስ እንኩርጝስ፣ ማቢሪውሳ ስዳድቶ አኹኪ 

10
ፋንቲቲ

ድራማ

9.3.3. ዙሚጝ፣ ሳዋሳው
 

ዙሚጝ

አይር እግልታሱ ኪስስትጝ ማቤራቕዳ ታምፃኩሳ ችግርካዋ ዋታ ይጉፅጝስ ካሊስታው 

አኽⶓስታ ኽይፅካ ሴልካዋ አቺትጝፂካማ ቤንኩ አፄብካስ ዙሜ ፄፓን። 

ሳዋሳው 

ሴዛ ፃምራልቕትካ ዲብቴርትካዋ ሲራን። ዲብቴርትሊ አዌኬርጙንኩ ጛሬ ካሉንኩ 

ኔፃ ካልኩፕካዋስታ ዳንቴንካ አኼርካዋ ጎሌልትካማ ፃፋን። 

ያኹኽሳ ችግሮ አሬምጝስ ቴኬሜ። 

ዲኒክፂ ድራማ ጂሚሪዳ ሙዚኪስ አጄብስታማ ዲጌ። እን አይኔቱ ሙዚኪው፣ 
ግትሙስታ ድራማው እልቕቲ ትርኢት ፍትኽፃንቴኽ። ድራማውሳ ፅኹሮ 
ማራማርኑስ ኮሜዲውሳስታ ትራጄዲውሳ ፅኹሮ እንኘልሳማ እሚ። ኮሜዲሊ 
ሜስልጝፃው ኩፂ ዊድዊዲዳ ዴስቲ ካንትስታው አኺኒስ ዊድስታው አኽጝያኽ። 
ትራጄዲሊ ፄጌርጝፃው ጝሹላ አዚንፂ ዲብዳ ትኩታው አኽጝዴስ ጃላ ታሪክዌንካውስ 
ትክስ ጜዋ ሜሴላማጊ እንኮኽትስ እሽስትጝያኽ። 

ቦልቲኒ ድራማ አምንፃንቲ ምክንያትዳ ሜሴሬትስታላኪ። ቹዋ እሚ እንዳ ቱዌስ 
እስታቲውያኽ። ዎላፌንዲ ድራማ ኩፂ ኽያ ጋው፣ አሬባቲው፣ ቴስፌ አቲጝ ንጝታ 
ካፅስቴ። ታሪክዌንካው ሳሊስትጝጚኪላ አቕስትኹ ውክርዴስ አይሎ ሊሊትቴ። 
እምትጙኽሳ ታሪኮክላ ሴንሳላ። ሲፍጛንኩሳ ታሪክካዋ ዲግሴ። ቴስፌ ኬውንኩ አቑ 
ትክላሊ ባይሪ ሳሊስቴ። ድራማው ስፍሪ፣ ጊዝስታ ማቢሪው አኺኒክላ አቕስታቲው 
ያኽጝስ ካሌ።

 አንቤባማ ርዳትስትጝ

በ.ሲፋንኩሳ ካስካዋ ፅፌቱ ስሬትስ ዙርፃን። 

1.ኮሜዲዳስታ ትራጄዲ ድራማ ክቻዳ ዝክኹሳ ፄጌርጝጜስታ ሊሊትጜ ጌሌፃን። 

2.ኮሜዲዳስታ ዲኒክፂ ድራማ ክቻዳ ዝክኹሳ ፄጌርጝጜስታ ሊሊትጜ ጌሌፃን። 

3.ትራጄዲዳስታ ዲኒክፂ ድራማ ክቻዳ ዝክኹሳ ፄጌርጝጜስታ ሊሊትጜ ጌሌፃን። 

4. ድራማኩሳ አይኔትካዋ ካንትጝጝፂካማ ጌሌፃን።

ከ.አጉዊዳ ዲግኹ ፅፌት ስሬትስ “በ”ው ቤንዳ ዲጉንኩ አሳብካስ አስሜምጛንኩሳ 
“ከ”ው ዛንጌርዴስ ፋቴካማ ድንግርሳን። 

በ ከ

1. አዜንፃውዳስታ ስሮ ካፅፅኹ ዲብዳ ትኩቴ በ. ኮሜዲ 

2. እኾኽፃማጊ ኩምኔጌሮ ቼቤትፄ ከ. ዲንክፂ

3. ሙዚኪው፣ ግትሙስታ ድራማው እልቕቲ ኸ. ትራጂዲ 

4. ኽያ ጋው፣ አሬባቲው፣ ቴስፌ አቲጝ ቨ. ዎላፋንዲ

 ኬሌቴፍጝፃማ አንቤብጝ

ሲፋማ ዲግኹሳ ፅፌቶ ፅምዳ ፅምዳ ታኼካማ ድምዳ እንኮኽፂካማ ባኔ ባንቶ 

አንቤብትካማጊ እንት አንቤብጙሳ ክችክቺቶ፣ አሬኽቶ ጋማጋማን። ቴግባሮ እምፕልካ 

አንቤብታኒስ እሊኩ ቹኒታንት ታኼካማ ባኔ ባንቶ አኮሜቻን። 

ድራማውሳ ስሮስታ ፎኖ ፂፂዴስ ጄሜራማ አዌኬራው ዴራሲ ድራማ ፃፊ እስቴ። 
ያኼስጉ ድራማው ትቤብዳ ሜንችካ አቑ አብርትስታ ጛው ድርትኒ ዝኩጝኪ ውንያኽ። 
ድራማ-ፃፊ ድራማኻዳ እምኘሎ ፄዎ፣ ታሪክዌናሳ፣ ዋኒዋዳዋ እሳንትስ ያኻውላስ 
ክብስጝስ ጌሌፄ። ልቦሌዱ ዴራሲ ኩፂ ዳሊ ጊዝስታ ስፍሪ ዝክኹ ያኽጝስ ታሪክ 
ዲግሳሳ ዎሴንጝዳ፣ ታሪክዌኖ አቕትጝፅጝዳስታ ዋኒዋዳዋ ጌሌፅጝዳ ድራማ-ፃፊዴስ 
ኪቻ ኬሽኹሳ ኔፃኔቶ ፃያ። እን ንጝ፣ ታሪክዌኖ እሳንትስስታ ኻልትስ ሳሊጙ፣ ሜንች 
ብቲ እንጅኩዋሳ ዋኒዋዳው ማሌፋኻዳ አቡቕፅጝስ ካሊጙ ድል ዝክኹያኽ ንጚያኽ። 
እንሱ ምክኔትስ ድራማው ውክር ልቦሌዱ ውክርዴስ ሊሊትቴ። ድራማውስታ 
ልቦሌዱ ውክርታጊ ግትሙ፣ ዎጉ፣ ዴዴጝ ልቦሌዱ ውክርካክላ ድራማው ውክርካዴስ 
ሊሊትጝጙንኩያኽ። 

10.1.2 ካልካ፣ ፃፊጝ

 ካልካ

ዜይቢኩ ካልካ 

ታክስፂ፦ ዜይቢኩ አይኔትካ

 ካንትጝጝፃንቲ ዜይቢ፦

እን ዜይቢ ላጛ ዲብካዋ ካንትጝጝፃማ ጛክቻዳ ዝክኹሳ ይጋሬ ፅኹሮ ጌሌፅጝዳ 

ትኩቴ። ላጛ ዲብካ ክቻዳ ዝኩኹሳ አብሬ ዲቦ ጎሌላማ እምኘሉሳ ፅኹሮ እሊው 

ዲብሊ ካንትጝጝፃማ ጌሌፃው ዜይቢያኽ። ካንትጝጝፃንቲ ዜይቢ ታ፣ ላኪ፣ ፄጌሬ፣ ሊ፣ 
ናኩ ካንትጝጝፃንትካዋ ኩቲስ ቴኬምስቴ። 

ምሳሊ፦ 

አድጉዋ ክዳሚ ዋኒ ይንታዊ

ቺዊ ስኒታ ፄዌንታዊ።

ኪስስታንቲ ዜይቢ፦ 

እምፕል ዲቡሳ ፅኹሮ እሊው አቒስ አኹኪ ዲብስ ኩታ እያማ ጌሌፅጙ ካስቴኽ። 
ካስጛው ኪሲክላ ፍፁምያኽ። 

ምሳሊ፦

 አይናዬ ልግዲ ሳኑ ክያ፣ 

ጎፌሬዳ እንፂኘ እያ። 
አቕጚ ዜይቢ፦ 

አቕኩሳ ሊሊትካ ፅኹርካዋ፣ አኼንካዋ፣ ካሊቕትካዋ አቓ ያኼካያስኩ ዲብካስ፣ 
ንሴስካስ፣ ቴክልካስስታ እሊኩ እንካ ጋንኩ ዲብካስ እይጝስ ፌቴርስቴ። እን ዜይቢ 

አቕ ያኼካያስኩ ዲብካ አቒታ እንፃኽስታኒስ፣ ኹዋኒስ፣ ታክሳኒስ፣ ዲብሳኒስ፣ 
ምርክታኒስ፣ አዜናኒስ፣ ዴስናኒስ ካንትፄ። 

ምሳሊ፦

አባዊ ላሊፅኾ። 

ግኔቱ ዜይቢ፦

ግኔቱ ዘይቢው አይኒቲኒ ቴግባር፣ ዲቦ ጉዋልፅጜኽ። እምኘሎ ዲቦ አኹኪ አኺኔ 

ዝክኹ ውን አሳቡሳ ሜቴኖ እንፂሳማ አኹኪ ድንጉልሳማ፣ አሜሴጌናማ አኹኪ 

ቖላማ ጌሌፃው ዜይቢው አይኔትያኽ። 

ምሳሊ፦ ይቹስኾ ፊሪሴ ጋሌብፄ። 
አይ-ይጋ፦

አይ-ይጋ ዜይቢ ላጛ እንግልቢችካ አሳብካዋ ያግጝስ ካላው ዜይቢያኽ። ዘይቢ 

ካስጝጝፃው ላጛ አሳብካ አኽⶓ ካላንኩስታ “አይ” ናው ጋቲውቲውሳ ውክልኔስታ 

“ይጋ” ናው ይጋንቲውሳ ውክልኔ እሚንኩ አኽⶓ ቼሜትጝ ፋይፄ። ዜይቢ 

ሴግሴጋስ ካንትስቱስ አሶ ፄጌሩኒክላ፣ አኽዳ እሚኹ ይሴን ውንያኽ። እን ዜይቢ 

ማራማርጝፅጙ ፅኹር ዝኩኽ ያኽጝስ ቼሜትጝፅጙሳ፣ ሜንዜንጝፅጙሳስታ ካሲስቱሳ 

ካሊቕቶ አድርፅጝስ ሞኬሬ። 

ምሳሊ፦ቲሬ ክራስክኹ 

ታክስፄ ስሬታ ፄውቴካማ ቴግባርካዋ ዜይቢኩ አይኔትካስ ሜንዴፓን። 

ምሳሊ ዜይቢው አይኔት

ዚሪኺስታ ፉዲ ብሬ እሲና። 
አያኒ ዌና ዱጊኒታ

ሴሜታላኽ ዳጉላታ

ሳኼካ ሳቔ ዛራ፣ 

ድላ ፍየታጉ ዙራ።
ኹዋኒ ሴሜታላ

“አን ክቱኒዴስ ክምባኺ 

ዋጊቲን” ኒኹ ድኾራ

 ፃፊጝ

ድራማውሳ ድርሴቶ ፃፊጝ

ሲፍካማ ዲጊንኩሳ አሳብካው ጁፂስ ድራማውሳ ቢዲሬ ቤኖ ፃፋን። 

1.	እምፕሎ ጛሬ ጎሌልትካማ ድራማው ፅፌቱሳ ቢዲሬ ቤኖ ፃፋን። 

2.	 ፃፊኑ ድራማው ጂሚሪ ቤንዳ አግስታንኩ ስር ዲብካዋ ሲፋው ቲራግድሚዳ 
“ ጂሚሪ” ናው ዛንጌር ስራዳ ፃፋን። 

3.	አንዴስኪ ዴዴⶓ ድራማውሳ ፅፌቶ ፃፋን። 

ቢዲሪ ክቻክቺ ዊድዊዲ

ቤንካ ዝርዝር ቤንካ ዝርዝር ቤንካ ዝርዝር

ታሪክዌንካ

ዋኒዋዳ

ችግር

10.1.3 ቹኒትጝ፣ ሳዋሳው

ቹኒትጝ

ሴይፃንታ

ቤዴራ ቹኒትጝ 

ሲፋንኩሳ ካስካዋ ካልስ ዙርፃን። 

1. ሴይፃንታ ናው ድራማው ጛሪዳ ዋታኮው አሳብ ዲጌ ኒካማ አሴብታን?

2. ድራማዋውሳ ፅፌቶ አንቤብትካ ያኹ ቹኒቲካ ታቑናማ?አንቤብትካ ያኹ 
ቹኒቲካ ታቑኒዴስ፣ ስዱ ፅፌትዴስ ዳርማስ ሊሊትቴ?

3. ሲፋው ስል ዳርማዳ ትኩታውሳይ ፄጌሬ?

ቹኒታማ ርዳትስትጝ

በ. ቹኒቲኑ ታሪክ ስሬትስ ሲፋንኩሳ ካስካዋ ፁፍስ ዙርፃን። 

1.	ሴይፃንታ ንግስታዋ ምፄትስ “አቒያሱ ዊዲ ክርጜኽ” ኒኹሳ ምክንያቶ 
ርዳትፃን። 

2.	ንግስታ “አዋ ያኻውላስ ዳራ?” ኒኹ ዳራ ንጝስ ፋታታ አኽⶓ ጌሌፃን። 

3.	 “ዝኮ እስትኹሳ ትቢቢኔ አግፅፃኽ” ናው ንጉሱሳ አሳቦ “ድባን እይኹ ድሚዳ 
ዴሜካው አይኪ እላ” ናው ንግስታው አሳብሊ ካንትጝፂካማ ጌሌፃን። 

4.	ንግስታ ጚኹዊቻ እኾኽቲኽሳ ምክንያቶ ርዳትፃን። 

5.	አልማው “አንካ እና አቓውሳ እሎ ካንትጝስ ፋታላኪ” ንኹሳ ምክንያቶ 

ጌሌፃን። 

ሳዋሳው

እምትጝፃንትካዋ ቴኬምስቲካማ እምፕሎ ቱንዜ ፃፋን። ቲኪምስቴንኩ እምትጝፃንትካ 

ኩፂ ፃምርሳንትስታ ዳንትሳንት ያኽጝ እይስቴ። 

10.2	 ሌጋ ዳዲኺ

 10.2.1 አንቤብጝ

 ቤዴራ ንባብ

ሲፋንኩሳ ካስካዋ ካልስ ዙርፃን። 

1.	ሌጎ እምፕል አቒ ቼፍጝጛውሳ ፄጌሬማ?

2.	ሌግ ዳዴኽስቱስ ካንቲካ አኹኪ እንኮኽቴካ ታቑናማ?

3.	እንዴስ ኩክራ ካንቴኑ ስልዴስ ዳራይ ጋሚን?	

10.1.3 ቹኒትጝ፣ ሳዋሳው

ቹኒትጝ

ሴይፃንታ

ቤዴራ ቹኒትጝ 

ሲፋንኩሳ ካስካዋ ካልስ ዙርፃን። 

1. ሴይፃንታ ናው ድራማው ጛሪዳ ዋታኮው አሳብ ዲጌ ኒካማ አሴብታን?

2. ድራማዋውሳ ፅፌቶ አንቤብትካ ያኹ ቹኒቲካ ታቑናማ?አንቤብትካ ያኹ 
ቹኒቲካ ታቑኒዴስ፣ ስዱ ፅፌትዴስ ዳርማስ ሊሊትቴ?

3. ሲፋው ስል ዳርማዳ ትኩታውሳይ ፄጌሬ?

(እምትጜካማ ሜድሬክሾ ቱና። ጋንቾስታ ዋሌጃ ጝኑ አብጂሊዳ እንጅኩካ። ሌጉ 

ችግርዳ ኩስጝጜ ጄሜሩና።)

ጋንቾ - አትዬ! አሳ አይሊኒ ላጛ አርፋሱሳ ችኾ ዋትጛይ ፌይናው?

ዋሌጃ - ሴካይፁኹ ጋቢካ ጌና ታስስታያኪ…፤ አባላሚው እንጅልክላ ፂፂፌ 
ዊዳማጊያኽ። 

ጋንቾ - ጋቢዴስስታ እንጅልዴስ ይጎ እኹሜ ካላካልጛው እሊው ዲብ ዳማይ? 

ዋሌጃ - ጚሳ ዝኮጉ?

ጋንቾ - ዳርማ እስቴ?

ዋሌጃ - ሌግ… ሌግ እስቴ። 

ጋንቾ - እንሳ ሌግ እስትኹሳ ዲቦ ዋዴሲይ አግፃው?

ዋሌጃ - እምፕል ሹማጊሊስታ ጚጃ ጛው ፄዌካስኩኑዌኽ። ሌግ ዌን ያኼካማ ግብሮ 
ኬይፃና። እኖጂክላ ኬናው ጛጂሴኽ። 

ጋንቾ - ጌሬምፄ! ሹማጊሊስታ ጚጃ ዋዳይ ዝኮኑ?

ዋሌጃ - ኩርብ ካን እንግራዳ። ሹማጊሊጃ እያዋ አግፂ ካንትጙ ዳንጉት ዝክኹ 
ዲፊኒያኽ። 

ጋንቾ - እምፕሎ ዲቦ አሴፕኾ። ጝሺ ይጛራሳ ኪስጝ ዝኮ። ሹማጊሊጃ እያዋ 
አግፄው ጊዛይ ታንጌልስ ዳጉልታታ ትያታ አቔስ። ይጛርጛሳ እሊው 
ንሴሲሾ ኪስስ (ጋንቾ እሜ ኩልኩሊ ግሴጝሾ ኪስስትኾ። ሹማጊለው 
አቭጂሊዳ አፄፄፍስታማ እንጅኩኾ።አንዴስኪ ጄራ ጉሽታታ 
ታንጌልዳ እምቲኹዋ። ) 

ጄራ - እንት አዚንፂ ግሴጝ ኔይ ዳላውያኽ … እስቴኪ … አው ጝናቱ። አንዴስኪ 
ሌግስ እንኩዊንሳታ ካግሳኻኽ። ኮፍኔንፅኹ እኹሚኪላ ባይፃውያኽ። 

ሹማጊሊ - (ሹማጊሊ ማሌካ) ስድዴ ታቱቓ ኻኼራታ ይንፂ ግልጌላ ፄፓውላስ እን 
ጝንዳ ቱኽ አዪይ?

ጄራ - ማልጛ ምርክትኹ፣ እኹምትኹ ቤዴልስትኹ ግዲታው ግሴጝ ኩልኩሌኽ። 

ሹማጊሉ - ሊሊትጙንኩ ንሴስካሾ ኪስስታው ዛርዴስ ካሜንስታንቲ ሌጋ ዳዲኺ 
አባላሚ ዝኮ እስቴ። እንክላ ሌጎ ዳዴኻው ያኻቲታ ቲንኪክ….

ጄራ - አይ … እንኪ ምስኪን ፍትሬቱ ግሴጝያኽ

ሹማጊሊ- ያኼ … ያኹኽ ያኻማ ግሴⶓ አምንቴማ?

ጄራ - ይጋ ይታላ! ግሴጝሳ ዳዴኻ ካላላ ጋማ። 

ሹማጊሊ- (ሳቔናዴስ ኒኬካማ) ዬንጃ … እንኮኽቱኻማ … ግሴጝ ዋዴይ 

 ጅፊስትኹ ታምብኾ… ዋይኔ --ዋይኔ--

ጄራ- (አርሜሜናዴስ ኒኬታጊ) ይታላ! ይታላ! እን ግሴጝ አቓ ያኻማ አግስቱኻ። 
ጚራሱ አባላሜኽ። 

ሹማጊሊ- (ሹማጊሊ ልንዴትስ ትሹና) ካንቲኾማ ይጃ … ይው ጅፍንት እንጚ 
እሺኾ …

 ጅላ ታኹኻ…ዋይ … ዋይ …

ጄራ - ይታላ ንኾዳ ዝኩኽ ሌግ ድሲቲያስ … እሊኩ ሌጎ ፃዩኒ.. እንዳራይ ጉዴ?

ሹማጊሊ- እኖጂሱ ይባቺ እሺኹ ውላው አቑ ያኻኒ እኖጂሶ ማልጛ ጉዳዊያኽ። 
እንዴስ ጌና 

 ሌግኪላ ብርካ ያኻማ ዝኮላ። ግብርኪላ ጌቤርስታያላ። እኖጂሶክላ ኬቤርፃው አቒ 
ዝኮላኪ። 

ጋንቾ - (ማልጛ ፃዴፋማጊ ጊጜ።) 

ጋንቾ፦ አትያ… አትያ… አግፊፌ ቴሪስ… ሌግስ ያኻውሳ እምትጝጝፄ ዲቦጊ 

 ዲግስታይፅ። ሌጐ ኻሳታ አንቱኻኽ…እምቢቲ ፁቕስትኾ። 

 ዋሌጃ - ኩሚቺ ይራ… አይ ጋንቾ! አሴብትኹሳይ ጄግንትስ ፌፄምትኹ!

ጋንቾ - አትዬ ካሎካ ኬቤርፅኾ። ላጜትካ ኩፂ ሌግስ ድጙስቱና። ዱድሚ አቑኒኪላ 
ችግር እላ። እንታ አቓታውላ ፅፂስታላኪ። ይቹኪ ዙራሙሪው አቕሊ 
ኑሩውሳ ብራኖ አግፄካ። 

ዋሊኒ - እንት ውላውጊ ኑሩው ውሊቲ ዌናኽ። እስጜዋ ውሌቴ ዳርማስ ኬኔሲ…?

ጋንቾ - ዳርማስኪ ኬያሊንያኽ። ብራንሊስታ እንኩዊንትሊ ታምትጝታኒስ ካንትጝ 
ይው ኽሳንቲ ዴስቲያኽ። 

ዋሊኒ-ያኺቲያስ ዙራሙሪው “ብራኑ አምላክ” እስቴታ ጌቤርናይፅኔስ…

ጋንቾ - ጌቤርስታያው ብራኖ ጚጛርትጛስ ይኹቺስ ፄዋውያኽ። አይኪ አይስኪ 
ጌቤራላኽ። 

ዋሌጃ - ይራ ዙራሙሪስ እንፃኽስቲኹ ኽሳንቲ ጄብድ እያ ማልጛ ኩሪፃኽ። 
እኖጂስኪላ 

 ብራኑ አምላካስ አሜትዴስ አሜቶ ጌቤርጝዴስ ኔፃ ፍሽትኾ፤ አሜሴጌኔ (ጋሪድፂ 
ልምስቴ)። 
(አያልነህ ሙላቱ፣ 2001)፣ አውጚሾ ኬሽጝጛማ ቴርቱኽ)

 አንቤባማ ርዳትስትጝ

በ. ሲፍካማ ዲጉንኩሳ ካስካዋ አጉዊዳ ዲግኹ ድራማውሳ ፅፌቶ ስሬታ ፄውትካማ 

ዙርፃን። 

1.	ጋንቾ ጁፂዳ ጚቹሳ ካሲኹ ምክንያት ዳርማ አኽⶓ ርዳትፃን። 

2.	ጋንቾኩ ሙሬንስ ሌግ ብርካ ያኹኽሳ ምክንያቶ ኽይትጝጝፃን። 

3.	ታሪኩዌና ጚጛርጛሳ ግሴጝሾ ኪስኹሳ አኺኔ ጌሌፃን። 

4.	ጄራ ሌጎስታ ግሴⶓ ካንቲስ እምቲኹሳ አሲብጜ ንባርስ ዴጌፍፂካማ ጌሌፃን። 

5.	ጋንቾ ሌጎ ዳዴኻማ ያጋኒ ሙሪኩ አቕ ቻቤሉኑሳ አኺኔ ርዳትፃን። 

 ኬሌቴፍጝፃማ አንቤብጝ

ሲፋማ ዲግኹሳ ፅፌቶ ድምፆ ኬፍፂካማ አንቤብጙሳ ክችክችቶ፣ ፍትኔቶስታ 

ጊሊፅጝጜ ማንዲካማ ቤንኩ አፄብካስ አንቤፓን። 

ዝቤን 1964 ም.አ፣ ዎርፍ ችኽያኽ። እኹሚው፣ ችቒው፣ ምላኺው ጊዝ፣ ችቕችቒው 

አዲስ አበባው እሪው ጊዝ፣ ዲኪቲ ማኪና ዝኩክ ሱፍስ፣ ኮቤትስ አጄብስትካማ 

ሞቴሩሳ እንኩዊንፄ እሳንስ ባይፅካማ እልም ንኹ ችኽስ ክልት ንኹ ሳኑውሳ 

እንኩዊንቶ ፄዌንፃና። ልኩቴንካ ኩፂ ድባንዴስ ጌማው ፅንኩት እሪስ ፄምቕስታና። 

ማኪና ዌናስ ባሬክስትጝስ ችቒውሳ ፄቤሎ አሬችስታኑ አርፊያኽ። ድራማው ጂማሪ 

ትይንት እምኘል ዎቴሉ ሳሉንዳ ብስስቴ። ስፍሪ እንሳኺስታ ችር ኑኒክላ፣ ባንኮኒው 

ዙሪዳ ዳራዳርስትኹ ሜንፌሱ ምግብስታ ይዎቱ ትክስ ቲራቲርስ ድምኬቶ እያ። 

ዝቓንቲ አቒ ካንትስታላኪ። አሴሌፋንቲስታ ባሪስቲ ኻርኩ ሌንጌድካውሳ አንትⶓ 

ማንዲትጛና።

 ታክስፂ

ታሪኩ ውክር፦ ድራማኻዳ ታሪክ ምክንያትስስታ ዊዲስ እምትጙንኩ አኼንካ 
ኩራርጜካማ ሴንስታኑ አላቤኽ። 

ችብት፦ ድራማው እንፅኻኻዳ ፌያፌይጛው እሚያኽ። እሚክላ ማቢሪውሳ፣ 
ይኮኖሚውሳ፣ ፖለቲካውሳ ጉዳዮ ጉሽጝስ ካሌ። ድራማኻዳ ፌይትጛው እሚ 
አቒዳ ትኩትኹ፣ ዊዳፊስታ ውላቱዊ ያኻታ ማንዲስቴ። 

ታሪክ ዌንካ፦ ድራማኻዳ ሳሊስታንኩ ታሪክ ዌንካ እን ታሪካኻዳ ይንቱንኩሳ አቖ 
ዎኬልካማ ዲጋና። እሊኩ ትቤብኩ ዜርፍካዴስ ሊሊትጙኽ አኺኒስ፣ ታሪክዌንካ 
አካልስ አግስታና፤ሜድሬክዳ እንክራና። 

ጋቺትጚ፦ ታሪክ ዌንካ ዝኩጝስ፣ እንጉስቱኑሳ ሳኪትጝፅጝስ፣ ፋዮ ዋኽትጝፅጝስ፣ ሼውሳ 
ታምፅጝስ ፄዋኑ ልቕልቕቲ ካስትዳ ጋቺትጝጛና። እንጚ ጋቺትጚ ሜድሬክዳ 
ካንትስቴ። 

 (መንግስቱ ለማው እንፅኺዴስ ክንቲስ አስሜምጛት ያኽስታማ ቴርቱኽ። )

 “ሌጋ ዳዲኺ”ናው ዙማ ዙርፂዴስ ሲፋንኩ ታሪክኩሳ ውክርካዋ ዋኽትጝፃን። 

1.	ታሪኩ ጁፂ

--------------------------------------------

---------------------------------------------

2.	ታሪኩ ክቻክቺ

 ---------------------------

 ----------------------------

3.	ታሪኩ ዊድዊዲ

 --------------------------------

 --------------------------------

10.2.2 ካልካ፣ ፃፊጝ

 ካልካ

በ. ታክስፂዳ ዲግኹ ንባሩ ስሬትስ ሲፋውሳ ቴራግድሜ ዋኽትጝፃን። 

ዜይቢው ምሳሊ ዜይቢው አይኔት

ይቶፒያ ጚሪሶ እቑቲኾ። 

ኬቤሊኩ ማቤራቕ ፊሪሴ ጋሌብፃውሳ አዳራሼ 

ግቢቱና። 
እንኪ ዝኩኽ ፒኘ

ልቡኔታ ጉሚች እንፃኽስቴው እንፂኺስ

ከ. እን ፋንቴታኻዳ ክንቲንኩ ዜይቢኩ አይኔትካስ ላጛ ላጛ ምሳልካዋ እያን። 

 ፃፊጝ

ድራማዋ ፃፊጝ

10.1.2ዳ ድራማውሳ ጂሚሬ ካንትፃንኩሳ ቤንካዋ ቢጋሩ ቲራግድሚዳ ፃፊካ። ጝሺኪ 

ድራማውሳ ክቻክቼ ቤኖ ካንትፃንኩሳ ቤንካዋ ሲፋማ ዲግኹ ቢጋሩ ቲራግድሚዳ 

ፃፋን። ዊድዊዲዳኪ ድራማውሳ ክቻክቼ ቤኖ ፃፋን። 

 ጂሚሪ ክችቲኒ ዊድዊዲ

ቤንካ ዝርዝር ቤንካ ዝርዝር ቤንካ ዝርዝር

ታሪክዌንካ ፂዊው ሌጌስጝ

(ትኹርኹርትጝ)

ዋኒዋዳ

ችግር ግችት ብራ

10.2.3 ዙሚጝ፣ ሳዋሳው
ዙሚጝ

ሲፋማ ዲግኹሳ ዙማዙርፄ ጄርታስታ ቹዋታ ታኼካማ ቤንዳ ድራማዋ ሲራን። 

ስር ካሲስ 

ጄር፦ “እንኮቕ ይቹ”

ቹዋ፦“ያኻስ እንዳርማይ ይዌ”

ጄር፦ “አና ዲባ ዳራይ?”

ቹዋ፡ “ዋዴይ? ዋዴሲይ ካንቲኹ?”

ጄር፦ስር ድባንሾ ታፎ ቤቴራማ አርፋዋ ካንትፅኾ ብብርቱስ አናትዳ 

ቹዋ፡ “እና አርፋኽ ”ኔታ ዙርፂኹዋ ቹዋ። 

ጄር፦ “አርፋ ንጝ እንዳራይ?”

ቹዋ፡ “እን ስር እንዳራይ ናው”

ጄር፦ ይቹ እንትኪላ አርፋዋ ታቒኻይ?” “አርፋካ ታኼስ አይ ሳንክፁቲይ?”

ቹዋ፡ “ድባን ፌቲሩቲያኽ”

ጄር፦ “ድባን ንጝ አዪይ?”

ቹዋ፡ “እን ስር እንዳራይ ናው፣ ድባን ንጝ ፊቴራንቲ፣ ኮዋስታ እያዋ ፌቴርኹ”

ጄር፦ “እያዋ ፌቴርኹ ድባንማ?”

ቹዋ፡ “ይጋ ኮዋ ፌቴርኹ ድባን ጋማ”

ጄር፦ “እንት እንዳራጝ እዬሲ?”

ቹዋ፡ “አንሳ ካሜኑኻ ቹዋጝ”

ጄር፦ “ዋታ ፄውታታ ካሜንትኹ?”

ቹዋ፡ “ካሜን ፃታ፣ እንግዲ ካግሴኪ”

ጄር፦ “እንዳርማይ ይቾ ማቔችጝ ካስቱሲ?”

ቹዋ፡ “ኔይ ካሲት ያኼሲ”

ጄር፦ “ዎታ ፄውታታይ ካሜንትኹ?”

ቹዋ፡ “እንት ጄር ቕፒያኽ ንኹ፣ እንት ታምቤኻኽ ሌጌስቱስ፣ ጝሺኪ እንፅኼ 
አኮሜችስ!”

(አቤ ጉበኛው ግትምዴስ ክንቲስ አሜቻታ ያኽስታማ ካፅስትኹ)

ሳዋሳው

ሊሊትጙንኩሳ እምትጝፃንትካዋ ቲኪምስቲካማ አንኮ ዲብቴርትካዋ ፃፋን። 

1.-----------------------------

2.----------------------------

3.------------------------------

4.------------------------------

5.-----------------------------

 ጂሚሪ ክችቲኒ ዊድዊዲ

ቤንካ ዝርዝር ቤንካ ዝርዝር ቤንካ ዝርዝር

ታሪክዌንካ ፂዊው ሌጌስጝ

(ትኹርኹርትጝ)

ዋኒዋዳ

ችግር ግችት ብራ

10.2.3 ዙሚጝ፣ ሳዋሳው
ዙሚጝ

ሲፋማ ዲግኹሳ ዙማዙርፄ ጄርታስታ ቹዋታ ታኼካማ ቤንዳ ድራማዋ ሲራን። 

ስር ካሲስ 

ጄር፦ “እንኮቕ ይቹ”

ቹዋ፦“ያኻስ እንዳርማይ ይዌ”

ጄር፦ “አና ዲባ ዳራይ?”

ቹዋ፡ “ዋዴይ? ዋዴሲይ ካንቲኹ?”

ጄር፦ስር ድባንሾ ታፎ ቤቴራማ አርፋዋ ካንትፅኾ ብብርቱስ አናትዳ 

ቹዋ፡ “እና አርፋኽ ”ኔታ ዙርፂኹዋ ቹዋ። 

ጄር፦ “አርፋ ንጝ እንዳራይ?”

ቹዋ፡ “እን ስር እንዳራይ ናው”

ጄር፦ ይቹ እንትኪላ አርፋዋ ታቒኻይ?” “አርፋካ ታኼስ አይ ሳንክፁቲይ?”

ቹዋ፡ “ድባን ፌቲሩቲያኽ”

ጄር፦ “ድባን ንጝ አዪይ?”

ቹዋ፡ “እን ስር እንዳራይ ናው፣ ድባን ንጝ ፊቴራንቲ፣ ኮዋስታ እያዋ ፌቴርኹ”

ጄር፦ “እያዋ ፌቴርኹ ድባንማ?”

10.3 ስራስራ ማንዲ

 10.3.1 አንቤብጝ

 ቤዴራንባብ

ሲፋንኩሳ ካስካዋ ካልስ ዙርፃን። 

1.	 “ስራስራ ማንዲ”ናው ድራማ ዳራ ጌሌፃውሳይ ፄጌሬ?

2. ስሎ ካንቲካማ ዳራ ጋሚን?

(ታማዬስታ አልማው እምትጜካማ ሜድሪክሾ ቱና። )

ታማየ - እንቹሱ ቑንዚው ጁፃ ምክንያታ ሴይፃንታኽ። 

አልማው - አባስ እስናና ድኹኔስ። እኖጂ ጄርካ አኽጝስ “ርዳትስቴ” ናታ አሴፔ። 
(ድኾንቲስታ ሴይፃንታ ቤፍቴካማ ስራስሪውሳ ኩስጝጜ እንኮኻሺና። )

ድኾንቲ- ንግስታዴስ ፍና ክራንኩ እኒ ጄርካኽ። 

ሴይፃንታ - አን ኩፂ ብቲዳ ፍዴ ካንትፃውላስ ሳሴርስ ኩዋላኽ። 

ታማዬ፦ ሴይፃንታዳ ሲታኑ ሜንፌስ ዝኩⶓ እርዳትስቴታ ፋቴ…

ንጉስ - ጋያ አምናላኪ….

አልማው- እማት ቑንዛ ታኻውላስ ቲጉዋያኪ…

ንጉስ - ሴይፃንታ ንግስታት ውዳጃኽ። ጚት ርዳታንታ አኽጝዴስ ይጎ ፅላታ 

 ኩፂ ጋቲቴኽ። 

ታማዬ- ክዳክላ አፍዝዝ አዴንግዞ ፄውታውላ ቲጉዋያኪ…

ንጉስ- እያዋሳ ድባን ሴዬሙኻ ጋኻማ። ፄውታ ካላላኬኽ። ይንቱኽ ትቢቢኒ ናካ 
ኻርሻዳ እጆ እያቴኽ። 

ታማየ - አቔ ታጉት ሴይፃንታኽ። ጚው ታፍ ዝክኹዌኽ። 

ንጉስ፦ ላንጊጊ ፌፄምካማ አቕትጛሊኔኽ (ንጉስ ጄርካሊ ፋኒስ፣ ሴይፃንታስታ 
ድኹዋንቲ ሜድሬክሾ ቱና)

ሴይፃንታ - ንግስታ ክቱኒዴስ ፋሌንጋ አሽኬርካስ ድክጛ ጌሬፍፃኩዌኽ። 

ድኹዋንቲ - አን ዜውዱ ኩስጝፃንቲ አቑስ ኩፂ ካዌናኻ ካፃ እንፄፓታ እኹዊስ 

 ኹፃኩዌኽ። 

ሴይፃንታ- ውላዋ ፄውጝ ካሊስቴሺኾ… ስራስሪው ማንዳንቲ ክዱስ ሜንፌስ 

 ይንታማ እኖጂሶ ድፃዌኽ። 

ድኹዋንቲ - አንዴስ ዳርማይ ኬሻው…?

ሴይፃንታ - ግንባሮ ታትኹፅኾ… ጄንጅ ዋግጛ ያኹኻ … እንትክላ እጆ አንክላ 
ቤንሾ ቱዋታ ሲታንሾ ኪስስትስ… (እንዜⶓ ጄሜርትኾ)

ድኹዋንቲ - ኪስስትጝዴስ ፍና ክት ኹርፃኻ ቱናና ፅሌ ፍትኽ እንስ…?

ሴይፃንታ፦ አቒ ካንታውላ ፒቑዌታ ትይኒዴስ ፋሌንጋ ሳት ታምባኒኪ ፊጝስ ካሊ። 

ድኹዋንቲ - ፂጋሬ ኩፂ ልሜኪ…

ሴይፃንታ - ዳርማይ ምክንያቲ?

ድኹዋንቲ - እምትኹ እጁ ልምትኹሳ አብጂሌ ብስፃላኪ… ግድስ ብሳንቴ ፋይፄ። 

10.3 ስራስራ ማንዲ

 10.3.1 አንቤብጝ

 ቤዴራንባብ

ሲፋንኩሳ ካስካዋ ካልስ ዙርፃን። 

1.	 “ስራስራ ማንዲ”ናው ድራማ ዳራ ጌሌፃውሳይ ፄጌሬ?

2. ስሎ ካንቲካማ ዳራ ጋሚን?

(ታማዬስታ አልማው እምትጜካማ ሜድሪክሾ ቱና። )

ታማየ - እንቹሱ ቑንዚው ጁፃ ምክንያታ ሴይፃንታኽ። 

አልማው - አባስ እስናና ድኹኔስ። እኖጂ ጄርካ አኽጝስ “ርዳትስቴ” ናታ አሴፔ። 
(ድኾንቲስታ ሴይፃንታ ቤፍቴካማ ስራስሪውሳ ኩስጝጜ እንኮኻሺና። )

ድኾንቲ- ንግስታዴስ ፍና ክራንኩ እኒ ጄርካኽ። 

ሴይፃንታ - አን ኩፂ ብቲዳ ፍዴ ካንትፃውላስ ሳሴርስ ኩዋላኽ። 

ታማዬ፦ ሴይፃንታዳ ሲታኑ ሜንፌስ ዝኩⶓ እርዳትስቴታ ፋቴ…



162 163አውጚ ኮንኪ    8ንቲ ቤን አውጚ ኮንኪ    8ንቲ ቤን

ፋንቲቲ 10 ድራማ

ሴይፃንታ - እንክላ ሜንፌስሾ ኪስስቱኒዴ ፋሌንጋ ቤሮ ልምⶓስታ ብስⶓ ካላላኬኽ። 
ፅላ ቑትራ ዝኬውላ ቲጉኒጊ ፊጝ ታክስስታላኪ። ንግስታ ይሪክላ 
እያዋ ካንቱኑ እንጚሱ ሜንፌስዳ ቱዋስኩስ ያኻውላስ ይጎላ። ሞኝካ 
ያኼካማጉ ቑትሮ ቼርክስ ዴፌኑኒ ዝባታዋ እሚካማ ዎሬድፃና 
አሺና። 

ድኹዋንቲ - እንዴስ ፋሌንጋ ዳራ አግጝስ ካላን…? ሳት ታምባማጌኽ። ንግስታው 

 ንፍስ ዝክኹ ይው ታፍዳኽ። 

ሴይፃንታ - አያኻ እኒ ጄርካው ፍንዴስ ፌክ እንስ …!ኩው ኹርፂ ጝናሳ ብስናና 
ባኑሳ አዝኔጝንስ! (እምትጜካማ ፉና። ንግስታ ይሪ ቴስፌ ኬውካማ 
ሜድሬክሾ ቱዋና። ሴይፃንታውሳስታ ድኹዋቲውሳ ድክት ኩስጛሳ 
እምፕል ይጉዎውላስ እንኮኼካ። እንክርⶓክላ ጄሜሩና። ቲራቲር 
ጝናዳ እንጅኩንኩ ስራስሪ ቴዌናንትካ ካሴኑ ካሲሲጊ ዙርፃና። )

አልማው፦ ትቢቢኒ ይቹሳ ኬሽፃውሳ ፄጌሬማ?(ቲያትር ጝናዳ እንጅኩንኩ ሰራስሪ 
ኻንችርጜካማጊ ዙርፄ እያና። )

ታማዬ - ትቢቢኒ እንቹሳ ኬሽፃላማ… ኔኑ (ስራስሪ ዙርፃና)

አልማው - አንዴስ ዳርማጝ? (ስራስሪ ዙርፃና)

ድምፅ 1- እንቶጂ ንጉስ ይሪ! ... ስሪስሪ ናኑሳ ቕፒካማ ቺኒታን…!

አልማው- አቤት…

ድምፅ 2- ይጋ! ድኹዋንቲ ሴይፃንታው ዎጌንያኽ። ትቢቢኒ ያኻውላስ ውስላቲ 
ዲብቲሬኽ። 

ታማዬ- ስራስሪ ውንማ!

አልማው - አኹኒ እንት አዪይ…?

ድምፅ 2 - ሰራስሪው ልሳንስ ዙማኻ ስሪስሬ ማንዳንቲ ሜሌካቴኽ። 

ታማዬ - አንዴስ ዳራይ ፄፓን ኔን?

ድምፅ 3- ቢዲሬኪ እንትቹሱሳ ይዎቶ ፊቲሳን… 

አልማው- ዋታ ፄውናና….

ድምፅ 3- ሴይፃንታስታ ድኹዋንቲ ኹርፂ ግናዳኽ… እንትቹሳ ኩዋው ጊዝ 
ታምብምባኺስታ ማንዲትጜካማጌኽ። ላንጊጊ ቤር ልምስቱኒጊ ፌካ 
ካላቲንኩዌኽ። ልቡ ኒካማ ፂጋሬ ሴግዳ ኮሌፍትካባታን። ልምፂውሳ 
ቑትሮክላ ቼርክስ ትትካን። 

አልማው - ያኻስ (ልምጝስ ፃዴፍጛኑ ጉዛይ ድምፅ1 እቑዊኾ። )

ሜንፌስ፦ ስራስሪ እጂታን (አንዴስ ፋሌንጋ ናሩኬ ዶኬስትካማ ቻኻ ኔክፂያሱ 
አኹስ ባፃባፂካማ ሴይፃንታው ኹርፂ ጝናሳ አፍዳ ታኼካማ አሬቻን። 
ርኩስ ሜንፌስ ባይፃዌኽ። አንዴስኪ ጉድካ አቕ ያኻና። 

አልማው - እንቹ ዋትጛይ ኬሽታው…?

ድምፅ3 - ጚስ ኩፂ ፊፆስታ ዝንጅብሌ ዶኬስትካማ እጁስ ፂፂፊ ኔክፃውላስ 

 ቲንኪክስቲካማ ግንባሮ ስንካን። ቑንዚዴስ እሜ ኬሽታቴኽ። 

ታማዬ- (ጊጝትጜካማጊ ንግስታዋ … አግፁና። እማ… እማጂ… ግንባርዳ ስንካይፄስ 
…

 ባኩንቲኾማ…እሳይ…ይቹ…

ንግስታ - ኬሽኾ…. አይ ኬሽፅኹ …. ዋታ….

አልማው- ስራስሪው ማንዳንቲ ሜንፌስ (ዴስቲስ ዳጉልጜካማ ሙሲታ ፕርትጙና)

(አያልነህ ሙላቱ፤ ቤኑ አችስ አስሜምጛታ ያኻማ ካፅስትኹ)

 አንቤባማ ርዳትስትጝ

በ. ሲፍካማ ዲጉንኩሳ ካስካዋ አጉዊኒ ፅፌት ስሬትስ ፁፍስ ዙርፃን። 

1.	 “ቑንዚስ ቹዋ ጁፃ ሴይፃንታኽ” ንኹ /ኒት አዪይ?እን አሳቡ ጂፂ ምክንያት 
ዳርማ ያኹታ ርዳትፃን። 

2.	ንጉስ ታማዬው አሳብዴስ ጁዋማ “አምናላኪ” ንኹሳ ቹዋ ምክንያቶ ጌላፃን። 

3.	ንግስታዋ ኬሽፃታ ድኹዋንቴ ያጉኽ አይይ? ምክንያት ዳርማ ያኹታ 
ኽይትጝፃን። 

4.	ዱኹዋንቲስታ ሴይፃንታ አሳብስ አስሜምጛኑሳስታ አስሜምጛቲኑሳ ዲቦ 
ርዳትፃን። 

6.	ሴይፃንታውሳ ቹዋ ሴሬ ጌሌፃን። 

7.	ስራስሪው ችግር ኽይፃ ያኽስታማ ዲግኹሳ ሜፍቴ ርዳትፃን። 

ከ. እን ድራማው ፅፌትዴስ ክንቲኑሳ ኽይትጝጝፃን። 

10.3.2 ካልካ፣ ፃፊጝ

 ካልካ

ሊሊትጙንኩ ዜይቢኩሳ አይኔትካዋ ቲኪምስቲካማ ሹኻ ቱንዚዌና ድርሴቶ ፃፋን። 
ዜይብካዋክላ ፅፌታኻዳ ዳድሳን። 

 ፃፊጝ

ድራማዋ ፃፊጝ 

10.2.2ዳ ድራማውሳ ክቻክቼ ካንትፃንኩሳ ቤንካዋ ቢጋሩ ቲራግድሚዳ ፃፊካ። ጝሺኪ 

ድራማውሳ ዊድዊዴ ቤኖ ካንትፃንኩሳ ቤንካዋ ሲፋማ ዲግኹ ቢጋሩ ቲራግድሚዳ 

ፃፋን። አሊዲዳኪ ድራማውሳ ዊድዊዴ ቤኖ ፃፋን። 

ጂሚሪ  ክችቲኒ ዊድዊዲ

ዝርዝር ቤንካ ዝርዝር ቤንካ ዝርዝር

ፂዊው ሌጌስጝ

( ትኹርኹርትጝ)

ግችት ብራ

10.3.3 ዙሚጝ፣ ሳዋሳው

ዙሚጝ

“ስራስራ ማንዲ” ናው ጛሪስ ዲግኹ ተውኔቱሳ ፁፎ አንቤብትካማስታ ታሪክ ዌንካዋ 

ዎኬልትካማ ቤንዳ ድራማዋ እንፃኽስታን። 

ሳዋሳው

እምትጝፃንትካዋ ቲኪምስቲካማ ሹኻ ቱንዚዌናሳ ድርሴቶ ፃፋን። 

ሙዳይ ካልካ 

ቢጋሩ ቲራግድሚ (Graphic Organizer)፦ አሳቡሳ ታምትጜ ስልስ አኹኪ ግራፍስ 
አኹኪ ቴራግድሚስ አቺትጝፅጝ

ኩቲ ካሲ (Explicit question)፦ ዙርፂ ኩታ ፅፌትዴስ አኹኪ ዙሚዳ አግስታው 
ካሲ፣ 

ካቢትጝፃማ አንቤብጝ (Repeated reading)፦ ክችክቺስስታ ፍትኔትስ አንቤብጝ 
ካሊታሳ አድርፅጝስ እንፅኺ ዙርፃስ አጌዝስትካማጊ ካቢትጝፃማጊ 
አንቤብጙ ካስት፣ 

ካልካው አቕጝት (Word recognition)፦አንቤባንትካ ፃፊስቱንኩሳ ካልካዋ ሺሽጝስ 
ቴኬምስታኑ ሴል፣ 

ጉሲ ንባብ (Guided reading)፦ አችስ ዲጉኹሳ ፁፎ ክችክቺስ አንቤብጝስ ካሊስታታ 
ክንትፃንትካ አንቤብካ ካንትፄካማ ንባቦ ኬፄልፃኑ ካስት፣ 

ኬሌቴፍጝፃማ አንቤብጝ (Fluency)፦ ፊዴልካዋ፣ ካልካዋስታ ካልኩፕካዋ ክችክቺስ፣ 
ፍትኔትስስታ እንፅኼንቶ እያው ዳድስ አንቤብጙ ካሊት፣ 

ክችክችት (Accuracy)፦እምኘሎ ካሎ አኹኪ ካልኩፓሳ አኹኪ ዲብቴርቶ 
ኬርታጋቲታስታ ላጛ ሼውታንውላ አንቤብጙ ካስት፣ 

ዳንቲ (Affix)፦ ካሉ ጁፂዳ አኹኪ ዊድዊዲዳ ኬፄልስታው ኽይ ዝኩክ ክፅልካ፣ 
(ካሉ ጁፂዳ ኬፄልስታኒስ ቤዴራ ክፅሊ (prefix)፣ ካሉ ዊድዊዲዳ 
ኬፄልስታኒስ ታምብ ዳንቲ (suffix) እስታና። አውጚ ኮንኪዳ ኩፂ 
ቤዴራ ዳንቲ እስታው እላ። እን አኽጝስ እን ኮንኪዳ አግፅናው ዳንቲ 
ታምብ ክፅሊ ይቢቺያኽ

ኽይትጝጝፃንቲ ፅፌት (Expository text)፦ ንባሮ እያው ፁፍ ያኻማ እምኘሎ 
ጛሬ ጉዳዮ አኹኪ ውኖ ካንታውስ ክንትፅጝስ/ርዳትፅጝስ አጌሌጌላው 
ፁፍ፣ 

ሴንሳንቲ ፁፍ (Narrative)፦ ታሪክ ጊዝዳ አኹኪ ስፈሪዳ አኹኪ አኺኒው ቤዴራሲፊ 
ካንትፃው ፁፉ ውክር፣ 

ሺሽጝ/አንቤብጝ (Deocoding)፦ ፃፊስቱንኩሳ ካልካዋ (ፁፎ) ዙሚው ኮንኪሾ ኪስጝስ 

6.	ሴይፃንታውሳ ቹዋ ሴሬ ጌሌፃን። 

7.	ስራስሪው ችግር ኽይፃ ያኽስታማ ዲግኹሳ ሜፍቴ ርዳትፃን። 

ከ. እን ድራማው ፅፌትዴስ ክንቲኑሳ ኽይትጝጝፃን። 

10.3.2 ካልካ፣ ፃፊጝ

 ካልካ

ሊሊትጙንኩ ዜይቢኩሳ አይኔትካዋ ቲኪምስቲካማ ሹኻ ቱንዚዌና ድርሴቶ ፃፋን። 
ዜይብካዋክላ ፅፌታኻዳ ዳድሳን። 

 ፃፊጝ

ድራማዋ ፃፊጝ 

10.2.2ዳ ድራማውሳ ክቻክቼ ካንትፃንኩሳ ቤንካዋ ቢጋሩ ቲራግድሚዳ ፃፊካ። ጝሺኪ 

ድራማውሳ ዊድዊዴ ቤኖ ካንትፃንኩሳ ቤንካዋ ሲፋማ ዲግኹ ቢጋሩ ቲራግድሚዳ 

ፃፋን። አሊዲዳኪ ድራማውሳ ዊድዊዴ ቤኖ ፃፋን። 

ጂሚሪ  ክችቲኒ ዊድዊዲ

ዝርዝር ቤንካ ዝርዝር ቤንካ ዝርዝር

ፂዊው ሌጌስጝ

( ትኹርኹርትጝ)

ግችት ብራ

10.3.3 ዙሚጝ፣ ሳዋሳው

ዙሚጝ

“ስራስራ ማንዲ” ናው ጛሪስ ዲግኹ ተውኔቱሳ ፁፎ አንቤብትካማስታ ታሪክ ዌንካዋ 

ዎኬልትካማ ቤንዳ ድራማዋ እንፃኽስታን። 

ሳዋሳው

እምትጝፃንትካዋ ቲኪምስቲካማ ሹኻ ቱንዚዌናሳ ድርሴቶ ፃፋን። 

ፌዴል ድምፁሳ ታምትጜስታ ካልካውሳ አቕቶ ቴኬምስትጝ፣ 

አብርታ አንቤብጝ (Choral reading)፦ ሜንችካ ክንታንትካ እምኘልዳ፣ እምኘላኒስ 
ድምፆ እንኩዋኽፄካማጊ አንቤባኑ ካስት፣ እንፃኽስትጚኪ ቤኑ 
ክንታንትካ ክንትፃንቲሊ/ሊ አንቤብጝ፣ ክንትፃንቲ/ታ ዲብቴርቶ 
አኹኪ ቱንዜ አንቤቡስ/አንቤብቱስ ውላ ክንታንትካ ሲፋውሳ 
ዲብቴርቶ አኹኪ ቱንዜ አንቤብጝ፣ እምፕል ዙራሙሪዳ/ዎምቤርዳ 
እጅኩንኩ ክንታንትካ እምፕልዳ አንቤብጝ፣ ኬንዳ ቤኑ ክንታንትካ 
ፅፌቱሳ እምፕሎ ቤኖ አንቤባኒስ ኬንዳ ክንታንትካ ዴሜካ አሊውሳ 
ቤኖ አንቤብጝ እ. እ. ኮ. አኽጝስ ካሌ። 

አሳቦ ቤንጝፅጝ (Think-aloud)፦ ምሳልትስ አንቤባኒስ ዎሴንስትኹ ጊዙ ሊሊትጚዳ 
ቲሪጝ ንካማ እምኘሎ ዲቦ/ጉዳዮ ካንታውስ ዋትጛ አሴብካማጊ አኽⶓ 
እሊው አቒስ አሳቦ ቤንጝፅጝ፣ 

አንቤባማ ርዳትስትጝ (reading comprehension)፦ እምኘሎ ፁፎ አንቤባማ 
ርዳትስትጙስታ ኽዮ አግፅጙ ካሊት፣ 

አንቤብጙ ካስትዳ ቲሪጝስታ አሴብጝ (Stop and think)፦ አንቤብጙ ካስትዳ ዳርማ 
አንቤብስታማጊ አኽⶓ ቲሪጝናማ አሴብጝ፣ አንቤብስትኹሳ ፅፌቶ 
ካንታውስ ዳራውላ ታክስⶓ አቱኒጊ፣ ፍንዳ አንቤብጝዴስ ኪቻ ቲሪጝ 
ናማ አንቤብስትኹሳ አሳቦ አይምሩዳ ርዳትስትጝስ ሞኬርጝ፣ 

እንግራ አንቤብጝ (Rereading)፦ አንቤብጙ ካስትዳ ቱዋያሱ ዲብ ዝኩስ አሳቦ 
ርዳትስትጝስ ካሊስቴምባኺስታ እንግራ አንቤብጝ፣ 

እንፅኼንታ እይ ንባብ (Prosody)፦ እምኘሎ ፁፎ ክችክቺስ አኹኪ ፋይስታው 
ድምፁ ሌዚስ አንቤብጝ፣ 

እምቢታማ ሺሽጝ/አንቤብጝ (Authomaticity)፦ ፌዴልካዋ፣ ድምፅካዋስታ 
ካልካዋ ችግራጋቲታ፣ ላጛሼውታንውላ፣ ኽቴስታናቴ አሴባንውላ፣ 
እምቢታማስታ ክችክቺስ ሺሽጙስታ አንቤብጙ ካሊት፣ 

አይምሩዳ ሳሊጝ/ Mental Picture)፦ ታሪክዌንካዋ፣ ስፍሪውሳስታ አኼንካውሳ 
ጊሊፅፄ ካንታውስ አይምሩዳ ስሎ ፌቴራማ አንቤብጝ፣ 

ጌሜትጝ (Prediction)፦ አንቤብጝ/ ቹኒትጝዴስ ፍና አኹኪ አንቤብጝ/ ቹኒትጝ 
ካስትዳ ሲፋማ ዳርማ ይንታው አኹኪ ዳርማ አኽጝስ ካላው አኽⶓ 

ጌሜትጝ፤ ታሪክዌን ካውሳስታ ታሪኩሳ ካስቶ ካንታውስ ዳማዳምፄ 
እይጝ፣ 

ጛርቶ ሲፍጝጝፂ ሴል (Self-cheking strategy) ክንታንትካ አንቤባኑ ጊዛይ 
ርዳትስትⶓ ቼሜትጝፃኑ ብላት፣ 

ቱዊ (Context)፦ እምኘል ሊንጊዲ ካሉ ኽይስ ዳብዜ እያንኩ ካልዴስ ፍና አኹኪ 
እንግርዳ አግስታንኩ ካልካ፣ ካልኩፕካ አኹኪ ዲብቴርትካ፣ 

ታሪኩ ውክር (story structure)፦ ዋኒዋዳዋ፣ ፂዌ፣ አኺኔ፣ ችግሮስታ ኽዮ ኮንኩሳ 
ስርዲብካዋ እሜው ድርሴቱ ውክር፣ 

ቴክሌልጝፅጝ (summarizing)፦ ፅፌቱሳ ቹዋ አሳቦ ፄሜቓማ ፍሽጙ ካስት። 

ቹኒታማ ርዳትስትጝ (Listening comprehension)፦ዙሜ አኹኪ ፁፎ ቹኒታማ 
ርዳትስትጝስታ ኽዮ እይጙ ካሊት፣ 

ቹኒትጝኩ ካልካ (Listening Vocablury)፦ አቕ ዙሚ ጊዛይ ቹኒቴካማ ርዳትስታንኩ 
ካልካ፣ 

ቹዋ አሳብ (main idea)፦ ፅፌትዴስ ፄሜቕስታማ ፋው ቹዋ አሳብ፣ 

ርዳትስትጝ (Comprehension)፦ ዙሚውሳ አኹኪ ፁፉሳ ኮንኬ ርዳትስትጙስታ 
ኽዮ አግፅጙ ካስት፡

ርዳትጝጛማ ክንትጝ (cooperative learning)፦እምፕል ክንቲውሳ እሜ አብርታ 
ርዳትጝጜካማጊ ክንትጝ 

ፃምርፃማ አንቤብጝ (Partner reading)፦ ላጛ ላጛ አኽጝስ ባኔባንቶ አንቤብጝ፣ 

ማሪማርጝፃንትካ ካስካ (Implicit inferencial questions)፦ ክንታንትካ አንቤባኑ/
ቹኒታኑ ፅፌታኻዳ ዝኩንኩሳ ንባርካዋ ቤዴራ አቕትሊ ታምትጝፃማ 
ዙርፄ እያንኩ አንቤባማ/ቹኒታማ ርዳትስትጙ ካስካ፣ 

ፁፉ ውክር (Text structure)፦ ፁፋኻዳ እምካው አቺትጝጚ

ዘውግ (Genre)፦ ሊሊቲ ውክርስ አኹኪ ፅኹርስ አቕስታው ፁፉ ውክር፣ 

 


